
ᐂᖀ⅔ᐸ 
ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ 

(ᖃᒪᓂᑦᑐᐊᖅ) 
 

ᐄᐂᓖᑑᐸᓵᑑ 
ᐊᓪᓚᑦᑎ 
ᔮᓐ ᑯᐊᒃ 

ᐊᓪᓚᑦᑎᐅᑉ ᐃᑲᔪᖅᑎᐊ 
ᓯᑏᕙᓐ ᐃᓄᒃᓱᒃ 

ᒪᓕᒐᓕᕆᔨ 
ᒪᐃᑯᓪ ᓵᓐᑐᓗ 

ᐃᖅᓱᖅᑎ 
ᓵᓕ ᐊᐅᓚᕿᐊᖅ 

ᑲᑎᒪᐅᑎᓂᒃ ᐋᖅᑭᒃᓱᐃᔩᑦ 
ᐃᓐᓂᕐᕕᒃ ᐃᑲᔪᖅᑏᑦ 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ 
(ᖁᑦᑎᒃᑐᖅ) 

ᓯᕗᓕᖅᑎᐅᑉ ᑐᖏᓕᐊ; ᒥᓂᔅᑕ 
ᐱᕙᓪᓕᐊᔪᓕᕆᓂᕐᒧᑦ ᐃᖏᕐᕋᔪᓕᕆᓂᕐᒧᓪᓗ 

 
ᑑᓂ ᐋᖁᐊᖅ 
(ᐅᖅᓱᖅᑑᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᐸᑎᑯᓗᒃ ᐊᕐᓇᒃᑲᖅ 
(ᐃᖃᓗᐃᑦ-ᓂᐊᖁᓐᖒ) 

 
ᐊᖓᔪᖅᑳᖅ ᔩᓂ ᐃᖃᓪᓗᐊᖅ 

(ᐃᖃᓗᒃᑑᑦᓯᐊᖅ) 
ᒥᓂᔅᑕ ᒪᓕᒐᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑐᓕᕆᓂᕐᒥᒃ; ᒥᓂᔅᑕ ᑲᒪᒋᔭᖃᖅᑐᖅ 

ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ  
 

ᐊᖓᔪᖅᑳᖅ ᔪᐊᔾ Hᐃᒃᔅ 
(ᐃᖃᓗᐃᑦ-ᑕᓯᓗᒃ) 

ᒥᓂᔅᑕ ᑮᓇᐅᔭᓕᕆᓂᕐᒧᑦ, ᐃᒃᓯᕙᐅᑕᖅ ᑮᓇᐅᔭᓂᑦ 
ᐊᐅᓚᑦᑎᓂᕐᒧᑦ ᑲᑎᒪᔨᖏᓐᓄᑦ; ᒥᓂᔅᑕ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ; ᒥᓂᔅᑕ 

ᐃᒻᒥᓃᖅᑕᐃᓕᒪᑎᑦᑎᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑎᓄᑦ ᐊᑦᑕᓇᖅᑕᐃᓕᒪᔪᓕᕆᓂᕐᒧᑦ 

ᑕᐅᖅᓯᖅᑕᐅᓂᖏᓐᓄᓪᓗ ᑲᒥᓴᓐᑯᓐᓂᑦ 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ 
(ᕿᑭᖅᑖᓘᑉ ᓂᒋᐊ) 

ᒥᓂᔅᑕ ᐃᓕᖅᑯᓯᓕᕆᓂᕐᒧᑦ; ᒥᓂᔅᑕ 
ᐃᓕᓐᓂᐊᖅᑐᓕᕆᓂᕐᒧᑦ; ᒥᓂᔅᑕ ᐅᖃᐅᓯᕐᓄᑦ 

 

ᒦᓚ ᖃᒥᓐᖑᐊᖅ 
(ᖁᕐᓗᖅᑑᖅ) 

 
ᐸᐅᓗᓯ ᕿᔪᒃᑖᖅ 

(ᐅᖅᑯᒻᒥᐅᑦ) 
 

ᐊᖓᔪᖅᑳᖅ ᖁᐊᓴ ᑯᓱᒐᖅ 
(ᑲᖏᖅᖠᓂᐅᑉ ᓂᒋᐊ) 
ᒥᓂᔅᑕ ᓄᓇᓕᓐᓄᑦ 

ᒐᕙᒪᒃᑯᓐᓄᓗ 
ᐱᔨᑦᑎᕋᖅᑎᒃᑯᓐᓄᑦ; ᒥᓂᔅᑕ 
ᐃᖅᑲᓇᐃᔭᖅᑐᓕᕆᓂᕐᒧᑦ 

 
ᐋᑕᒻ ᓚᐃᑦᓯᑑᓐ 

(ᐃᖃᓗᐃᑦ-ᒪᓂᕋᔭᒃ) 
 

ᐋᕐᓗᒃ ᒪᐃᓐ 
(ᐊᕐᕕᐊᑉ ᐅᐊᓐᓇᖓ-ᑎᑭᕋᕐᔪᐊᖅ) 
 

ᒫᒡᒍᓚ ᓇᑲᓱᒃ 
(ᐸᓐᓂᖅᑑᖅ) 

 
ᐊᖓᔪᖅᑳᖅ ᐸᑎᖅ ᓇᑦᓯᖅ 

(ᐊᐃᕕᓕᒃ) 
ᒥᓂᔅᑕ ᑲᒪᒋᔭᖃᖅᑐᖅ ᓄᓇᕗᑦ 
ᓯᓚᑦᑐᖅᓴᕐᕕᒃᑯᓐᓂᑦ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᕗᒥ 
ᐃᒡᓗᓕᕆᔨᕐᔪᐊᒃᑯᓐᓂᑦ 

  
ᔪᐃᓕ ᖃᐃᕐᓂᖅ 

(ᐊᒥᑦᑐᖅ) 

ᑕᐃᕕᑎ ᖃᒪᓂᖅ 
(ᑐᓄᓂᖅ) 

 
ᐃᒥᓕᐊᓄ ᕿᓐᖑᖅ 

(ᓇᑦᓯᓕᒃ) 
 

ᐹᓪ ᖁᐊᓴ 
(ᐊᒡᒍ) 

 
ᐋᓚᓐ ᕋᒻᐴᑦ 
(ᑕᓯᐅᔭᕐᔪᐊᖅ) 

ᐃᒃᓯᕙᐅᑕᐅᑉ ᑐᓪᓕᐊ, ᑲᑎᒪᔨᑐᐃᓐᓇᐃᑦ 
ᑲᑎᒪᔨᖏᑦ 

 
ᓯᕗᓕᖅᑎ ᔫ ᓴᕕᑲᑖᖅ 

(ᐊᕐᕕᐊᑉ ᓂᒋᐊ) 
ᓯᕗᓕᖅᑎ; ᒥᓂᔅᑕ ᖁᑦᑎᓐᓂᖅᐹᑦ ᑲᑎᒪᔨᖏᓐᓄᑦ 

ᐊᒻᒪᓗ ᒐᕙᒪᐅᖃᑎᒌᑦᑐᓕᕆᓂᕐᒧᑦ; ᒥᓂᔅᑕ 
ᐃᑯᒻᒪᖅᑯᑎᓕᕆᓂᕐᒧᑦ; ᒥᓂᔅᑕ ᐊᕙᑎᓕᕆᓂᕐᒧᑦ; 

ᒥᓂᔅᑕ ᑲᒪᒋᔭᖃᖅᑐᖅ 
ᓄᓇᖃᖅᑳᖅᓯᒪᔪᓕᕆᓂᕐᒥᒃ; ᒥᓂᔅᑕ 

ᑲᒪᒋᔭᖃᖅᑐᖅ ᐃᓄᑐᖃᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᐃᑯᒻᒪᖅᑯᑏᑦ ᐊᑭᖏᓐᓂᑦ 

ᕿᒥᕐᕈᔩᑦ ᑲᑎᒪᔨᖏᓐᓂᑦ   
  

ᐊᖓᔪᖅᑳᖅ ᐃᓕᓴᐱ ᓯᐅᑎᐊᐱᒃ 
(ᐃᖃᓗᐃᑦ-ᓯᓈ) 

ᒐᕙᒪᒃᑯᑦ ᒪᓕᒐᓕᐅᕐᕕᒻᒥ ᓯᕗᒃᑲᖅᑕᖅᑎᖓ; 
ᒥᓂᔅᑕ ᐃᓄᓕᕆᓂᕐᒧᑦ; ᒥᓂᔅᑕ ᑲᒪᒋᔭᖃᖅᑐᖅ 

ᐊᖏᕐᕋᖃᓐᖏᑦᑐᓕᕆᓂᕐᒥᒃ; ᒥᓂᔅᑕ 
ᑲᒪᒋᔭᖃᖅᑐᖅ ᓄᓇᑖᖅᐸᓕᐊᔪᓕᕆᓂᕐᒥᒃ; 

ᒥᓂᔅᑕ ᑲᒪᒋᔭᖃᖅᑐᖅ ᐊᕐᓇᐃᑦ 
ᑲᑎᒪᔨᕐᔪᐊᖏᓐᓂᑦ 

 
ᖄᑕᓂ ᑕᐅᑐᓐᖏ 

(ᑲᖏᖅᖠᓂᐅᑉ ᐅᐊᓐᓇᖓ-ᐃᒡᓗᓕᒑᕐᔪᒃ) 



 
 

 
 

ᐃᓗᓕᖏᑕ ᓇᓕᖅᑲᖏᑦ 

ᐃᖃᓗᐃᑦ, ᓄᓇᕗᑦ 
ᓇᒡᒐᔾᔭᐅ, ᔫᓂ 3, 2019 

ᒪᓕᒐᓕᐅᖅᑏᑦ ᐅᐸᒃᑐᑦ: 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ, ᑑᓂ ᐋᖁᐊᖅ, 
ᐸᑎᑯᓗᒃ ᐊᕐᓇᒃᑲᖅ, ᐊᖓᔪᖅᑳᖅ ᔪᐊᔾ ᕼᐃᒃᔅ, 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ, ᔪᐃᓕ ᖃᐃᕐᓂᖅ, 
ᒦᓚ ᖃᒥᓐᖑᐊᖅ, ᐸᐅᓗᓯ ᕿᔪᒃᑖᖅ, ᐊᖓᔪᖅᑳᖅ 
ᖁᐊᓴ ᑯᓱᒐᖅ, ᐋᕐᓗᒃ ᒪᐃᓐ, ᐅᖃᖅᑎ ᓯᒥᐊᓐ 
ᒥᑭᓐᖑᐊᖅ, ᒫᒡᒍᓚ ᓇᑲᓱᒃ, ᐊᖓᔪᖅᑳᖅ ᐸᑎᖅ 
ᓇᑦᓯᖅ, ᐃᒥᓕᐊᓐᓄ ᕿᓐᖑᖅ, ᐹᓪ ᖁᐊᓴ, ᐋᓚᓐ 
ᕋᒻᐴᑦ, ᓯᕗᓕᖅᑎ ᔫ ᓴᕕᑲᑖᖅ, ᖄᑕᓂ ᑕᐅᑐᓐᖏ. 
 
>>ᑲᑎᒪᓯᒋᐊᖅᑐᑦ 13:33ᒥ 
 
ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᐊᖓᔪᖅᑳᖅ ᓯᒥᐊᓐ ᒥᑭᓐᖑᐊᖅ): 
ᐊᐱᕆᕙᕋ ᒪᓕᒐᓕᐅᖅᑎ ᓇᑦᓯᖅ ᑐᒃᓯᐊᕐᓂᒃᑯᑦ 
ᐅᒃᑯᐃᕈᑎᔫᓪᓗᐊᕈᑦᑎᒍ. 
 
>>ᑐᒃᓯᐊᖅᑐᑦ 
 
ᐅᖃᖅᑎ: ᒪ’ᓇᓪᓗᐊᕕᒃ, ᓇᑦᓯᖅ, ᑐᒃᓯᐊᕐᓂᒃᑯᑦ 
ᐅᒃᑯᐃᖅᑑᓪᓗᐊᕋᕕᑦ. ᑲ 
 
ᑎᒪᔾᔪᑎᒃᓴᑉᑎᓐᓄᑦ. 2. ᒥᓂᔅᑕᐃᑦ ᐅᖃᐅᓯᒃᓴᖏᑦ. 
(ᑐᓵᔨᑎᒍᑦ) ᑕᐃᓐᓇ ᒐᕙᒪᒃᑯᑦ ᓯᕗᒃᑲᖅᑕᖅᑎᖓᑦ 
ᒪᓕᒐᓕᐅᕐᕕᖕᒥ, ᒥᔅᑕ ᓇᑦᓯᖅ ᐃᓕᓯᒪᑲᐃᓐᓇᖅᑐᖅ. 
 

ᑲᑎᒪᔾᔪᑎᒃᓴᖅ 2: ᐊᖓᔪᖅᑳᑦ ᐅᖃᐅᓯᖏᑦ 
 
ᐊᖓᔪᖅᑳᑉ ᐅᖃᐅᓯᖓ 239 - 5(2): ᒥᓂᔅᑕ 

ᒪᓕᒐᓕᐅᕐᕕᒻᒦᓐᖏᑦᑐᖅ (ᓇᑦᓯᖅ) 
 
ᐊᖓᔪᖅᑳᖅ ᐸᑎᖅ ᓇᑦᓯᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ, ᐊᒻᒪᓗ ᐅᓐᓄᓴᒃᑯᑦ. 
ᖃᐅᔨᒃᑲᐃᔪᒪᔪᖓ ᐃᓕᓴᐱ ᓯᐅᑎᐊᐱᒃ 
ᑕᕝᕙᓃᔾᔮᓐᖏᒻᒪᑦ ᐅᓪᓗᒥ, ᔫᓂ 3, 2019 
ᑲᑎᒪᒋᐊᖅᑐᕐᓂᐊᕐᒪᑦ ᑭᖑᓪᓕᖅᐹᖅᓯᐅᑎᒥᒃ 
ᐅᓂᒃᑳᓕᐊᒥᓃᑦ ᐊᕐᓇᐃᑦ ᐃᓄᐊᖅᑕᐅᖃᑦᑕᕐᓂᑯᑦ  
ᐅᓂᒃᑳᖏᑦ ᐱᔭᕇᖅᑕᐅᑎᓪᓗᒋᑦ. 

(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑑᔪᖅ 
ᐊᕕᑎᓕᕆᔨᒃᑯᓐᓄᑦ, ᒥᓂᔅᑐ ᓴᕕᑲᑖᖅ. 
 
ᐊᖓᔪᖅᑳᑉ ᐅᖃᐅᓯᖓ 240 - 5(2): 

ᐊᕙᑎᓕᕆᓂᕐᒧᑦ ᐱᓇᓱᐊᕈᓯᖅ 2019 
(ᓴᕕᑲᑖᖅ) 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ ᐅᖃᖅᑏ. 
ᐊᕐᕕᐊᕐᒥᐅᑦ ᐅᑉᓗᒃᑰᑦᓯᐊᖅᐸᕼᐃ.  
 
(ᑐᓵᔨᑎᒍᑦ) ᐅᖃᖅᑏ ᐱᕕᖃᕐᓂᓐᓂ ᖃᐃᖁᔨᕗᖓ 
ᓄᓇᕗᒻᒥᐅᓂᒃ ᖁᕕᐊᓲᑎᖃᕐᓂᐊᑎᓪᓗᑕ ᑲᓇᑕᒥ 
ᐊᕙᑎᓕᕆᓂᕐᒧᑦ ᐱᓇᓱᐊᕈᓯᖅ ᔫᓂ 3-ᒥ 9-ᒧᑦ, 
2019-ᒥ. 
 
ᑕᒪᑐᒪᓂ ᐱᓇᓱᐊᕈᓯᕐᒥ ᑖᒃᑯᐊ ᐊᕙᑎᓕᕆᔨᒃᑯᓐᓄᑦ 
ᐃᖅᑲᓇᐃᔭᖅᑏᑦ ᖃᐅᑕᒫᑦᑎᐊᖅ ᐃᓕᓐᓂᐊᕐᕕᖕᓄᑦ 
ᐳᓛᖃᑦᑕᕐᓂᐊᖅᑐᑦ ᐊᕙᑎᓕᕆᓂᕐᒧᑦ ᑐᕌᖓᔪᒥᒃ 
ᐃᓕᓐᓂᐊᖅᑎᑦᑎᓗᑎᒃ ᐅᔾᔨᖅᓱᑦᑎᐊᕆᐊᖃᕐᓂᕐᒥᒃ 
ᓴᐳᒻᒥᐅᓯᖅᓯᓯᒪᓂᕐᒧᓪᓗ. ᐊᖏᖅᓯᒪᓂᖃᑦᑎᐊᖅᐳᒍᑦ 
ᐃᓘᓐᓇᖏᑦ ᑕᐃᒃᑯᐊ ᐃᓚᐅᔪᓐᓇᖅᑐᑦ 
ᐃᓚᐅᖁᓪᓗᒋᑦ ᐊᓱᐃᓛᒃ ᐃᓕᓴᐃᔩᑦ ᐊᒻᒪᓗ 
ᓄᓇᒥᐅᑕᓕᕆᔨᒃᑯᑦ ᐃᖅᑲᓇᐃᔭᖃᑎᒋᓂᐊᖅᑕᕗᑦ. 
 
ᖃᐅᑕᒫᑦ ᐃᓕᓐᓂᐊᕐᕕᓕᐊᖃᑦᑕᕐᓗᑎᒃ 
ᐊᕙᑎᓕᕆᔨᒃᑯᑦ ᖃᐅᑕᒫᑦᑎᐊᖅ ᖃᕆᓴᐅᔭᐅᑉ 
ᐃᑭᐊᖅᑭᕕᒃᑰᖅᑎᑦᑎᖃᑦᑕᕐᓂᐊᖅᑐᑦ 
ᓄᓇᕗᒻᒥᐅᓕᒫᓄᑦ. ᐃᓚᖃᕐᓗᑎᒃ ᒪᑯᓂᖓ 
ᐊᔾᔨᓐᖑᐊᑦ ᐱᐅᓂᖅᐹᖑᓪᓗᑎᒃ ᓲᕐᓗᖃᐃ 
ᐆᒻᒪᖅᑯᑎᒥᒃ ᐊᑐᓗᐊᖅᑕᐃᓕᒪᓂᕐᒧᑦ 
ᐊᑐᒃᑲᓂᕐᓂᕐᒧᑦ ᐊᒻᒪᓗ ᓄᓇᒥᐅᑕᓂᒃ 
ᐊᑐᒃᑲᓐᓂᕈᓐᓇᕐᓂᒃ. 
 
ᐅᖃᖅᑏ, ᖁᕕᐊᓱᐃᓐᓇᐅᔭᖅᐳᖓ ᑕᐃᒪᐃᑦᑐᓂᒃ 
ᓴᖅᑭᔮᖅᑎᑦᑎᔪᒪᒐᑦᑕ ᓴᖅᑭᔮᖅᑎᓪᓗᒍᓗ ᓄᓇᕗᑦ 
ᑲᔾᔮᕐᓇᖅᑐᐊᓗᒃ ᐊᒻᒪ ᓄᓇᕗᒻᒥᐅᑦ 
ᐃᓕᓐᓂᐊᖅᑎᓪᓗᑎᒃᑯᑦ.  
 
ᒪᓕᒐᓕᐅᖅᑎᐅᖃᑎᒃᑲ ᐃᓚᐅᓂᐊᖅᐳᑦ ᐊᒻᒪᓗ 

ᓂᕈᐊᖅᑎᖏᑦ ᑕᒪᑐᒪᓂ ᖁᕕᐊᓲᑎᖃᖅᑎᓪᓗᑕ. 
ᓄᓇᕗᑦ ᓂᕐᔪᑏᓪᓗ ᐆᒪᑦᑎᐊᕐᓕᑦ ᓯᕗᓂᒃᓴᑦᑎᓐᓂ 
ᒪᑭᒪᑦᑎᐊᕐᓗᑎᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑐ 
ᑲᒪᒋᔭᖃᖅᑐᖅ ᓄᓇᕗᑦ 
ᕼᐃᓚᑦᑐᖅᕼᐊᕐᕕᒡᔪᐊᖁᑎᖏᓐᓂᒃ, ᒥᓂᔅᑐ ᓇᑦᓯᖅ. 

ᐃᖏᕐᕋᔭᕋᕐᓂᕐᒧᑦ ᐃᑭᐊᖅᑭᕕᒃ (ᓇᑦᓯᖅ) 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐅᑉᓗᒥ ᓇᖏᖅᓯᕗᖓ ᑖᓐᓇ 
ᓯᓚᑦᑐᖅᓴᕐᕕᒃᑯᓐᓄᑦ ᐃᑭᐊᖅᑭᕕᖓᓂ 
ᓴᖅᑭᑕᐅᕋᑖᕐᓂᑰᔪᖅ ᑕᒪᓐᓇ ᓄᓇᐅᑉ 
ᖃᓄᐃᓕᐅᕐᓂᕆᖃᑦᑕᖅᑕᖓ ᐃᓛᒃ 
ᖃᓄᐃᓕᖓᓂᕆᖃᑦᑕᖅᑕᖓᓂᒃ ᐊᖑᓇᓱᒋᐊᖅᑐᐃᑦ 
ᐅᔾᔨᖅᓱᓲᖑᖕᒪᑕ, ᓇᑭᑦ ᐊᓄᕆᖕᒪᖔᑦ ᑕᒪᒃᑯᐊᓗ 
ᐅᖃᓗᕋᐃᑦ ᐊᑐᖅᑕᐅᕙᓚᐅᖅᑐᐃᑦ 
ᐊᑐᖅᑕᐅᖃᑦᑕᖅᑐᑦ. ᓱᓕ ᓇᓗᓇᓐᖏᑦᑑᒐᓗᐊᖅ 
ᒫᓐᓇ ᐅᖃᐅᓯᕆᒐᓛᖕᓂᐊᕋᒃᑯ. ᐊᒻᒪ 
ᐅᖃᐅᓯᕆᓚᖓᔭᕋ ᑖᓐᓇ ᐅᖃᖅᑏ, 
ᓯᓚᑦᑐᖅᓴᕐᕕᒃᑯᑦ ᐸᓯᔭᐅᔪᒪᓐᖏᑦᑐᑦ 
ᐊᓯᐅᔪᖃᕐᓂᖅᐸᑦ ᐊᖑᓇᓱᒃᑐᒥᒃ, ᐊᖑᓇᓱᒃᑏᑦ. 
 
(ᑐᓵᔨᑎᒍᑦ) ᐅᖃᖅᑏ, ᐅᓪᓗᒥ ᓇᖏᖅᓯᕗᖓ 
ᑐᓴᖅᑎᑦᑎᔪᒪᓪᓗᖓ ᐊᓃᔮᕐᓂᖅ ᓄᓇᒥ 
ᐊᑐᑦᑎᐊᕐᓂᖅ ᐊᒻᒪᓗ ᖃᕋᓴᐅᔭᐅᑉ 
ᐃᑭᐊᖅᑭᕕᒃᑰᖅᑎᑦᑎᓂᐊᖅᑐᑦ ᓯᓚᑦᑐᖅᓴᕐᕕᒃᑯᑦ. 
ᑖᒃᑯᑎᒎᓇᖅ ᐃᓚᖏᑦ ᑕᐃᒃᑯᐊ ᖃᐅᔨᒪᔮᕆᔭᐅᔪᑦ 
ᐊᑐᖅᑕᐅᖃᑦᑕᖅᓯᒪᔪᓪᓗ ᑕᕝᕘᓈᖅᑎᑕᐅᓂᐊᖅᑐᑦ 
ᐊᐅᓪᓚᖅᓯᒪᓂᐊᕐᓗᓂ ᓄᓇᑐᐃᓐᓇᕐᒥ ᐅᐱᕐᖔᒃᑯᑦ 
ᐅᑭᐅᒃᑯᓪᓗ.  
 
ᐃᓛᒃ ᑕᒫᓂ ᐊᖑᓇᓱᒃᑏᑦ ᐃᓅᒡᒍᖕᒪᑕ 
ᐅᐸᓗᖓᐃᖅᓯᒪᓐᖏᑐᐃᓐᓇᖅᖢᑎᒃ ᓯᓚ 

ᐊᓯᔾᔨᑲᓪᓚᒃᑐᐊᓘᖃᑦᑕᕐᒪᑦ. ᑖᒃᑯᐊ 
ᑕᓪᓕᒪᐃᓕᖅᓯᒪᔪᑦ ᐊᓄᕇᑦ, ᐊᐳᑎ, ᓯᑯ, 
ᐅᓪᓗᕆᐊᑦ ᐊᒻᒪᓗ ᑕᕝᕘᓈᖅᑐᑦ 
ᑐᓴᖅᑎᑕᐅᓂᐊᖅᑐᑦ ᐃᒡᓗᓕᐅᑉ ᐃᓐᓇᖁᑎᖏᑦᑕ 
ᓂᐱᖏᓐᓂᒃ. 
 
ᑖᒃᑯᐊ ᑕᑯᔭᑎᑦ ᐅᕗᓇ ᑖᒃᑯᓇᓐᖔᖅᑐᑦ ᐃᖃᓗᖕᓂ 
ᐅᓂᒃᑳᓂᒃ ᑎᑎᕋᖅᐸᓪᓕᐊᑎᓪᓗᒋᑦ ᐃᓐᓇᐃᓪᓗ 
ᐃᖅᑲᓇᐃᔭᖃᑎᖃᖃᑦᑕᓚᐅᖅᑐᑦ ᐃᒡᓗᓕᐅᑉ 
ᖃᐅᔨᓴᕐᕕᖓᓐᓂ ᐊᒻᒪᓗ 
ᐱᒋᐊᖅᑎᑕᐅᓚᐅᖅᓯᒪᓪᓗᓂ ᑕᒪᓐᓇ 1986-ᒥ ᓕᐊ 
ᐅᑕᐅᑉ ᑖᓐᓇ ᐊᐅᓚᔾᔭᒋᐊᖅᓯᒪᔭᖓ. ᐄ, 
ᐊᓐᖔᓪᓗᓂᓗ ᐃᒡᓗᓕᖕᒥᐅᑕᖅ. 
(ᑐᓵᔨᑎᒎᕈᓐᓃᖅᑐᖅ) ᑕᐃᓐᓇ ᑕᒪᓐᓇ 
ᐱᒋᐊᖅᑎᓐᓇᑯᒋᖕᒪᒍ, ᐅᖃᖅᑏ, 
ᖃᐅᔨᒪᒃᑲᓐᓂᕈᓐᓇᕐᓂᐊᖅᐳᒍᑦ ᖁᔭᓐᓇᒦᒃ.  
 
(ᑐᓵᔨᑎᒍᑦ) ᑕᕝᕘᓈᖅᑐᓄᑯᐊ ᐃᓇᖏᖅᓯᔾᔮᓐᖏᑦᑐᑦ 
ᐊᐅᓪᓚᖃᑦᑕᕐᓂᒃᑯᑦ ᐱᓕᒻᒪᒃᓯᒪᓂᖅ 
ᐊᐅᓪᓚᖃᑎᖃᖅᖢᓂ ᐱᓪᓚᒻᒪᒃᓯᒪᑦᑎᐊᖅᑐᓂᒃ 
ᐊᖑᓇᓱᒃᑎᓂᒃ. ᐅᑯᐊ ᑕᕝᕙᓃᑉᐳᑦ 
ᐅᔾᔨᖅᓱᑦᑎᐊᕐᓂᖅᓴᐅᓕᕈᓐᓇᕐᓂᐊᕋᕕᑦ 
ᐃᖏᕐᕋᓂᐊᕈᕕᑦ ᐊᐳᑎᒃᑯᑦ ᓯᑯᒃᑯᓪᓗ ᐊᒻᒪᓗ 
ᐃᖢᕐᕆᔮᕐᓂᖅᓴᐅᓂᐊᕋᕕᑦ 
ᐊᑦᑕᓇᓐᖏᓐᓂᖅᓴᐅᓂᐊᕐᒪᓪᓗ.  
 
ᑖᒃᑯᐊᖑᖅᑲᐅᑎᓪᓗᒋᑦ ᐃᑭᐊᖅᑭᕕᒃᑰᖅᑐᑦ ᐅᑯᐊ 
ᕿᕐᓕᖅᑑᒃᑯᖅᑎᑕᐅᓯᒪᖕᒥᔪᑦ ᓯᕗᓂᒃᓴᑦᑎᓐᓄᑦ 
ᐊᑐᖅᑕᐅᖃᑦᑕᕐᓂᐊᕐᒪᑕ ᖃᐅᔨᒪᔮᕆᔭᐅᓂᐊᕐᒪᑕ. 
(ᑐᓵᔨᑎᒎᕈᓐᓃᖅᑐᖅ) ᐃᖅᑲᐅᒪᔪᖓ ᐊᑖᑕᒐᓂᒃ 
ᐃᓚᐅᒐᔪᓚᐅᖅᓯᒪᒐᒪ ᐅᖃᖅᑏ, 
ᑕᑯᓴᐃᒐᔪᓚᐅᕐᒪᓂᓐᓇ ᒥᑭᒋᐊᕐᒥᓂᒃ 
ᐃᓚᐅᑎᑉᐸᓚᐅᖅᓯᒪᖕᒪᖓ. ᐊᑖᑕᒐᓄᑦ 
ᖃᓂᑦᑐᓪᓚᕆᐅᓚᐅᖅᓯᒪᕗᖓ.  
 
ᖃᑯᖅᑑᒑᖓᑦ ᐊᖏᕐᕋᐅᓕᕌᖓᓐᓄᒃ ᑕᒪᒃᑯᐊ 
ᖃᕆᑕᐅᔭᑯᓗᖕᓂᒃ ᐱᖃᖅᐸᓚᐅᖅᓯᒪᓐᖏᓐᓇᑦᑕ.  
ᑕᒪᒃᑯᐊ ᐅᖃᓗᕋᐃᑦ 

ᑕᑉᓰᑦᑐᓚᐅᖅᑳᖅᖢᓂᒋᑦ ᖃᓄᐃᓕᖓᖕᒪᖔᑕ 
ᐊᖏᕐᕋᕗᑦ ᑕᐃᒪ ᑕᑉᐹᓃᑦᑐᕙᓚᐅᖅᓯᒪᔪᖅ. 
ᐊᖏᕐᕋᐃᓐᓇᖃᑦᑕᓚᐅᖅᓯᒪᔪᒍᒃ ᐊᑖᑕᒐ 
ᐊᔪᓐᖏᑦᑑᓚᐅᖅᓯᒪᖕᒪᑦ ᑕᒪᒃᑯᐊ 
ᐃᓕᒐᓚᖕᓂᑯᒋᒐᒃᑭᑦ, ᐅᖃᖅᑏ.  
 
(ᑐᓵᔨᑎᒍᑦ) ᑖᒃᑯᐊᖑᑎᓪᓗᒋᑦ 
ᕿᓪᓕᖅᑐᒃᑰᖅᑎᑕᐅᓯᒪᔪᑦ ᐅᖃᓕᒫᒃᑲᓐᓂᕐᓂᐊᕋᒃᑭᑦ 
ᑐᑭᓯᐊᑦᑎᐊᕐᓂᐊᕋᔅᓯ.  
 
>>ᐃᒡᓚᖅᑐᑦ 
 
ᑖᒃᑯᐊᖑᑎᓪᓗᒋᑦ ᐃᑲᔫᑎᓪᓚᕆᐅᓂᐊᖅᑐᖅ 
ᓯᕗᓂᒃᓴᑦᑎᓐᓄᑦ ᖃᐅᔨᒪᔮᕆᔭᐅᓗᑎᒃ. ᐃᑭᐊᖅᑭᕕᒃ 
ᑖᓐᓇ ᐊᑐᖅᖢᒍ ᒐᕙᒪᒃᑯᑦ ᐊᖏᖅᓯᒪᑦᑎᐊᖅᐳᑦ 
ᑕᒪᒃᑯᐊ ᐱᓕᕆᐊᓐᖑᖅᑎᑕᐅᓯᒪᔪᓪᓗ ᐱᔨᑦᑎᕈᑏᓪᓗ 
ᐊᑑᑎᖃᑦᑎᐊᕈᓐᓇᕐᓂᖅᓴᐅᖕᒪᑕ ᐊᑐᕐᓗᒋᑦ ᐃᓄᐃᑦ 
ᖃᐅᔨᒪᔭᑐᖃᖏᑦ ᐊᒻᒪᓗ ᐅᒃᐱᕆᔭᖏᑦ 
ᓇᓗᓇᐃᔭᖅᑕᐅᓯᒪᓂᖏᑦ ᐃᓅᓂᕗᒃᑯᑦ ᑐᕌᖅᑕᕗᑦ 
ᐃᓗᐊᓂ. 
 
ᐅᖃᖅᑏ, ᐊᐱᕆᕙᒃᑲ ᓯᓚᑦᑐᖅᓴᕐᕕᖁᑎᒃᑲ 
...ᒪᓕᒐᓕᐅᖅᑎᐅᖃᑎᒃᑲ...ᓯᓚᑦᑐᖅᓴᕐᕖᑦ.... 
 
>>ᐃᒡᓚᖅᑐᑦ 
 
...ᒪᓕᒐᓕᐅᖅᑎᐅᖃᑎᒃᑲ ᐊᑏ, ᖁᔭᓐᓇᒦᕐᓕᑦ 
ᑕᐃᒃᑯᓄᖓ ᖃᐅᔨᓴᓚᐅᖅᑐᓄᑦ 
ᐃᑭᐊᖅᑭᕕᒃᑰᖅᑎᑦᑎᓗᑎᒃ ᐊᒻᒪᓗ ᐱᓗᐊᑉᓗᒋᑦ 
ᐃᓐᓇᐃᑦ. ᖁᔭᓐᓇᒥᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᕼᐃᒃᕼᐊᖏᑦ. ᒥᓂᔅᑑᔪᖅ 
ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑐ ᕼᐃᒃᔅ. 

ᐱᕚᓪᓕᕆᐊᖅᑕᐅᓯᒪᔪᑦ ᓄᑕᕋᓛᓄᑦ ᐃᓪᓖᑦ 
(ᕼᐃᒃᖦ) 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᒃᑯᑦ): ᖁᔭᓐᓇᒦᒃ, 
ᐅᖃᖅᑏ, ᐱᕕᖃᕐᓂᕐᓂ ᓇᓗᓇᐃᔭᐃᔪᒪᔪᖓ  
ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ ᖃᓄᐃᓕᖓᖕᒪᖔᑦ.  
 
ᓄᓇᕗᒻᒥ ᓄᑕᕋᓛᓄᑦ ᑕᐃᒃᑯᐊ ᑲᑎᖅᓱᖅᑕᐅᓯᒪᔪᑦ 
ᐱᒋᐊᖅᑕᐅᓚᐅᖅᓯᒪᔪᑦ ᐊᒃᑐᕝᕙ 2016-ᒥ,  
ᐃᓅᓯᕗᒃᑯᑦ ᑖᒃᑯᐊ ᐊᑐᓚᐅᖅᓯᒪᔭᕗᑦ 
ᓴᓐᖏᒃᑎᑉᐹᓪᓕᖅᑎᑦᑎᓇᓱᒃᑐᑦ ᓱᕈᓯᑦᑎᓐᓂᒃ 
ᑲᒪᒋᕙᒃᑕᑦᑎᓐᓂᒃ.  
 
ᐊᒻᒪᓗ ᑖᒃᑯᐊᓕᒫᑦ ᐃᓅᓕᓵᖅᑐᑦ ᓄᓇᕗᒻᒥᐅᑦ 
ᐃᒡᓕᖅᑖᖅᑎᑕᐅᖃᑦᑕᓚᐅᖅᑐᑦ. ᐊᖓᔪᖅᑳᑦ 
ᐸᖅᑭᔨᖏᓪᓗ ᑕᕝᕗᖓ ᐃᓕᖃᓯᐅᑎᔪᒥᓇᖅᐳᑦ, 
ᐊᒻᒪᓗ ᑕᐃᒃᑯᐊ ᐃᒡᓖᑦ ᑐᓂᐅᖅᑲᖅᑕᐅᓕᕌᖓᑕ 
ᐋᓐᓂᐊᖅᓯᐅᖅᑎᑦ ᐃᕐᓂᓱᒃᓰᔩᓪᓗ 
ᐃᓕᓐᓂᐊᖅᑎᑦᑎᑲᐃᓐᓇᖃᑦᑕᖅᑐᑦ ᐊᖓᔪᖅᑳᓂᒃ 
ᐸᖅᑭᔨᓂᒡᓗ.  
 
ᓄᓇᓕᖕᓂ ᐊᒃᓱᐊᓗᒃ ᑕᒪᓐᓇ ᐱᐅᒋᔭᐅᓚᐅᖅᑐᖅ 
ᐊᒻᒪᓗ ᖁᕕᐊᒋᔭᐅᓚᐅᖅᖢᓂ ᐃᒡᓕᖅᑖᖅᑎᑕᐅᒐᒥᒃ 
ᓄᑕᕋᓛᖅᓯᐅᑎᓂᒡᓗ ᑐᓂᐅᖅᑲᖅᑕᐅᒐᒥᒃ. 2018-ᒥ 
ᑕᒪᓐᓇ ᖃᐅᔨᓴᓚᐅᖅᓯᒪᔭᒍᑦ ᑖᒃᑯᓂᖓ 
ᐱᓕᕆᐊᖃᖃᑦᑕᖅᑐᕕᓂᕐᓂᒃ ᐊᒻᒪᓗ ᓯᕗᓪᓕᖅᐹᒥᒃ 
ᐊᕐᕌᒍᒥ ᑕᒫᓂ 600-ᓂᒃ ᐃᒡᓕᓂᒃ 
ᑐᓂᐅᖅᑲᐃᓚᐅᖅᑐᒍᑦ ᐊᒻᒪᓗ 
ᐃᑲᔪᖅᓱᖅᑕᐅᑦᑎᐊᓚᐅᖅᖢᓂ ᑕᒪᓐᓇ 
ᐱᓕᕆᐊᕆᑎᓪᓗᑎᒃᑯᑦ. ᐃᕐᓂᓱᒃᓰᔩᑦ ᑕᐃᒪᐃᑦᑐᓂᒃ 
ᑕᑯᒃᑲᓐᓂᕈᒪᔭᕗᑦ ᐊᑑᑎᓕᓪᓚᕆᐊᓘᓚᐅᕐᒪᒡᒎᖅ.  
 
ᐊᒻᒪᓗ 2018-19-ᒥ, 1,000 ᐃᒡᓖᑦ 
ᑐᓂᐅᖅᑲᖅᑕᐅᓚᐅᖅᑐᑦ. ᑖᓐᓇ ᐱᖓᓱᓄᑦ 
ᐊᕐᕌᒍᓄᑦ ᐊᑐᒃᑲᓐᓂᕐᓂᐊᖅᑐ ᒫᔾᔨ 31,  
2022-ᖑᕋᓱᖕᓂᖓᓂ. ᓄᑕᕋᓛᑦ ᐃᒡᓕᖏᑦ  
ᑎᑭᓵᕆᔪᒪᔭᓯ 

ᐋᓐᓂᐊᕕᖕᓂᑦ, ᐃᕐᓂᓱᒃᓰᕕᓂᒡᓗ ᐊᒻᒪᓗ ᓗᒃᑖᒥᓂᒃ 
ᑕᑯᔭᖅᑐᓕᕌᖓᒥᒃ ᐊᑎᓕᐅᕈᓐᓇᖅᖢᑎᒃ.  
 
ᑕᐃᒪ ᐅᓄᖅᓯᒃᑲᓐᓂᖁᒍᒪᔭᕗᑦ 
ᐱᐅᓯᒋᐊᓪᓗᑎᒃᑯᓪᓗ ᑕᒪᒃᑯᐊ ᓴᖅᑭᔮᖅᑐᑦ 
ᐊᓯᔾᔨᖅᑕᐅᓗᑎᒃ ᑎᑭᓴᐃᔾᔪᑏᑦ ᒪᑯᐊ ᓄᑕᕋᓛᕐᓄᑦ 
ᐊᑐᖅᑕᐅᕙᒃᑐᑦ ᐊᓪᓚᕈᔾᔭᒐᑦ ᐊᓯᖏᓪᓗ.  
 
ᑲᔪᓯᑦᑎᐊᕐᒪᑦ ᖁᕕᐊᒋᕙᕋ ᑖᓐᓇ 
ᐊᒃᓱᕉᑎᒋᔭᐅᓚᐅᕐᒪᑦ ᐋᓐᓂᐊᓯᐅᖅᑎᓄᑦ 
ᐃᕐᓂᓱᒃᓰᔨᓄᑦ ᐊᒻᒪ ᐋᓐᓂᐊᖃᕐᓇᖏᑦᑐᓕᕆᔨᒃᑯᑦ 
ᐃᖅᑲᓇᐃᔭᖅᑎᖏᓐᓄᑦ. ᖁᔭᓐᓇᒥᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᕼᐃᒃᕼᐊᖏᑦ. 
ᕼᐃᕗᓕᐅᖅᑎᐅᔪᖅ ᓄᓇᕘᑦᒥ, ᕼᐃᕗᓕᐅᖅᑎ 
ᓴᕕᑲᑖᖅ. 
 
ᐊᖓᔪᖅᑳᑉ ᐅᖃᐅᓯᖓ 243 - 5(2): ᑲᓇᑕᒥ 

ᓄᓇᖃᖅᑳᖅᑐᑦ ᓯᕗᓂᕆᓚᐅᖅᑕᖓᓄᑦ 
ᑕᖅᑭᒃ (ᓴᕕᑲᑖᖅ) 

 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ, 
ᐊᕐᕕᐊᕐᒥᐅᑦ ᑕᕝᕙᐅᓕᕐᒥᒐᒪ 
ᐅᑉᓗᒃᑰᑦᓯᐊᓕᕆᕙᕼᐃ. 
 
(ᑐᓵᔨᑎᒍᑦ) ᐅᖃᖅᑏ, ᓄᓇᖃᖅᑳᖅᓯᒪᔪᓄᑦ 
ᒥᓂᔅᑕᕆᔭᐅᓪᓗᖓ ᐅᓪᓗᒥ ᓇᖏᖅᓯᔪᖓ 
ᑐᓴᖅᑎᑦᑎᔪᒪᓪᓗᖓ ᑲᓇᑕᒥ ᓄᓇᖃᖅᑳᖅᓯᒪᔪᓄᑦ 
ᑕᖅᑭᒋᔭᐅᖕᒪᑦ ᔫᓐ ᐊᕐᕌᒍᑕᒫᖅ ᑕᐃᒪᓐᖓᓂᒃ 
2009-ᒥ ᓴᖅᑭᑕᐅᓚᐅᖅᓯᒪᔪᖅ.  
 
ᑲᓇᑕᒥ ᓄᓇᖃᖅᑳᖅᓯᒪᔪᑦ ᑕᖅᑭᕆᑎᓪᓗᒋᑦ 
ᑲᓇᑕᒥᐅᑕᐃᑦ ᐃᓕᓐᓂᐊᕈᓐᓇᖅᑐᑦ 
ᖃᓄᐃᑦᑑᖕᒪᖔᑦ ᑖᒃᑯᐊ ᓄᓇᖃᖅᑳᖅᓯᒪᔪᑦ  
ᐱᖅᑯᓯᑐᖃᖏᑦ ᐃᓕᖅᑯᓯᖏᑦ 

ᐅᖃᐅᓯᖏᑦ ᐊᒻᒪᓗ ᐃᓱᒪᒋᔪᓐᓃᕐᓂᖃᕆᐊᖃᕐᓂᕗᑦ. 
ᓄᓇᕘᒻᒥ ᑐᑭᓯᐅᒪᑦᑎᐊᕆᐊᖃᖅᑐᒍᑦ ᖃᓄᖅ 
ᐊᒃᑐᖅᑕᐅᓯᒪᓂᑦᑎᓐᓂᒃ 
ᖃᓗᓈᓐᖑᖅᑎᑕᐅᓇᓱᓚᐅᖅᑎᓪᓗᑕ 
ᐃᓕᓐᓂᐊᕆᐊᖅᑎᑕᐅᖃᑦᑕᓚᐅᖅᑎᓪᓗᒋᓪᓗ.  
 
ᐃᓄᐃᑦ ᐃᓚᒋᔭᐅᖃᑕᐅᓪᓚᕆᒃᑐᑦ 
ᓄᓇᖅᑲᖅᑳᖅᓯᒪᔪᓂᒃ ᑲᓇᑕᓕᒫᒥᑦ ᐊᒻᒪᓗ 
ᑲᓇᖕᓇᕐᒥ ᐱᖓᕐᓇᕐᒧᑦ ᐊᒻᒪᓗ ᑕᓯᐅᔭᕐᔪᐊᖅ 
ᑕᒪᒃᑭᖅᖢᒍ ᑕᐃᒪ ᖃᓪᓗᓈᑦ ᓄᓇᖓᓐᓂ 
ᐃᓄᒃᑕᖃᐅᓕᕐᒥᔪᖅ.  
 
ᓄᓇᕗᒻᒥᐅᑦ ᐆᒃᑑᑎᑦᑎᐊᖑᕗᑦ ᑲᔪᓯᑦᑎᐊᕐᒪᑕ 
ᐊᓯᔾᔨᖅᓴᕋᐃᒻᒪᑕ ᐱᕙᓪᓕᐊᖕᒪᑕᓗ. ᓄᓇᕗᒻᒥ 
ᐊᖏᕈᑖᑦ ᐊᖏᓂᖅᐹᖑᓪᓗᓂ ᐊᖏᕈᑕᐅᔪᖅ ᐊᒻᒪᓗ 
ᐱᐅᓂᖅᐹᖑᓪᓗᓂ ᐱᔪᒥᒃᓲᑕᓕᓲᖑᓪᓗᓂ ᑲᓇᑕᒥ 
ᐊᒻᒪᓗ ᓄᓇᕐᔪᐊᕐᒥ. 
 
ᐅᖃᖅᑏ, ᓄᓇᕗᒻᒥᐅᑦ ᐊᔭᐅᖅᑐᖅᐸᒃᑲ ᐱᖅᑯᓯᒥᓂᒃ 
ᐅᓂᒃᑲᐅᓯᖃᖃᑦᑕᖁᓪᓗᒋᑦ 
ᐊᑐᖃᑦᑕᖅᓯᒪᔭᕐᒥᖕᓂᓪᓗ ᔫᓂᒥ. ᓄᓇᕗᒥᐅᑦ 
ᑲᓇᑕᒥᐅᓕᒫᓪᓗ ᐊᑏ ᓈᓚᒡᓕᑦ 
ᐃᓚᒋᔭᐅᖃᑕᐅᓪᓚᕆᖕᒪᑦ ᑲᓇᑕᐅᑉ 
ᐱᕙᓪᓕᐊᓂᕆᓚᐅᖅᑕᖓᓂᒃ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒥᓂᔅᑑᔪᖅ 
ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᑉ ᐅᖃᐅᓯᖓ 244 - 5(2): ᐃᓄᒃᑐᑦ 

ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕈᑎᒃ (ᔪᐊᓇᓯ) 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᓇᑯᕐᒦᒃ, ᐅᖃᖅᑏ, 
ᐊᒻᒪᓗ ᐅᓐᓄᒃᑯᑦ ᓄᓇᕗᒥᐅᓕᒫᑦ, ᒪᓕᒐᓕᐅᖅᑏᑦ.  
 
ᐅᖃᖅᑏ, ᐃᓕᓐᓂᐊᕐᓂᓕᕆᔨᒃᑯᑦ ᐋᖅᑭᑦᓱᐃᒻᒪᑕ 

ᓄᓇᕗᒻᒥ ᓴᓇᐅᒐᕐᒥᒃ ᐃᓕᓐᓂᐊᖅᑎᑎᔾᔪᑎᑦᓴᒥᒃ  
ᐅᖃᐅᓯᕐᒧᑦ, ᐱᓗᐊᖅᑐᒥ ᐃᓄᒃᑐᑦ 
ᐅᖃᐅᓯᓕᕆᓂᕐᒧᑦ ᐃᓕᓐᓂᐊᕈᑎᒃᓴᓂᒃ. 
 
(ᑐᓵᔨᑎᒍᑦ) ᑖᒃᑯᐊ ᐅᖃᐅᓯᕆᓂᐊᕐᓗᑎᒃᑯ 
ᐃᓕᓐᓂᐊᖅᑐᓕᕆᔨᒃᑯᑦ ᐊᑕᐅᓯᐅᓐᖏᑦᑐᓂᒃ ᐃᓄᐃᑦ 
ᐅᖃᐅᓯᖓᓐᓂᒃ ᐱᔾᔪᑎᓕᖕᓂᒃ ᐋᖅᑭᒃᓯᓯᒪᔪᑦ,  
ᐃᓄᒃᑐᑦ ᓯᕗᓪᓕᐅᓗᓂ ᐱᒋᐊᓕᓵᖅᑐᓄᑦ 
ᖁᑦᑎᖕᓂᓕᒃ 6-ᓄᑦ ᐊᑐᖅᑕᐅᓂᐊᖅᑐᓂᒃ 
ᐆᒃᑐᕋᐅᑕᐅᓂᐊᖅᑐᑦ 2019-2020 ᐃᓕᓐᓂᐊᕐᓇᐅᑉ 
ᐊᕐᕌᒍᐊᓂ. ᐃᓄᒃᑎᑐᑦ ᐅᖃᐅᓯᖅ ᐊᒻᒪᓗ 
ᐊᓯᔾᔨᖅᐸᓪᓕᐊᓂᖓ ILA1-T ᐱᒋᐊᓕᓵᖅᑐᓂᒃ 6-ᒧᑦ 
ᑎᑭᓪᓗᒍ ᐱᔭᕇᖅᑕᐅᓂᐊᖅᑐᑦ ᐅᑭᐊᒃᓵᖅ. 
 
ᐃᓄᒃᑎᑐᑦ ᐅᖃᐅᓯᕐᒥᒃ ᐊᑐᕐᓗᓂ 
ᐃᓕᓐᓂᐊᕈᑎᒃᓴᐃᑦ ᐃᓕᓐᓂᐊᕐᕕᖕᓄᑦ 
ᐋᖅᑭᒃᓱᖅᑕᐅᕗᑦ ᐅᖃᐅᓯᕐᖓᐅᑎᖃᖅᑐᓄᑦ ᐃᓄᐃᑦ 
ᐅᖃᐅᓯᖓᓂᒃ. ILA1-T ᐊᑐᖅᑕᐅᓂᐊᖅᑐᓂᒃ 
ᐃᓕᓐᓂᐊᕐᕕᖕᓄᑦ. ᓱᓕ ᑕᐃᒃᑯᓄᖓ ᓄᓇᕗᒥ 
ᐅᖃᐅᓯᕐᖓᐅᑎᖃᖅᑐᓂᒃ ᓄᖑᑉᐸᓪᓕᐊᖁᓇᒍ 
ᐅᖃᐅᓯᖅᐳᑦ.  
 
ᑕᒪᑐᒪᓂ ᒫᑦᓯᐅᓚᐅᖅᑐᒥ ᐃᓕᓐᓂᐊᕈᑎᒃᓴᓂᒃ 
ᐱᓕᕆᔩᑦ ᐃᖃᓗᖕᓂ ᑲᑎᒪᓚᐅᖅᓯᒪᔪᑦ ᐃᓄᐃᑦ 
ᐅᖃᐅᓯᖏᓐᓂᒃ ᐱᔾᔪᑎᖃᖅᑐᑎᒃ ᐊᒻᒪᓗ ᑐᒡᓕᐊᓂᒃ 
ᐅᖃᐅᓯᐅᓪᓗᓂ.  
 
ᐅᖃᖅᑏ, ᑖᒃᑯᐊ ᐋᖅᑭᒃᓱᓚᐅᖅᓯᒪᔭᕗᑦ ᒪᕐᕉᖕᓂᒃ 
ᐅᖃᐅᓰᓐᓂᒃ ᐊᑐᕐᓗᑎᒃ ᐃᓕᓐᓂᐊᖅᑎᑦᑎᓂᖅ 
ᐱᔾᔪᑎᒋᓪᓗᒍ ᐃᑲᔪᕐᓗᒋᑦ ᐃᓕᓴᖅᑏᑦ ᐊᖓᔪᖅᑳᑦ 
ᓄᓇᖅᑲᑎᒌᓪᓗ ᐅᖃᕈᓐᓇᐃᓪᓕᐅᖅᑲᓯᒪᔪᑦ 
ᐅᖃᕐᖓᐅᑎᒥᖕᓂᒃ ᐊᒻᒪᓗ 
ᐅᖃᕆᐅᖅᓴᖅᑎᑉᐸᓪᓕᐊᓂᐊᖅᑐᑎᒃᑯᑦ. ᑕᒪᓐᓇ  
ᐃᓕᓐᓂᐊᕈᑎᒃᓴᖅ ᐃᓄᒃᑎᑐᑦ ᑎᑎᕋᕆᐅᖅᓴᕐᓂᕐᒧᑦ  

ᐊᑐᖅᑕᐅᓂᐊᕐᒥᔪᑦ ᖃᓪᓗᓈᑎᑐᑦ ᐅᐃᕖᑎᑐᓪᓗ 
ᐅᖃᐅᓯᕐᖓᐅᑎᓕᖕᓄᑦ. 
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑏ, ᑖᓐᓇ 2019-ᒥ 
ᓄᓇᕐᔪᐊᕐᒥ ᐃᓕᓴᕆᔭᐅᓯᒪᒻᒪᑦ ᐊᕐᕌᒍᒋᔭᐅᓪᓗᓂ 
ᓄᓇᖅᑳᖅᓯᒪᔪᑦ ᐅᖃᐅᓯᖏᓐᓄᑦ. ᐱᓕᕆᕕᑉᐳᑦ 
ᐃᑉᐱᒍᓱᒻᒪᕆᑉᐳᑦ ᓴᖅᑭᑦᑎᓚᐅᕐᓂᖏᓐᓂᒃ 
ᑖᑯᓂᓐᖓ ᐃᓄᒃᑑᖅᑐᓂᒃ 
ᐃᓕᓐᓂᐊᖅᑎᑦᑎᔾᔪᑎᑦᓴᓂᒃ ᐃᑲᔪᖅᑐᐃᓂᐊᕐᓗᑎᒃ 
ᒪᕐᕈᐃᓕᖓᔪᑎᒍᑦ ᐅᖃᐅᓯᒃᑯᑦ ᐃᓕᓐᓂᐊᕐᓂᕐᓂ 
ᓄᓇᕗᒻᒥ. ᐃᓚᓕᐅᔾᔨᓂᒃᑯᑦ ᐊᐃᑉᐸᖓᓂᒃ 
ᐅᖃᐅᓯᒃᑯᑦ ᐃᓕᓐᓂᐊᖅᑎᑎᔾᔪᑎᑦᓴᓂᒃ ᑕᒪᑐᒪᓂ 
ᐱᓕᕆᐊᕐᒥ ᐱᓕᕆᕕᒐ ᐃᑲᔪᖅᑐᐃᔪᖅ 
ᓄᓇᕗᒻᒥᐅᓕᒫᓂᒃ ᓴᓐᖏᑦᑎᒋᐊᖅᓯᓂᕐᒥᒃ 
ᐅᑎᖅᑎᑦᓯᓂᕐᒥᓪᓗ ᐅᖅᑲᕆᑦᑑᑦᓯᐊᕐᓂᕐᒥᓪᓗ 
ᐃᓄᒃᑐᑦ ᐅᖃᐅᓯᓕᕆᓂᕐᒥᒃ. 
 
(ᑐᓵᔨᑎᒍᑦ) ᐅᖃᖅᑏ, ᑐᒡᓕᐊᓂᒃ ᑖᒃᑯᐊ 
ᐱᔭᕆᐊᑭᒡᓕᑎᑦᑎᔩᑦ ᑲᑎᒪᒃᑲᓐᓂᕐᓂᐊᖅᑐᑦ 
ᑕᒪᑐᒪᓂ ᐊᐅᔭᖅ ᑭᒡᒐᖅᑐᐃᔨᖃᐅᕐᓗᑎᑦ ᐃᓄᐃᑦ 
ᐅᖃᐅᓯᖏᓐᓂᒃ ᑕᐃᒎᓯᓕᐅᖅᑎᓃᖔᖅᑐᓂᒃ 
ᐃᓕᖅᑯᓯᓕᕆᔨᒃᑯᑦ ᐱᓕᕆᕝᕕᐊ ᐊᒻᒪᓗ 
ᐃᑲᔪᖅᑐᖅᑕᐅᓗᑎᒃ ᐃᓄᒃᑎᑐᑦ ᐅᖃᓕᒻᒪᒃᓯᒪᔪᓂᒃ.  
 
ᓂᕆᐅᒃᐳᖓ ᑖᒃᑯᐊ ᐃᓕᓐᓂᐊᕈᑎᒃᓴᐃᑦ 
ᐱᔭᕇᖅᑕᐅᓂᐊᕐᒪᑕ ᐱᕐᔪᐊᕉᓘᖕᒪᑕᓗ ᓄᓇᕗᒻᒥᐅᑦ 
ᐊᒻᒪᓗ ᓴᐳᒻᒥᐅᓴᖅᓯᓯᒪᓪᓗᑎᒃ ᐃᓄᐃᑦ 
ᐅᖃᐅᓯᖓᓐᓂᒃ ᐊᒻᒪ ᒪᕐᕈᐃᓂᒃ ᐅᖃᐅᓰᖕᓂᒃ 
ᐊᑐᕐᓗᓂ ᐃᓕᓐᓂᐊᖅᑎᑦᑎᖃᑦᑕᕐᓂᖅ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. 
ᒥᓂᔅᑑᓚᐅᑲᒃᑐᖅ ᒪᓕᒐᓕᕆᓂᕐᒧᑦ, ᒥᓂᔅᑐ 
ᐊᕿᐊᕈᖅ. 
 
ᐊᖓᔪᖅᑳᑉ ᐅᖃᐅᓯᖓ 245 - 5(2): 

ᐃᓕᓴᖅᓯᓂᖅ ᐱᓕᕆᖃᑕᐅᔪᓄᑦ 
ᒪᒥᓴᐃᓂᕐᒧᑦ ᐃᖅᑲᖅᑐᐃᔪᓕᕆᔾᔪᑎᒥ 
(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑏ. (ᑐᓵᔨᑎᒍᑦ) ᑕᐃᒪ 
ᒪᓕᒐᓕᐅᖅᑎᐅᖃᑎᖃᒐ ᐅᖃᔪᒻᒪᑦ  

ᐅᑭᐊᔅᓵᖑᑎᓪᓗᒍ ᐄᐳᕈᓪ 1, 2019-ᒥ ᑖᒃᑯᐊ 
ᒪᓕᒐᓕᕆᔨᒃᑯᑦ ᓴᖅᑮᓚᐅᕐᖓᑕ ᐱᖓᔪᒋᔭᖓᓂᒃ 
ᐃᖅᑲᖅᑐᐃᔪᓕᕆᓂᕐᒧᑦ ᐆᑦᑐᕋᐅᑕᐅᓂᐊᖅᑐᒥᒃ 
ᐃᖃᓗᒃᑑᑦᑎᐊᕐᒥ. 
 
ᐅᖃᖅᑏ, ᑕᒪᒃᑮᒃ ᑖᒃᑯᐊ ᐃᖅᑲᖅᑐᐃᕕᒃᑯᑦ 
ᐊᒻᒪᑦᑕᐅᖅ ᐃᖅᑲᖅᑐᐃᔨᕋᓛᒃᑯᑦ ᓴᖅᑭᔮᖃᑦᑕᕐᖓᑕ  
ᓄᓇᕗᒻᒥ. ᑕᑯᖃᑦᑕᖅᓯᒪᔪᒍᑦ ᓇᒻᒥᓂᖅ 
ᑐᓴᖃᑦᑕᖅᑐᑕᓗ ᓄᓇᕗᒻᒥᐅᑕᕐᓂᒃ 
ᐊᓪᓗᐃᓯᒪᔪᖃᕐᖓᑕ ᐃᖅᑲᖅᑐᐃᔪᓕᕆᓂᕐᒥ 
ᒪᓕᒐᓕᕆᓂᕐᒥ. ᑖᓐᓇ ᒪᒥᓴᐃᓂᒃᑯᑦ 
ᐃᖅᑲᖅᑐᐃᔪᓕᕆᓂᖅ ᓄᓇᓕᓐᓂ ᑐᓐᖓᕕᖃᕐᓗᓂ 
ᐋᖅᑭᑦᑕᐅᓯᒪᔪᖅ ᑕᐃᒃᑯᓄᖓ ᖁᐊᖅᓵᖅᓯᒪᔪᓄᑦ 
ᐊᔅᓱᕈᕐᓂᒃᑯᑦ ᐅᕝᕙᓘᓐᓃᑦ ᐃᓱᒪᒃᑯᑦ 
ᐊᔅᓱᕈᕈᑎᖃᖅᓯᒪᔪᐃᑦ ᐊᔪᓕᕈᑎᖃᖅᓯᒪᔪᓄᓪᓗ 
ᑐᕌᖓᓂᐊᕐᓗᑎᒃ. ᑕᐃᒫᒃ 
ᐃᓛᒃᑰᖓᒋᐊᖃᖅᑎᑕᐅᓱᒋᒐᑦᑎᒍᑦ ᑕᒪᒃᑯᐊ ᑕᐃᒫᒃ 
ᑲᒪᒋᔭᐅᔭᕆᐊᓖᑦ.  
 
ᑕᒪᓐᓇ ᒪᒥᓴᐃᕈᔪᓐᓂᒃᑯᑦ ᐃᖅᑲᖅᑐᐃᔪᓕᕆᓂᖅ 
ᑲᒪᒋᔭᐅᖃᑦᑕᖅᑐᖅ ᐸᓖᓯᒃᑯᓐᓄᑦ 
ᑐᓂᔭᐅᖃᑦᑕᖅᑐᐃᑦ ᑖᒃᑯᓄᖓ 
ᐃᖅᑲᖅᑐᕋᖅᓴᕈᖅᑎᑕᐅᓚᐅᖅᑎᓐᓇᒋᑦ ᐊᒻᒪᓗ 
ᐃᖅᑲᖅᑐᐃᕕᒻᒥ ᐸᓯᑦᑎᔨᒃᑯᑦ ᐃᑲᔪᖅᑏᓪᓗ ᑕᒪᐅᖓ 
ᓴᖑᑎᑦᑎᖔᕈᓐᓇᖃᑦᑕᖅᓯᒪᔪᑦ. ᐄᐳᕈᓪ 1-ᒥᓂᒃ 
ᒪᕐᕉᒃ ᑕᕝᕗᖓ ᓴᖑᑎᑕᐅᒌᖅᓯᒪᓕᖅᑰᒃ.  
 
ᐅᖃᖅᑏ, ᑕᒪᓐᓇ ᐱᓕᕆᐊᖑᓂᖓ 
ᐊᑐᓕᖅᑎᑕᐅᓂᖓᓗ 
ᓴᖅᑭᖅᑕᐅᒍᓐᓇᕋᔭᓚᐅᓐᖏᑦᑐᑦ 
ᐃᑲᔪᖅᓯᖅᑕᐅᓚᐅᓐᖏᑉᐸᑕ 
ᑲᑐᔾᔨᖃᑎᖃᓚᐅᓐᖏᑉᐸᑕ ᓄᓇᓕᓐᓂ ᐊᒻᒪᓗ 
ᑕᐃᒃᑯᓂᖓ ᑲᑐᔾᔨᖃᑎᒋᔭᑦᑎᓐᓂ ᐃᖃᓗᒃᑑᑦᑎᐊᕐᒥ 
ᐃᓅᓯᖃᑦᑎᐊᖅᑐᓕᕆᔨᒃᑯᓐᓂ ᑲᑎᒪᔨᖏᓐᓂᑦ ᐊᒻᒪ 
ᐸᓖᓯᒃᑯᓐᓂᒃ, ᐸᓯᑦᑎᔨᒃᑯᓐᓂᒃ ᑲᓇᑕᒥ, ᐊᒻᒪᑦᑕᐅᖅ 
ᒪᓕᒐᕐᓂᐊᖅᑐᓕᕆᔨᒃᑯᓐᓂ ᓄᓇᕘᒥ ᐊᒻᒪ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ ᐊᒻᒪ 
ᑭᖑᓪᓕᖅᐹᕆᓇᒋᑦ ᐃᓕᖅᑯᓯᓕᕆᔨᕗᑦ 
ᐃᓐᓇᑐᖃᓕᕆᔨᕗᑦ ᐅᖃᐅᔾᔨᒋᐊᖅᑏᑦ ᐃᓐᓇᑐᖃᐃᑦ. 
 
ᑖᓐᓇ ᐃᓚᓕᐅᑎᓯᒪᔪᑦ ᑐᕌᖅᑕᕗᒻᒧᑦ, 
ᓯᕗᓪᓕᐅᑎᑦᑎᓂᕐᒧᑦ ᐃᓅᓯᕗᒻᒥ. ᑕᐃᒫᒃ 
ᐊᓯᐊᒎᕐᕕᖃᖅᑎᑦᑎᓐᖏᑦᑐᖅ 
ᖃᓄᐃᓐᖏᑦᑎᐊᖅᑎᒐᓱᓪᓗᒋᑦ ᐃᓄᖁᑎᕗᑦ  
ᐃᑲᔪᕆᐊᖃᕋᑦᑎᒍᑦ. ᑕᐃᒫᒃ ᑕᕝᕙ 

ᑲᔪᓯᑦᑎᐊᕈᒪᓂᐊᖅᑯᒍᑦ ᑲᑐᔾᔨᖃᑎᖃᐃᓐᓇᕐᓗᑕ 
ᓄᓇᓕᓐᓂ ᐊᓯᖏᓐᓂᓪᓗ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒥᓂᔅᑕᐃᑦ ᐅᖃᐅᓯᒃᓴᖏᑦ. ᒪᓕᒐᓕᐅᖅᑏᑦ 
ᐅᖃᐅᓯᒃᓴᖏᑦ. ᒪᓕᒐᓕᐅᖅᑎ ᑕᓯᐅᔭᕐᔪᐊᕐᒧᑦ, 
ᒪᓕᒐᓕᐅᖅᑎ ᕋᒻᐴᑦ. 
 
ᑲᑎᒪᔾᔪᑎᒃᓴᖅ 3: ᒪᓕᒐᓕᐅᖅᑏᑦ ᐅᖃᐅᓯᖏᑦ 

 
ᒪᓕᒐᓕᐅᖅᑎᐅᑉ ᐅᖃᐅᓯᖓ 368 - 5(2): 

ᐱᒃᑯᒋᔭᐅᓂᖏᑦ ᓴᓂᑭᓗᐊᕐᒥᐅᑦ ᓄᓇᕗᑦ 
ᓯᕗᓂᒃᓴᒥ ᐃᓕᓐᓂᐊᖅᑏᑦ (ᕋᒻᐴᑦ) 

 
ᕋᒻᐴᑦ (ᑐᓵᔨᑎᒍᑦ) ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑯᑦ 
ᓄᓇᕗᒻᒥᐅᑕᐃᑦ ᒪᓕᒐᓕᐅᖅᑏᓪᓗ.  
 
ᐅᓪᓗᒥ ᓂᑯᕕᑦᑐᖓ ᐅᖃᖅᑏ, ᒪᕐᕉᒃ ᐃᓕᓐᓂᐊᖅᑏᒃ 
ᐅᐱᒋᒍᒪᓪᓗᒋᒃ ᓴᓂᑭᓗᐊᕐᒥᐅᑖᒃ ᐃᓕᓐᓂᐊᖅᑏᒃ 
ᓄᓇᕗᑦ ᓯᕗᓂᒃᓴᒥ ᐃᓕᓐᓂᐊᖅᑕᖓᓂᒃ 
ᓯᕗᓪᓕᖅᐹᒥᒃ ᐊᕐᕌᒍᒥ ᐱᔭᕇᕈᓐᓇᕐᖓᑎᒃ. 
 
ᑕᐃᒪ ᒫᓐᓇ ᐃᔅᓯᕙᓂᖃᖅᑎᓪᓗᑕᐃᓛᒃ ᐅᕙᓂ 
ᐊᒥᓱᑲᓪᓚᒻᒪᕆᐊᓗᐃᑦ ᓂᕈᐊᖅᑎᒋᓯᒪᔭᕗᑦ 
ᑎᑎᕋᖃᑦᑕᔪᒻᒪᑕ ᐃᑲᔪᖅᓰᓪᓗᑎᒃ ᓄᓇᕗᑦ 
ᓯᕗᓂᔅᓴᕗᒻᒥᒃ. ᖁᕕᐊᓇᓪᓚᕆᑦᑐᖅ ᒐᕙᒪᐅᑉ 
ᑖᔅᓱᒥᖓ ᑮᓇᐅᔭᖃᖅᑎᑎᒃᑲᓐᓂᕈᓐᓇᕐᖓᑕ.  
 
ᑖᒃᑯᐊ ᐅᐱᒋᒍᒪᕚᒃᑲᒃ ᔮᓂ ᐊᐅᓪᓚ, ᐊᒻᒪ ᔮᓂ ᓴᐸ-
ᑯᑭᒃ. ᐱᔭᕇᕈᓐᓇᓚᐅᕐᖓᑎᒃ ᓯᕗᓪᓕᖅᐹᖓᓂ 
ᐊᕐᕌᒍᖓᓂ ᓄᓇᕗᑦ ᓯᕗᓂᒃᓴᕗᒻᒥ 
ᐃᓕᓐᓂᐊᖅᑐᑎᒃ. 
 
ᐅᖃᖅᑏ, ᑕᐃᒫᒃ ᐱᖃᑕᐅᒍᓐᓇᖅᑐᑎᒃ 
ᐃᑲᔪᖅᓯᑕᐅᓪᓗᑎᒃ ᐊᐅᓪᓚᖅᓯᒪᒐᓗᐊᖅᑎᓪᓗᒋᒃ 
ᐊᖏᕐᕋᒥᓂᒃ ᐃᓕᑉᐸᓕᐊᓪᓗᑎᓪᓗ 
ᓄᐊᑦᑎᕙᓪᓕᐊᓪᓗᑎᒃ ᐱᔭᕇᕈᑎᔅᓴᒥᓂᒃ. ᑕᐃᒫᒃ 
ᑕᕝᕙ ᓄᓇᕗᒻᒥᐅᑕᐅᓂᕐᒥᓂᓪᓗ 
ᓴᓐᖏᓕᕐᔫᒥᑎᑕᐅᓪᓗᑎᒃ  
ᖃᐅᔨᒪᓕᕐᔫᒥᑎᑕᐅᓪᓗᑎᓪᓗ 

ᓯᕗᓂᑦᑎᓐᓄᑦ ᐃᑲᔫᑎᖃᓪᓚᕆᓐᓂᐊᖅᑐᖅ ᓄᓇᕗᒻᒥ 
ᐃᓅᓱᑦᑐᓂᒃ.  
 
ᑕᐃᒫᒃ ᐱᔭᕇᖅᑎᓪᓗᒋᑦ ᑭᖑᓪᓕᕐᒧᑦ  
ᐊᓪᓗᕆᐊᕐᓂᑦᑎᐊᕚᓘᔪᖅ. 
 
ᑕᕝᕙ ᐅᐱᒋᕚᒃᑲᒃ ᑖᒃᑯᐊᒃ 
ᓴᐱᓕᕈᓐᓇᖃᑦᑕᓚᐅᓐᖏᒻᒪᑎᒃ. ᑲᔪᖏᖅᓴᖃᒃᑲᓗ 
ᓄᓇᕗᒻᒥᐅᑕᓕᒫᑦᑎᐊᓪᓗ ᒪᒃᑯᒃᑐᐃᑦ 
ᐃᓕᓐᓂᐊᑲᓐᓂᕈᒪᔪᐃᑦ ᓴᐱᓕᖅᑕᐃᓕᒋᔅᓯ 
ᐊᔅᓱᕈᐃᓐᓇᕆᔅᓯᓗ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐅᖅᓱᖅᑑᕐᒧᑦ ᒪᓕᒐᓕᐅᖅᑎ ᐋᖁᐊᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 369 - 5(2): 

ᐱᒃᑯᒋᔭᐅᓂᖏᑦ ᐃᓱᓕᒃᓯᔪᐃᑦ (ᐋᖁᐊᖅ) 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᓐᓄᓴᒃᑯᑦ ᐅᖅᓱᖅᑑᕐᒥᐅᑕᐃᑦ.  
 
ᐅᖃᖅᑏ, ᐅᓪᓗᒥ ᓂᑯᕕᑦᑐᖓ ᐅᐱᒋᔪᒪᓪᓗᒋᑦ 
ᑕᕝᕙᓂ ᐊᕐᕋᒍᑦᑎᓐᓂ ᐱᔭᕇᕐᓂᐅᓴᔪᑯᓗᐃᑦ 
ᐅᖅᓱᖅᑑᑉ ᓄᓇᓕᖓᓂ ᐃᓕᓐᓂᐊᖅᑕᖓᓂᒃ 
ᐱᔭᕇᕐᓂᐅᓴᔪᑦ. 
 
ᐅᖃᖅᑏ, ᑕᐃᒪ ᐱᔭᕇᕐᓂᖃᖅᑎᑕᐅᓚᐅᕐᖓᑕ 
ᕿᑭᖅᑕᕐ ᐃᓕᕼᐊᕕᒃ ᐃᓕᓐᓂᐊᕐᕕᖓᓂ ᒫᓐᓇ 
ᑕᓪᓕᕐᒥᐅᓚᐅᖅᑐᒥ ᐅᓪᓗᑐᐃᓐᓇᐅᓚᐅᖅᑐᒥ. 
ᖁᔭᓕᒍᒪᒻᒥᔪᖓᑦᑕᐅᖅ ᐅᖅᓱᖅᑑᕐᒥᐅᓕᒫᑦᑎᐊᓂᒃ 
ᖃᐃᒍᓐᓇᓚᐅᖅᑐᓂᒃ ᑕᐃᑯᖓ 
ᐅᐱᒍᓱᒋᐊᖅᑐᑎᓪᓗᑕ, ᐅᐱᒍᓱᖃᑕᐅᓚᐅᕐᖓᑕ 
ᐃᑲᔪᖅᓰᖃᑕᐅᓪᓗᑎᓪᓗ ᑕᕝᕙᓂ ᐊᕐᕌᒍᑦᑎᓐᓂ 
ᐱᔭᕇᖅᑐᓂᒃ. 
 
ᐅᖃᖅᑏ, ᑕᕝᕙᓂ ᐊᕐᕌᒍᑦᑎᓐᓂ ᐱᔭᕇᖅᑐᑦ  
ᐅᕝᕙᐅᕗᑦ:  
 
• ᐆᕈᓪ ᕼᐊᑦᑲᐃᑦᑐᖅ-ᐋᖁᐊᖅ;  
• ᐄᑕᓐ ᐊᕕᓐᖓᕐᔪᐊᖅ-ᐋᖁᐊᖅ;  
• ᒪᓕᓴ ᐊᕐᓈᓗᒃ ᐊᕐᕕᒃ;  
• ᑕᒪᐅᕋ ᐳᔪᐊᖅ ᐃᖃᓕᒃ;  

• ᑰᑎ ᐊᕐᓇᔭᒃ ᖁᕐᕕᒃ;  
• ᒪᐃᑯ ᐊᒥᑯᖅ ᒪᕆᒃ;  
• ᑖᓂ ᓂᑉᑕᔪᖅ ᓇᓗᖏᐊᖅ;  
• ᐃᐅᓪᕙᓐ ᐸᓚ ᐆᒐᖅ;  
• ᒪᐃᔭ ᕿᓪᓚᖅ ᐳᐊᑐ;  
• ᔪᐊᑕᓐ ᐃᕼᐅᐊᒻᓈᖅ ᕼᐃᓕᐅᕐ ᑕᑭᕈᖅ;  
• ᕗᕋᐃᑎ ᐸᓂᐊᖅ ᑐᖏᓕᒃ; ᐊᒻᒪᓗ  
• ᓲᔾ ᐊᓕᑲᒻᒥᒃ ᑕᖅᑐ. 

ᐅᖃᖅᑏ, ᐅᖃᔾᔮᓲᖑᒐᑦᑕ ᑕᒪᓐᓇ ᐱᔭᕇᕐᓂᖅ 
ᓯᕗᓪᓕᑐᐃᓐᓇᐅᒻᒪᑦ ᐊᓪᓗᕆᐊᖅᑐᑎᒃ ᐃᓅᓯᓕᒫᖅ 
ᐃᓕᓴᓂᕐᒧᑦ. ᐄ, ᑖᒃᑯᐊ ᐱᔭᕇᖅᑐᖁᑎᓕᒫᑦᑎᐊᕗᑦ 
ᓯᕗᓂᔅᓴᖃᑦᑎᐊᖁᕙᒃᑲ ᐱᐅᔪᐊᓗᒻᒥᒃ.  
 
ᐊᒻᒪᓗᑦᑕᐅᖅ ᐃᓚᒍᓐᓇᕈᒃᑯ, ᐃᓕᓴᐃᔨᕗᑦ 
ᐃᑲᔪᕐᓂᓐᖏᑉᐸᑕ ᑕᒪᐅᖔᓗᒃ 
ᑎᑭᐅᑎᒍᓐᓇᕋᔭᓚᐅᓐᖏᒻᒪᑕ ᐊᒻᒪᑦᑕᐅᖅ 
ᐅᐱᒋᒍᒪᒋᕙᒃᑲ ᐊᑯᓂ ᐃᖅᑲᓇᐃᔭᖅᓯᒪᔪᐃᑦ 
ᐃᓕᓴᕆᔭᐅᓯᒪᒻᒪᑕ ᐱᖓᓱᑦ ᐃᓕᓴᐃᔩᑦ:  
 
• ᔫᓕᐊᑦ ᐅᔭᕋᐃᑦ ᖁᓕᓄᑦ ᐊᕐᕌᒍᓄᑦ;  
• ᐋᓂ ᐋᖁᐊᖅ 15-ᓐᓄᑦ ᐊᕐᕌᒍᓄᑦ; ᐊᒻᒪ  
• ᐹᓪ ᓱᐱᐊᐃᑐᓪ ᖁᓕᓄᑦ ᐊᕐᕌᒍᓄᑦ. 

ᐊᒻᒪ ᒪᓕᒐᓕᐅᖅᑎᐅᖃᑎᓕᒫᑦᑎᐊᒃᑲ 
ᐅᐱᒍᓱᖃᑎᒋᒍᒪᕙᒃᑲ ᑕᐃᒃᑯᓂᖓ 
ᐱᔭᕇᖅᓯᒪᔭᑯᓗᖏᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 370 - 5(2): 

ᐱᓕᕆᐊᖃᕐᓂᖅ ᐃᓕᓐᓂᐊᖅᑐᓕᕆᓂᕐᒥᒃ 
(ᖃᐃᕐᓂᖅ) 

ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑏ. ᐅᓪᓗᒃᑯᑦ 
ᐊᒥᑦᑐᕐᒥᐅᑕᐅᖃᑎᒃᑲ.  
 
ᐅᓪᓗᒥ ᓂᑯᕕᔾᔪᑎᖃᖅᑐᖓ ᑕᒪᓐᓇ 
ᐃᓕᓐᓂᐊᖅᑐᓕᕆᓂᖅ 
ᓂᕈᐊᒐᒃᓴᐅᓇᓱᒃᑎᓪᓗᖓᑦᑕᐅᖅ ᑕᒪᓐᓇ 
ᐊᒃᓱᕈᐊᕆᔪᒪᓚᐅᖅᓯᒪᒐᒃᑯ ᐃᓕᓐᓂᐊᖅᑐᓕᕆᓂᖅ. 
ᑕᒪᒃᑯᐊ ᐃᓛᒃ ᐊᒃᓱᕈᕐᓇᖃᑦᑕᕐᒥᖕᒪᑦ 
ᐊᖓᔪᖅᑳᖑᓪᓗᓂᑦᑕᐅᖅ   

ᐃᓕᓐᓂᐊᖅᑐᖃᓕᖅᖢᓂ ᖁᕕᐊᓇᖃᑦᑕᖅᑐᖅ 
ᐅᓪᓛᒃᑯᑦ ᒪᑭᑦᑐᒪᔪᐊᓐᓅᒑᖓᒥᒃ 
ᐃᖢᐃᓪᓕᐅᕐᓇᖅᓯᓚᐅᖅᐸᒃᑭᓪᓗᓂ 
ᐊᖓᔪᖅᑳᖑᓪᓗᓂ.  
 
>>ᐃᒡᓚᖅᑐᑦ 
 
ᐊᒻᒪ ᐅᓇ ᖁᕕᐊᒋᖕᒥᔭᕋ ᑕᒪᓐᓇ 
ᐃᓱᓕᑦᑎᖃᑦᑕᖅᑐᐊᓐᓄᐃᑦ ᒪᒃᑯᒃᑐᓯᓗ 
ᐃᓱᓕᑦᑎᓪᓗᓯ ᐊᑏ ᐃᓕᓐᓂᐊᕐᓂᓯ 
ᐱᒋᐊᒃᑲᓐᓂᖃᑦᑕᕐᓂᐊᖅᐸᓯ. ᒐᕙᒪᒃᑯᑦ 
ᓴᖅᑭᑦᑎᒃᑲᓐᓂᓚᐅᕐᒪᑦ ᑖᔅᓱᒪᑉ ᑮᓇᐅᔭᕐᒥᒃ ᓄᓇᕗᑦ 
ᓯᕗᒻᒧᑦ ᐃᓕᓐᓂᐊᕆᐊᖃᖅᑕᖅᑐᓄᑦ ᑕᐅᓄᖓ 
ᐋᑐᕚᒧᑦ ᑕᒪᔾᔭ ᐱᕚᓪᓕᕈᑎᒃᓴᐅᔪᓐᓇᕐᒪᑦ. 
ᐃᓱᓕᑦᑎᒑᖓᔅᓯ ᐱᒋᐊᒃᑲᓐᓂᖃᑦᑕᕆᑦᑎ. ᑕᒪᓐᓇ 
ᐃᓱᓕᑦᑎᖃᑦᑕᕐᓂᕐᖏᓛᒃ ᐊᒻᒪ 
ᐃᓕᓐᓂᐊᖅᑐᓕᕆᓂᖅ ᐊᒥᓱᓄᑦᑕᐅᖅ 
ᐃᓱᒫᓘᑎᒋᔭᐅᖕᒥᖕᒪᑦ. 
 
ᐱᓗᐊᖅᑐᒥᒃ ᒪᒃᑯᐊ ᖄᖐᑕᐅᑐᐃᓐᓇᖃᑦᑕᖅᑐᐃᑦ 
ᐃᓕᓐᓂᐊᖅᑐᕈᑎᖏᓐᓂᒃ 
ᐊᑐᓗᐊᖅᑎᑕᐅᔪᓐᓃᖅᖢᑎᒃ 
ᖁᕝᕙᕆᐊᖅᑎᑕᐅᓪᓗᓂ ᐃᓕᓐᓂᐊᕐᓂᖓ. ᑕᒪᓐᓇ 
ᐅᕙᖓ ᑕᑯᓪᓗᒍᓕ ᓄᖅᑲᕆᐊᖃᕋᓱᒋᔭᕋ. 
ᓄᖅᑲᕐᓗᑎᒃ ᑕᒪᓐᓇ ᖁᑦᑎᓐᓂᓕᖕᓂ 9-ᒥ  
ᖁᑦᑎᓐᓂᓕᖕᓄᑦ 10-ᒧᐊᖅᑕᐅᑐᐃᓐᓇᕐᓗᓂ 
ᐃᓕᓐᓂᐊᕈᑖ ᒪᓕᒃᑕᐅᔪᓐᓃᕐᓗᓂ ᑕᒪᓐᓇ ᐊᒥᓱᓄᑦ 
ᐊᑲᐅᒋᔭᐅᓐᖏᒻᒪᑦ. 
 
ᐃᓕᓐᓂᐊᖃᑦᑕᖅᑎᓪᓗᑕ ᑕᒪᒃᑯᐊ ᐃᓕᓐᓂᐊᕈᑎᕗᑦ 
ᐄ, ᐱᐊᓂᒃᓯᒪᖃᑦᑕᕆᐊᖃᓚᐅᖅᑕᕗᑦ 
ᒪᓕᒃᑕᐅᓂᖅᓴᐅᓚᐅᖅᓯᒪᒐᓗᐊᕐᒪᑕᓕ ᑖᒃᑯᐊ 
ᑎᑎᕋᐅᓯᕆᖃᑦᑕᖅᑕᕗᑦ ᓈᓴᐅᓯᕆᓂᖃᑦᑕᖅᑕᕗᑦ 
ᐊᑐᖅᑕᐅᓂᖅᓴᐅᓗᐊᕋᓗᐊᕐᒪᑕ.  
 
ᑕᒪᓐᓇ ᐃᓕᓐᓂᐊᖅᑐᓕᕆᔨᒃᑯᓐᓂ 
ᑕᑯᔭᐅᑦᑎᐊᒃᑲᓐᓂᕆᐊᖃᓕᕋᓱᒋᔭᕋ ᑕᒪᒃᑯᐊ 
ᖄᖏᖅᑕᐅᑐᐃᓐᓇᖃᑦᑕᖅᑐᐃᑦ ᖃᓄᖅ, 
ᖃᓄᒃᑲᓐᓂᖅ ᐃᓕᓐᓂᐊᖅᑎᑕᐅᒃᑲᓐᓂᕈᓐᓇᖅᐹᑦ? 
 

ᑕᐃᒪᓕ, ᐅᖃᖅᑎᑦᑎᔩ, ᐊᐱᖅᓱᕐᓂᖃᕐᓂᐊᓕᕈᑦᑕ 
ᑕᒪᓐᓇ ᐊᐱᖅᓱᕐᓂᐊᖅᑕᕋ ᐃᓕᓐᓂᐊᖅᑐᓕᕆᔨᒃᑯᑦ 
ᒥᓂᔅᑐᐊᓄᑦ ᖃᓄᖅ ᖃᓄᖅᑑᒃᑲᓐᓕᕈᓐᓇᖅᐱᑕ? 
ᖃᓄᖅᑑᒃᑲᓐᓂᕈᓐᓇᖅᐱᓯᓗ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕋᕐᔪᐊᖅ, 
ᒪᓕᒐᓕᐅᖅᑎ ᒪᐃᓐ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 371 - 5(2): 

ᐱᓕᕆᐊᖃᕐᓂᖅ ᐃᒡᓗᓕᕆᔾᔪᑎᓂᑦ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ, ᐅᑉᓗᑦᓯᐊᖅ 
ᑎᑭᕋᕐᔪᐊᕐᒥᐅᑦ ᐊᕐᕕᐊᕐᒥᐅᑕᐅᑲᓗᐊᕐᓂᕈᑉᕼᐃ 
ᐅᑉᓗᑦᓯᐊᖅ. 
 
ᐅᖃᖅᑎᑦᓯᔩ, ᕼᐃᕗᓪᓕᖅᐸᐅᒑᒥ ᐅᓇ 
ᒪᓕᒐᓕᐅᖅᑎᕐᔪᐊᕆᔭᕗᑦ, ᒪᓕᒐᓕᐅᕐᕕᒡᔪᐊᕐᒥᒃ 
ᕼᐊᓐᑐ ᑐᑐ, ᐅᖃᐅᕼᐃᒃᕼᐊᕆᓚᐅᒑ 
ᐅᖃᓕᒫᕐᓂᐊᕋᒃᑯ ᒪᐃ 1-ᖑᓚᐅᖅᑐᒥᒃ. ᑕᐃᑲᓂ 
ᒪᓕᒐᓕᐅᕐᕕᕐᔪᐊᑉ ᐃᓗᐊᓂ 
ᕼᐃᕗᓕᖅᑎᕐᔪᐊᕆᔭᑉᑎᒻᓂ ᑲᓇᑕᒥ 
ᓯᕗᓕᖅᑎᕐᔪᐊᕆᔭᑉᑎᒻᓂ ᐊᐱᖅᑯᕼᐃᒃᕼᐊᖃᓚᐅᕐᒪᑦ. 
ᐅᖃᓕᒫᕐᓂᐊᕋᒃᑯ ᖃᑉᓗᓇᐅᔭᖅᑐᖅ. (ᑐᓵᔨᑎᒍᑦ) 
“ᒫᓐᓇᕈᓘᓚᐅᖅᑐᖅ ᑕᐃᒪ ᒐᕙᒪᒃᑯᑦ 
ᑮᓇᐅᔭᖃᖅᑎᑎᑦᑎᐊᖅᑐᐊᓘᓚᐅᕐᖓᑕ ᐃᓄᐃᑦ 
ᑕᐱᕇᑦ ᑲᓇᑕᒥ ᑲᒪᒋᔭᖃᕈᓐᓇᓂᐊᕐᖓᑕ ᐃᓄᓐᓄᑦ 
ᐃᓱᒫᓗᒋᔭᐅᕙᑦᑐᓂᒃ ᐃᒡᓗᓕᕆᓂᕐᒥᒃ, 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒥᓪᓗ ᑭᓯᐊᓂᓕ 
ᐊᒥᓲᓂᖅᐹᑦ ᐃᓄᖏᑦ ᑲᓇᑕᒥ ᓄᓇᕗᒻᒦᒻᒪᑕ. 
ᑕᐃᒃᑯᐊᓗ ᐸᕐᓇᐅᑎᓕᐊᖑᓯᒪᔪᓄᑦ  
ᐱᖃᑕᐅᑎᑕᐅᒍᓐᓇᕋᑎᑦ. ᓄᓇᕗᑦ ᒐᕙᒪᒃᑯᑦ 
ᒐᕙᒪᖓ ᐊᐅᓚᑦᑎᔨᐅᖃᑦᑕᖅᑐᑦ ᐱᔨᑦᑎᕋᐅᑎᓂᒃ 
ᐃᓄᐃᑦ ᑕᐱᕇᒃᓴᑦ ᑲᓇᑕᒥᐅᓐᖏᑦᑐᖅ. ᑕᒪᓐᓇ 
ᑐᑭᖃᓐᖏᓪᓚᕆᑦᑐᖅ ᐋᖅᑭᒃᓯᒪᔭᓯ.”  
 
(ᑐᓵᔨᑎᒎᕈᓐᓃᖅᑐᖅ) ᑖᓐᓇ 
ᐊᐱᖅᑯᕼᐃᒃᕼᐊᑦᓯᐊᕐᔫ’ᔭᕐᒪᑦ 
ᑐᑭᕼᐃᒃᑲᓐᓂᕈᐊᕐᓇᖅᖢᓂᓗ ᖃᓄᖅ 
ᐊᐅᓚᓂᖃᓕᕋᓗᐊᕐᒪᖔᑕ ᒐᕙᒪᑐᖃᒃᑯᑦ, ᑲᓇᑕᒥ 
ᒐᕙᒪᒃᑯᑦ. ᐃᒡᓗᓕᕆᓂᖅ ᐆᒃᑑᑎᒋᓗᒍ ᐅᓇ 
ᕼᐊᖅᑭᑎᑕᐅᓚᐅᖅᕼᐃᒪ’ᒪᑦ 

(ᑐᓵᔨᑎᒍᑦ) ᐃᓄᐃᑦ ᓄᓇᖓ ᐃᒡᓗᓕᕆᓂᕐᒧᑦ 
ᖃᓄᖅᑑᕈᑎ. (ᑐᓵᔨᑎᒎᕈᓐᓃᖅᑐᖅ) ᑖᒃᑯᐊ ᐃᓄᐃᑦ 
ᑕᐱᕇᑦ ᑲᓇᑕᒃᑯᐊ ᕼᐊᖅᑭᑎᓚᐅᒑᑦ. ᑭᕼᐃᐊᓂ 
ᐅᖃᓕᒫᖅᖢᒍ ᖃᓄᓪᓗᐊᕕᒃ ᐱᓐᖑᖅᑎᑕᐅᕐᓂᖅᐸᑕ 
ᑕᒪᒃᑯᐊ ᐃᓗᓪᓖᖁᑎᖏᑦ ᐱᓐᖑᖅᑎᑕᐅᓇᔭᖅᐸᑕ 
ᖃᓄᖅ ᓄᓇᕗᑉ ᐃᓗᐊᓂ ᖃᓄᐃᑦᑐᓂᒃ 
ᐱᑕᖃᓕᕋᔭ’ᒪᖔᑕ. ᐅᕙᒻᓄᑦ ᓇᓗᓇᕐᒪᑦ 
ᐅᖃᖅᑎᑦᓯᔩ.  
 
ᒪᕐᕉᖕᓂᓪᓘᕝᕙ (ᑐᓵᔨᑎᒍᑦ) 
ᐃᒡᓗᓕᕆᔨᕐᔪᐊᖃᕈᒫᓕᖅᐱᑕ (ᑐᓵᔨᑎᒎᕈᓐᓃᖅᑐᖅ) 
ᓄᓇᕗᑉ ᐃᓗᐊᓂ. ᐃᒡᓗᓕᕆᔨᕐᔪᐊᒃᑯᑦ 
ᐃᓚᒋᔭᐅᕌᓂᒃᕼᐃᒪᒐᓗᐊᖅᐹᑦ 
ᐸᕐᓇᐅᒐᓕᐊᓚᐅᖅᑎ’ᔪᒋᑦ ᑮᓇᐅᔭᕐᒥᓘᕝᕙ  
ᐃᒡᓗᓕᕆᔨᕐᔪᐊᒃᑯᑦ ᐊᕼᐃᕙᖅᕼᐃ 
ᐲᖅᕼᐃᕕᐅᑐᐃᓐᓇᕐᓗᑎᒃ 
ᐊᕼᐃᐊᓄᓐᖓᐅᑎᑕᐅᓂᐊᖅᐸᑦ? 
ᑐᑭᓯᕼᐃᐊᑦᓯᐊᓐᖏᒻᒥᒐᒪ ᐅᕙᑦᓯᐊᕈ ᐃᒡᓗᓕᕆᓂᐅᑉ 
ᒥᒃᕼᐋᓄᑦ ᐱᕕᖃᓕᕈᒪ, ᐅᖃᖅᑎᑦᓯᔩ, ᒥᓂᔅᑕ 
ᐊᐱᖅᕼᐅᕆᐊᕈᒫᒐᕋ. ᑐᑭᕼᐃᑦᓯᐊᒃᑲᓐᓂᕐᓂᓗᒡᓗᒍ 
ᑕᒪᓐᓇ ᖃᓄᖅ ᑐᑭᖃᕈᒪᕐᒪᖔᑦ 
ᐱᓐᖑᖅᑎᑕᐅᓐᓂᕈᓂ ᕼᐃᕗᑎᑉᑎᒻᓂ. ᒪ’ᓇ, 
ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ ᖁᐊᓴ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 372 - 5(2): 

ᑲᓇᑕᒥ ᖃᐅᔨᒋᐊᕐᓂᖅ ᐊᓯᐅᓯᒪᔪᓂᑦ 
ᐃᓄᐊᖅᑕᐅᓯᒪᔪᒥᓂᕐᓂᓪᓗ ᓄᓇᖃᖅᑳᖅᑐᑦ 
ᐊᕐᓇᖏᓐᓂᒃ ᓂᕕᐊᖅᓯᐊᓂᓪᓗ (ᖁᐊᓴ) 

 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᐸᒃᑲ 
ᓄᓇᖅᑲᑎᒃᑲ ᒪᓕᒐᓕᐅᖅᑎᐅᖃᑎᒃᑲᓗ. 
 
ᐃᓛᒃ, ᐅᖃᖅᑎᑦᑎᔩᓕ, 
ᓇᖏᖅᓯᔾᔪᑎᖃᑐᐃᓐᓇᖅᑐᖓ ᐅᐱᒍᓱᒍᒪᓪᓗᖓ 
ᐅᓪᓗᒥᓗ ᐃᑉᐸᒃᓴᕐᓗ ᑕᒫᓂ ᐱᓇᓱᐊᕈᓯᐅᑉ 
ᓄᖑᓐᓂᐊᓂ ᑕᐅᕗᓂ ᖃᓪᓗᓈᑦ ᓄᓇᖓᓂ 
ᓄᓇᖃᖅᑳᖅᑐᐃᑦ ᑕᐅᓄᓐᖓᖅᓯᒪᓵᕐᒪᑕ ᐊᒥᓱᐃᑦ 
ᐱᔾᔪᑎᖃᖅᖢᑎᒃ ᑕᒪᒃᑯᐊ ᑐᖁᑕᐅᕙᒃᑐᑦ 
ᓇᓂᔭᐅᔪᓐᓇᐃᓪᓕᕙᒃᑐᓪᓗ ᓄᓇᖃᖅᑳᖅᑐᐃᑦ 
ᐊᕐᓇᐃᓪᓗ ᑕᒪᒃᑯᐊ ᓂᕕᐊᖅᓵᑦ.  
 
ᑖᓐᓇ ᐱᔾᔪᑎᒋᓪᓗᒍ ᑕᒪᓐᓇ ᐊᑯᓂᒻᒪᕆᒃ 
ᐱᓕᕆᔭᐅᓯᒪᑎᓪᓗᒍ 

ᑕᒫᓂ ᐊᒡᓛᑦ ᓄᓇᕗᒻᒥ ᐊᒃᑐᖅᑕᐅᓯᒪᕐᔪᐊᕋᑦᑕ 
ᑕᒪᑐᒧᖓ. ᑖᒃᑯᐊ ᐱᓕᕆᖃᑦᑕᖅᓯᒪᔪᐃᓪᓗ 
ᓂᓪᓕᐊᖃᑦᑕᖅᑐᐊᐲᓪᓗ ᑕᒪᒃᑯᐊ ᑕᑲᓇᓂ ᑕᒪᓐᓇ 
ᐊᐅᓚᔭᐅᑎᓪᓗᒍ ᖁᔭᓐᓇᒦᕈᑎᒋᔪᒪᑐᐃᓐᓇᖅᑕᒃᑲ.  
 
ᐊᒻᒪᓗ ᐃᖅᑲᐅᒪᖃᑦᑕᕐᓂᐊᖅᐸᕗᑦ ᑕᒪᒃᑯᐊ 
ᐃᓅᖃᑎᒌᑦᓯᐊᕐᓂᖅ, ᑕᒪᓐᓇ ᐊᑐᐊᕋᓱᒃᑲᑦᑎᒍᑦ. 
ᐊᔭᐅᖅᑐᒃᑲᓐᓂᖅᐸᒃᑲ ᓄᓇᕗᒻᒥᐅᑕᐃᑦ 
ᓄᓇᕗᒻᒥᐅᑕᐅᓐᖏᑦᑑᒐᓗᐊᓪᓗ ᑕᒪᓐᓇ 
ᐃᒃᐱᒋᔭᐅᑦᑎᐊᖁᓪᓗᒍ ᐊᒻᒪᓗ ᓇᓗᓇᓐᖏᑦᑐᖅ 
ᑕᕝᕙᓂ ᐃᒡᓗᕐᔪᐊᖁᑎᑦᑎᓐᓂ ᑕᒪᓐᓇ 
ᐃᒃᐱᒋᔭᐅᑦᑎᐊᕐᒪᑦ.  
 
ᑕᒪᑐᒥᖓ ᓂᓪᓕᐊᔾᔪᑎᖃᓚᐅᕈᒪᓵᖅᐳᖓ ᑖᒃᑯᐊ 
ᐋᑐᕚᒥ, ᒑᑎᓅᒥᐅᒐᓗᐊᖅ ᑕᐅᓇᓃᒐᓇᒃᑐᐃᑦ 
ᖁᔭᓐᓇᒦᖅᑕᒃᑲ ᐊᒻᒪᓗ ᐊᒃᓱᕈᖅᖢᑎᒃ 
ᓂᓪᓕᐊᖃᑦᑕᕐᒪᑕ. ᐊᒻᒪᓗ ᑕᒪᒃᑯᐊ ᐃᑲᔪᖅᐸᒃᑐᐃᑦ 
ᑕᒪᒃᑯᓂᖓ ᐃᓅᓯᓕᕆᔨᐅᓂᕋᖅᑕᐅᔪᐃᑦ ᑕᒪᒃᑯᐊ 
ᖁᔭᓐᓇᒦᓪᓚᕆᒃᑕᒃᑲ ᐅᕙᓂ ᒪᓕᒐᓕᐅᖅᑎᐅᖃᑎᒃᑲ 
ᖁᔭᓕᖃᑎᒋᔪᒪᔭᒃᑲ. ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᒃᓯᓴᖏᑦ. 
ᒪᓕᒐᓕᐅᖅᑎ ᓇᑲᓱᒃ. 

ᑭᖑᓪᓕᖅᐹᖅᓯᐅ ᐅᓂᒃᑳᖅ ᑲᓇᑕᒥ 
ᖃᐅᔨᒋᐊᕐᓂᕐᒧᑦ ᐊᓯᐅᓯᒪᔪᓂᑦ 
ᐃᓄᐊᖅᑕᐅᓯᒪᔪᒥᓂᕐᓂᓪᓗ ᓄᓇᖃᖅᑳᖅᑐᑦ 
ᐊᕐᓇᖏᓐᓂᒃ ᓂᕕᐊᖅᓯᐊᓂᓪᓗ 

 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴᒃᑯᑦ 
ᐃᕐᖑᑕᕐᔪᐊᕋᐃᓐᓇ ᑕᑯᓐᓈᕐᖓᑦ, ᐃᕐᖑᑖᒃ ᐋᑯᓗᒃ 
ᐅᓪᓗᖃᑦᑎᐊᕐᓂᐊᖅᑯᖅ. 
 



ᓇᒡᒐᔾᔭᐅ, ᔫᓂ 3, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᐅᓇ ᐅᓪᓗᒥ ᓇᖏᖅᓯᔾᔪᑎᒋᔭᕋ 
ᒪᓕᒐᓕᐅᖅᑎᐅᖃᑎᒪ ᐅᖃᐅᓯᕆᕋᑖᖅᑕᖓ 
ᐅᓂᒃᑳᓕᐊᖑᓯᒪᔪᐃᑦ ᓴᖅᑭᖅᑕᐅᓂᖏᑦ 
ᐃᓕᓴᕆᔭᐅᓯᒪᔪᑦ ᔭᒐᐃᔭᐅᓯᒪᔪᑦ ᐊᒻᒪᓗ 
ᐃᓅᒍᓐᓃᖅᓯᒪᔪᐃᑦ ᓄᓇᖃᖅᑳᖅᓯᒪᔪᑦ ᐊᕐᓇᐃᑦ, 
ᓄᑲᑉᐱᐊᖑᑉᐸᑕᓘᓐᓃᑦ ᐃᓐᓇᐅᑉᐸᑕᓘᓐᓃᑦ.  
 
ᐊᒻᒪᓗ ᖃᐅᔨᒪᓪᓗᑕ ᒪᓕᒐᓕᐅᖅᑎᐅᖃᑎᕗᑦ ᒪᕐᕉᒃ  
ᑕᕝᕙᓃᒍᓐᓇᖏᒻᒪᑎᒃ ᑕᐅᓄᖓ 
ᐃᓚᒋᔭᐅᔭᖅᑐᖅᓯᒪᖕᒪᑕ. ᑕᐃᓐᓇ ᒥᓂᔅᑐ 
ᑭᒡᒐᖅᑐᐃᔪᖅ ᐊᕐᓇᓄᑦ ᑕᑲᓄᖓ 
ᑐᓂᓯᔭᐅᓂᐊᖅᓯᒪᒻᒥᒻᒪᑦ ᑐᓂᓯᔭᐅᖅᑲᐅᓪᓗᓂ 
ᐅᓂᒃᑳᓕᐊᖑᓯᒪᔪᖅ ᑕᒪᔅᓱᒪ ᒥᔅᓵᓄᑦ ᑐᕌᖓᔪᒥᑦ. 
ᐊᒻᒪᓗ ᑕᒫᓂ ᐱᓇᓱᐊᕈᓯᐅᑉ ᐃᓚᖓᓂᒃ 
ᑐᓴᕈᒥᓇᕐᓂᐊᕆᕗᖅ ᒥᓂᔅᑕ ᑕᐃᓐᓇ ᑎᑭᓯᒪᓕᖅᑲᑦ 
ᖃᓄᖅ ᐅᖃᐅᓯᖃᒃᑲᓐᓂᕐᓂᐊᕐᓂᖓ ᑕᒪᔅᓱᒪ 
ᐅᓂᒃᑳᓕᐊᖑᓯᒪᔪᐃᑦ ᐃᓚᖓᓂ ᓇᓗᓇᓐᖏᑦᑐᖅ. 
ᑕᐃᓐᓇ ᐅᓂᒃᑳᓕᐊᖑᓯᒪᔪᖅ ᐊᒥᓲᓂᖃᖅᑐᓂᖃᐃ 
ᑕᒫᓂ 1,000 ᒪᒃᐱᒐᓂᒃ, ᒪᑉᐱᖅᑎᒐᖏᑦ 
ᐅᖃᓕᒫᒐᐅᑉ ᑕᐃᔅᓱᒪ ᐅᓂᒃᑳᓕᐊᖑᓯᒪᔪᑦ ᒥᒃᓵᓄᑦ.  
 
ᐊᒻᒪᓗ ᑕᐃᔅᓱᒪ ᐅᓂᒃᑳᓕᐊᖑᓯᒪᔫᑉ ᐃᓚᖓᓂ 
ᐃᓗᐊᓃᑦᑐᖅ ᐅᖃᐅᓯᐅᓯᒪᒻᒥᒻᒪᑦ ᐸᓐᓂᖅᑑᒥ, 
ᑕᐃᓐᓇ ᑐᓴᕈᒥᓇᒃᑲᓐᓂᕐᓂᐊᕆᕗᖅ 
ᖃᓄᐃᓐᓂᖓᓂᑦ ᐅᖃᓕᒫᒐᓪᓗ ᑕᐃᓐᓇ 
ᐅᖃᓕᒫᕈᒥᓇᕐᓂᐊᕐᒥᔪᖅ ᓄᓇᕗᒻᒦᑦᑐᑎᒍᑦ ᐊᒻᒪᓗ 
ᑕᐃᒃᑯᐊ ᐃᓗᓕᖏᑦ ᓇᓗᓇᓐᖏᑦᑐᖅ ᐊᒥᓱᑦ 
ᐅᓂᒃᑳᖅᓯᒪᒻᒪᑕ ᑕᐃᑰᓇ. 
 
ᐊᒻᒪᓗ ᐊᒃᑐᖅᑕᐅᓯᒪᔪᑎᒍᑦ ᓄᓇᕘᒥ ᐃᓚᖏᑦᑕᐅᖅ 
ᓄᓇᓕᑦᑎᓐᓂ ᑕᐃᒫ ᐊᑦᑐᖅᑕᐅᓯᒪᕙᒻᒥᒐᑦᑕ 
ᓇᓂᔭᐅᓐᖐᓐᓇᖅᓯᒪᔪᓂᒃ ᑕᐃᒫᑕᐃᓐᓇᖅ ᐊᔅᓱᐊᓗᒃ 
ᖃᓄᐃᓕᖓᓂᐊᕐᒪᖔᑦ ᐃᓗᓕᖏᑦ 
ᑐᓴᕈᒥᓇᕐᓂᐊᖅᑐᑦ ᐊᒻᒪᓗ ᐱᓐᖑᐊᖑᖏᓐᓂᖓ 
ᑕᒪᓐᓇ ᐃᓕᓴᕆᔭᐅᒋᐊᖅᑲᖅᓯᒪᓂᖓ ᑕᒪᓐᓇ 
ᐅᖃᐅᓯᕆᔪᒪᒻᒥᒐᒃᑯᑦᑕᐅᖅ. ᑖᓐᓇ 
ᓇᖏᖅᓯᔾᔪᑎᒋᕙᕋ.  
 
ᐊᒻᒪᓗ ᒪᓕᒐᓕᐅᖅᑎᐅᖃᑎᒃᑲ ᑕᕝᕘᓇᑦᑕᐅᖅ 
ᐃᒃᐱᒍᓱᒃᑲᓐᓂᖁᒋᕙᒃᑲ ᐃᓛᒃ ᐃᒃᐱᒋᖃᑎᒋᕙᒃᑲ 
ᑕᒪᔅᓱᒥᖓ ᓄᖅᑲᖅᑎᑦᑎᒋᐊᖃᕐᓂᕐᒥᒃ ᑎᒥᒃᑯᑦ, 
ᐅᑉᐸᓗ ᐃᓱᒪᒃᑯᑦ ᐊᕐᓇᐃᑦ ᓱᕈᓰᓪᓗ ᓄᑲᑉᐱᐊᓪᓗ 
ᐋᓐᓂᖅᑎᖅᑕᐅᒋᐊᖃᖏᓐᓂᖏᑦ ᑕᕝᕙᓂ ᓄᓇᕘᒥ.  

ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎᑦ ᐅᖃᐅᕼᐃᒃᕼᐊᖏᑦ. 
ᒪᓕᒐᓕᐅᖅᑎ ᐅᖅᑯᕐᒥᐅᓄᑦ, ᒪᓕᒐᓕᐅᖅᑎ 
ᕿᔪᒃᑖᖅ. 

2019-ᒥ ᖁᑦᑎᓂᖅᓴᓂᑦ ᐃᓕᓐᓂᐊᓂᕐᒧᑦ 
ᐃᓱᓕᒃᓯᔪᐃᑦ ᑲᖏᖅᑐᒑᐱᒻᒥ (ᕿᔪᒃᑖᖅ) 

 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓪᓗᒃᑰᖅᑲᒃᑲ 
ᑲᖏᖅᑐᒑᐱᖕᒥᐅᑦ ᐊᒻᒪ ᕿᑭᖅᑕᔪᐊᕐᒥᐅᑕᐃᑦ 
ᑕᐃᒃᑯᐊ ᑕᑯᓐᓇᖅᑐᑦ ᑐᓵᔪᓪᓗ. 
 
ᐅᖃᖅᑎᑦᑎᔩ, ᐅᓪᓗᒥ ᓇᖏᖅᓯᔾᔪᑎᖃᖅᑐᖓᑦᑕᐅᖅ 
ᐅᐱᒍᓱᒍᒪᓪᓗᖓ ᑕᒪᒃᑯᐊᖏᓛᒃ 
ᐅᐱᓐᓇᓪᓚᕆᑉᐸᒻᒪᑕ ᐃᓕᓐᓂᐊᖅᑐᕕᓃᑦ 
ᐱᔭᕇᖅᑐᑯᓗᐃᑦ, ᐅᐱᒌᓐᓇᖃᑦᑕᕆᐊᖃᕋᑦᑎᒍ 
ᐊᒻᒪᓗ ᐱᓗᐊᖅᑐᒥ ᐅᐱᒋᖃᓯᐅᑎᔭᕆᐊᖃᖅᑕᕗᑦ 
ᐊᖓᔪᖅᑳᕆᔭᖏᑦ, ᐊᖓᔪᖅᑳᕆᔭᖏᑦ ᐊᔅᓱᕈᖏᑉᐸᑕ 
ᐃᓚᖏᑦ ᐱᔭᕇᖃᑦᑕᕋᔭᓐᖏᑦᑐᑦ ᓇᓗᓇᓐᖏᑦᑐᖅ. 
ᐊᖓᔪᖅᑳᕆᔭᐅᔪᑦ ᑕᒪᒃᑯᐊ ᐊᒃᓱᕈᑦᑎᐊᕐᓂᖏᑦ 
ᐃᓱᓕᑎᑦᑎᑦᑎᐊᖃᑦᑕᕐᒪᑕ ᕿᑐᓐᖓᕆᔭᒥᓂᒃ 
ᐃᓕᓐᓂᐊᓂᒻᒥᒃ ᐊᒃᓱᕉᑎᖃᖅᑎᓪᓗᒋᑦ.  
 
ᑖᒃᑯᐊ ᑭᒡᒐᑐᖅᑕᒪ ᓄᓇᖁᑎᒋᔭᒪ ᐊᐃᑉᐹᓃᑦᑐᖅ 
ᑲᖏᖅᑐᒑᐱᖕᒥ ᐃᓛᒃ, ᒍᕋᐃᑦ 12-ᒥᑦᑕᐅᖅ 
ᐱᔭᕇᖅᑐᑦ ᖁᕕᐊᓱᒍᑕᐅᓂᐊᖅᑑᒐᓗᐊᑦ 
ᐅᓪᓗᑐᐃᓐᓇᐅᓂᐊᖅᑐᒥ ᑕᐃᑲᓂ. 12-ᒪᑕ 
ᐱᔭᕇᖅᓯᒪᔪ ᑦᑖᒃᑯᓂᖓ ᐃᓕᓐᓂᐊᖅᑕᒥᓂᒃ ᒍᕋᐃ 
12-ᒥ ᐅᑯᐊᖑᔪᑦ ᐊᑎᖏᑦ ᑕᐃᓗᒋᑦ, 
ᒪᒥᐊᓇᐅᒍᓗᐊᖅ ᑕᐃᑦᑎᐊᕐᓂᖏᒃᑯᑭᑦ ᐃᓚᖏᑦ 
ᓇᓕᐊᑐᐃᓐᓇᖅ ᒪᒥᐊᑦᑕᐅᑎᒋᔪᖓ 
ᑕᐃᓯᑦᑎᐊᓐᓂᖏᒃᑯᒪ ᐊᑎᖓᓂᒃ.  
 
ᓯᕗᓪᓕᖅᐹᖅ: 
 
• ᐃᓕᓴᐱ ᑲᐅᑐᒃ; 

• ᔮᓯᓕᓐ ᑲᐅᑐᒃ; 
• ᐅᓪᓗᕆᐊᖅ ᓈᑕᓇᐃᓐ; 
• ᕋᐅᓴᓕᓐ ᐊᑦᓯᖅᑕᖅ; 
• ᒪᐃᒐᓐ ᐃᓪᓚᐅᖅ; 
• ᓄᕙᓐ ᑰᓂᓘᓯ; 
• ᑖᓐ ᐸᓖᑦᑐᖅ; 
• ᐳᕋᓐᑕ ᕿᓪᓚᖅ; 
• ᐅᓗᐊᑉᐸᒃ ᐃᓄᒃ; 
• ᔪᓴᕝ ᐋᐸᒃ; 
• ᒐᐳᕆᐅᓪ ᐸᓂᓗᒃ; ᐊᒻᒪ 
• ᓄᐊᒪᓐ ᓈᑕᓇᐃᓐ. 
 
ᑖᒃᑯᐊ ᐅᐱᒋᒃᑎᐊᖅᑲᒃᑲ ᖁᕕᐊᒋᓪᓗᒋᓪᓗ ᐊᒻᒪᓗ 
ᐊᖓᔪᖅᑳᕆᔭᖏᑦ ᖁᕕᐊᓱᖃᑎᒋᕙᒃᑲ ᑖᒃᑯᓂᖓ 
ᕿᑐᓐᖓᕆᔭᒥᓂᒃ ᐊᔭᐅᖅᑐᐃᑦᑎᐊᖃᑦᑕᓚᐅᕐᖓᑕ 
ᑕᐃᒪᓕ ᒍᕋᐃᑦ 12-ᒥ ᐱᔭᕇᕋᒥᒃ 
ᐃᓕᓐᓂᐊᕈᒪᔭᒥᓄᑦ ᐃᓱᒪᖅᓱᕈᓐᓇᖅᓯᓂᐊᓕᕐᒥᒻᒪᑕ 
ᖁᕕᐋᖃᑎᒋᔪᒪᕙᒃᑲ ᒪᓕᒐᓕᐅᖅᑎᐅᖃᑎᒃᑲ ᐊᒻᒪ 
ᑕᐃᒃᑯᐊ ᑭᒡᒐᑐᖅᑕᓐᓂ ᐊᖓᔪᖅᑳᕆᔭᐅᔪᑦ ᑖᒃᑯᐊᓗ 
ᐱᔭᕇᖅᑐᑯᓗᐃᑦ ᐅᐱᒋᑦᑎᐊᖅᑲᒃᑲ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎᑦ ᐅᖃᐅᕼᐃᒃᕼᐊᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᐊᖕᓇᖓᓄᑦ 
ᐃᒡᓗᓕᒑᕐᔪᖕᒧᑦ, ᒪᓕᒐᓕᐅᖅᑎ ᑕᐅᑐᓐᖏ.  
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 375 - 5(2): 

ᐅᔾᔨᕈᓱᓐᓂᖅ ᐊᓯᐅᓯᒪᔪᓂᑦ 
ᐃᓄᐊᖅᑕᐅᓯᒪᔪᒥᓂᕐᓂᓪᓗ ᓄᓇᖃᖅᑳᖅᑐᑦ 
ᐊᕐᓇᖏᓐᓂᒃ ᓂᕕᐊᖅᓯᐊᓂᓪᓗ (ᑕᐅᑐᓐᖏ) 

 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ, 
ᐅᑉᓗᒃᑰᖅᐸᒃᑲ ᑲᖏᖅᓯᓂᕐᒥᐅᑕᐃᑦ ᐊᒻᒪ 
ᐃᒡᓗᓕᒑᕐᔪᖕᒥᐅᑕᐃᑦ.  
 
ᓇᖏᖅᓯᔾᔪᑎᖃᖅᑐᖓ ᐊᕐᓇᐃᑦ ᓄᓇᖃᖅᑳᖅᑐᑦ 
ᑲᓇᑕᒥ ᐃᓄᐊᖅᑕᐅᖃᑦᑕᕐᓂᕆᔭᖓᑦ, 
ᑎᑎᕋᖅᑕᐅᓯᒪᓂᕆᔭᖓᑦ 
ᑭᖑᓪᓕᖅᐹᖅᓯᐅᑎᐅᓕᖅᑎᓪᓗᒍ ᑲᓇᑕᒥ  

ᐊᖓᔪᖅᑳᖓᓄᑦ ᑐᓂᔭᐅᖅᑲᐅᖕᒪᑦ.  
 
ᐅᖃᕈᒪᓪᓗᖓ ᐅᓇ ᐋᓪᓚᐅᓐᖏᑦᑐᖅ ᒫᓂ 
ᐊᖅᑯᑎᖏᓐᓂ ᑲᓇᑕᓕᒫᑦᑎᐊᖅ ᐊᖅᑯᑎᐊᓂ 
ᒪᓐᑐᕆᐅᓪ, ᕕᓂᐸᒡ, ᑕᐅᕗᖓ ᐳᕆᑎᔅ ᑲᓚᒻᐱᐊ-ᒧᑦ 
ᕙᓐᑰᕙᒧᑦ ᐊᕐᓇᐃᑦ ᓄᓇᖃᖅᑳᖅᓯᒪᔪᑦ  
ᓇᐅᑦᑎᖅᓱᕆᐊᖃᓕᖅᑐᑦ. ᑐᑭᖃᖅᑐᖅ ᐸᓂᓯ, 
ᓄᓕᐊᓯ, ᐊᕐᓇᖃᑎᓯ, ᐊᖑᑎᖃᑎᓯ, ᑕᐃᒃᑯᐊ 
ᐅᕙᑦᑎᓐᓂᒃ ᓴᐳᔾᔨᓯᒪᔭᕆᐊᖃᖅᑐᑦ ᐳᑭᖅᑕᓖᑦ, 
ᐃᓄᓕᕆᔩᑦ, ᓴᐳᔾᔨᐊᓂᑉᓂᖅ ᐊᔪᓕᕐᒪᑕ.  
 
ᑖᓐᓇ ᖁᔭᒋᑦᑎᐊᖅᑕᕋ ᑲᓇᑕᒥ ᓴᖅᑭᑕᐅᖕᒪᑦ, 
ᑕᒪᒃᑯᐊ ᐅᕙᒍᑦ ᓄᓇᖃᖅᑳᖅᓯᒪᔪᒍᑦ ᓄᑕᕋᐃᓪᓗ, 
ᓂᕕᐊᖅᓯᐊᑦ ᑲᓇᑕᒥ ᑲᓐᖑᓇᖅᑐᖅ ᓯᓚᕐᔪᐊᕐᒧᑦ 
ᑕᐃᒪᓐᓇ ᐊᒥᓱᑲᓪᓚᐃᑦ ᐃᓄᐊᖅᑕᐅᓯᒪᓕᖅᑎᓪᓗᒋᑦ 
ᐊᒻᒪᓗ ᐃᓄᐊᖅᓯᔪᑦ ᓴᖅᑭᑕᐅᖃᑦᑕᓐᖏᑎᓪᓗᒋᑦ. 
ᑖᓐᓇ ᖁᔭᒋᒐᒃᑭᑦ ᐱᓕᕇᓐᓇᖅᑐᖅ ᑖᔅᓱᒥᖓ.  
 
ᐊᒻᒪ ᐅᖃᖅᐳᖓ ᐊᕐᓇᐅᖃᑎᒃᑲᓄᑦ 
ᓄᓇᕗᑦᒥᐅᑕᓂᒃ ᕕᓂᐸᒡᒨᕆᐊᕈᔅᓯ, 
ᒪᓐᑐᕆᐊᒨᕆᐊᕈᔅᓯ, ᐃᐊᑦᒪᓐᑕᓐᒧᓪᓘᓐᓃᑦ 
ᑕᐅᓄᖓᓘᓐᓃᑦ ᕙᓐᑰᕙᒧᑦ, ᑲᓇᑕᓕᒫᖅ  
ᐊᒃᑐᖅᑕᐅᓯᒪᓕᕐᒪᑦ ᓇᐅᑦᑎᖅᑐᑦᑎᐊᕆᑦᑎ 
ᖃᓄᐃᖁᓐᖏᓐᓇᔅᓯ ᓄᑕᕋᓯᓗ ᐸᓂᒃᓯᓗ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎᑦ ᐅᖃᐅᕼᐃᒃᕼᐊᖏᑦ. 
ᒪᓕᒐᓕᐅᖅᑎ ᖁᑦᑎᒃᑐᕐᒧᑦ, ᒪᓕᒐᓕᐅᖅᑎ 
ᐊᕿᐊᕈᖅ.  

ᒪᓕᒐᓕᐅᖅᑎᐅᑉ ᐅᖃᐅᓯᖓ 376 - 5(2): 

ᑲᒥᓴᓇᐅᑉ ᐃᓕᓴᖅᓯᓐᓂᖓ ᐃᒃᐱᐊᕐᔪᒻᒥ 
(ᐊᕿᐊᕈᖅ) 

ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ, ᐄᑉᐴᑎᓪᓗᒍ ᑲᒥᓴᓇ ᑯᓱᒐᖅ 
ᑕᑉᐸᐅᖓ ᐃᑉᐱᐊᔾᔪᒻᒨᓚᐅᕐᒪᑦ ᑖᒃᑯᓄᖓ ᐊᒥᓱᓂᒃ 
ᐃᓕᓴᖅᓯᔭᖅᑐᖅᓱᓂ ᐊᒻᒪᓗ ᖁᔭᓕᔭᖅᑐᖅᓱᓂ.  
 
ᑖᒃᑯᐊ ᐃᓕᓴᕆᔭᐅᓚᐅᖅᑐᐃᑦ 
ᐅᖃᐅᓯᕆᒃᑲᓐᓂᕈᒪᒐᒃᑭᑦ ᑕᑉᐹᓂ 
ᕿᒧᔅᓯᖅᔪᐊᓐᓂᖃᖅᑎᓪᓗᒍ 
ᑕᕐᐸᐅᓐᖓᖅᑐᐋᓅᓚᐅᕐᒪᑦ ᖁᔭᓐᓇᒦᑦᑎᐊᖅᓱᒍᓗ 
ᑲᒥᓴᓇ ᓇᓕ ᑯᓱᒐᖅ. 
 
ᑖᒃᑯᐊ ᐃᓅᓯᕐᒥᒃ ᐸᖅᑭᑦᑎᐊᕐᓂᒻᒧᑦ ᑐᕌᖓᔪᓂᑦ: 
ᑑᓂ ᐊᑯᒪᓕᒃ, ᐸᓪ ᐃᑐᒃ ᓄᑲᖅᖠᖅ, ᐊᒻᒪᓗ 
ᕋᐃᒪᓐᑦ ᓴᐸ. ᑖᒃᑯᐊ ᐃᓕᓴᕆᔭᐅᓚᐅᕐᒪᑕ ᑖᒃᑯᐊᓪᓗ 
ᐊᑭᓕᖅᓱᖅᑕᐅᓇᑎᒃ ᓄᓇᓕᖁᑎᖏᓐᓂᓪᓗ 
ᐱᓕᕆᔾᔪᐊᖃᑦᑕᖅᑐᐃᑦ  
ᐊᒃᓱᐊᓗᒃ ᐅᐱᓐᓇᓚᐅᕐᒥᖕᒪᑕ ᑐᓂᔭᐅᑎᓪᓗᒋᑦ. 
ᑖᓐᓇ ᓰᓇ ᖃᐅᓐᓇᖅ, ᐋᐱ ᖃᒪᓂᖅ ᐊᒻᒪᓗ ᒨᓯᓯ 
ᑯᓄᒃ.  
 
ᑖᒃᑯᐊᓪᓗ ᑎᒥᐅᔪᐃᑦ ᐃᓕᓴᕆᔭᐅᑦᑎᐊᓚᐅᕐᒪᑕ 
ᑕᐃᑲᓃᒐᓚᓚᐅᖅᓱᑎᒡᓗ ᐅᓇᑕᖅᑐᔅᓴᕋᓛᑦ 
ᐃᒃᐱᐊᔾᔪᖕᒥ, ᖃᑦᑎᕆᔨᖏᑦ, ᕿᓂᖅᑐᓕᕆᔨᒃᑯᖏᑦ, 
ᐊᒻᒪᓗ ᑲᑕᓯᖁᑎᖏᑦ, ᑖᒃᑯᐊᓪᓗ ᐸᖓᔾᔪᑎᒧᑦ 
ᑲᑎᒪᔨᑐᖃᐃᑦ ᑖᒃᑯᐊ ᐃᓕᓴᕆᔭᖃᓚᐅᕆᓪᓗᑎᒃ.  
 
ᐊᒻᒪᓗ ᑖᐃᓐᓇ ᐃᓐᓇᐅᓂᖅᐹᖁᑎᑯᓗᑉᐳᑦ 
ᑕᑉᐹᓃᑦᑐᖅ ᖄᐲᒃ ᐊᑕᒍᑦᓯᐊᖅ ᖁᓪᓕᕐᒥᒃ 
ᐃᑭᑦᑎᓯᓐᓈᖅᓱᓂ ᑲᒥᓴᓇᐅᑉ 
ᐃᓕᓴᕆᑦᑎᐊᓚᐅᕐᒪᐅᒃ ᖁᔭᓐᓇᒦᖅᓱᓂᐅᒡᓗ 
ᑐᓂᔭᐅᓪᓗᓂ ᑕᐃᓐᓇ ᓂᕆᐅᓐᖏᑦᑐᑯᓘᑎᓪᓗᒍ 
ᑐᓂᓯᔭᐅᓚᐅᕐᒪᑦ ᐊᒃᓱᐊᓗᒃ ᐃᒃᐱᖕᓇᓚᐅᖅᐳᖅ  

ᖃᓄᖅ ᐃᓄᖕᓂᑦ ᐃᑲᔪᖅᑐᐃᓐᓇᖅᑎᓪᓗᒍ 
ᐃᓕᓴᕆᔭᐅᔪᓐᓇᖅᓯᓚᐅᕐᒪᑕ ᑲᒥᓴᓇᑦᑎᓐᓄᑦ.  
 
ᐊᒻᒪᓗ ᑕᐃᒃᑯᐊ ᒪᐃᔭ ᕗᕌᓐᒃ ᒪᐃ ᐊᒻᒪᓗ ᓕᕙᐃ 
ᐹᓇᐸᔅ, ᕿᑭᖅᑕᓂ ᐃᓄᐃᑦ 
ᑲᑐᔾᔨᖃᑎᒌᒃᑯᓐᓃᖔᖅᑐᓂᒃ ᑭᒡᒐᖅᑐᐃᓪᓗᑎᒃ 
ᑕᑉᐹᓃᖃᑎᒋᓚᐅᕋᒃᑭᑦ ᐊᒃᓱᐊᓗᒃ ᖁᔭᓐᓇᒦᖅᐸᒃᑲ 
ᑕᐃᑦᑯᐊ ᐊᒻᒪᓗ ᐅᐱᒋᑦᑎᐊᖅᐸᒃᑲ  
ᐃᓕᓴᕆᔭᐅᔪᐃᓐᓅᓚᐅᕐᒪᑕ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑎᑦ ᐅᖃᐅᕼᐃᒃᕼᐊᖏᑦ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᓂᒋᐊᓄᑦ, 
ᒪᓕᒐᓕᐅᖅᑎ ᑯᓱᒐᖅ. 
 
ᒪᓕᒐᓕᐅᖅᑎᐅᑉ ᐅᖃᐅᓯᖓ 377 - 5(2): 

ᑭᖑᓪᓕᖅᐹᖅᓯᐅ ᐅᓂᒃᑳᖅ ᑲᓇᑕᒥ 
ᖃᐅᔨᒋᐊᕐᓂᕐᒧᑦ ᐊᓯᐅᓯᒪᔪᓂᑦ 
ᐃᓄᐊᖅᑕᐅᓯᒪᔪᒥᓂᕐᓂᓪᓗ ᓄᓇᖃᖅᑳᖅᑐᑦ 
ᐊᕐᓇᖏᓐᓂᒃ ᓂᕕᐊᖅᓯᐊᓂᓪᓗ (ᑯᓱᒐᖅ) 

 
ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ ᐃᓕᑕᕆᒐᖕᒪ. ᑲᖏᖅᖠᓂᕐᒥᐅᑕᐃᑦ 
ᐅᑉᓗᒃᑰᖅᐸᒃᑯ. 
 
ᑖᓐᓇᑦᑕᐅᖅ ᐅᖃᖅᑎᑦᑎᔩ, ᓂᑉᓕᕈᑎᒋᔪᒪᑉᓗᒍ 
ᐅᑉᓗᒥ ᐅᖃᐅᓯᐅᑲᑕᒃᑐᖅ, ᓇᓂᔭᐅᔪᓐᓇᐃᓪᓕᓯᒪᔪᑦ 
ᐊᒻᒪᓗ ᐃᓄᐊᖅᑕᐅᓯᒪᔪᑦ ᐊᕐᓇᐃᑦ ᑲᓇᑕᒥ.  
ᑕᐃᒃᑯᐊ ᑕᒪᑐᒥᖓ ᐱᓕᕆᐊᖃᓚᐅᖅᑐᑦ ᖁᔭᓐᓇᒦᒃ, 
ᖁᔭᓐᓇᒦᒻᒪᕆᐊᓗᒃ.  
 
ᑲᖏᖅᖠᓂᕐᒧᑦ ᑐᓵᔭᖅᑐᓚᐅᖅᓯᒪᖕᒪᑕ ᖁᔭᓐᓇᒦᒃ 
ᑲᖏᖅᖠᓂᕐᒥᐅᑕᐃᑦ ᖁᔭᓕᔾᔪᑎᕙᒃᑲᑦᑕᐅᖅ 
ᐅᕿᒡᓕᕚᓪᓕᕈᑕᐅᓚᐅᕐᒪᑦ ᓇᓗᓇᓐᖏᒻᒪᑦ. ᐃᓛᒃ 
ᖃᐅᔨᒪᔪᖓ ᐃᓚᐃᖅᑕᐅᓯᒪᖕᒥᒐᒪ ᓇᔭᒐᑦᑕᐅᖅ 
ᐃᓄᐊᖅᑕᐅᓚᐅᖅᓯᒪᔪᖅ. ᑖᒃᑯᐊ ᐱᓕᕆᐊᕆᔭᖓ 
ᐆᒻᒪᑎᒻᓂ ᖃᓄᖅ ᐃᒃᐱᖕᓇᕐᓂᖃᕐᒪᖔᑦ  

ᑐᓯᐅᒪᑦᓯᐊᕋᒃᑯ. ᖁᔭᓐᓇᒦᖅᐸᒃᑲ ᐊᖏᔪᒥᒃ ᑕᒪᓐᓇ 
ᐱᕚᓪᓕᕈᑕᐅᖕᒪᑦ ᐱᕚᓪᓕᕈᑕᐅᓂᐊᕐᒪᓪᓗ ᐅᑭᐅᓄᑦ 
ᖃᐃᔪᓄᑦ.  
 
ᐸᓂᓕᐅᖅᑲᖅᑐᑎᒍᑦ ᐸᓂᓕᐅᖃᑦᑕᓐᖏᓐᓇᑦᑕ 
ᓂᖓᕆᔭᐅᔪᒃᓴᓕᐊᕆᓗᒍ ᑲᑉᐱᐊᓵᖅᑐᒃᓴᓕᐊᖑᓗᒍ 
ᐊᒡᓛᑦ ᐃᓄᐊᖅᑕᐅᔪᒃᓴᒫᖑᓗᒍ ᐸᓂᐅᓱᐃᑦᑑᔪᒍᑦ. 
ᓇᓪᓕᒋᓪᓗᑎᒍ ᐅᖓᒋᓪᓗᑎᒍᑦ 
ᓂᖏᐅᓐᖑᖁᓪᓗᑎᒍᑦ ᐸᓂᓕᐅᓲᖑᔪᒍᑦ. ᑕᒪᓐᓇ  
ᐃᓄᐊᖅᓯᓂᖅ ᖄᖏᖅᑎᕆᓂᖅ ᒥᑭᒡᓕᑎᕆᓂᕐᓗ 
ᐊᕐᓇᓂᒃ ᐃᓱᓕᑦᑕᕆᐊᖃᖅᑐᖅ, ᐅᖃᖅᑎᑦᑎᔩ.  
 
ᑖᒃᑯᐊᓗ ᑕᒪᑐᒥᖓ ᓴᖅᑭᑎᕆᑦᓯᖅᑲᐅᔪᑦ 
ᖁᔭᓐᓇᒦᒃ, ᐃᑲᕐᕋᓂᒃ ᐅᓪᓗᓂᒃ ᐅᑭᐅᓂᒃ ᐊᒥᓱᓂᒃ 
ᐃᖏᕐᕋᔭᓚᐅᕐᒪᑕ ᑐᓵᒋᐊᖅᑐᖅᑐᑎᒃ ᑕᒪᑐᒪᐅᑉ 
ᒥᒃᓵᓄᑦ. ᐊᖏᔪᒥᒃ ᐆᒻᒪᑎᒥᐅᑕᖃᖅᑐᑦ 
ᓇᓗᓇᓐᖏᑦᑐᖅ, ᖁᔭᓐᓇᒦᒃ, ᐱᓕᕆᓚᐅᕋᑉᓯ 
ᑕᖃᐃᖅᓯᑦᑎᐊᕐᓂᐊᖅᑯᓯᑐᑦ.  
 
ᑖᒃᑯᐊᓗ ᐱᓕᕆᐊᕆᔭᖏᑦ ᐅᖃᓕᒫᕈᒪᕙᒃᑲ ᐊᒻᒪ 
ᑕᑯᔪᒪᕙᒃᑲ ᐃᒪᓐᓇᐃᑦᑕᕆᐊᖃᕐᓂᖏᓐᓂᒃ 
ᐊᒥᓱᑲᓪᓚᖕᓂᒃ ᑎᑎᕋᖅᓯᒪᖕᒪᑕ. ᑕᐃᒪᑐᖅ 
ᑕᑯᒍᑦᑎᒍᑦ ᐱᓕᕆᐊᕆᔪᓐᓇᖅᑕᕗᑦ ᑕᕝᕙᓂ 
ᑲᑎᒪᕝᕕᐅᑉ ᐃᓗᐊᓂ ᐱᖁᔭᓐᖑᖁᔭᐅᔪᑦ 
ᒪᓕᒐᓐᖑᖁᔭᐅᔪᑦ ᐋᖅᑭᒋᐊᕐᓂᐅᖁᔭᐅᔪᑦ ᑕᒪᑐᒪᐅᑉ 
ᒥᒃᓵᓄᑦ, ᑕᐃᒪᑐᖅ ᑕᕝᕙᓂ ᓄᓇᕗᑦ ᒐᕙᒪᖓᑦᑕ 
ᐃᓗᐊᓂ ᐱᖁᔭᓐᖑᖅᑎᑕᐅᓂᐊᖅᐳᑦ 
ᒪᓕᒃᑕᐅᓗᑎᒡᓗ ᑕᒪᓐᓇ ᐃᓱᓕᒃᓴᕆᐊᖃᕋᓗᐊᕐᒪᑦ 
ᐊᒻᒪ ᑕᐃᒃᑯᐊ ᐱᓕᕆᐊᕆᔭᖏᑦ 
ᑕᒪᐅᓐᖔᑐᐃᓐᓇᖁᓐᖏᒻᒥᒐᒃᑭᑦᑕᐅᖅ. ᖁᔭᓐᓇᒦᒃ, 
ᑐᓴᖅᑎᑕᐅᒐᒪ, ᐅᖃᖅᑎᑦᓯᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᒃᓴᖏᑦ. 
ᐊᑎᖁᑎᖃᕈᓐᓃᕋᒪ 

ᑲᑎᒪᔾᔪᑎᒃᓴᑉᑎᓐᓄᑦ ᐅᑎᕐᓗᑕ. 4. 
ᑭᐅᔾᔪᑕᐅᓚᐅᖅᑐᑦ ᐅᖃᐅᓯᒃᑯᑦ 
ᐊᐱᖅᑯᑕᐅᓚᐅᖅᑐᓂᒃ. 5. ᐃᓕᑕᖅᓯᓂᖅ. 
ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒᑦ, ᒪᓕᒐᓕᐅᖅᑎ 
ᐊᕐᓇᒃᑲᖅ. 
 

ᑲᑎᒪᔾᔪᑎᒃᓴᖅ 5: ᐃᓕᑕᖅᓯᓂᖅ 
ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 

 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓗᒥ 
ᑐᓐᖓᓱᖁᔨᑦᑎᐊᖅᑐᖓ ᑕᐃᒪ ᑭᒡᒐᑐᖅᑕᕋ ᑖᓐᓇ 
ᓴᐃᒪᓐ ᓇᑖᖅ ᐅᕙᖓ ᑐᓄᐊᓃᑦᑐᖅ 
ᑕᕝᕗᖓᖃᑦᑕᕐᖓᑦ ᖁᔭᓕᖃᑦᑕᖅᑕᕋ ᖁᔭᓐᓇᒦᒃ.  
 
>>ᐸᑦᑕᑐᖅᑐᑦ 
  
ᐊᒻᒪᓗ ᓱᓕᒃᑲᓐᓂᖅ ᒨᓯᓯ ᐊᑕᒍᔪᒃ 
ᐃᖃᓗᒻᒥᐅᑕᑐᖃᐅᓪᓗᓂᑦᑕᐅᖅ 
ᑐᓐᖓᓱᓐᓂᖓᖅᑯᑎᑦᑕᐅᖅ. ᖁᔭᓐᓇᒦᒃ, 
ᐃᒃᓯᕙᐅᑖᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᓱᒋᑦᓯ ᒪᓕᒐᓕᐅᕐᕕᖁᑎᒋᔭᑉᓯᓐᓄᑦ, 
ᑐᓐᖓᓱᑦᓯᐊᕆᑦᓯ. (ᑐᓵᔨᑎᒍᑦ) ᐃᓕᓴᖅᓯᓂᖅ 
ᒪᓕᒐᓕᐅᕐᕕᒻᒧᑦ ᐳᓛᕆᐊᖅᓯᒪᔪᓂᒃ. ᒥᓂᔅᑕ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ, 
ᐅᓪᓗᒃᑯᑦ. ᑕᒫᓂ ᐃᓕᓐᓂᐊᓚᐅᖅᓯᒪᒐᒪ 1972 14- 
ᓂᒃ ᐊᕐᕌᒍᓕᕈᓘᓪᓗᖓ ᑕᑉᐱᑲᓂ 
ᐅᑮᕕᖕᒥᐅᑕᐅᖃᑦᑕᓚᐅᖅᓯᒪᒐᒪ. 
ᐸᐃᕆᔨᖃᖅᐸᓚᐅᖅᓯᒪᒐᑦᑕ ᐃᓐᓇᐅᔪᓂᒃ 
ᐃᓐᓇᐅᓇᓱᒋᓚᐅᖅᓯᒪᔭᕋᓗᐊᕗᑦ ᑕᐃᔅᓱᒪᓂ 
ᐃᓐᓇᐅᓗᐊᕐᓂᖏᒻᒪᑕ. ᓱᕈᓯᐅᓪᓗᓂ 
ᐱᑦᑎᐊᖅᑕᐅᔪᕕᓂᐅᓪᓗᓂ ᐃᓅᓯᓕᒫᖅ 
ᐳᐃᒍᕐᓇᖅᐸᓐᖏᒻᒪᑦ.  
 
ᑖᓐᓇ ᐃᓚᒋᔭᐅᓚᐅᖅᓯᒪᔪᖅ 
ᐸᐃᕆᔨᓪᓚᕆᐊᓗᒋᓚᐅᖅᓯᒪᕋ ᓱᕈᓯᐅᑎᓪᓗᖓ  
ᑐᓐᖓᓱᒃᑎᑉᐸᓚᐅᖅᓯᒪᖕᒪᖓ ᐃᓚᑯᓗᒋᓚᐅᖅᑕᖏᑦ 

ᐱᑕᖃᕈᓐᓃᖅᑑᒐᓗᐊᑦ ᐳᐃᒍᕈᓐᓇᓐᖏᒻᒥᒐᒃᑭᑦ 
ᐃᖕᓇ ᒎᓚ ᓇᑲᓲᓚᐅᖅᑐᕐᓗ ᐊᒻᒪ ᔫ 
ᑎᑭᕕᐅᓚᐅᖅᓯᒪᔪᖅ. 
 
ᑕᐃᒃᑯᐊ ᐱᓕᕆᖃᑎᖃᖅᐸᓚᐅᖅᓯᒪᖕᒪᑕ ᑖᔅᓱᒥᖓ 
ᑖᓐᓇ ᐃᓐᓇᑯᓘᓕᖅᑑᒐᓗᐊᖅ 
ᑐᓐᖓᓇᐃᓐᓇᓲᖑᖕᒪᑦ ᑕᒪᐅᓐᖓᕌᖓᒥ ᐃᖃᓗᖕᓄᑦ, 
ᒨᓯᓯ ᐊᑕᒍᔪᒃ ᐸᐃᕆᔨᓪᓚᕆᒋᓚᐅᖅᓯᒪᒐᒃᑭᑦ 
ᖁᔭᓐᓇᒦᒃ. ᑐᓐᖓᓱᒋᑦ.  
 
ᐊᒻᒪ ᑕᒪᐅᖓ ᐃᖃᓗᖕᓄᑦ ᐊᐅᓪᓛᓚᐅᖅᓯᒪᒐᑦᑕ 
ᑕᐃᔅᓱᒪᓂ ᑐᓐᖓᓱᒃᑎᑕᐅᕙᓚᐅᖅᓯᒪᖕᒥᒐᒪ ᐊᒻᒪ 
ᐃᓕᑕᕆᔭᐅᕌᓂᕋᑖᖅᑑᒐᓗᐊᖅ. ᑖᓐᓇ ᓴᐃᒪᓐ 
ᓇᑖᖅ. ᑐᓐᖓᓱᒍᑦ ᑕᕝᕗᒐ ᐃᒡᓗᒧᑦ. ᖁᔭᓐᓇᒦᒃ, 
ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᓱᑦᓯᒋᐊᒃᑲᓐᓂᓕᖅᐳᑉᓯ 
ᐃᓕᑕᕆᔭᐅᑎᓪᓗᓯ. ᑐᓐᖓᓱᑦᓯᐊᕐᓂᐊᖅᐳᓯ 
ᒪᓕᒐᓕᐅᕐᕕᖁᑎᒋᔭᑉᓯᓐᓄᑦ. ᐃᓕᑕᖅᓯᓂᖅ 
ᐳᓛᖅᑐᓂᒃ. ᒪᓕᒐᓕᐅᖅᑎ ᐊᒡᒍᒧᑦ, ᒪᓕᒐᓕᐅᖅᑎ 
ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒻᒪᑦᑕᐅᖅ 
ᑕᐃᒪᓐᓇᑦᓴᐃᓐᓇᖅ ᐃᓕᑕᕆᔭᐅᓯᒪᔫᒐᓗᐊᖅ, 
ᑭᓯᐊᓂ ᐃᓕᑕᕆᔪᒪᑦᑎᐊᖅᐸᕋ ᒨᓯᓯ ᐊᑕᒍᔪᒃ 
ᐅᕙᓐᓂᒃ ᓂᖓᐅᖃᕐᒥᖕᒪᑦ, ᖁᔭᓐᓇᒦᒃ. 
ᐃᑲᔪᐃᓐᓇᖅᐸᖕᒥᖕᒫᑎᒍᑦ.  
 
ᓈᓚᐅᑎᒃᑯᓪᓗ ᑐᓵᖃᑦᑕᕐᒥᒐᑦᑕ ᓈᑦᓰᖑᔭᐅᓕᕌᖓᑦ 
ᓯᕙᓂᒡᒍᓪᓗᓂᓗ ᑐᓴᕐᓂᖃᑦᑕᕐᒪᑕ ᑖᓐᓇ ᒨᓯᓯ 
ᐊᑕᒍᔪᒃ. ᖃᐅᔨᒪᓪᓗᒍᓗ ᐅᖃᐅᓯᑦᑎᓐᓂᒃ 
ᐅᖃᓪᓚᖕᓂᐊᕈᑦᑕ ᐅᖃᑦᓯᐊᖃᑦᑕᖅᑕ. ᑖᓐᓇ 
ᐃᓕᔾᔪᑎᒋᓯᒪᕙᕋ ᑕᐃᒪᓐᓇ. 
 
ᐊᒻᒪᓗ ᓇᓗᓇᓐᖏᑦᑐᖅ ᑖᓐᓇ ᓴᐃᒪᓐ ᓇᑖᖅ 
ᐃᓐᓇᕆᓕᕐᒥᔭᕗᑦ ᑖᒃᑯᐊᒃ ᒪᕐᕉᒃ ᐃᓐᓇᕆᔭᕗᒃ 
ᐃᓕᑕᕆᑦᓯᐊᖅᐹᒃᑲᒃ ᑕᐅᕙᓂ 

ᓴᓂᕋᔭᖕᒥᐅᑕᒃᓴᔭᐅᖕᒥᖕᒪᑦᑕᐅᖅ ᑖᓐᓇ ᓴᐃᒪᓐ  
ᓇᑖᖅ.  
 
ᐊᑕᐅᓯᒃᑲᓐᓂᐊᕐᔪᖕᒥᒃ ᐅᖃᕈᒪᓪᓗᑕ ᑕᒪᒃᑯᐊ 
ᐃᒃᓯᕙᐅᑕᐃᑦ ᑕᒫᓂ ᐃᒃᓯᕚᕐᕕᒋᔭᖏᒃ ᑖᒃᑯᐊ ᒪᕐᕉᒃ 
ᑐᕌᖓᖕᒪᑕᐃᓛᒃ ᐃᓐᓇᖁᑎᑦᑎᓐᓄᑦ 
ᐊᔭᐅᖅᑐᒃᑲᓐᓂᕋᓗᐊᖅᐸᒃᑲ ᐃᓐᓇᖁᑎᕗᑦ ᑕᒪᔾᔭ 
ᐃᒃᓯᕙᐅᑕᖏᑦ ᑕᒫᓂ ᐅᑕᖅᑭᑦᑎᐊᕋᓗᐊᕐᒪᑕ 
ᑕᒪᐅᓐᖓᖃᑦᑕᒃᑲᓐᓂᖁᑐᐃᓐᓇᖅᑐᒋᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᑐᓐᖓᕼᐅᑦᓯᐊᕐᓂᐊᖅᐳᕼᐃ 
ᐃᓕᑕᕆᔭᐅᑎᓪᓗᓯ ᒪᓕᒐᓕᐅᕐᕕᖕᒧᑦ. (ᑐᓵᔨᑎᒍᑦ) 
ᐃᓕᓴᕆᔭᐅᓂᖏᑦ ᐳᓛᕆᐊᖅᓯᒪᔪᑦ 
ᒪᓕᒐᓕᐅᕐᕕᖕᒧᑦ.  
 
ᒫᓐᓇ ᐱᖓᓱᓂᒃ ᑐᓐᖓᓱᒃᑎᑦᓯᒍᒪᔪᖓ ᑕᕝᕗᖓ. 
ᑖᒃᑯᐊ ᑲᓇᑕᒃᑯᑦ ᐱᓕᕆᐊᕆᔭᖓᑦᑕ ᑖᒃᑯᐊ 
ᑭᒡᒐᖅᑐᐃᔪᑦ ᓄᓇᖃᖅᑳᖅᑐᐃᑦ 
ᐃᖅᑲᓇᐃᔭᖅᑎᒋᔭᐅᔪᑦ 11-ᖑᔪᓂᒃ 
ᐊᕕᒃᑐᖅᓯᒪᔪᓂᒃ ᑖᒃᑯᓇᓂ ᑲᓇᑕᐅᑉ ᒐᕙᒪᒃᑯᖏᓐᓂ 
ᐃᖅᑲᓇᐃᔭᖅᑐᐃᑦ. ᑖᒃᑯᐊ ᓯᕗᓕᐅᖅᑎᓐᖑᖅᓴᓂᕐᒥᒃ 
ᑎᒍᓯᕙᓪᓕᐊᓯᒪᔪᐃᑦ. ᐱᖃᑎᖏᑦ ᖃᐅᑉᐸᑦ 
ᑕᒫᓃᓚᕐᒥᔪᐃᑦ ᑐᓐᖓᓱᑦᓯ ᑲᑎᒪᕝᕕᖕᒧᑦ.  
 
>>ᐸᑦᑕᑐᖅᑐᑦ 
 
ᑲᑎᒪᔾᔪᑎᒃᓴᖅ 6. (ᑐᓵᔨᑎᒎᕈᓐᓃᖅᑐᖅ) 
ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᓇᑦᓯᓕᖕᒧᑦ, ᒪᓕᒐᓕᐅᖅᑎ ᕿᓐᖑᖅ. 
 

ᑲᑎᒪᔾᔪᑎᒃᓴᖅ 6: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 505 - 5(2): ᐸᕐᓇᐅᑎᑦ ᑰᒑᕐᕈᒻᒥ 

ᐋᓐᓂᐊᕕᒃᓴᒧᑦ (ᕿᓐᖑᐊᖅ) 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᐅᓪᓗᒃᑰᖅᐸᒃᑲ 
ᑰᒑᕐᔪᖕᒥᐅᑕᐅᖃᑎᒃᑲ ᑕᓗᕐᔪᐊᕐᒥᐅᑕᓪᓗ. 
ᒪᓕᒐᓕᐅᖅᑎᐅᖃᑎᒋᔭᑉᕼᐃ ᓄᓇᕗᒻᒥᐅᓪᓗ.  
 
ᐅᖃᖅᑎᑦᓯᔩ, ᐊᐱᖅᑯᑎᒃᓴᖃᖅᑐᖓ ᐅᑉᓗᒥ 
ᐋᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦᑕ ᒥᒃᓵᓄᑦ.  

ᐅᖃᖅᑎᑦᓯᔩ, ᖃᐅᔨᒪᕗᒍᑦ ᑕᐃᒃᑯᐊ ᒐᕙᒪᑦ 
ᐃᒡᓗᖁᑎᒋᔭᐃᑦ ᐃᓅᕼᐃᖃᖅᐸᒃᑯᑦ 
ᐃᓅᕼᐃᖃᖅᑎᑕᐅᕙᒃᑯᑦ ᐅᑭᐅᑦ ᐊᕙᑎᓪᓗ 
ᖁᓕᓪᓗ. ᐅᖃᖅᑎᑦᓯᔩ, ᑖᒻᓇ ᐋᓐᓂᐊᖅᕼᐃᐅᖅᑎ 
ᐃᒡᓗᖁᑖᑦ ᐊᓐᑕᐱᐊᑦ(?ᑐᑭᓯᓇᖏᑦᑐᖅ) ᑯᒑᕐᔪᖕᒥ 
ᐊᖏᓪᕋᕆᔭᒻᓂᒃ ᑭᒡᒐᖅᑐᖅᑕᒻᓂᒃ, 
ᐊᓂᒍᐃᕼᐃᒪᓕ’ᒪᑦ ᑕᐃᑉᕼᐅᒥᓐᖓ 
ᐅᑭᐅᕆᔭᓪᓗᐊᕐᒥᖕᓂᒃ. ᑖᒻᓇ ᕼᐊᓐᓇᕕᐅᑎᓪᓗᒍ 
ᐃᓄᖕᓄᑦ, ᐋᓐᓂᐊᕐᕕᖕᒧᓪᓗ ᐊᑐᖅᑕᐅᑎᓪᓗᒍ, 
ᐅᐱᒋᕙᒃᑲᑦ ᑖᒃᑯᐊ ᐃᒡᓗᓕᐅᖅᑐᕕᓃᑦ ᑖᑉᕼᐅᒥᓐᖓ 
ᐃᒡᓗᕐᔪᐊᕐᒥᒃ ᐊᑐᒐᐅᓕ’ᒪ ᐅᑭᐅᑦ ᐊᕙᑎᑦ ᒪᕐᕉᖕᓄᒃ 
ᑖᓐᓇ ᐋᓐᓂᐊᕐᕕᒃ ᑯᒑᕐᔪᖕᒥ. 
 
ᒥᓂᔅᑕ ᐅᖃᐅᑎᔪᓐᓇᖅᐹᑎᒍᑦ ᑖᓐᓇ 
ᐊᑭᑐᔪᖅᑑᑎᒃᕼᐊᐅᑉ ᐸᕐᓇᒃᑕᐅᓂᖓ ᖃᑯᒍ 
ᐃᕼᐅᒪᒋᔭᐅᓕᕐᓂᐊᕐᓂᖓ ᑐᑭᕼᐃᔪᒪ’ᓗᒍ 
ᐊᐱᖅᑯᑎᒋᕙᕋ, ᐅᖃᖅᑎᑦᓯᔩ ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ, 
ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᒃᑯᐊ ᐱᓕᕆᓯᒪᔪᐃᑦ ᐃᖅᑲᓇᐃᔭᖅᑎᕗᑦ 
ᐋᓐᓂᐊᖅᑐᓕᕆᔨᒃᑯᓐᓂ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓂ ᐊᒻᒪ ᑖᒃᑯᐊ 
ᓄᓇᓕᖕᓄᑦ ᒐᕙᒪᒃᑯᓐᓄᑦ ᐱᔨᑦᓯᕋᖅᑏᑦ ᑖᒃᑯᐊ 
ᑲᒪᖃᑦᑕᕐᒪᑕ ᐅᖓᑖᓄᑦ ᐅᑭᐅᕆᓇᔭᖅᑕᖏᑦ 
ᑲᔪᓯᔪᓐᓇᕐᒪᑕ ᐃᒡᓗᕐᔪᐊᑦ ᑕᒪᒃᑯᐊ.  
 
ᑕᒪᒃᑯᐊ ᑮᓇᐅᔭᖅ ᐊᒥᒐᕐᒪᑦ ᐊᖅᓴᐅᑎᒌᓐᓇᕋᑉᑎᒍᑦ. 
ᑖᒃᑯᐊ ᓈᒻᒪᒍᓐᓇᖁᓗᒋᑦ 
ᐃᖅᑲᓇᐃᔭᕐᕕᖃᑦᓯᐊᕐᓗᑎᒃ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ 
ᑕᐃᒪᓐᓇᐃᒋᐊᖃᕐᒪᑕ. 
 
ᑰᒑᕐᔪᒻᒥ ᑖᓐᓇ ᐅᖃᐅᓯᕆᔮ ᓄᑕᐅᓐᖏᓛᖑᓕᖅᑐᖅ 
ᓄᓇᕗᒻᒥ 1984-ᒥ ᓴᓇᔭᐅᓚᐅᖅᓯᒪᔪᖅ ᐊᑯᓂ 
ᐊᑐᖅᓯᒪᓕᖅᑕᖓᑦ. ᒫᓐᓇ ᐸᕐᓇᒃᑕᐅᔪᓂᒃ 
ᐊᑭᑐᔪᓄᑦ ᖁᕐᓗᖅᑑᖅ ᑐᒡᓕᕆᔭᐅᖕᒪᑦ, 

ᐃᓛᒃ ᒫᓐᓇ ᓵᓐᖓᔭᐅᓂᐊᕐᒪᑦ 
ᐱᒻᒪᕆᐅᓛᕆᔭᐅᖑᑉᓗᓂ. ᑖᓐᓇ ᐱᐊᓂᒃᐸᑦ 
ᑰᒑᕐᔪᖕᒥ ᑐᒡᓕᐅᓂᐊᖅᑐᖅ  
ᐸᕐᓇᒃᑕᐅᓪᓗᓂ ᕿᒥᕐᕈᔭᐅᓗᓂᓗ ᖃᓄᖅ 
ᖃᓄᐃᓐᓇᔭᕐᒪᖔᑦ. ᐅᑉᓗᕐᒥᒃ ᑎᒍᒥᐊᓐᖏᑦᑐᖓ 
ᖃᖓᐅᓂᐊᕐᒪᖔᑦ ᑭᓯᐊᓂ ᓴᖅᑭᖅᐸᓪᓕᐊᔪᖅ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᕐᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᓯᔩ. ᑖᒃᑯᐊ 
ᕼᐃᕗᓪᓕᕐᒥ ᐃᕼᐅᒪᒋᔭᑉᑕ ᑕᐅᑐᓐᓇᖅᑰᖅᑎᓪᓗᒋᑦ 
ᑖᒻᓇ ᑐᒡᓕᐊ ᐊᐱᖅᑯᑎᒋᓂᐊᖅᑕᕋᓗᐊᕋ. 
ᐃᒪᓐᓇᐃᑦᑑᕗᖅ: 
 
ᐅᖃᖅᑎᑦᓯᔩ, ᑖᓐᓇ ᐋᓐᓂᐊᖅᑕᐃᓕᓂᖅ 
ᐱᒻᒪᕆᐅᒋᕙᖅᑯᑦ ᐃᓅᓪᓗᑕ 
ᐋᓐᓂᐊᖅᑕᐃᓕᓂᕋᖅᐸᒃᑲᑉᑕ 
ᐃᓅᕼᐃᖃ’ᑎᐊᕈᒪ’ᓗᑕ. ᑖᒻᓇ ᐊᑐᕈᒪᑉᓗᒍ 
ᕼᐊᓗᒪᔪᒥᒃ ᕼᐊᓐᓇᕕᖃᕆᐊᖃᖅᑯᒍᑦ ᐊᕙᑎᑉᑎᒻᓂᒃ 
ᕼᐊᓐᓇᕕᒋᔭᑉᑕᓗ ᐃᓗᐊᓂ. 
 
ᐅᖃᖅᑎᑦᓯᔩ, ᒥᓂᔅᑕ ᑐᑭᕼᐃᑉᑲᐃᑦᓯᐊᕈᓐᓇᖅᐸᑦ 
ᑖᑉᕼᐅᒪᑉ ᒥᒃᕼᐋᓄᑦ ᐅᖃᐅᕼᐃᕆᔭ ᐅᐊᑦᓯᐊᖅ 
ᖃᐅᔨᒪᓐᖏᒃᑲᓗᐊᖅᑐᖅ ᖃᑯᒍᒻᒪᕆᒃ 
ᐅᓪᓗᖃᕐᓂᐊᕐᒪᑦ. ᐆᒥᖓ ᑭᐅᔪᓐᓇᖅᐹ? ᐅᑭᐅᖓ  
ᖃᑯᒍ ᐃᕼᐅᒪᒋᔭᐅᓕᕐᓂᐊᖅᐸ ᑖᑉᕼᐅᒪᑉ 
ᐋᓐᓂᐊᕐᕕᐅᑉ ᑰᒑᕐᔪᖕᒥ ᐃᒡᓗᐊᖅᕼᐊᒐᐅᓂᒃᕼᐋᑕ 
ᐃᓗᐊᓂ? ᖁᔭᓐᓇᒦᒃ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑕᐅᔪᖅ ᐋᓐᓂᐊᖅᑐᓕᕆᓂᕐᒧᑦ, 
ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᖅᐸᕋᓗ ᑖᓐᓇ 
ᒪᓕᒐᓕᐅᖅᑎᐅᔪᖅ ᓇᓗᓇᐃᔭᐃᔪᓐᓇᕐᒫᖓ 
ᐊᐅᓚᓂᖓᓂᒃ ᐸᖅᑭᔭᐅᔭᕆᐊᖃᕐᓂᖏᑦ 
ᖃᐅᔨᓴᖅᑕᐅᔭᕆᐊᖃᕐᓂᖏᓐᓂᓪᓗ ᐋᓐᓂᐊᕐᕕᐅᔪᑦ 
ᐃᒡᓗᖏᓐᓂ. 

ᐅᖃᖅᑏ, ᓯᕗᓪᓕᖅᐹᖅ ᐱᒻᒪᕆᐅᓛᖑᔪᖅ 
ᐋᓐᓂᐊᕐᕕᒻᒥ ᐃᖅᑲᓇᐃᔭᖅᑎᖏᑦ 
ᐅᓪᓗᒥᒨᖓᓕᖅᑎᑦᑎᓲᕆᖕᒪᑎᒍᑦ 
ᐱᐅᔪᖅᑕᖃᕈᓐᓃᕋᐃᒻᒪᑦ ᐊᒃᓱᕈᕈᑎᑕᖃᕐᓗᓂᓘᓐᓃᑦ 
ᐃᒡᓗᖁᑎᖏᓐᓂᒃ ᐋᓐᓂᐊᕐᕕᖕᒥ. ᖃᓄᖅ 
ᐊᒥᒐᕐᓂᖃᕐᒪᖔᑖ ᑖᒃᑯᐊ ᐱᓕᕆᖃᑎᒋᔭᕗᑦ 
ᑕᒪᒃᑯᐊ ᕿᒥᕐᕈᑎᓪᓗᒋᑦ ᐃᒡᓗᖁᑎᒋᔭᐅᔪᓂᑦ ᓲᕐᓗ 
ᐋᓐᓂᐊᕐᕕᖕᓂᒃ ᒐᕙᒪᒃᑯᓐᓄᓪᓗ ᐱᒋᔭᐅᔪᐃᑦ 
ᑕᒪᒃᑯᐊ ᐋᓐᓂᐊᕐᕖᑦ ᕿᒥᕐᕈᔭᐅᖃᑦᑕᕐᒪᑕ. ᖃᑯᒍ 
ᑕᑯᒋᐊᖅᑕᐅᒃᑲᓐᓂᕋᔭᕐᒪᖔᑦ 
ᖃᐅᔨᒋᐊᕆᐊᖃᕋᔭᖅᑐᖓ. ᐊᒻᒪ ᓄᓇᓕᖕᓄᑦ  
ᒐᕙᒪᒃᑯᓐᓄᑦ ᐱᔨᑦᓯᕋᖅᑏᑦ ᖃᑯᒎᓇᔭᕐᒪᖔᑕ. 
ᑖᒃᑯᐊ 2012-ᒥ ᑭᖑᓪᓕᖅᐹᒥᒃ 
ᖃᐅᔨᓴᖅᑕᐅᓂᖃᓚᐅᕐᒪᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᕐᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᕿᓐᖑᖅ. 
 
ᕿᓐᖑᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᐅᖃᖅᑏ, ᐄ, ᑕᑯᔪᒪᔪᒍᑦ ᐃᓅᓯᖃᑦᓯᐊᖅᑐᓂᑦ. 
ᑕᒪᒃᑯᐊ ᐋᓐᓂᐊᕐᕕᓕᐊᖃᑦᑕᖅᑐᐃᑦ ᐊᒻᒪ 
ᐃᖅᑲᓇᐃᔭᖅᑐᐃᑦ ᐋᓐᓂᐊᕐᕕᐅᔪᒥ ᑖᓐᓇ ᐃᒡᓗ 
ᓄᑕᐅᔪᓐᓃᖅᐸᑦ ᐊᑲᐅᔪᓐᓃᕐᓗᓂ ᐃᓄᐃᑦ 
ᑕᐃᑲᓂᑦᑕᐅᖅ ᐊᑲᐅᓂᖃᔾᔮᓐᖏᒻᒪᑕ. ᑕᒪᓐᓇ 
ᑕᐃᒪᓐᓇᐃᑎᓪᓗᒍ ᐋᓐᓂᐊᕐᓂᖅ ᓴᖅᑭᔮᓕᖃᑦᑕᕐᒪᑦ.  
ᐅᖃᖅᑏ, ᑕᒪᒃᑯᐊ ᑭᒡᒐᖅᑐᖅᑕᕗᑦ ᓈᒻᒪᒋᐊᖃᕐᒪᑕ 
ᓇᔪᖅᑕᒥᓐᓂᒃ ᓄᓇᓕᒥᓐᓂᒃ.  
 
ᒥᓂᔅᑕᖃᐃ ᑎᑎᕋᖅᓯᒪᔪᒥᒃ ᑰᒑᕐᔪᒃ ᐋᓐᓂᐊᕐᕕᖓ 
ᐱᔾᔪᑎᒋᓗᒍ ᐊᒻᒪ ᖃᓄᖅ ᐊᑭᑐᔪᑎᒍᑦ 
ᐸᕐᓇᒍᑎᖃᕐᒪᖔᑕ ᓄᓇᓕᒃ ᑕᐅᑐᒡᓗᒍ, ᐊᒻᒪ 
ᑕᒪᓐᓇ ᑕᐃᒪᓐᓇᐃᓕᐅᕈᓐᓇᓐᖏᒻᒪᖔᑦ 
ᑲᑎᒃᑲᓐᓂᓐᖏᓐᓂᑉᑎᒻᓂ ᑕᒡᕙᓂ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑕ ᕼᐃᒃᔅ. 
 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐄ. ᑕᐃᒪᓐᓇᐃᓕᔪᓐᓇᑦᓯᐊᖅᑐᖓ. 
ᖁᔭᓐᓇᒦᒃ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᖃᐅᓯᖏᑦ. 
ᒪᓕᒐᓕᐅᖅᑎ ᐃᖃᓗᐃᑦ-ᓂᐊᖁᓐᖒ, ᒪᓕᒐᓕᐅᖅᑎ 
ᐊᕐᓇᒃᑲᖅ. 
 
ᐊᐱᖅᑯᑦ 506 - 5(2): ᐃᓅᓯᕐᒧᑦ 

ᐊᔪᓐᖏᔾᔪᑎᓂᑦ ᐃᓕᓴᐃᓂᖅ 
ᐃᓕᓐᓂᐊᕐᕕᑦᑎᓐᓂ (ᐊᕐᓇᒃᑲᖅ) 

 
ᐊᕐᓇᒃᑲᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᓐᓄᓴᒃᑯᑦ.  
(ᑐᓵᔨᑎᒍᑦ) ᐅᖃᖅᑏ, ᐊᐱᖅᑯᑎᒐ 
ᑐᕌᖅᑎᓐᓂᐊᖅᑕᕋ ᒥᓂᔅᑕ 
ᐃᓕᓐᓂᐊᕐᓂᓕᕆᔨᒃᑯᓐᓄᑦ. ᐅᖃᖅᑏ, ᑖᒃᑯᐊ 
ᐊᐱᖅᓱᕐᓂᐊᖅᑲᐅᔭᕋ ᓂᑉᓕᖅᑲᐅᖕᒪᑦ 
ᐃᓕᓐᓂᐊᖅᑐᓕᕆᓂᐅᑉ ᒥᒃᓵᓄᑦ.  
 
ᑕᒪᒃᑯᐊ ᐅᖃᐅᓯᖃᑦᑕᖅᓯᒪᓕᕐᒪᑦ ᒫᓐᓇᓗ 
ᐅᖃᐅᓯᐅᓗᐊᓕᖅᖢᓂ ᑖᒃᑯᐊ 
ᐃᓕᓐᓂᐊᖅᑐᓕᕆᓂᖅ ᑲᒪᒋᓛᖅᑎᓪᓗᑎᒍᑦ ᓱᓇ 
ᓄᓇᕗᒻᒥᐅᑦ ᐃᓕᓐᓂᐊᕐᕕᖕᓂ 
ᐃᓕᓐᓂᐊᖅᑎᑦᓯᔾᔪᑕᐅᔭᕆᐊᖃᖅᐸᑦ? ᑕᒪᒃᑯᐊ 
ᐃᓅᓯᓕᕆᓂᕐᒧᑦ ᑐᕌᖓᔪᐃᑦ ᐱᐅᓂᖅᓴᐅᓇᔭᖅᑐᐃᑦ.  
 
ᒥᓂᔅᑕ ᓇᓗᓇᐃᖅᓯᔪᓐᓇᖅᐸ ᖃᓄᖅ ᑕᒪᒃᑯᐊ 
ᐃᓅᓯᕐᒧᑦ ᑐᖃᖓᔪᐃᑦ 
ᐃᓕᓐᓂᐊᖅᑎᑦᓯᔾᔪᑕᐅᔪᓐᓇᕐᓗᑎᒃ  
ᐱᒻᒪᕆᐅᓂᖏᓐᓄᑦ ᐃᓕᓐᓂᐊᖅᑐᓄᑦ 
ᐊᑐᕈᓐᓇᖅᑕᖏᑦ ᓄᓇᕗᒻᒥᐅᑕᐅᓂᐊᕈᑎᒃ? ᑖᒃᑯᐊ 
ᐃᓕᓐᓂᐊᕈᑎᖏᓐᓄᑦ ᐃᓚᐅᓕᖅᑎᑕᐅᔪᓐᓇᖅᑐᐃᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. (ᑐᓵᔨᑎᒍᑦ) ᖁᔭᓐᓇᒦᒃ, ᐊᐱᕆᖕᒪᑦ. 
ᑕᒪᒃᑯᐊ ᐃᓕᓐᓂᐊᕈᑏᑦ ᕿᒥᕐᕈᔭᕗᑦ ᒫᓐᓇ ᐊᒻᒪ 
ᑕᒪᒃᑯᐊ ᐃᓕᓐᓂᐊᖅᑎᑦᓯᔾᔪᑕᐅᔪᑦ ᐱᓯᒪᔭᕗᑦ 
ᐊᔾᔨᒌᓐᖏᑦᑐᓂᒃ ᑎᒍᓯᒪᔭᕗᑦ ᐊᑐᖅᑕᕗᑦ.  
 



ᓇᒡᒐᔾᔭᐅ, ᔫᓂ 3, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

ᓄᓇᕗᒻᒦᓐᖔᖅᑐᓂᒃ ᓴᓇᔭᐅᓯᒪᔪᑦ 
ᐃᓕᓐᓂᐊᖅᑎᑦᑎᔾᔪᑎᖃᖅᑐᒍᑦ ᐃᓚᖃᖅᖢᑎᒃ 
ᑖᒃᑯᐊ ᓯᑕᒪᐅᔪᐃᑦ ᓯᑕᒪᐃᑦ ᐃᓕᓐᓂᐊᖅᑎᑦᓯᔾᔪᑏᑦ 
ᓴᖅᑭᑕᐅᖃᑦᑕᖅᑐᐃᑦ ᑖᓐᓇ ᑕᐃᔭᐅᔪᖅ 
ᐊᐅᓚᔮᖅᑐᑦ, ᐃᓅᓯᓕᕆᓂᖅ, ᐋᓐᓂᐊᖅᑕᐃᓕᒪᓂᖅ 
ᑕᒪᒃᑯᐊ ᖁᕝᕙᓯᖕᓂᓕᖕᓂᒃ 10-ᒥ ᑕᒫᓂ 
ᐅᑭᐅᖏᓐᓂᒃ ᖁᑦᓯᖕᓂᖅᓴᐅᔪᓄᓪᓗ. ᑖᒃᑯᐊ ᖃᓄᖅ 
ᐊᔪᓐᖏᑎᒋᒻᒪᖔᑖ ᓄᓇᕗᒻᒥᐅᑦ ᓱᕈᓯᖏᑦ 
ᐱᔾᔪᑎᒋᓗᒋᑦ. ᐊᒻᒪ ᑕᒪᒃᑯᐊ ᐃᓚᐅᑎᖃᑦᑕᕐᒥᔭᕗᑦ 
ᐃᓄᐃᑦ ᖃᐅᔨᒪᔭᑐᖃᖏᑦ ᑕᒪᒃᑯᐊ 
ᓴᖅᑭᑕᐅᕙᓪᓕᐊᔪᐃᑦ ᐃᓄᒃᑎᑐᑦ  
ᐃᓚᐅᕝᕕᖃᖃᑦᑕᖅᑐᐃᑦ ᐊᒻᒪ ᑕᒪᒃᑯᐊ 
ᐃᓕᓐᓂᐊᖅᑐᓕᕆᔨᒃᑯᑦ ᑎᒍᓯᕙᓪᓕᐊᓯᒪᖕᒪᑕ 
ᑕᒪᒃᑯᐊ ᐃᓕᓐᓂᐊᖅᑎᑦᓯᔾᔪᑎᒋᔭᕗᑦ ᓄᓇᕗᒻᒥ 
ᓴᓇᔭᐅᓯᒪᓗᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᓯᕗᓪᓕᖅᐹᕐᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
  
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑭᐅᔪᖅ ᓇᓗᓇᖅᑐᖅ ᑭᐅᓂᕆᔮ. ᐃᒻᒪᖄ 
ᑐᑭᑖᕈᓐᓇᖅᐸᒍ ᑖᒃᑯᐊ ᐊᐱᕆᓂᐊᖅᑕᕋ ᒥᒃᓵᓄᑦ. 
 
ᑖᒃᑯᐊ ᓈᓴᐅᓯᕆᓂᖅ ᐆᒃᑐᕋᐅᑕᐅᓪᓗᑎᒃ 
ᐊᖏᓂᖏᑦ ᓱᓇᑐᐃᓐᓇᐃᑦ 
ᐱᒻᒪᕆᐅᑎᑕᐅᓂᖅᓴᐅᔪᓐᓇᖅᑐᐃᑦ ᑕᒪᒃᑯᐊ  
ᑎᑎᕋᐅᔭᖅᑕᐅᔪᐃᑦ ᑕᐅᑐᕐᕉᕐᓂᕐᒥᒃ ᑕᑯᔪᓐᓇᕐᓗᑎᒃ 
ᐃᓕᓐᓂᐊᖅᑕᒥᖕᓂᒃ ᐅᕝᕙᓘᓐᓃᑦ ᑮᓇᐅᔭᑦ 
ᑮᓇᐅᔭᒃᑯᕕᖕᒥ ᖃᓄᖅ ᐊᑐᖅᑕᐅᖃᑦᑕᕐᒪᖔᑕ 
ᐅᕝᕙᓘᓐᓃᑦ ᓂᓐᖓᐅᒪᓂᖅ ᖁᕕᐊᓱᖕᓂᖅ 
ᐃᒃᐱᒋᓂᖅ, ᑕᒪᒃᑯᐊ ᑲᒪᒋᔭᐅᓗᑎᒃ. 
 
ᖃᓄᖅ ᒥᓂᔅᑕ ᑖᒃᑯᐊ ᐃᓕᓐᓂᐊᖅᑎᑦᓯᔾᔪᑕᐅᔪᑦ 
ᐋᖅᑭᒋᐊᖅᑕᐅᓯᒪᕙᑦ ᐃᓱᒪᒋᖃᖅᑎᓪᓗᒋᑦ ᑕᒪᒃᑯᐊ 
ᐃᓅᓯᓪᓚᑦᑖᑦ ᓵᓐᖓᖃᑦᑕᖅᑕᕗᑦ 
ᐃᓕᓐᓂᐊᖅᑎᑦᓯᔾᔪᑕᐅᔭᕆᐊᖃᖅᑐᐃᑦ 
ᐃᓐᓇᖁᓕᖅᑎᓪᓗᒋᑦ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑐ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ ᒪᓕᒐᓕᐅᖅᑎ 
ᐊᐱᕆᖕᒪᑦ. ᑖᓐᓇ ᐅᖃᐅᓯᕆᖅᑲᐅᔭᕋ ᐃᓄᒃᑎᑐᑦ 
ᐅᖃᐅᓯᕆᔭᖓ ᐅᖃᐅᓯᕆᖅᑲᐅᔭᕗᑦ ᐅᑉᓗᒥ 
ᑕᒪᒃᑯᐊ ᐃᓄᒃᑎᑑᕈᓐᓇᕐᓂᖏᑦ 
ᐃᓕᓐᓂᐊᖅᑐᖁᑎᒋᔭᕗᑦ ᓄᓇᓖᑦ ᐊᔾᔨᒌᓐᖏᑦᑐᑦ 
ᐃᓚᖏᑦ ᐊᔪᓐᖏᓐᓂᖅᓴᐅᓪᓗᑎᒃ ᐱᖕᒪᑕ. ᑕᒪᒃᑯᐊ 
ᐃᓚᖏᑦ ᓄᓇᓖᑦ ᐊᔪᓐᖏᓐᓂᖏᑦ ᐊᔾᔨᒌᓐᖏᒻᒪᑕ.  
 
ᐊᒻᒪ ᑕᒪᒃᑯᐊ ᐃᓅᓯᓕᕆᓂᕐᒧᑦ ᑐᕌᖓᔪᐃᑦ 
ᐃᓕᓐᓂᐊᖅᑎᑦᓯᔾᔪᑎᒋᖕᒥᔭᕗᑦ ᑕᒪᒃᑯᐊ, ᑕᒪᒃᑯᐊ 
ᐃᒻᒥᓃᖅᑕᐃᓕᒪᓂᕐᒧᑦ ᐱᔾᔪᑎᖃᖅᑐᐃᑦ ᐊᒻᒪ 
ᓴᖅᑭᑕᐅᓯᒪᔪᐃᑦ ᑕᐃᑲᓐᖓᑦ ᖃᓄᖅ ᐃᓱᒪᓕᕆᓂᖅ 
ᑕᒪᓐᓇ ᐱᒻᒪᕆᐅᑎᓪᓗᒍ. ᑕᐃᒪᓐᓇᐃᑦᑐᓂᒃᑕᐅᖅ 
ᐃᓕᓐᓂᐊᖅᑎᑦᓯᔾᔪᑎᑦᓴᓂᒃ ᑕᑯᒋᐊᖅᓯᒪᔪᒍᑦ. 
ᑕᒪᓐᓇ ᐊᔾᔨᒌᓐᖏᓐᓂᕆᔭᕗᑦ ᐱᔾᔪᑎᒋᓗᒍ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᖅ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᒪᒃᑯᒃᑐᑦ ᐃᓄᒃᓱᒃ ᐃᓕᓐᓂᐊᕐᕕᐊᓗᖕᒥ 
ᐊᓂᒎᑎᓚᐅᖅᑐᑦ ᐱᓕᕆᐊᖃᖔᓕᕐᒥᔪᑦ  
ᐃᓕᓐᓂᐊᖅᑏᑦ ᑕᒪᐃᓐᓂ ᐃᓱᒪᒋᔭᖃᖅᑐᑎᑦ ᓲᕐᓗ 
ᓇᖕᒥᓂᖅ ᐃᓅᓯᖓᓂᒃ ᐱᕈᖅᓴᓗᑎᒃ, ᐃᓅᓯᕐᒥᒃ 
ᐊᔪᕈᓐᓃᕐᓗᑎᒃ, ᓄᓇᒦᓪᓗᑎᒃ ᐊᒻᒪᓗ 
ᖁᕝᕙᓯᓐᓂᖅᓴᒨᕐᓗᑎᒃ ᐃᓕᓐᓂᐊᖅᑕᒥᓂᒃ 
ᐃᓕᓐᓂᐊᕈᓐᓇᖅᑐᑎᒃ.  
ᑎᐅᕆ ᕚᒃᔅ ᐱᓕᕆᐊᖓ ᐊᐅᓚᑕᐅᓚᐅᖅᓯᒪᔪᖅ ᓂᒃ 
ᓂᐅᕕᐊᕆᒧᑦ 1986-ᒥ 2003-ᒧᑦ ᐊᒻᒪᓗ 
ᐃᑲᔪᖅᓯᒪᓕᖅᑐᑦ ᐃᓕᓐᓂᐊᖅᑎᓂᒃ ᐊᒥᓱᓂᒃ 
ᐱᒻᒪᕆᐅᔪᓂᒃ ᐃᓅᓯᖏᑕ ᓯᕗᓂᒃᓴᖏᓐᓄᑦ 
ᐊᔪᕈᓐᓃᖁᓪᓗᒋᑦ.  
 
ᒥᓂᔅᑕ ᐅᖃᖅᓯᒪᔪᓐᓇᖅᐹ ᓴᓇᒐᔭᕆᐊᖓ ᓄᓇᕗᒻᒥ 
ᐃᓕᓐᓂᐊᕈᑎᒃᓴᓂᒃ ᑕᐅᑐᒐᖃᓪᓗᐊᑕᖅᑐᓂᒃ 
ᐃᓅᓯᕐᒧᑦ ᐱᓕᒻᒪᒃᓴᕐᓃᑦ ᑕᒪᒃᑯᐊ ᐃᓕᓐᓂᐊᖅᑐᑦ 
ᐃᓱᒪᒥᒍᑦ ᐃᒃᐱᒋᔭᒥᒍᓪᓗ ᐸᕐᓇᒃᓯᒪᓂᖅᓴᐅᖁᓪᓗᒋᑦ 
ᐃᓕᓐᓂᐊᕇᕈᑎᒃ ᐃᓅᓯᒃᓴᒥᖕᓄᑦ? 

ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒡᓗ ᒪᓕᒐᓕᐅᖅᑎ 
ᐊᐱᖅᑯᑎᖓᓄᑦ. ᖃᓄᖅ ᐅᖃᕋᓱᒻᒪᖔᖅ 
ᒪᓕᒐᓕᐅᖅᑎ ᑐᑭᓯᔭᕋ ᑖᒃᑯᐊ ᐃᓕᓐᓂᐊᖅᑎᕗᑦ 
ᐸᕐᓇᒃᓯᒪᑦᑎᐊᖁᓪᓗᒋᑦ ᐃᓐᓇᐅᓂᕆᓛᖅᑕᖏᓐᓂᒃ.  
 
ᑕᐃᒪ ᐃᓕᓐᓂᐊᖃᑦᑕᕐᒪᑕ ᐃᖅᑲᓇᐃᔮᒧᑦ 
ᐃᓅᓯᕐᒥᓂᒡᓗ ᐋᖅᑭᒃᓯᒪᓂᕐᒧᑦ. ᐄ, 
ᐊᔾᔨᒋᔪᓐᓃᖅᑰᖅᑕᕋᓗᐊᖓ ᐅᓪᓗᒥ ᐱᖃᓕᕋᑦᑕᓕ 
ᑕᒪᓐᓇ ᐃᖅᑲᓇᐃᔮᖃᕐᓂᕐᒧᓪᓗ ᐸᕐᓇᕐᓂᕐᒧᓪᓗ 
ᐃᑲᔫᑕᐅᖃᑦᑕᖅᑐᑦ ᐃᓕᓐᓂᐊᖅᑎᓄᑦ 
ᐸᕐᓇᒍᑕᐅᓂᐊᖅᑐᓂᒃ ᐃᓱᒪᒃᓴᖅᓯᐅᖅᑎᓪᓗᒋᑦ 
ᑭᓱᓕᕆᔪᒪᒐᔭᕐᒪᖔᕐᒥᒃ ᐃᓕᓐᓂᐊᕐᕕᖕᒥᒃ 
ᐱᔭᕇᖅᓯᒪᓕᕐᓗᑎᒃ ᐅᖓᑖᓄᓪᓗ. 
 
ᑖᒃᑯᐊ ᑕᑯᓇᖕᓂᐊᕆᕙᕗᑦ ᒪᓕᒐᓕᐅᖅᑎᐅᑉ 
ᐅᖃᐅᓯᕆᔭᖏᑦ ᑖᓐᓇ ᐊᑕᐅᑦᑎᒃᑰᖃᑎᒋᓗᒍ 
ᐃᓕᓐᓂᐊᕈᑏᑦ ᐃᐊᓪᐴᔅ ᐊᖏᔪᒻᒪᕆᖕᒥᒃ 
ᐱᒋᐊᖅᑎᑦᑎᓚᐅᕐᒥᖕᒪᑕ ᓇᖕᒥᓂᖅ 
ᐃᓕᓐᓂᐊᖅᑎᑦᑎᔾᔪᑎᓂᒃ ᑕᐃᒃᑯᐊᑦᑕᐅᖅ 
ᑕᑯᓂᐊᑦᑎᐊᒐᓱᒍᒪᓪᓗᒋᑦ ᒫᓐᓇ 
ᓄᖅᑕᖓᑲᐃᓐᓇᖅᑑᒐᓗᐊᖅ.  
 
ᑭᓯᐊᓂ ᑖᒃᑯᐊ ᐃᓕᓐᓂᐊᕈᑎᓂᒃ 
ᐱᓕᕆᔨᒃᑯᑐᐃᓐᓇᐃᑦ ᕿᒥᕐᕈᐊᒃᑲᓐᓂᖁᓪᓗᒋᑦ  
ᑕᒪᒃᑯᐊᓗ ᐃᓕᓐᓂᐊᕈᑎᒃᓴᐃᑦ ᒫᓐᓇ ᐱᐅᓂᖅᐹᒥᒃ 
ᓄᓇᕗᒻᒥᐅᓄᑦ ᑕᑯᓇᓱᒃᐳᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑕᓯᐅᔭᕐᔪᐊᕐᒧᑦ, ᒪᓕᒐᓕᐅᖅᑎ ᕋᒻᐴᑦ. 
 
ᐊᐱᖅᑯᑦ 507 - 5(2): ᐊᖁᖅᑐᖅᓯᐅᑎᑦ 

ᑭᓇᐅᓂᕐᒧᓪᓗ ᓇᓗᓇᐃᔭᐅᑎᑦ (ᕋᒻᐴᑦ) 
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᑐᕌᖅᑎᓂᐊᖅᑕᕋ ᐱᕙᓪᓕᐊᔪᓕᕆᓂᕐᒧᑦ 
ᐃᖏᕐᕋᔪᓕᕆᓂᕐᒧᓪᓗ.  
 

ᐅᖃᖅᑏ, ᓂᕈᐊᖅᑎᒃᑲ ᓴᓂᑭᓗᐊᕐᒥ 
ᐃᓱᒫᓘᑎᖃᐃᓐᓇᕐᒪᑕ ᑕᒪᒃᑯᐊ ᐃᓗᐊᓐᖏᓐᓂᖅ 
ᐊᖁᔾᔪᑎᑖᖃᑦᑕᕐᓂᕐᒥᒃ ᐊᒻᒪᓗ ᑭᓇᐅᖕᒪᖔᖅᐱᑦ 
ᓇᓗᓇᐃᒃᑯᑕᕐᓂᒃ. 
 
ᐅᖃᖅᑏ, ᑕᐃᒪ ᐊᕐᕌᒍᒐᓴᖕᓂᒃ ᓴᖅᑭᖃᑦᑕᖅᓯᒪᒐᒪ 
ᑖᔅᓱᒥᖓᑦᑕᐃᓐᓇᖅ ᐅᖃᓪᓚᖃᑦᑕᖅᑐᒃᓴᐅᕗᑦ 
ᑕᐃᒫᑦᑕᐃᓐᓈᓗᒃ ᐅᖃᓚᐅᕋᓗᐊᖅᑐᖓ ᑕᐃᒪᓐᓇ  
ᓂᓪᓕᐊᔾᔪᑎᒌᓐᓇᕐᓂᐊᕋᒃᑯ 
ᐋᖅᑭᒍᑎᑖᓚᐅᓐᖏᓐᓂᖓᓂᒃ.  
 
ᑭᖑᓪᓕᖅᐹᒥᒃ ᐅᑭᐅᒃᑯᑦ ᑲᑎᒪᓪᓗᑕ ᒥᓂᔅᑕ 
ᐅᖃᐅᓚᖅᓯᒪᖕᒪᑦ ᐱᓕᕆᐊᖑᖕᒪᑕᒎᖅ ᑕᒪᑐᒧᖓ 
ᐱᓕᕆᕝᕖᑦ ᑖᒃᑯᐊ ᖃᕆᓴᐅᔭᒃᑯᑦ ᓇᒃᓯᐅᔾᔭᐃᑦ 
ᑎᑎᖅᑲᕐᓂᐊᕐᕕᒃᑰᖅᑎᑦᑎᓐᖏᖔᕐᓗᑎᒃ ᐃᖃᓗᖕᓄᑦ. 
ᒥᓂᔅᑕ ᐅᖃᕆᐊᕈᓐᓇᖅᐹ ᐅᓪᓗᒥ ᖃᓄᖅ ᑖᓐᓇ 
ᐱᕙᓪᓕᐊᑎᒋᓯᒪᓕᕐᒪᖔᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑑᔪᖅ ᐃᖏᕐᕋᔪᓕᕆᔨᒃᑯᓐᓄᑦ 
ᐱᕙᓪᓕᐊᔪᓕᕆᓂᕐᒧᑦ, ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᒪᑐᒧᖓᓕ ᖃᓄᖅ 
ᓇᒃᓯᐅᔾᔨᖃᑦᑕᕈᓐᓇᕐᒪᖔᑕ ᖃᕆᓴᐅᔭᒃᑯᑦ ᒫᓐᓇ  
ᓱᓕ ᐱᓕᕆᐊᕆᒐᑦᑎᒍ ᐋᖅᑭᒐᓱᒡᓗᑎᒍ ᑖᓐᓇ 
ᓱᒃᑲᔾᔫᒥᔪᒃᑰᖃᑦᑕᕈᓐᓇᖁᓪᓗᒍ ᖃᓄᖅ 
ᓇᒃᓯᐅᑎᖃᑦᑕᕈᓐᓇᕐᒪᖔᑎᒍ ᐊᕕᒃᑐᖅᓯᒪᔪᓄᑦ 
ᑎᑎᕋᕐᕕᖏᓐᓄᑦ ᐊᒻᒪᓗ ᑐᖅᑲᖅᑕᕐᕕᑦᑎᓐᓄᑦ. 
ᐋᑐᐋᒧᓪᓗ ᓇᒃᓯᐅᔾᔭᐅᓲᖑᖕᒪᑕ 
ᐊᖁᔾᔪᑎᑖᕋᓱᖕᓂᕐᒧᑦ ᒐᕙᒪᒃᑯᓐᓄᓪᓗ ᑕᐃᒃᑯᐊ 
ᑭᓇᐅᖕᒪᖔᖅᐱᑦ. ᑖᓐᓇ ᐱᕙᓪᓕᐊᓂᖓ 
ᓱᒃᑲᐃᑦᑑᒐᓗᐊᖅ ᐱᔭᕆᑐᓪᓗᓂᓗ. ᓱᒃᑲᐃᑦᑑᓗᓂ 
ᑕᐃᒫᒃ ᕿᓄᐃᓵᕐᔫᒥᖁᕙᒃᑲ ᒪᓕᒐᓕᐅᖅᑏᑦ 
ᑕᒪᒃᑯᓄᖓ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᓯᕗᓪᓕᖅᐹᒥᒃ ᐃᓚᒋᐊᕈᑎᒃ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕋᒻᐴᑦ. 

ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐅᖃᖅᑏ, 
ᐄ ᕿᓄᐃᓵᖅᓯᒪᔪᑦ ᐊᕐᕌᒍᓂᒃ ᖁᓕᑲᓴᖕᓂᒃ 
ᑖᔅᓱᒥᖓᑦᑕᐃᓐᓇᖅ ᐅᖃᐅᓯᖃᕋᑦᑕ.  
 
ᑕᐃᒫᒃ ᐅᓂᒃᑳᕆᑲᐃᓐᓇᖅᑲᖏᑦ ᓂᕈᐊᖅᑎᒃᑲ 
ᑕᐃᒪᓐᓇᒃ ᓱᓕ ᐃᓗᐊᓐᖏᓕᐅᕈᑎᖃᕐᒪᑕ 
ᐊᖁᔾᔪᑎᑖᕋᓱᖕᓂᖅ ᑭᓇᐅᖕᒪᖔᕐᒥᒡᓗ  
ᓇᓗᓇᐃᒃᑯᑕᖏᓐᓂᒃ. ᑕᒪᓐᓇᓕ ᑭᖑᓪᓕᖅᐹᒥᒃ 
ᐅᑭᐅᒃᑯᑦ ᑲᑎᒪᓂᖃᖅᑎᓪᓗᑕ ᒥᓂᔅᑕ ᐅᖃᓚᐅᕐᒪᑦ 
ᒪᓕᒐᓕᐅᕐᕕᖕᒥ ᐊᑭᖃᓐᖏᑦᑐᒥᒡᒎᖅ ᐅᖄᓚᐅᑎᓂᒃ 
ᐋᖅᑭᒃᓯᓂᐊᖅᑐᑦ ᓄᓇᖃᖅᑐᓄᑦ 
ᐃᓗᐊᓐᖏᓕᐅᕈᑎᖃᑐᐊᖅᐸᑦ. ᑎᑎᕋᖅᓯᒪᓂᕐᒥᒃ 
ᐅᖃᖅᓯᒪᔪᓐᓇᖅᐸᖏᑦ ᑖᓐᓇ ᐊᑭᖃᓐᖏᑐᒥᒃ 
ᐅᖄᓚᐅᑦ ᐋᖅᑭᒃᓯᒪᓕᕐᒪᖔᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᓐᓇ ᐊᑭᖃᓐᖏᑦᑐᖅ ᒫᓐᓇ 
ᓱᓕ ᐊᐅᓚᓐᖏᑦᑐᖅ. ᑖᒃᑯᐊ ᐊᒃᓱᕈᖅᑐᒻᒪᕆᐅᓪᓗᑕ 
ᐱᔪᓐᓇᖅᓯᑐᐊᕈᑦᑎᒍ, ᐅᓪᓗᒥ 
ᐅᖃᕈᓐᓇᖏᒃᑲᓗᐊᖅᑐᖓ, ᑭᓯᐊᓂ 
ᐊᔭᐅᖅᑐᖃᑦᑕᖅᑕᒃᑲ ᐃᖅᑲᓇᐃᔭᖅᑎᒃᑲ. ᑖᓐᓇ 
ᐱᔭᕐᓂᕐᓂᖅᐹᖑᖃᑕᐅᒐᔭᖅᑰᔨᒐᓗᐊᕐᒪᑦ  
ᐱᓕᕆᕕᓐᓂ. (ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕋᒻᐴᑦ.  
 
ᕋᒻᐴᑦ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᑖᓐᓇ 
ᐱᔭᕐᓂᖅᑑᓂᐊᖅᑐᕆᓚᐅᕋᓗᐊᕋᒃᑯ ᐅᑭᐅᓄᑦ 
ᖁᓕᒃᑲᓐᓂᕐᓂ 
ᐱᓕᕆᐊᖑᔾᔮᔪᒃᓴᐅᖏᒃᑲᓗᐊᖅᐳᖃᐃ.  
 
>>ᐃᒡᓚᖅᑐᑦ 
 

ᑎᓴᒻᒥᐅᑎᓪᓗᒍ ᑲᑎᒪᓪᓗᑕ ᑖᓐᓇ ᐅᖃᐅᓯᖃᓚᐅᕋᒪ 
ᒐᕙᒪᒃᑯᑦ ᐃᖅᑲᖓᒍᑦ ᐅᐊᔭᓕᐅᕐᓂᖏᓐᓂ, ᑕᐃᒪ 
ᐊᐱᖅᓱᓕᖅᑯᖓ ᓄᓇᕗᒻᒥ ᐊᕙᑎᓕᕆᔨᒃᑯᑦ 
ᐅᓂᒃᑳᖓᑦ ᑖᔅᓱᒧᖓ ᑐᓴᐅᒪᔾᔪᑎᓕᕆᓂᕐᒧᑦ 
ᐱᐅᓯᕚᓪᓕᖅᑎᒐᔭᖅᐳᖅ ᐃᖃᓗᖕᓄᑦ, ᑭᒻᒥᕈᑦ, 
ᑭᓐᖓᐃᑦ ᓴᓂᑭᓗᐊᕐᒧᓪᓗ. ᒥᓂᔅᑕ ᐅᖃᕈᓐᓇᖅᐹ  
ᑖᒃᑯᐊ ᐱᓕᕆᕝᕕᖓᑕ ᐱᓕᕆᖃᑎᖃᕋᓗᐊᕐᒪᖔᑕ 
ᓄᓇᓕᖕᓂ ᒐᕙᒪᒃᑯᓐᓂᓪᓗ ᐱᔨᑦᑎᖅᑎᖏᑦ ᑕᒪᒃᑯᐊ 
ᐱᐅᓯᕚᓪᓕᕈᑏᑦ ᐊᕗᓐᖓᕆᐊᒃᑲᓐᓂᕈᓐᓇᕋᔭᕐᒪᖔᑕ 
ᐋᖅᑭᔾᔪᑎᓕᐅᖃᑦᑕᕐᓂᖅ ᑭᓇᐅᖕᒪᖔᖏᓪᓗ 
ᓇᓗᓇᐃᒃᑯᑕᖏᓐᓂ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᑕᐃᒪᓕ ᖃᕋᓴᐅᔭᐃᑦ 
ᐊᐅᓚᔾᔪᑎᖏᓐᓄᑦ ᐅᕝᕙᓘᓐᓂᑦ ᒐᕙᒪᒃᑯᑦ 
ᐊᐅᓚᓂᖏᑦ ᓲᕐᓗ ᓄᓇᓯᐅᑏᑦ 
ᑎᑎᕋᖅᑕᐅᕙᓪᓕᐊᓂᕕᖏᓐᓄᑦ ᐊᒻᒪᓗ 
ᐊᖁᑦᑐᖅᓯᐅᑎᑖᕋᓱᖕᓂᖅ. 
ᐱᓕᕆᖃᑎᖃᑦᑎᐊᖃᑦᑕᖅᑐᒍᑦ ᓄᓇᓕᖕᓂ 
ᒐᕙᒪᒃᑯᓐᓂ ᐱᔨᑦᑎᖅᑎᖏᑦᑕ ᖃᕋᓴᐅᔭᓕᕆᔨᒃᑯᓐᓂ 
ᓇᓗᓇᐃᖅᓯᖃᑎᒋᓪᓗᒋᑦ ᑭᓱᑦ ᐱᔭᕆᐊᖃᕐᒪᖔᑕ. 
ᑖᒃᑯᐊ ᐱᓕᕆᐊᒃᓴᓂᒃ ᐱᓕᕆᔨᖏᓐᓂᒃ  
ᑎᒍᒥᐊᖅᑕᐅᔪᑦ ᖃᓄᖅ ᓱᒃᑲᑎᒋᔪᒥᒃ 
ᖃᕋᓴᐅᔭᒃᑰᑎᑦᑎᔭᕆᐊᖃᕐᒪᖔᑕ.  
 
ᑕᐃᒪᓕ ᑖᒃᑯᐊᓕ ᐃᒪᐅᑉ ᐃᖅᑲᖓᒍᑦ 
ᐅᐊᔭᓕᐅᕐᓂᕐᒨᖓᔪᒧᑦ ᑖᒃᑯᐊ ᐱᓕᕆᕝᕖᑦ ᐊᑐᓂ 
ᖃᐅᔨᒪᖕᒪᑕ ᖃᓄᑎᒋᑦ ᐱᑕᖃᕆᐊᖃᕐᒪᖔᕐᒥ 
ᖃᕋᓴᐅᔭᒃᑯᑦ ᑲᔪᓯᔪᓐᓇᑦᑎᐊᖁᓂ. ᑕᐃᒪᓕ 
ᓈᓴᐅᓯᕆᔾᔪᑎᒋᓪᓗᒋᑦ ᑖᒃᑯᐊ ᒐᕙᒪᒃᑯᓐᓂ 
ᐱᓕᕆᔾᔪᑎᓪᓗᑎᒃ, ᐱᓕᕆᕝᕕᒃ 
ᐱᓕᕆᖃᑎᖃᑦᑎᐊᖃᑦᑕᖅᑐᖅ ᑕᒪᐅᓇ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ, ᒪᓕᒐᓕᐅᖅᑎ 
ᑲᖏᖅᖠᓂᐅᑉ 

ᐅᐊᖕᓇᖓᓄᑦ ᐃᒡᓗᓕᒑᕐᔪᖕᒧᓪᓗ, ᒪᓕᒐᓕᐅᖅᑎ 
ᑕᐅᑐᓐᖏ. 
 
ᐊᐱᖅᑯᑦ 508 - 5(2): ᓇᒻᒥᓂᖅ 

ᐃᒡᓗᖃᖅᑎᑦᑎᒍᑎᒧᑦ ᐃᑲᔫᑎᒃ (ᑕᐅᑐᓐᖏ) 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᐃᒐᐃᓐᓇ 
ᐃᖅᑲᐃᔪᓐᓇᖏᓐᓇᒃᑯ ᐅᐃᒃ ᐅᖓᒋᓕᖅᓯᒪᓕᖅᐸᒋᑦ 
ᐅᑉᓗᖃᑦᑎᐊᕆᑦ ᕼᐃᐅᕆ ᑕᐅᑐᓐᖏ. 
 
ᑕᐃᒪᓕ ᐅᖃᖅᑎᑦᑎᔩ ᐊᐱᖅᑯᓱᕈᒪᒐᒪ 
ᒥᓂᔅᑕᕆᔭᐅᔪᒧᑦ ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ.  
 
ᒥᓂᔅᑕ ᖃᐅᔨᒪᔪᖅ ᑕᒡᕙᓂ ᐊᐱᖅᑯᓱᖃᑦᑕᖅᓯᒪᒐᒪ 
ᓇᖕᒥᓂᖁᑎᖃᖅᑐᑦ ᐃᒡᓗᕐᔪᐊᕐᒥᖕᓂᒃ 
ᐃᑲᔪᖅᑐᖅᑕᐅᑦᑎᐊᕆᐊᖃᕐᒪᑕ ᓇᓗᒋᓐᖏᓐᓇᑦᑎᒍ.  
 
ᐅᖃᖅᑎᑦᑎᔩ, ᑕᐃᓐᓇ ᒫᓐᓇ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᑦ ᑎᑎᕋᖅᓯᒪᔭᖓ 
ᐃᖏᕐᕋᔾᔪᑎᓯᒪᔪᒪᔭᖓ ᐅᑭᐅᕆᔭᑦᑎᓐᓂᒃ 2019-
2020 ᑎᑭᓪᓗᒍ, ᐅᖃᖅᓯᒻᒪᑦᑎᐊᕐᒪᑦ 
ᐋᖅᑭᒃᓱᐃᓂᐊᕐᒪᑕᒎᖅ ᐊᒻᒪᓗ 
ᐃᓂᓪᓚᒃᓴᐃᒋᐊᕐᓂᐊᕐᒪᑕ ᖃᓄᖅᑑᕈᑎᒃᓴᕐᒥᒃ 
ᓯᕗᒡᒍᔾᔨᓂᐊᖅᓱᑎᒃ ᐊᒻᒪᓗ ᑲᔪᓯᑎᑦᑎᓂᐊᖅᓱᑎᒃ 
ᓄᑖᕐᓂᒃ ᓇᖕᒥᓂᖁᑎᖃᖅᑐᓄᑦ 
ᐃᑲᔫᑕᐅᓂᐊᖅᑐᓂᒃ. ᑖᓐᓇ 
ᓇᓗᓇᐃᖅᓯᑦᑎᐊᕐᓂᐊᕐᒪᑦ ᐊᑭᑐᓂᖏᓐᓂᒃ ᐊᒻᒪ 
ᐃᒡᓗᖃᑦᑎᐊᕐᓂᕐᒧᑦ ᑖᒃᑯᐊᓗ ᓇᖕᒥᓂᖁᑎᖃᖅᑐᑦ 
ᐃᒡᓗᕐᔪᐊᕐᒥᖕᓂᒃ ᐊᑐᐃᓐᓇᐅᕕᐅᑦᑎᐊᕆᐊᖅᓱᑎᒃ.  
 
ᒥᓂᔅᑕᖃᐃ ᐅᕙᓐᓄᑦ ᓇᓗᓇᐃᕋᔭᖅᐳᖅ ᖃᓄᖅ 
ᓱᓇᓂᒃ ᓄᑖᓂᒃ ᓇᖕᒥᓂᖁᑎᖃᖅᑐᓄᑦ ᑐᕌᖅᑐᓄᑦ 
ᐃᖅᑲᖅᓴᐅᑎᖃᕐᒪᖔᖏᒃᑕ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᑲᒪᒋᔭᖃᖅᑐᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓂᑦ, ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ 
ᐊᒻᒪ ᖁᔭᓐᓇᒦᒃ ᐊᐱᕆᒐᕕᑦ ᑕᒪᔅᓱᒥᖓ. 
ᐃᒡᓗᓕᕆᔨᕐᔪᐊᒃᑯᑦ ᑕᒪᔅᓱᒥᖓ ᐃᑲᔪᖅᑐᓪᓚᕆᖕᒪᑕ 
ᓇᖕᒥᓂᖃᖅᑎᐅᔪᓄᑦ ᐃᒡᓗᓄᑦ, ᐃᒡᓗᓂᖏᓛᒃ 
ᓇᖕᒥᓂᖃᖅᑐᐃᑦ 

ᑕᒪᒃᑯᐊᓗ ᐃᖏᕐᕋᔾᔪᑎᒋᖃᑦᑕᖅᑕᖐᓛᒃ 
ᓴᓇᔭᐅᔾᔪᑎᒋᖃᑦᑕᖅᑕᖏᓐᓂᒃ ᐃᑲᔪᕋᓱᖃᑦᑕᖅᑕᕗᑦ. 
ᓇᖕᒥᓂᖃᖅᑐᐃᑦ ᑕᑯᕋᓐᓂᕐᒪᑕ ᓇᖕᒥᓂᖃᖅᑎᐅᔪᑦ 
ᐅᕙᒍᑦ ᐅᕙᑦᑎᓐᓂ ᐃᒡᓗᑭᒃᓴᖅᑐᐊᓘᒐᑦᑕ 
ᓇᒥᓕᒫᖅ, ᑕᐃᒪᓐᓇᒧᑦ ᐃᑲᔪᖅᑐᓪᓚᕆᒃᑕᕗᑦ 
ᑕᒪᓐᓇ, ᐅᖃᖅᑏ ᓇᖕᒥᓂᖃᓂᖅ.  
 
ᑕᐃᒪ ᐅᑭᐅᒃᓵᖅ ᑲᑎᒪᓕᕈᑦᑕ ᒫᓐᓇᐃᓛᒃ 
ᕿᒥᕐᕈᐊᖅᑕᐅᖕᒪᑦ ᑕᒪᓐᓇ ᓇᖕᒥᓂᖃᖅᑎᐅᔪᓄᑦ  
ᓇᓕᐊᒃ ᓄᓇᓕᒃ ᐊᔪᓐᖏᑉᐸᑦ, ᑭᓇᒃᑯᑦ ᓄᓇᓖᑦ 
ᑕᒪᔅᓱᒥᖓ ᓇᖕᒥᓂᖃᕐᓂᕐᒥᒃ 
ᐱᔪᓐᓇᖏᓐᓂᖅᓴᐅᕙᑦ. ᑕᒪᒃᑯᐊᑯᓘᔭᐃᑦ 
ᕿᒥᕐᕈᐊᕋᑦᑎᒍ ᑭᓯᐊᓂ ᐅᑭᐅᒃᓵᖅ 
ᑲᑎᒪᕐᔪᐊᓕᕐᒥᒍᑦᑕ ᑕᒪᓐᓇ ᑕᐃᓐᓇ ᐅᓂᒃᑳᖅ 
ᓴᖅᑭᑎᑦᑐᒫᖅᑕᕗᑦ ᑕᕝᕗᖓ ᐃᒡᓗᒧ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒧᑦ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᑕᐅᑐᓐᖏ. 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 
ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᑦ ᒫᓐᓇ ᐅᓪᓗᒥᐅᔪᖅ 
ᐱᓕᕆᕝᕕᐅᑉ ᐸᕐᓇᐅᑎᖓ ᐅᖃᖅᓯᒪᕗᖅ 
ᐃᓚᖓᒎᖅ ᓯᕗᓪᓕᐅᑎᓐᓂᐊᕐᒪᒍ ᒫᓐᓇᐅᔪᖅ 
2019-2020 ᑮᓇᐅᔭᓕᕆᓐᓇᐅᑉ ᐊᕐᕌᒍᖓᓂᒃ 
ᐃᒪᓐᓇᐃᓕᐅᕐᓗᑎᑦ, ᐊᒻᒪᓗ ᐊᔪᕆᑉᐳᖓ 
ᑎᑎᕋᖅᓯᒪᔪᓂᒃ “ᐃᖅᑲᓇᐃᔭᖃᑎᒌᓐᓇᕐᓗᒋᑦ 
ᐅᔭᕋᓐᓂᐊᖅᑏᑦ ᑲᔪᖏᖅᓴᐃᓂᐊᕐᒪᑕ  
ᓇᖕᒥᓂᖁᑎᑖᕐᓗᑎᑦ ᐃᒡᓗᓂᒃ ᐃᑲᔪᖅᑐᐃᔾᔪᑎᖏᑦ 
ᐃᖅᑲᓇᐃᔭᖅᑎᓄᑦ.” 
 
ᐅᖃᖅᑏ, ᐱᕙᓪᓕᐊᒍᑎᒋᔭᐅᓂᖏᑦ ᐅᔭᕋᓐᓂᐊᕐᕖᒃ 
ᑭᕙᓪᓕᕐᒥ ᖁᕕᐊᓇᒻᒪᕆᒃᑐᖅ ᐱᖃᓯᐅᑎᓪᓗᒍ 
ᑲᔾᔮᕐᓇᖅᑐᖅ ᖃᒪᓂ’ᑐᐊᕐᒥ. ᒥᓂᔅᑕ 
ᓇᓗᓇᐃᔭᐃᑦᑎᐊᕈᓐᓇᖅᐹ ᖃᓄᐃᑦᑐᒥᒃ 
ᐱᕚᓪᓕᖅᓯᒪᓕᕐᒪᖔᑕ ᑲᔪᖏᖅᓴᖅᑕᐅᓗᑎᒃ 
ᓇᖕᒥᓂᖅᑖᕋᔭᕋᒥᒃ ᐃᒡᓗᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᓇᑦᓯᖅ. 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
(ᑐᓵᔨᑎᒍᑦ) ᐃᖅᑲᓇᐃᔭᖃᑎᒋᔪᒪᔭᕗᑦ ᑕᒪᐃᓐᓂᒃ 
ᓴᓇᔪᓕᕆᔨᐅᕙᒃᑐᑦ ᓇᖕᒥᓂᖅᑖᕐᓂᕐᒧᑦ ᐃᒡᓗᓂᒃ 
ᐱᓕᕆᐊᖓᑎᒍᑦ. ᒪᓕᒐᓕᐅᖅᑎᐅᔪᖅ 
ᐅᖃᐅᑎᔪᓐᓇᖅᑕᕋ ᑕᖅᑭᐅᓛᖅᑐᒥᒃ ᒪᑐᐃᖅᑕᐅᒍᓂ 
ᐊᒡᓃᑯ ᐄᒍᓪ ᐅᔭᕋᓐᓂᐊᕐᕕᒃ ᑲᑎᒪᖃᑎᒋᓛᖅᑕᒃᑲ 
ᐊᒡᓃᑯ ᐄᒍᓪ ᐅᔭᕋᓐᓂᐊᕐᕕᖕᒥ ᑭᒡᒐᖅᑐᐃᔨᖏᑦ 
ᑕᒪᔅᓱᒥᖓ ᐱᔾᔪᑎᒥ ᒪᓕᒐᓕᐅᖅᑎᐅᑉ 
ᐅᖃᐅᓯᕆᔭᖓᑕ. ᑕᑯᔪᒪᒐᑦᑕ 
ᐱᓕᕆᐊᖃᕈᑎᒋᔭᒻᒪᕆᐅᔪᒥᒃ ᐃᒡᓗᒥ 
ᓇᖕᒥᓂᖅᑖᕐᓂᕐᒧᑦ ᐱᓕᕆᐊᕐᒥᒃ 
ᐃᖅᑲᓇᐃᔭᖃᑎᒋᓗᒋᑦ ᐅᔭᕋᓐᓂᐊᖅᑏᑦ ᖃᓄᖅ  
ᑕᒪᓐᓇ ᑲᒪᒋᒐᔭᕐᒪᖔᑦᑎᒍᑦ (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ. 
 
ᐅᖃᖅᑎ: ᐃᓚᒋᐊᕈᑏᑦ ᑭᖑᓪᓕᖅᐹᖅ, 
ᒪᓕᒐᓕᐅᖅᑎ ᑕᐅᑐᓐᖏ. 
 
ᑕᐅᑐᓐᖏ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑕᒪᐅᓐᖓᐅᖅᑳᕐᓇᖓ ᑕᓚᐴᑎᒃᑯᑦ 
ᐅᖃᓪᓚᒃᑎᑦᑎᓚᐅᕋᒪ ᓈᓚᐅᑎᒃᑯᑦ ᑕᐃᑲᓂ 
ᓄᓇᖅᑲᑎᒃᑲᓂ ᑲᖏᖅᓯᓂᕐᒥ. ᑕᐃᒃᑯᐊ ᐅᕙᓐᓄᑦ 
ᓇᓗᓇᐃᕐᕕᐅᓚᐅᕋᒪ ᑕᐃᒃᑯᐊ ᑭᒡᒐᖅᑐᖅᑕᒃᑲ 
ᐃᑲᔪᖅᑕᐅᓪᓗᑎᒡᒎᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓄᑦ ᓇᖕᒥᓂᖁᑎᖃᖅᑐᑦ, 
ᐃᒡᓗᖃᖅᑐᑦ ᓇᖕᒥᓂᖅ, ᐋᖅᑭᒋᐊᖅᑕᐅᓚᐅᕐᒪᑦ 
ᑕᐃᓐᓇ ᐃᒡᓗᕐᔪᐊᖓ. ᑭᓯᐊᓂ ᑕᐃᓐᓇ ᑳᓐᑐᕌᒃᑦ-ᑐ 
ᐃᒻᒥᒎᖅᑐᖅ ᐃᓂᖅᓯᓚᐅᓐᖏᒻᒪᑦ 
ᐱᓕᕆᐊᒃᓴᕆᔭᕐᒥᓂᒃ. ᑕᐃᒪᖃᐃ ᒥᓂᔅᑕ 
ᓇᓗᓇᐃᕈᓐᓇᖅᐸ ᓇᖕᒥᓂᖁᑎᖃᖅᑐᑦ ᐃᓛᓐᓂᒃᑯᑦ 
ᐃᖕᒥᓂᒃ ᐱᓕᕆᐊᖃᕆᐊᖃᕌᖓᑕ ᑳᓐᑐᕌᒃᑦ-ᑎᐅᔪᑦ 
ᓄᓇᕗᑦ ᐃᒡᓗᓕᕆᔨᕐᔪᐊᒃᑯᓐᓄᑦ ᐃᑲᔪᖅᑕᐅᓂᕐᒧᑦ  
ᓵᑦᑐᓐᓇᖅᐸᑦ ᑕᒪᓐᓇ ᐱᔾᔪᑎᒋᓗᒍ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᑕᐃᓐᓇ ᐅᖃᐅᓯᕆᔭᖓ ᑕᐃᓐᓇ 
ᓈᓚᐅᑎᒃᑰᕐᓂᕆᓚᐅᖅᓯᒪᔭᖓ ᖃᐅᔨᑎᓚᐅᕐᒪᑕ 
ᑕᒪᔅᓱᒥᖓ ᐊᒻᒪ ᕿᒥᕐᕈᐊᖅᑕᐅᑎᒃᑲᒃᑯ ᒫᓐᓇ. 
ᑕᒪᒃᑯᐊᓕ ᑐᐊᕕᕐᓇᖅᑑᒑᖓᑕ, ᐅᖃᖅᑏ, ᑖᓐᓇ 
ᓇᖕᒥᓂᖃᖅᑐᖅ ᓴᓇᔪᓐᓇᕌᖓᑦ ᑖᓐᓇ ᐃᓚᒃᓴᖓᓂᒃ 
ᓂᐅᕕᕐᓗᓂ, ᓴᓇᓗᓂᐅᒃ, ᐅᕙᒍᓪᓕ 
ᐃᒡᓗᓕᕆᔨᕐᔪᐊᒃᑯᑦ ᐅᑎᖅᑎᒍᓐᓇᖃᑦᑕᖅᑕᕗᑦ. 

ᑐᐊᕕᕐᓇᖅᑐᓪᓚᕆᐅᒑᖓᑦ ᑖᓐᓇ ᐊᑐᖅᑕᐅᔪᕕᓂᖅ 
ᑮᓇᐅᔭᖅ ᑖᔅᓱᒧᖓ ᓇᖕᒥᓂᖃᖅᑎᐅᔪᒧᑦ ᐃᒡᓗᒥᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᓱᖅᑑᕐᒧᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐊᐱᖅᑯᑦ 509 - 5(2): ᖃᓄᐃᓕᖓᓂᖓ ᓄᑖᖅ 

ᑳᓐᑐᕌᒃ ᐋᓐᓂᐊᕕᓕᐊᖅᑎᑦᑎᓂᕐᒧᑦ 
ᐃᖅᑲᓇᐃᔭᖅᑎᓂᓪᓗ ᐊᐅᓪᓚᖅᑎᑦᑎᓂᕐᒧᑦ 
(ᐋᖁᐊᖅ) 

ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐊᐱᖅᑯᑎᒐ ᒥᓂᔅᑕᒧᑦ ᐱᕙᓪᓕᐊᔪᓕᕆᔨᒃᑯᓐᓄᑦ 
ᐊᒻᒪᓗ ᐃᖏᕐᕋᔪᓕᕆᔨᒃᑯᓐᓄᑦ.  
 
ᔮᓐᓄᐊᕆᐅᓚᐅᖅᑐᒥ ᑕᒫᓂ ᐊᕐᕌᒍᒥ, ᒐᕙᒪᒃᑯᑦ 
ᑐᒃᓯᕋᐅᑎᓕᐅᖁᔨᓚᐅᕐᒪᑦ ᐊᑭᑦᑐᕋᐅᑎᖁᔨᓪᓗᑎᒃ 
ᑳᑐᓐᕌᒃᑦ-ᑕᐅᖃᑦᑕᕐᓂᐊᖅᑐᒥᒃ ᐊᖏᕈᑎᒥᒃ 
ᐋᓐᓂᐊᕐᕕᓕᐊᖅᑐᓄᑦ ᐊᐅᓪᓚᖅᑐᓄᑦ, 
ᐃᖅᑲᓇᐃᔭᖅᑏᑦ ᓂᕆᔾᔪᑎᖏᓐᓄᑦ ᐊᒻᒪᓗ 
ᐅᓯᔭᐅᔾᔪᑎᒃᓴᖏᓐᓄᑦ ᖃᖓᑕᓲᒃᑰᖅᐸᒃᑐᓂᒃ 
ᖃᖓᑕᓲᓕᕆᔨᓂᒃ. ᐅᖃᖅᑏ, ᑐᒃᓯᕋᐅᑎᐅᔪᖅ 
ᐊᑭᑦᑐᕋᐅᑎᖁᔨᓂᕐᒧᑦ ᒪᑐᔭᐅᓚᐅᖅᑐᖅ ᒫᑦᓯ 15-
ᖑᓚᐅᖅᑐᒥ. ᐱᖓᓱᑦ ᑕᖅᑭᐅᑲᓴᓕᖅᑐᓂᒃ. 
ᑐᑭᓯᒋᐊᕈᑏᑦ ᐃᓗᐊᓃᑦᑐᑦ ᑐᒃᓯᕋᐅᑎᓂᒃ 
ᐊᑭᑦᑐᕋᐅᑎᖁᔨᔾᔪᑎᓂᒃ ᐅᖃᖅᓯᒪᓚᐅᖅᑐᑦ ᒐᕙᒃᑯᑦ  
ᐸᕐᓇᐅᑎᖃᕐᒪᑕ ᓄᑖᕐᒥᒃ ᐊᖏᕈᑎᖃᕐᓂᐊᓕᕐᓗᑎᒃ 
ᔫᓂ 30-ᐅᓕᖅᑐᓂᒃ. ᐱᓇᓱᐊᕈᓯᑦᑎᐊᑯᓘᓕᖅᑐᑦ 
ᐅᓪᓗᒥ ᐱᒋᐊᕐᓗᒍ. 
 
ᐅᖃᖅᑏ, ᒥᓂᔅᑕᐅᔪᖅ ᐅᖃᐅᔾᔨᒋᐊᕈᓐᓇᖅᐹ 
ᒪᓕᒐᓕᐅᕐᕕᖕᒧᑦ ᖃᓄᐃᓕᖓᓕᕐᓂᖓᓄᑦ ᒐᕙᒪᒃᑯᑦ 
ᑳᓐᑐᕌᒃᑦ-ᑖᕆᓛᖅᑕᖏᓐᓂᒃ ᓄᑖᕐᓂᒃ 
ᐋᓐᓂᐊᕕᓕᐊᖅᑐᓄᑦ ᐊᒻᒪᓗ ᐃᖅᑲᓇᐃᔭᖅᑎᓄᑦ 
ᐊᐅᓪᓚᕈᑎᒃᓴᖏᓐᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑑᔪᖅ ᐱᕙᓪᓕᐊᔪᓕᕆᓂᕐᒧᑦ 
ᐃᖏᓪᕋᔪᓕᕆᓂᕐᒧᑦ, ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᑕᐃᒃᑯᐊ 
ᑐᒃᓯᕋᐅᑎᒋᔭᐅᔪᑦ 

ᓱᓕ ᓴᖅᑭᔮᖅᑐᑦ. ᒥᓂᔅᑕᐅᑎᓪᓗᑕ  
ᑕᐃᒪᓐᓇ ᑐᓐᓂᖅᑯᑕᐅᓯᒪᓐᖏᑎᓪᓗᒋᑦ 
ᐅᖃᐅᓯᕆᔭᕆᐊᒃᓴᖅ ᐊᔪᕐᓇᓲᖑᖕᒪᑦ ᐊᒻᒪᓗ 
ᑮᓇᐅᔭᖅᑐᕈᑎᒋᓂᐊᖅᑕᖏᑦ. ᑭᓯᐊᓂ 
ᒪᓕᒐᓕᐅᖅᑎᒧᑦ ᓇᓗᓇᐃᖅᓯᔪᓐᓇᖅᑐᖓ ᓱᓕ 
ᑕᒪᓐᓇ ᑲᔪᓯᔪᖅ ᐊᒻᒪᓗ ᒫᓐᓇ ᕿᒥᕐᕈᓇᒃᑕᐅᓕᖅᑐᑦ. 
ᑕᐃᒃᑯᐊ ᐊᑐᓕᖁᔭᓕᐊᕆᔭᐅᓯᒪᔪᕕᓃᑦ 
ᓂᐅᕕᕐᓂᕐᒧᑦ ᑐᕌᖓᔪᑦ ᐊᑐᖅᑕᖏᑦ. ᑕᐃᓐᓇ ᒫᓐᓇ 
ᑕᖅᑲᐅᖓᖅᑕᐅᓯᒪᓕᖅᑐᖅ ᐊᒻᒪᓗ 
ᒫᓐᓇᕈᓘᓚᐅᖅᑐᖅ ᒪᐃ 31-ᒥ ᒪᑐᓚᐅᕐᒪᑦ. 
ᕿᒥᕐᕈᓇᖕᓂᖅ ᑕᒪᓐᓇ 
ᐊᑐᖅᑕᐅᓚᐅᕐᓗᓂᐅᔭᕆᐊᖃᕐᓂᐊᖅᑐᖅ ᑕᐃᓐᓇ  
ᑳᓐᑐᕌᒃᑦ ᑐᓐᓂᖅᑯᑕᐅᓚᐅᓐᖏᓐᓂᖓᓂᒃ 
ᓇᓕᐊᖕᓄᑐᐃᓐᓇᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᕐᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ 
ᑕᐃᒃᑯᐊ ᑳᓐᑐᕌᒃᑦ-ᓴᐅᑉ ᐃᓗᓕᖏᓐᓃᑦᑐᑦ 
ᐅᖃᖅᓯᒪᔪᑦ ᒐᕙᒪᒃᑯᒡᒎᖅ ᑮᓇᐅᔭᖅᑐᕈᑎᓂᒃ 
ᐊᑐᖅᓯᒪᓕᖅᑐᑦ $165 ᒥᓕᐊᓐ ᐅᖓᑖᓃᑦᑐᓂᒃ 
ᑕᒪᒃᑯᓄᖓ ᐋᓐᓂᐊᕕᓕᐊᖅᑐᓄᑐᐃᓐᓇᑦᑎᐊᖅ. 
2015 ᐊᒻᒪᓗ 2016 ᐊᑯᓐᓂᖓᓂᒃ, ᐊᒻᒪ 2017-
18 ᑮᓇᐅᔭᓕᕆᓐᓇᐅᑉ ᐊᕐᕌᒍᐊᓂ. ᐅᖃᖅᑏ, ᑕᐃᒪ 
ᐃᒪᓐᓇᑎᒋᐅᖅᑰᔨᔪᖅ ᐊᑐᖃᑦᑕᖅᐳᖅ, 
ᖃᐅᑕᒫᑦᑎᐊᖅ ᐊᑐᖃᑦᑕᖅᑐᑦ $150,000-ᓂᒃ 
ᐅᓪᓗᓄᑦ 365.  
 
ᐅᖃᖅᑏ, ᒥᓂᔅᑕᕆᔭᐅᔪᖃᐃ 
ᓇᓗᓇᐃᖅᓯᔪᓐᓇᖅᐳᖅ ᖃᓄᐃᑦᑐᓂᒃ ᖃᖓᑐᓲᕐᓄᑦ 
ᑐᕌᖓᔪᑦ ᐱᔨᑦᑎᕈᑏᑦ ᐱᐅᓯᒃᑲᓐᓂᖅᓯᒪᓕᕐᒪᖔᑦ 
ᑕᐃᒃᑯᐊ ᐊᖅᑯᑎᒋᓪᓗᒋᑦ ᓄᑖᑦ ᑳᓐᑐᕌᒃᑦ?  
ᓄᓇᓕᐊᓛᓂᓕ ᐆᒃᑑᑎᖃᐅᕈᓐᓇᖅᑐᖓ 
ᖃᖓᑕᐃᓐᓇᐅᔭᕋᑦᑕ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐃᖅᑲᐃᑎᑕᐅᒃᑲᓐᓂᑐᐃᓐᓇᕋᒪ 
ᑖᓐᓇ ᔪᓚᐃᒥ ᑳᓐᑐᕌᒃᑦ-ᓴᖅ ᑐᓐᓂᖅᑯᑦ 
ᑐᓐᓂᖁᑕᐅᓂᐊᖅᑐᖅ ᔮᓐᓄᐊᕆ 1-ᒥ 
ᐊᑐᖅᑎᑕᐅᒃᑲᓐᓂᓚᐅᕐᒪᑦ.  
 
ᑕᐃᒃᑯᐊ ᑐᒃᓯᕋᐅᑏᑦ ᒫᓐᓇ ᕿᒥᕐᕈᓇᒃᑕᐅᔪᑦ.  

ᓄᑖᓂᒃ ᐱᐅᓯᒋᐊᒃᑲᓐᓂᐅᑎᓂᒃ ᑕᑯᓐᖏᑦᑐᒍᑦ ᓱᓕ 
ᑳᓐᑐᕌᒃᑦ ᓱᓕ ᓄᑕᐅᓐᖏᑦᑐᑦ ᐊᑐᕋᑦᑎᒃᑯᑦ. 
ᕿᒥᕐᕈᓇᑦᑎᐊᖅᑕᕗᑦ ᐃᓗᓕᑯᓘᔭᖏᑦ ᐱᓕᕆᕕᑦᑕ 
ᐃᓗᐊᓂ. ᑕᐃᒃᑯᐊ ᑐᒃᓯᕌᕆᔭᐅᔪᓕᒫᑦ ᑳᓐᑐᕌᒃᑦ-
ᓴᓕᒫᓪᓗ ᐱᔭᕗᑦ ᕿᒥᕐᕈᓇᒃᑕᐅᑦᑎᐊᖅᑐᑦ. 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐋᖁᐊᖅ. 
 
ᐋᖁᐊᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᒫᓐᓇᕈᓘᓚᐅᖅᑐᖅ ᐅᑭᐅᒃᑯᑦ ᑲᑎᒪᕐᔪᐊᖅᑎᓪᓗᑕ 
ᑖᓐᓇ ᒥᓂᔅᑕᕆᔭᐅᔪᖅ ᐊᑕᐅᓯᐅᓐᖏᑦᑐᓂᒃ 
ᐊᐱᖅᓱᖃᑦᑕᓚᐅᖅᑕᕋ ᑕᐃᒃᑯᐊ ᕗᔅᑦ ᐃᐊᕐ ᐊᒻᒪᓗ 
ᑲᓇᐃᑎᐊᓐᑯᑦ ᐊᑕᐅᓯᓐᖑᕈᒪᓐᓂᖓᑦᑕ ᒥᒃᓵᓄᑦ.  
ᐅᖃᖅᑏ, ᑖᒃᑯᐊᒃ ᒪᕐᕉᒃ ᑲᑎᑉᐸᑎᒃ 
ᐊᒃᑐᐃᓂᖃᓪᓚᕆᖕᓂᐊᖅᑐᑦ ᒐᕙᒪᒃᑯᑦ 
ᐋᓐᓂᐊᕕᓕᐊᖅᑎᖃᑦᑕᕐᓂᕐᒧᑦ ᐊᒻᒪᓗ 
ᐃᖅᑲᓇᐃᔭᖅᑎᖏᑦᑕ ᐃᖏᕐᕋᔭᖕᓂᖏᓐᓄᑦ 
ᑳᓐᑐᕌᒃᑦ.  
 
ᑖᓐᓇ ᐊᐱᖅᑯᑎᒐ ᐃᓚᖓᓂᒃ ᑭᐅᒐᒥᒃ ᒥᓂᔅᑕ 
ᐅᖃᓚᐅᖅᓯᒪᔪᖅ ᓄᓇᕗᑦ ᒐᕙᒪᒃᑯᒡᒎᖅ 
ᑐᓐᓂᖅᑯᑕᐅᓯᒪᔭᖏᑦ ᒪᓕᒐᓕᐅᕐᕕᖕᒧᑦ 
ᓴᖅᑭᑕᐅᓂᐊᖅᑐᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ. 
ᑭᓯᐊᓂ ᐅᓪᓗᒥᒧᑦ ᓱᓕ ᑎᑭᖦᖢᒍ ᒪᓕᒐᓕᐅᕐᕕᖕᒧᑦ 
ᓴᖅᑭᑕᐅᓚᐅᖅᓯᒪᓐᖏᑦᑐᑦ ᐸᐃᑉᐹᑦ. ᒥᓂᔅᑕᖃᐃ 
ᓇᓗᓇᐃᖅᓯᔪᓐᓇᖅᐸ ᑕᐃᒃᑯᐊ ᑎᑎᖅᑲᑦ  
ᐱᓚᐅᖅᑕᖏᑦ ᒪᓕᒐᓕᐅᕐᕕᖕᒧᑦ ᓴᖅᑭᑕᐅᓂᐊᕐᒪᖔᑦ 
ᑕᒪᓐᓇ ᐅᐱᕐᖔᖅᓯᐅᑦ ᐃᓱᓕᓚᐅᓐᖏᓐᓂᖓᓂᒃ? 
ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑐ ᐊᕿᐊᕈᖅ. 
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᑐᑭᓯᓇᑦᑎᐊᕈᒪᔪᖓ 
ᑕᐃᒃᑯᐊ ᕗᔅᑦ ᐃᐊᕐ-ᒃᑯᓪᓗ ᑲᓇᐃᑎᐊᓐ-ᒃᑯᓪᓗ 
ᐊᑕᐅᓯᓐᖑᕐᓂᐊᕐᓂᖏᒃ ᐊᒃᑐᐃᓂᖃᖅ 

ᐃᓛᒃ ᑲᑎᓐᖓᓐᖏᑦᑑᑦ. ᑖᒃᑯᐊᒃ ᒪᕐᕉᔪᑐᒃ 
ᑕᑯᓐᓇᕋᒃᑭᒃ. ᑕᐃᒃᑯᐊ ᑲᓇᑕᐅᑉ ᒐᕙᒪᒃᑯᖏᑦ ᐃᓛᒃ 
ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦᑕ 
ᖃᖓᑦᑕᐅᓯᖅᑕᐅᖃᑦᑕᕐᓂᖏᓐᓄᑦ ᑳᓐᑐᕌᒃᑦ ᐊᒻᒪᓗ 
ᐅᑯᐊᒃ ᕗᔅᑦ ᐃᐊᕐ-ᒃᑯᑦ ᑲᓇᐃᑎᐊᓐ-ᒃᑯᑦ 
ᐊᑕᐅᓯᓐᖑᕈᒪᓂᖏᑦ ᓱᕐᕋᓐᖏᑦᑐᖅ ᐃᓱᓕ. ᑖᓐᓇ 
ᐊᑕᐅᓯᓐᖑᖅᑎᑕᐅᔪᒪᓂᖓ ᑲᓇᑕᐅᑉ 
ᒐᕙᒪᒃᑯᖏᓐᓄᑦ ᕿᒥᕐᕈᓇᒃᑕᐅᖕᒪᑦ. 
ᐊᖏᖅᑕᐅᓂᐊᕐᒪᖔᓪᓗ ᐋᒃᑳᖅᑕᐅᓂᐊᕐᒪᖔᓪᓗ 
ᓇᓗᓪᓗᖓ.  
 
ᐄ, ᑭᖑᓪᓕᕐᒥᒃ ᑲᑎᒪᕐᔪᐊᖅᑎᓪᓗᑕ ᐅᖃᓚᐅᕋᒪ 
ᒪᓕᒐᓕᐅᕐᕕᖕᒧᑦ ᓴᖅᑭᓂᐊᕐᓂᕋᖅᖢᒋᑦ, ᐄ, 
ᓴᖅᑭᓛᖅᑕᒃᑲ ᒪᓕᒐᓕᐅᕐᕕᖕᒧᑦ. ᓯᑕᕐᒥᕐᒧᑦ ᑎᑭᓪᓗᒍ  
ᑲᑎᒪᕐᔪᐊᕐᓂᐊᕋᑦᑕ ᐱᕕᖃᖅᑐᒍᑦ ᓱᓕ, ᐊᒻᒪᓗ 
ᑎᑎᖅᑲᑦ ᑕᐃᒃᑯᐊ ᓴᖅᑭᓐᓂᐊᕈᒪᔭᒃᑲ 
ᓴᖅᑭᓯᒪᓐᖏᓐᓇᒃᑭᑦ ᓱᓕ. ᑕᐃᒪᐃᓕᔪᒪᔪᖓ 
ᐅᐱᕐᖔᖅᓯᐅᖕᒥᑦ ᓱᓕ ᑲᑎᒪᕐᔪᐊᕋᑦᑕ. 
ᒪᓕᒐᓕᐅᕐᕕᖕᒧᑦ ᓴᖅᑭᑦᑐᓐᓇᕐᓂᐊᖅᑕᒃᑲ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐸᖕᓂᖅᑑᕐᒧᑦ, ᒪᓕᒐᓕᐅᖅᑎ ᓇᑲᓱᒃ. 
 
ᐊᐱᖅᑯᑦ 510 - 5(2): ᐊᑐᓕᖅᑎᑕᐅᓂᖓ 

ᐸᕐᓇᐅᑎᒃ ᐃᒥᐊᓗᒻᒧᑦ 
ᐋᓐᓂᕐᓂᖅᑕᖃᓐᖏᓂᖅᓴᐅᖁᓪᓗᒍ (ᓇᑲᓱᒃ) 

 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓐᓄᓴ 
ᐊᐱᖅᑯᑎᒋᓂᐊᖅᑕᕋ ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, 
ᑮᓇᐅᔭᓕᕆᓂᕐᒧᑦ ᐱᔾᔪᑎᖃᖅᑐᓂ ᓄᓇᕘᒥ 
ᐃᒥᐊᓗᒃ ᐊᒻᒪ ᓱᕐᕋᓇᖅᑐᖅ. ᖃᓄᑭᐊᖅ ᑕᐃᔭᐅᓲᖅ 
(ᑐᓵᔨᑎᒍᑦ) ᓄᓇᕗᑦ ᐃᒥᐊᓗᓕᕆᔨᒃᑯᑦ ᓱᕐᕋᓇᖅᑐᖅ 
ᑲᑎᒪᔨᖏᑦ.  
 
(ᑐᓵᔨᑎᒎᕈᓐᓃᖅᑐᖅ) ᓄᕖᕝᕙ 8, 2016-ᖑᑎᓪᓗᒍ 
ᒐᕙᒪᒃᑯᑦ ᐸᕐᓈᕆᔭᖓᓂᒃ ᐸᐃᑉᐹᖅᑎᒍᑦ 
ᓇᓗᓇᐃᖅᓯᓚᐅᖅᓯᒪᒻᒪᑕ ᐊᑎᖃᖅᑐᓂ (ᑐᓵᔨᑎᒍᑦ) 
ᐱᕙᓪᓕᐊᒍᑎᖃᕐᓂᖅ ᐃᒥᐊᓗᒻᒨᖓᔪᓂᒃ 
ᐋᓐᓂᓗᐊᕐᔭᐃᖅᓯᒪᓂᖅ ᐃᒥᐊᓗᖕᒧᑦ 
ᐊᑦᑐᖅᑕᐅᓗᐊᕐᔭᐃᖅᓯᒪᓂᕐᒧᖅᑲᐃ ᐋᓐᓂᓇᕐᓂᒃᑯᑦ. 
(ᑐᓵᔨᑎᒎᕈᓐᓃᖅᑐᖅ) ᑎᑎᖅᑲᓂᒃ 
ᓇᓗᓇᐃᖅᓯᓚᐅᖅᓯᒪᒻᒪᑕ ᑕᕝᕙᓂ ᑲᑎᒪᓂᐅᑉ 
ᐃᓗᐊᓂ. 
 
ᐸᕐᓈᕆᔭᐅᓯᒪᔪᕐᓗ ᒐᕙᒪᒃᑯᓐᓂᒃ 
ᐅᖃᐅᓯᖃᓚᐅᖅᓯᒪᒻᒪᑦ. “ᐋᖅᑮᒋᐊᕐᓂᖅ, 

ᓇᓗᓇᐃᔭᖅᓯᒪᔪᓂᒃ ᑲᑐᔾᔨᖃᑎᒌᓪᓗᑎᒃ 
ᐅᖃᖃᑎᖃᖃᑦᑕᕐᓂᖅ ᒐᕙᒪᒃᑯᓐᓂᒃ ᐊᒻᒪᓗ  
ᐸᓖᓯᒃᑯᓐᓂ.” ᑕᒪᔅᓱᒥᖓ 
ᐊᑲᐅᓐᖏᓕᐅᕈᑎᐅᖃᑦᑕᖅᑐᓂᑦ ᓄᓇᓕᓐᓂ 
ᐃᒥᐊᓗᒃ ᐱᔾᔪᑕᐅᓪᓗᓂ. 
 
ᐊᒻᒪᓗ ᖃᐅᔨᒪᔪᖓ ᐸᓐᓂᖅᑑᒥ ᐸᓖᓯᒃᑯᖏᑦ 
ᐃᑲᔫᑎᔅᓴᓂᒃ ᓄᓇᓕᒻᒧᑦ ᓴᖅᑮᑲᓐᓂᕋᓱᐊᕐᓂᕐᒧᑦ 
ᐸᕐᓈᕆᔭᖃᕐᓂᐊᖅᓯᒪᔪᐃᑦ. ᒥᓂᔅᑕᖃᐃ 
ᓇᓗᓇᐃᖅᓯᔪᓐᓇᖅᑲ ᖃᓄᐃᑦᑐᓂᒃ 
ᐊᑐᐃᓐᓇᐅᒪᔪᖅᑕᖃᕐᓂᐊᕐᒪᖔᖅ ᒐᕙᒪᒃᑯᓐᓂᑦ 
ᑕᒪᓐᓇ ᐃᒥᐊᓗᒃ ᐱᔾᔪᑎᒋᓪᓗᒍ? ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᒥᓂᔅᑑᔪᖅ ᑮᓇᐅᔭᓕᕆᓂᕐᒧᑦ, ᒥᓂᔅᑐ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᖁᔭᓐᓇᒦᖅᖢᒍ ᑖᓐᓇ 
ᓂᓪᓕᐅᑎᒋᒃᑲᓐᓂᕐᒪᒍ. ᐊᒻᒪᓗ ᐅᐊᑦᑎᐊᖅ 
ᐅᖃᖅᑲᐅᒐᒪ ᐅᖃᖅᓯᒪᖃᑦᑕᖅᓯᒪᒐᒪᓗ ᓄᓇᓖᑦ 
ᑕᐃᒃᑯᐊ ᐃᒥᐊᓗᖃᕆᐊᖃᓐᖏᑦᑐᑦ 
ᓚᐃᓴᑖᖃᑦᑕᕆᐊᓖᓪᓗ ᒪᓗᒋᓗᒍ 
ᐱᓕᕆᐊᕆᔭᐅᔭᕆᐊᓕᒃ ᑕᒪᓐᓇ ᐱᔾᔪᑕᐅᓗᒋᑦ 
ᑕᐃᒃᑯᐊ ᒪᓕᒐᕐᓂᒃ ᓯᖁᒥᑦᑎᓪᓗᑎᒃ 
ᓂᐅᕐᕈᑎᖃᖃᑦᑕᖅᑐᑦ ᐃᒥᐊᓗᖕᓂᒃ. 
 
ᐃᖅᑲᓇᐃᔭᖃᑎᖃᖃᑦᑕᖅᓯᒪᔪᒍᑦ ᐊᒻᒪᓗ 
ᐃᖅᑲᓇᐃᔭᖃᑎᖃᐃᓐᓇᖅᑐᒍᑦ ᑲᑎᒪᔨᕋᓛᓂᒃ 
ᐊᒻᒪᓗ ᐸᓖᓯᒃᑯᓐᓂᒃ ᒥᒃᖠᕚᓪᓕᖁᓪᓗᒋᑦ ᑕᒪᒃᑯᐊ 
ᐋᓐᓂᖅᐸᒃᑐᑦ ᐃᒥᐊᓗᒃ ᐱᔾᔪᑎᒋᓪᓗᒍ. 
ᓄᓇᖕᓄᐊᖅᑕᖃᑦᑕᖅᑐᓂᒃᑯᐊ ᐃᖅᑲᓇᐃᔭᖅᑎᕗᑦ 
ᐃᖅᑲᓇᐃᔭᖃᑎᖃᕐᓂᐊᕐᒪᑕ ᐃᒥᐊᓗᓕᕆᔨᒃᑯᑦ  
ᑲᑎᒪᔨᕋᓛᖏᓐᓂᒃ ᐊᓯᖏᓐᓂᒡᓗ ᓄᓇᖅᑲᑎᒌᖕᓂᒃ 
ᓲᕐᓗ ᕼᐋᒻᓚᒃᑯᓐᓂᒃ ᐊᒻᒪᓗ ᐸᓖᓯᒃᑯᓐᓂᑦ 
ᑐᓐᖓᕕᒃᑯᓐᓂᓪᓗ. 
 
ᑕᐃᒪᓐᓇ ᑕᒪᒃᑯᓇᓐᖓ 
ᓴᖅᑭᔮᖅᑎᑦᑎᒃᑲᓐᓂᖃᑦᑕᕐᓗᒍ ᓄᓇᓕᑐᐃᓐᓇᕐᓂᒃ 
ᑕᐃᒪᐃᓕᐅᓐᖏᑦᑐᒍᑦ. ᑕᐃᒃᑯᐊ 
ᐃᒥᐊᓗᖃᕆᐊᖃᓐᖏᑦᑐᑦ ᓚᐃᓴᑖᕆᐊᓖᓪᓗ 
ᐱᓕᕆᖃᑎᒋᔭᕆᐊᖃᖅᑕᕗᑦ. ᑕᐃᒃᑯᐊ 

ᓄᓇᓖᑦ ᐃᒥᐊᓗᖃᕆᐊᖃᓐᖏᑦᑐᑦ ᐱᓗᐊᖅᖢᒋᑦ. 
ᓱᓖᓛᒃ ᑕᐃᒪᐃᒃᑲᓗᐊᖅᑎᓪᓗᒍ ᐃᒥᐊᓗᐃᑦ 
ᑎᑭᑦᑕᐃᓐᓇᖃᑦᑕᖅᑐᑦ.  
 
ᑕᐃᒪᓐᓇ ᐃᒥᐊᓗᖃᕈᒪᓐᖏᑦᑎᓪᓗᒋᑦ 
ᐊᒃᓱᕉᑎᒋᔭᐅᒃᑲᓐᓂᕆᐊᓖᑦ ᐱᑕᖃᕐᓂᐊᓐᖏᒻᒪᑦ 
ᑐᑭᒧᐊᕈᑎᑎᒍᑦ ᐊᓯᖏᑦᑎᒍᓪᓘᓐᓃᑦ. 
ᑮᓇᐅᔭᖃᖅᑎᖃᑦᑕᖅᑕᕗᑦ ᑕᒪᒃᑯᓄᖔᖅᑐᑦ  
ᐱᓕᕆᐊᖑᔪᑦ. ᒫᓂ $750,000-ᓂᒃ ᐃᒥᐊᓘᑉ 
ᒥᒃᓵᓄᑦ ᐃᓕᓐᓂᐊᕈᑎᒃᓴᓄᑦ ᐊᑐᖅᑐᒃᓴᒫᓂᒃ 
ᓴᓂᕐᕙᐃᖃᑦᑕᖅᑐᒍᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᐊᒻᒪᓗ 
ᐃᓚᖓᑦ ᒐᕙᒪᒃᑯᑦ ᐊᐅᓚᔾᔭᐃᓂᐊᕐᓂᕐᒧᑦ 
ᐸᕐᓇᐅᑎᖏᑦᑕ ᑐᕌᒐᖃᖅᑐᑦ ᕼᐋᒻᓚᒃᑯᑦ 
ᐃᑲᔪᖅᑎᒋᓪᓗᓂᔾᔪᒃ ᑕᒪᓐᓇ ᐃᒥᐊᓗᓕᕆᓂᖅ 
ᐱᓕᕆᐊᕆᓗᓂᐅᒃ. ᐊᒻᒪᓗ ᒥᓂᔅᑕ ᑖᓐᓇ 
ᖃᐅᔨᒪᓪᓗᓂ ᐊᒻᒪᑦᑕᐅᖅ ᐊᑕᐅᓯᐊᕐᓇᖓ 
ᓂᓪᓕᐅᑎᖃᖃᑦᑕᖅᓯᒪᔪᖓ ᓂᕈᐊᖅᑎᒃᑲ ᐅᓄᖅᑐᑦ 
ᐊᒃᓱᕉᑎᖃᓪᓚᕆᖕᒪᑕ ᐸᖕᓂᖅᑑᖅ ᑕᐃᓐᓇ 
ᑲᑐᔾᔨᖃᑎᒌᓂᒃ ᓴᖅᑭᑎᑦᑎᓯᒪᔪᑐᐊᑦᑎᐊᖑᖕᒪᑦ. 
 
ᒥᓂᔅᑕᖃᐃ ᓇᓗᓇᐃᖅᓯᔪᓐᓇᖅᐳᖅ ᖃᔅᓯᒃᑲᓐᓂᕐᓂᒃ 
ᓴᓇᕐᕈᑎᓂᒃ ᐋᖅᑭᒃᓱᐃᓂᐊᕐᒪᖔᑦ 
ᒥᒃᖠᕚᓪᓕᖁᓪᓗᒋᑦ ᐃᒥᐊᓗᓕᕆᓂᕐᒧᑦ ᑐᕌᖓᔪᑦ? 
(ᑐᓵᔨᑎᒎᕈᓐᓃᖅᑐᖅ) ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᐄ, ᖁᕕᐊᓲᑎᒋᕙᒃᑲ ᑕᐃᒃᑯᐊ 

ᐸᖕᓂᖅᑑᕐᒥᐅᑕᐃᑦ ᐊᒃᓱᕉᑎᖃᕐᒪᑕ ᑕᒪᓐᓇ  
ᒪᓗᖕᓈᕿᑎᓪᓗᒍ ᐃᓱᒫᓘᑎᒋᔭᐅᓂᖓᓄᑦ. 
ᐊᑭᓕᖅᓱᖅᑕᐅᓐᖏᖦᖢᑎᖏᒃᑯᐊ 
ᑲᑎᒪᔨᕋᓛᓐᖑᓚᐅᕐᒪᑕ ᐊᒃᓱᕉᑎᖃᕐᓂᖓᓗ 
ᓴᖅᑭᔮᖅᖢᓂ. 
 
ᑮᓇᐅᔭᓕᕆᔨᒃᑯᓐᓂ, ᐄ, ᐱᔨᑦᑎᕈᑎᓂᒃ 
ᐊᑐᐃᓐᓇᖃᖃᑦᑕᖅᓯᒪᔪᑦ ᐊᒻᒪᓗ ᐸᓖᓯᒃᑯᑦ 
ᐃᖅᑲᓇᐃᔭᖅᑎᕗᓂᒃᑯᐊ ᓄᓇᓕᖕᓄᐊᖅᑎᖃᑦᑕᖅᑐᑦ 
ᐅᔾᔨᖅᓱᕐᔫᒥᓂᐊᖁᓪᓗᑕ ᐅᔾᔨᖅᓱᕆᐊᖃᖅᖢᑕᓗ 
ᑕᒪᒃᑯᓄᖓ ᐅᓗᕆᐊᓇᕈᑎᒋᔭᐅᖃᑦᑕᖅᑐᓂᒃ.  
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᑦ ᐱᓕᕆᕝᕕᐊ 
ᐆᒃᑑᑎᒋᓗᒍ ᐃᓅᓯᕐᒥᒃ ᐃᓵᒃᓯᒪᒋᓂᒃᑯᐊ 
ᐊᖅᑯᑎᒋᔭᐅᖃᑦᑕᖅᑐᑦ ᒪᑭᒪᑦᑎᐊᖁᒐᑦᑎᒃᑯᑦ 
ᓄᓇᓖᑦ ᐃᖏᕐᕋᑦᑎᐊᕐᓗᑎᒡᓗ 
ᐃᓅᓯᖃᑦᑎᐊᕐᓗᑎᒡᓗ ᑕᐃᒃᑯᐊ ᓄᓇᖅᑲᑎᒌᑦ.  
 
ᑕᐃᒃᑯᐊ ᑎᑎᕋᖅᓯᒪᓐᖏᓐᓇᑦᑎᒃᑯᑦ ᑮᓇᐅᔭᑦ 
ᐊᔾᔨᒌᓐᖏᑦᑐᑦ ᐊᑐᐃᓐᓇᕈᖅᑎᖃᑦᑕᖅᑕᕗᑦ. ᐄ, 
ᑕᐃᒃᑯᐊ ᐃᖅᑲᓇᐃᔭᖅᑎᒃᑲ ᑎᓕᓂᐊᖅᐸᒃᑲ ᑕᒪᒃᑯᐊ 
ᐊᑐᖅᑕᐅᖃᑦᑕᕈᓐᓇᖅᑐᑦ ᑮᓇᐅᔭᓕᖅᑕᐅᓯᒪᔪᑦ  
ᑎᑎᕋᖅᑕᐅᑦᑎᐊᕐᓂᐊᕐᒪᑕ ᐊᒻᒪᓗ ᐊᔾᔨᖏᓐᓂᒃ 
ᑐᓂᓛᖅᖢᒍ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓇᑲᓱᒃ. 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) ᐄ, 
ᓂᕆᐅᑉᐳᖓ ᑕᐃᒃᑯᓂᖓ ᑕᑯᓛᕋᒪ. 
ᐃᑲᔪᖅᓱᖅᑕᐅᒃᑲᓐᓂᕆᐊᖃᓪᓚᕆᖕᒪᑕ ᓄᓇᓖᑦ.  

ᒐᕙᒪᒃᑯᑦ ᐊᐅᓚᔾᔭᐃᒋᐊᕈᑏᑦ ᐸᕐᓇᐅᑎᖏᑦ 
ᐃᒥᐊᓗᖕᒧᑦ ᐃᒥᐊᓘᑉ ᒥᒃᓵᓄᑦ ᐅᖃᖅᓯᒪᖕᒪᑕ 
ᕕᐊᑖᕐᕕᒃ ᕙᐃᓂᑖᕐᕕᓪᓗ ᐃᖃᓗᓐᓂ ᐆᑦᑑᑕᐅᓪᓗᓂ 
ᓴᖅᑭᑕᐅᓚᐅᕐᓂᖓᓂᒃ. ᐅᖃᖅᑏ, ᒐᕙᒪᒃᑯᑦ 
ᐃᖅᑲᐃᑎᑦᑎᒋᐊᒃᑲᓐᓂᕈᒪᔭᒃᑲ ᐃᖃᓗᐃᑦ ᑕᒪᑐᒥᖓ 
ᓂᕈᐊᕈᑎᖃᓚᐅᖅᓯᒪᖕᒪᑕ ᑭᓯᐊᓂ ᓄᓇᓖᑦ 
ᐸᖕᓂᖅᑑᖅ ᐃᓚᒋᔭᐅᖃᑕᐅᓪᓗᓂ 
ᐊᒃᑐᖅᑕᐅᓯᒪᖕᒪᑕ 
ᓂᓪᓕᕈᓐᓇᕐᕕᖃᖅᑎᑕᐅᓚᐅᓐᖏᖦᖢᑎᒡᓗ 
ᓂᐅᕕᕐᕕᒃ ᒪᑐᐃᓚᐅᓐᖏᑦᑎᓪᓗᒍ. 
 
ᑖᓐᓇ ᐆᒃᑑᑕᐅᔪᖅ ᖃᐅᔨᓴᖅᑕᐅᓂᐊᖅᐹ ᖃᓄᑎᒋ 
ᐊᒃᑐᐃᓂᖃᕐᒪᖔᑦ ᐊᑐᐃᓐᓇᐅᓕᖅᑎᓪᓗᒍ 
ᐃᒥᐊᓗᒃ? ᓲᕐᓗ ᓄᓇᓕᖕᓂ ᐸᖕᓂᖅᑑᖅ 
ᐃᓚᒋᔭᐅᖃᑕᐅᓗᒍ? (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ ᐊᒻᒪᓗ ᖁᔭᓐᓇᒥᖅᖢᒍ ᑖᓐᓇ 
ᖃᓄᖅᑑᕈᑎᒃᓴᓕᐊᖓ. ᐄ, ᐃᖅᑲᓇᐃᔭᖅᑎᒃᑲ 
ᐊᐱᕆᓂᐊᖅᐸᒃᑲ ᖃᓄᐃᓕᖓᖕᒪᖔᖓ.  
 
ᐱᔭᕐᓂᓐᖏᓐᓂᖅᐹᖑᓂᖓ ᐃᒥᐊᓗᖕᒧᑦ ᑐᕌᖓᔪᖅ 
ᐃᒥᐊᓘᓪᓗ ᐊᒃᑐᐃᓂᖓ ᓄᓇᓕᖕᓂ 
ᖃᓂᒋᔭᑦᑎᓐᓂ. ᓇᓗᔪᖓ ᖃᓄᐃᑦᑐᓪᓗ ᐃᒥᐊᓗᐃᑦ 
ᑎᑭᓵᕆᔭᐅᖃᑦᑕᕐᒪᖔᑦ. ᐱᑕᖃᕐᓂᖓᓂᒃ ᐃᒃᑯᐊ 
ᓄᖅᑲᕈᓐᓇᐃᓪᓕᐅᖅᑲᓲᑦ ᖃᓄᖅ ᓴᓐᖏᔫᖃᑦᑕᕐᒪᑕ 
ᒫᓂ ᐃᖃᓗᖕᓂ ᕕᐊᑖᕐᕕᒃ ᕙᐃᓂᑖᕐᕕᓪᓗ 
ᒪᑐᐃᖅᑕᐅᓚᐅᖅᑐᑦ, ᒪᑯᐊ ᓴᓐᖏᔪᑦ 
ᐊᑐᓐᖏᓐᓂᖅᓴᐅᖁᓪᓗᒋᑦ. 
 
ᐊᒻᒪ ᐄ, 

ᐊᒃᑐᐃᓂᖃᖅᑐᖅ ᓄᓇᓕᖕᓂ, ᐄ, ᐊᒻᒪᓗ 
ᐃᖅᑲᓇᐃᔭᖅᑎᒃᑲ ᐅᖃᓪᓚᖃᑎᒋᓂᐊᖅᐸᒃᑲ ᖃᓄᖅ  
ᓄᓇᓖᑦ ᐃᓚᐅᑎᑕᐅᒃᑲᓐᓂᕈᓐᓇᕐᓂᐊᕐᒪᖔᖏᑦ 
ᐊᒃᑐᐃᓂᖃᕐᒪᑦ ᑕᐃᓐᓇ ᕙᐃᓂᑖᕐᕕᒃ ᕕᐊᑖᕐᕕᓪᓗ.  
 
ᐄ, ᐱᔭᕐᓂᓐᖏᑦᑑᒐᓗᐊᖅ ᑭᓯᐊᓂ 
ᑎᑭᓵᕆᔭᐅᖃᑦᑕᖅᑐᑦ ᐱᔾᔪᑎᒋᓪᓗᒋᑦ. ᐄ, 
ᐅᖃᓪᓚᖃᑎᒋᓂᐊᕆᕙᒋᑦ ᑐᑭᓯᒃᑲᓐᓂᕐᓂᐊᕋᑦᑕ.  
ᖃᓄᖅᑑᕈᑎᒋᒃᑲᓐᓂᕈᓐᓇᕐᓂᐊᕋᑦᑎᒃᑯᓪᓗ 
ᐃᓚᐅᓂᖅᓴᐅᓕᕐᓂᐊᕐᒪᑕ ᓄᓇᓖᑦ. ᖁᔭᓐᓇᒦᒃ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐅᖅᑯᕐᒥᐅᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᐊᐱᖅᑯᑦ 511 - 5(2): ᖃᔅᓯᐅᓂᖏᑦ 

ᐆᒪᔪᓕᕆᔩᑦ ᐱᓕᕆᕕᒻᒥ (ᕿᔪᒃᑖᖅ) 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐅᖃᖅᑎᑦᑎᔩ 
ᐊᐱᖅᑯᓯᕆᓂᐊᖅᑕᒃᑲᐅᑯᐊ ᑐᕌᖅᑎᒍᒪᓪᓗᒋᑦ 
ᐊᕙᑎᓕᕆᔨᒃᑯᑦ ᒥᓂᔅᑕᖓᓐᓄᑦ. 
 
ᐅᖃᖅᑎᑦᑎᔩ, ᑕᐃᒪ ᐅᑭᐅᒃᑯᑦ ᑲᑎᒪᓂᖃᖅᑎᓪᓗᑕ 
ᐊᐱᖅᓲᑎᒋᓚᐅᖅᓯᒪᒻᒥᒐᒃᑯ ᑕᒪᓐᓇ ᓄᓇᓖᑦ  
ᐃᓚᖏᑦ ᐊᕙᑎᓕᕆᔨᒥᒃ ᐃᖅᑲᓇᐃᔭᖅᑎᖃᓐᖏᒻᒪᑕ 
ᐊᒥᓱᑲᓪᓚᐅᓚᐅᖅᓯᒪᒻᒪᑕ ᑕᐃᔅᓱᒪᓂ. ᓄᓇᒋᔭᕋᓗ 
ᐃᓚᒋᔭᐅᖃᑕᐅᓪᓗᓂ.  
 
ᐅᖃᖅᑎᑦᑎᔩ, ᑕᒪᓐᓇᑭᐊᕐᖓᐃ ᖃᓄᐃᓕᖓᓕᖅᑲ 
ᐅᓪᓗᒥᐅᔪᖅ ᑕᐃᒃᑯᐊ ᖃᑦᑎᐅᓕᖅᑲᑦ ᐅᓪᓗᒥ 
ᓄᓇᓕᓐᓂ ᐊᕙᑎᓕᕆᔨᒃᑯᓐᓄᑦ 
ᐃᖅᑲᓇᐃᔭᖅᑎᖃᓐᖏᑦᑐᑦ ᐅᓪᓗᒥᒧᑦ ᑎᑭᑦᑐᒍ? 
ᑕᒪᑐᒥᖓᖃᐃ ᒥᓂᔅᑕ ᓇᓗᓇᐃᖅᓯᔪᓐᓇᖅᑯᖅ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᐊᕙᑎᓕᕆᓂᕐᒧᑦ, ᒥᓂᔅᑐ 
ᓴᕕᑲᑖᖅ. 
 



ᓇᒡᒐᔾᔭᐅ, ᔫᓂ 3, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   
 

 

3525 

ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐄ, ᑖᓐᓇ 
ᐊᐱᖅᑰᑖ ᑭᐅᔫᓪᓗᐊᖅᑕᕋ. ᑭᕙᓪᓕᕐᒥ ᐱᒋᐊᕐᓗᒍ 
ᓄᓇᕗᓗᒃᑖᕐᒥ ᑐᕼᐊᕈᐊᕐᓂᖅᐸᑦ. 
 
ᑭᕙᓪᓕᕐᒥ ᑖᓐᓇ ᑎᑭᕋᕐᔪᐊᖅ ᒫᓐᓇ 
ᐆᒪᔪᓕᕆᔨᖃᓐᖏᑐᖅ. ᑖᓐᓇ ᑕᐃᑲᓃᓛᒃ 
ᐊᐅᓪᓚᕼᐋᓚᐅᕐᒪᑦ.  
 
ᕿᑎᕐᒥᐅᓂᑦ ᑖᓐᓇ ᐊᑕᐅᕼᐃᖅ ᐃᓗᓖᑦᑐᖅ ᐃᓛᒃ 
ᐃᓄᖃᓐᖏᑐᖅ ᕼᐅᓕ ᑕᓗᕐᔪᐊᕐᓂ, ᑭᓯᐊᓂ 
ᑕᓗᕐᔪᐊᕐᓂ ᐆᒪᔪᓕᕆᔨᖃᖅᑑᒐᓗᐃᑦ.  
 
ᕿᑭᖅᑖᓗᖕᓂ, ᐸᖕᓂᖅᑑᖅ ᑖᓐᓇ 
ᐆᒪᔪᓕᕆᔨᖃᓐᖏᑐᖅ ᕼᐅᓕ. ᑖᓐᓇ 
ᐃᒡᓗᕐᔪᐊᒃᕼᐊᒥᒃ ᐅᑕᖅᑭᓚᐅᖅᖢᑎᒃ ᑖᓐᓇ 
ᐱᐊᓂᒃᕼᐃᒪᓕᕐᒪᑦ ᑖᓐᓇ ᐅᓪᓗᕈᓗᑐᐃᓐᓇᕐᒥ 
ᕼᐊᖅᑭᑕᐅᓂᐊᓕᖅᑐᖅ ᐱᓕᕆᐊᒃᕼᐊᖅ. 
ᐊᐅᓱᐃᑦᑐᖅ ᑖᓐᓇ ᒫᓐᓇ ᐆᒪᔪᓕᕆᔨᖃᓐᖏᑐᖅ 
ᐃᒡᓗᕐᔪᐊᒃᕼᐊᐅᑎᒥᒃ ᐅᑕᖅᑭᔪᑦ. ᕼᐊᓂᕋᔭᖕᒥ 
ᑖᓐᓇᑦᑕᐅᖅ ᐃᓄᖃᓐᖏᑐᖅ. ᑖᓐᓇ ᐃᓕᔭᐅᓐᖏᑐᖅ 
ᕼᐅᓕ ᑖᓐᓇ ᕼᐊᖅᑭᑕᐅᓐᖏᑐᖅ ᕼᐅᓕ ᑖᓐᓇ 
ᕼᐊᓇᔭᒃᕼᐊᖅ. ᑭᒻᒥᕈᕐᒥ ᑖᓐᓇ ᐃᓐᓄᓐᖏᑦᑑᒐᓗᐊᖅ 
ᑖᒃᑯᐊ ᐊᐱᖅᑯᑕᐅᕌᖓᑕ ᑖᒃᑯᐊ ᐱᓕᕆᐊᒃᕼᐊᒥᒃ 
ᐆᒃᑐᖅᑐᑦ ᑖᓐᓇ ᐱᐊᓂᒃᕼᐃᒪᓕᖅᑑᒐᓗᐊᖅ. 
ᕿᑭᖅᑕᕐᔪᐊᕐᒥ ᑖᓐᓇ ᐃᓄᐃᑦᑐᖅ. 
ᐃᒡᓗᕐᔪᐊᒃᕼᐊᐅᑎᒥᒃ ᐅᑕᖅᑭᔪᑦ ᕼᐅᓕ ᑕᐃᑲᓂ. 
ᑕᐃᒪ ᑖᒃᑯᐊᑑᖑᔪᑦ. ᑕᐃᓐᓇ ᒥᑦᓯᒪᑐᓕᖕᒥ ᑖᓐᓇ  
ᐆᒪᔪᓕᕆᔨᐅᔪᖅ ᑕᐃᑲᓂ ᐃᓛᓐᓂᑯᑦ ᐊᓂᑦᑕᖅᖢᓂ 
ᐊᒻᒪ ᐃᓛᓐᓂᑯᑦ ᕼᐊᓇᓐᖏᑕᖅᖢᓂ ᑕᐃᑲᓂ 
ᒥᑦᓯᒪᑕᓕᖕᒥ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ ᓇᓗᓇᐃᖅᓯᒻᒪᑦ. ᐅᖃᖅᑎᑦᑎᔩ, 
ᑕᒪᒃᑯᐊᖏᓛᒃ ᐆᒪᔪᓕᕆᔨᐅᓂᕋᖅᑕᕗᓪᓕ  

ᓄᓇᑦᑎᓐᓂ ᓄᓇᒥᐅᑕᓕᕆᔨᐅᓂᕋᖅᑕᐅᓪᓗᑎᓪᓗ 
ᐊᒃᓱᐊᓗᒃ ᐊᑐᕆᐊᖃᓲᖑᖕᒪᑕ ᐃᓛᓐᓂᒃᑯᑦ 
ᐱᓗᐊᖅᑐᒥᒃ ᐊᐅᔭᒃᑯᓪᓗ. ᑕᐃᒪ ᐊᐅᔭᖅ ᑕᒪᒃᑯᐊ 
ᓲᕐᓗ ᓄᓇᑦᑎᓐᓂᓕ ᓇᓄᓕᒻᒪᕆᐊᓘᓲᖑᒐᑦᑕ 
ᐊᐅᔭᒃᑯᑦ ᓱᕋᐃᔭᐅᖏᓐᓇᓲᖑᓪᓗᑕᓗ ᑭᓱᒋᔭᑦᑎᓐᓂ 
ᕿᒪᒃᑯᖃᕐᕕᒃᓴᐅᖃᑦᑕᓐᖏᒻᒪᑦ ᓄᓇᓕᐅᑉ ᐊᓯᐊᓂᒃ.  
 
ᑕᕝᕙ ᒫᓐᓇᕋᑕᑦᑎᐊᕐᓘᓐᓃᑦ ᑕᕝᕙ ᐄᐳᕈᓪᑎᓪᓗᒍ 
ᐃᕐᓂᕋᓗ ᓯᓂᑦᑕᕆᐊᖅᓯᒪᓪᓗᓄᒃ ᐃᓪᓗᕋᓛᒦᒃᑲᓐᓄᒃ 
ᐅᓐᓄᐊᒃᑯᑦ ᐃᖅᑯᒻᒪᕋᒪ ᓱᓇᐅᕝᕙ ᓇᓄᕐᒧᑦ 
ᑎᑭᑕᐅᓯᒪᐅᔮᕐᔪᑦᑐᒍᒃ. ᑕᐃᒪᓕ ᓯᑭᑑᕗᒃ ᓯᓚᒦᒻᒪᑎᒃ  
ᐅᐱᓐᓇᕋᓂ ᐃᓯᖅᓯᒪᔪᓐᓇᓐᖏᒻᒪᑕ 
ᐊᐅᓪᓚᖅᓯᒪᓪᓗᑕ. ᓱᓇᐅᕝᕙᓕ ᓯᑭᑑᖓᑕ ᓯᑭᑑᕗᑦ 
ᐊᐃᑉᐹ, ᐃᕐᓂᕐᒪ ᓯᑭᑑᖓ ᐃᒃᓯᕙᐅᑕᖓ 
ᐱᑕᖃᕈᓐᓃᕇᖅᑐᖅ ᓇᓄᕐᒧᑦ ᑎᑭᑕᐅᑐᐊᕋᓐᓄᒃ. 
ᑕᐃᒪᓐᓇᑎᒋ ᓇᓄᐃᑦ ᓱᕋᐃᓴᕋᐃᑎᒋᕙᒻᒪᑕ 
ᐃᒃᓯᕙᐅᑕᖃᖅᑎᑦᑎᔪᓐᓇᓐᖏᑦᑎᐊᓪᓚᕆᒃᑐᑦ 
ᕿᒪᒃᑕᐅᓯᒪᔪᓂᒃ ᓇᓄᐃᑦ. 
ᖃᐅᔨᒪᔭᐃᓐᓇᕆᖅᑰᕋᑦᑎᒍᑦ ᐊᖑᑕᐅᓪᓗᑕ. 
ᐊᕐᓇᐅᒐᓗᐊᓪᓘᓐᓃᑦ ᖃᐅᔨᒪᒻᒪᑕ.  
 
ᑕᒪᓐᓇ ᐱᔭᔅᓴᖅᑕᖃᓪᓚᕆᖃᑦᑕᕐᖓᑦ ᓄᓇᓕᖕᓂ, 
ᓄᓇᕗᑦ ᓇᓄᖃᕐᓂᖅᐹᖑᖃᑕᐅᖃᑦᑕᕐᖓᑦ ᑕᐃᒪ 
ᓱᕋᐃᔭᐅᓂᖅᐹᖑᑕᐅᖃᑦᑕᕋᑦᑕ 
ᐃᓪᓗᕋᓛᑦᑎᓂᓪᓘᓐᓃᑦ ᐃᓪᓗᕋᓛᕗᓪᓘᓐᓃᑦ 
ᐃᓚᖏᑦ ᓇᒥᑐᐃᓐᓇᕐᖏᓛᒃ ᑕᒪᓐᓇ 
ᑕᐃᒪᐃᑕᐅᔫᒐᓗᐊᖅ. ᓱᕋᑦᑕᐅᑦᑎᐊᖃᑦᑕᕐᖓᑕ 
ᐃᓚᖏᑦ ᐱᖁᑎᒋᔭᐅᔪᓪᓗ ᓱᕋᑦᑕᐅᑦᑎᐊᖅᐸᑦᑐᑎᒃ.  
ᐊᑭᑐᔪᐊᓘᒐᓗᐊᖅᑐᑎᑦ ᑕᒪᒃᑯᐊ 
ᐊᓯᔾᔨᕆᐊᖃᓕᕋᑦᑎᒍᑦ ᐅᕙᒍᑦ ᓇᒻᒥᓂᖅ 
ᑮᓇᐅᔭᑦᑎᓐᓄᑦ ᓱᕋᑦᑕᐅᔪᒥᓂᐅᑎᓪᓗᒋᑦ ᐃᓚᖏᑦ 
ᐊᑭᓕᖅᑕᐅᔪᓐᓇᖃᑦᑕᓐᖏᒻᒪᑕ. 
 
ᐅᖃᖅᑎᑦᑎᔩ, ᑕᒪᒃᑯᐊᖃᐃ ᐆᒪᔪᓕᕆᔨᖃᓐᖏᑦᑐᑦ 
ᓄᓇᒥᐅᑕᓕᕆᔨᖃᓐᖏᑦᑐᑦ ᐊᑯᓚᐃᔾᔫᒥᔪᒃᑯᑦ 
ᑎᑭᑕᐅᑎᑕᐅᖃᑦᑕᕈᓐᓇᖅᑲᑦ 

ᐃᓛᓐᓂᑦ ᐊᑯᓂᐊᓗᒃ ᑎᑭᑕᐅᖃᑦᑕᓐᖏᓐᓇᑦᑕ 
ᐱᓗᐊᖅᑐᒥ ᓄᓇᑦᑎᓐᓂᓕ. ᐊᓯᕙᖅᑏᑦ 
ᐃᖅᑲᓇᐃᔮᖃᓐᖏᑦᑐᑦ ᐊᒥᓲᓂᖅᐹᖑᖃᑕᐅᖅᑰᕐᒪᑕ 
ᐅᕙᖓ ᓄᓇᒋᔭᖓᓂᒃ ᑕᒪᒃᑯᓄᖓ 
ᐆᒪᔪᒥᓃᓐᓇᕐᓄᑦ ᓂᐅᕐᕈᑎᖃᕋᓱᐊᖅᐸᑦᑐᑦ. 
ᐊᑯᓂᐊᓗᒃ ᐅᑕᖅᑭᓕᖃᑦᑕᕐᖓᑕ ᐱᑕᖃᖅ 
ᐆᒪᔪᕐᓂᐊᖅᑎᖃᖅᑎᓐᓇᑕ. ᐊᑯᓚᐃᔾᔫᒥᔪᒥᖅᑲᐃ 
ᑕᒪᒃᑯᐊ ᐅᐸᑦᑕᐅᑎᑕᐅᖃᑦᑕᕈᓐᓇᖅᑲᑦ 
ᐆᒪᔪᕐᓂᐊᖅᑎᖃᓐᖏᑦᑐᑦ ᓄᓇᓖᑦ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, 
ᐄ, ᑖᓐᓇ ᐊᖏᖅᑑᓪᓗᐊᖅᑐᖓ ᑖᒃᑯᐊ  
ᐊᑯᓂᐅᓗᐊᓐᖏᑐᖅ ᑖᒃᑯᐊ ᐆᒪᔪᓕᕆᔩᑦ 
ᓄᓇᓕᖕᓄᐊᖅᑕᕐᓗᑎᑦ ᐆᒪᔪᓕᕆᔨᖃᓐᖏᑦᑐᓂᑦ 
ᑖᒃᑯᐊ ᑖᓐᓇ ᐃᓛᓐᓂᑯᑦ ᐊᑯᓂᐅᕼᐆᖑᖕᒪᑕ ᑖᓐᓇ 
ᐆᒪᔪᓕᕆᔨᖅᑖᓐᓂᓗᒃᑎᓂᑦ ᓄᓇᓖᓪᓗ ᐊᕼᐃᐊᓂᒃ 
ᐃᓛᓐᓂᑯᑦ ᐱᔭᒃᕼᐊᖏᑦ ᐱᐊᓂᖕᓂᖅ 
ᐊᔪᖅᑕᕌᖓᑦᑕ ᑖᓐᓇ ᐱᑎᑕᐅᒻᒫᖅᖢᓂ ᑭᕼᐃᐊᓂ 
ᐅᖃᐅᑎᔫᓪᓗᐊᖅᑕᕋ ᑖᓐᓇ ᒪᓕᒐᓕᐅᖅᑎ, ᐄ, 
ᑖᓐᓇ ᐊᖏᖃᑎᒋᔭᕋ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᕿᔪᒃᑖᖅ. 
 
ᕿᔪᒃᑖᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᓪᓗ 
ᒥᓂᔅᑕ. ᐅᖃᖅᑎᑦᑎᔩ, ᑕᐃᒪ ᓄᓇᒋᔭᕋ ᑖᓐᓇ 
ᐱᑕᖃᓐᖏᖃᑕᐅᒻᒪᓂᓛᒃ ᐊᑯᓂᐅᓕᖅᑐᕐᓗ 
ᐆᒪᔪᕐᓂᐊᖅᑎᖃᓚᐅᖅᓯᒪᔪᓐᓃᖅᑐᑕ. ᑕᐃᒪᖃᐃ  
ᑭᓯᐊᓂ ᐃᒡᓗᒃᓴᒥᒃ ᓴᓇᔭᐅᔪᖃᖅᑲᑦ 
ᐆᒪᔪᕐᓂᐊᖅᑎᑖᕆᐊᔅᓴᑎᓐᓂᒃ ᓂᕆᐅᒃᑲᔭᖅᑭᑕ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᓴᕕᑲᑖᖅ. 
 
ᓯᕗᓕᖅᑎ ᔫ ᓴᕕᑲᑖᖅ: ᒪ’ᓇ, ᐅᖃᖅᑏ. ᐅᖃᖅᑏ, 
ᓇᐅᒃ ᑎᐊ’ᓇ ᐃᒡᓗᕐᔪᐊᖅ ᐃᒡᓗᕐᔪᐊᖃᕐᓇᓕᐊᕐᒪᑦ 
ᑕᐃᒃᑯᐊ ᒐᕙᒪᒃᑯᑦ ᐃᒡᓗᕐᔪᐊᖁᑎᖏ’ᓂ ᑕᐃᑲᓂ  

ᕿᑭᖅᑕᕐᔪᐊᕐᒥ. ᒫᓐᓇ ᑖᓐᓇ ᐆᒪᔪᓕᕆᔨᒃᑯᑦ 
ᑐᒃᕼᐃᕋᖅᕼᐃᒪᖕᒪᑕ ᐃᒡᓗᕐᔪᐊᕐᒥ. 
ᐊᖏᖅᑕᐅᑐᐊᖅᐸᑕ ᑕᐃᒪ ᑖᓐᓇ ᐱᓕᕆᐊᒃᕼᐊᖅ 
ᕼᐊᖅᑭᑦᑕᐅᒐᔭᖅᑐᖅ. ᒪ’ᓇ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᐊᐱᖅᑯᑦ 512 - 5(2): ᐅᓂᒃᑳᖅ 

ᐃᓕᓐᓂᐊᓂᕐᒥᒃ ᐃᓱᓕᒃᓯᔪᓂᑦ (ᖃᐃᕐᓂᖅ) 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ 
ᐃᓕᓴᕆᒐᕕᖓ. ᑕᐃᒪ ᐅᖃᐅᓯᖃᖅᑲᐅᒐᒪ  
ᐃᓕᓐᓂᐊᖅᑐᓕᕆᓂᕐᒧᑦ ᒥᓂᔅᑕᒧᑦ 
ᐊᐱᖅᓱᕐᓂᐊᖅᑲᐅᒐᒪ ᑖᒃᑯᐊ ᐃᓱᓕᑦᑎᕙᒃᑐᑦ 
ᒥᒃᓵᓄᑦ. 
 
ᑕᐃᒪ ᖃᐅᔨᓴᖅᑕᐅᓂᖃᓕᕌᖓᒥᒃ 
ᐃᓱᓕᑦᑎᓇᓱᓐᓂᕐᒧᑦ ᑎᑎᕋᖃᑦᑕᕐᒪᑕ ᐊᓪᕘᑕ 
ᖃᐅᔨᓴᖅᑕᐅᔾᔪᑎᖏᒡᒎᖅ. ᑕᐃᒪᓗ ᑕᕝᕙᓂ 
ᑎᑎᖅᑲᓂᑦ ᑕᑯᓪᓗᒍ ᓱᖁᓯᖅᓯᒪᓐᖏᒻᒪᑦ. 
ᐱᕙᓪᓕᐊᓇᓂ ᑲᑕᒃᐸᓪᓕᐊᓐᖏᑦᑐᓂᒃ.  
ᑖᒃᑯᐊᖃᐃ ᒥᓂᔅᑕᐅᑉ ᐅᓂᒃᑳᓕᐊᖏᓐᓂᒃ 
ᐊᕐᕌᒍᑕᒫᑦ ᓴᖅᑭᒍᓐᓇᖃᑦᑕᕐᓂᐊᖅᐸᖏᑦ ᑕᒪᒃᑯᐊ 
ᐃᓱᓕᑦᑎᔫᒐᓗᐊᑦ ᐊᕕᒃᑐᖅᓯᒪᓗᒋᑦ ᓇᐃᓴᐅᑎᖏᑦ 
ᓴᖅᑭᑕᐅᔪᓐᓇᖃᑦᑕᖅᑑᒐᓗᐊᓪᓕᑦᑕᐅᑯᐊᖃᐃ? 
ᓱᖁᓯᓗᐊᓐᖏᑦᑐᕕᓂᖅ, ᐱᕚᓪᓕᖅᑐᕕᓂᖅ, ᒪᑯᐊ. 
ᑐᑭᓯᓐᓇᕈᒪ ᑖᔅᓱᒥᖓ, ᐅᖃᖅᑎᑦᑎᔩ, ᖁᔭᓐᓇᒦᒃ. 
 
ᐅᖃᖅᑎ: ᒥᓂᔅᑐ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᓪᓗ ᐊᐱᖅᑯᑎᖓᓄᑦ. ᑖᓐᓇ 
ᕿᒥᕐᕈᕙᓪᓕᐊᒐᓱᐊᕐᓂᐊᖅᑐᒍᑦ 
ᐊᕐᕌᒍᑕᒫᖅᓯᐅᑎᑦᑎᓐᓂ ᐅᓂᒃᑳᓕᐅᖃᑦᑕᕋᑦᑕ 
ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᑖᒃᑯᐊ 
ᐃᓱᓕᑦᓯᕙᓪᓕᐊᔪᑦ ᖃᐅᔨᓴᕈᑎᒋᔭᐅᖃᑦᑕᕐᒪᑕ ᓲᕐᓗ 
ᖁᕝᕙᓯᑉᐸᓪᓕᐊᒑᖓᑕ.  

ᑖᓐᓇ ᖃᓄᐃᓕᖓᓪᓚᕆᒃᑲᓗᐊᕐᒪᖔᑦ ᐅᕝᕙᓘᓐᓃᑦ 
ᓱᖁᓯᓕᕐᒪᖔᑦ ᐱᕙᓪᓕᐊᓕᖅᐸᑕ ᑕᒪᒃᑯᓇᓐᖓᑦ 
ᖃᐅᔨᒪᓂᖅᓴᐅᒍᓐᓇᕐᓂᐊᖁᓪᓗᑕ ᑖᓐᓇ 
ᑐᑭᓯᒋᐊᕈᒪᔪᒍᑦ ᖃᓄᐃᓕᖓᒻᒪᖔᖅ ᐊᒻᒪᓗ 
ᑕᐃᑯᖓ ᐅᓂᒃᑳᓕᐊᕆᒐᔭᖅᑕᑎᓐᓄᑦ 
ᓯᕗᓂᒃᓴᑦᑎᓐᓂ ᐃᒻᒪᖄ 
ᑕᐃᑯᓐᖓᖅᑕᐅᒍᓐᓇᕐᒪᖔᖅ ᕿᒥᕐᕈᕙᓪᓕᐊᔪᒍᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ ᖁᔭᓐᓇᒦᓪᓗ 
ᒥᓂᔅᑕ ᑖᔅᓱᒥᖓ ᑕᑯᒋᐊᕐᓂᐊᕐᒪᑦ. ᐄ, ᑕᒪᓐᓇ 
ᐊᕐᕌᒍᑕᒫᑦ ᐅᓂᒃᑳᓕᐊᖃᑦᑕᖅᑕᓯᖕᓂᑦ 
ᐃᓚᐅᖁᓇᔭᕆᓪᓗᒍ. 
 
ᐊᒻᒪᓗ ᑕᐃᒪ ᑕᑯᓪᓗᒍ ᑕᕝᕙᓂ 
ᐊᕐᕌᒍᑕᒫᖅᓯᐅᑎᓂᒃ ᐅᓂᒃᑳᓕᐊᕆᔭᔅᓯᖕᓂᒃ 1999-
ᒧᑦ ᑕᐃᑯᖓ ᐱᒋᐊᕐᓗᒍ, ᐱᒋᐊᖅᖢᓂ ᑕᕝᕗᖓ 
2017-ᒧᑦ ᐃᓱᓕᑦᑎᓯᒪᔪᐃᑦ ᐅᓂᒃᑳᖅᓯᒪᖕᒪᑕ. 
ᐃᒻᒪᓕᖄᑦᑕᐅᕐᖑᓇᖃᐃ ᒥᓂᔅᑕ 
ᐃᓚᓕᐅᑎᔪᓐᓇᓐᖏᒃᑲᓗᐊᕐᒥᔭᖓᓘᖃᐅᓇᐃᑦ 
ᓄᓇᓖᑦ ᑕᒪᕐᒥᒃ ᐊᕕᒃᑐᕐᓗᒋᑦ ᑕᒪᒃᑯᐊ ᓇᐃᓴᐅᑏᑦ  
ᓇᓗᓇᐃᓐᖏᓐᓂᖅᓴᐅᖃᑦᑕᕐᓂᐊᕐᒪᑕ ᓄᓇᓖᑦ ᐅᕝᕙ 
ᐱᕙᓪᓕᐊᔪᐃᑦ ᓱᖁᓯᐊᓗᐊᓐᖏᑦᑐᐃᑦ, 
ᑕᒪᒃᑯᐊᑦᑕᐅᖃᐃ ᓇᐃᓴᐅᑏᑦ ᓴᖅᑭᑕᐅᔪᓐᓇᕋᔭᖅᐸᑦ 
ᑕᕝᕘᓇ ᐊᕐᕋᒍᑕᒫᖅᓯᐅᑎᓯᒍᑦ ᐅᓂᒃᑳᓕᐊᖏᑦᑎᒍᑦ? 
ᖁᔭᓐᓇᒦᒃ, ᐅᖃᖅᑎᑦᑎᔨ. 
 
ᐅᖃᖅᑎ: ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐃᒻᒪᖄ ᖃᐅᔨᓴᕆᐊᖃᕐᓂᐊᖅᑐᒍᑦ  
ᑭᓱᓂᒃ ᑕᖅᑲᐅᖓ ᓴᖅᑮᒍᓐᓇᕋᔭᕐᒪᖔᑦᑕ ᑭᓯᐊᓂ 
ᐃᓛᖃᐃ ᐃᑉᐱᒋᓗᐊᕐᓗᒍ ᓲᕐᓗ ᓄᓇᕗᑦ 
ᐊᖏᔪᐊᓘᒐᓗᐊᖅᑎᓪᓗᒍ ᐊᒻᒪᓗ ᐃᓄᖏᑦ ᐃᓛᒃ 
ᒫᓐᓇ ᖃᐅᔨᒪᓪᓗᑕ 10,000-ᕈᔫᒻᒪᑕ 
ᐃᓕᓐᓂᐊᕆᐊᖃᑦᑕᖅᑐᑦ ᒥᑭᔫᑎᓛᓂᒃ ᐱᒋᐊᖅᓱᒋᑦ 
ᖁᕝᕙᓯᓐᓂᓕᒃ 12-ᒧᑦ. ᐊᕕᑦᑐᕈᑦᑎᒍᑦ ᓄᓇᓕᖕᓂᑦ 
ᐊᒻᒪᑦᑕᐅᖅ ᖁᕝᕙᓯᓐᓂᖏᑦ ᒪᓕᓪᓗᒋᑦ ᓲᕐᓗ 
ᐊᕕᑦᑐᐃᕐᔪᐊᕋᔭᕋᑦᑕ ᐊᒻᒪᓗ ᑭᓯᐊᓂ 
ᐃᑉᐱᒋᒋᐊᖃᕐᒥᒐᑦᑎᒍᑦᑕᐅᖅ ᓲᕐᓗ ᐃᒻᒪᖄ 
ᑲᓐᖑᓇᖅᑐᓕᕆᓂᕐᒧᑦ 
ᐊᑦᑐᐊᖓᓐᓂᖏᒃᑲᓗᐊᕐᒪᖔᖅ. ᓲᕐᓗ ᐃᓕᓐᓂᐊᖅᑎ  

ᓇᒥᑭᐊᖅ ᓄᓇᓕᒻᒥ ᖃᐅᔨᔭᐅᑐᐃᓐᓇᕆᐊᖃᕐᒪᑦ 
ᐱᕙᓪᓕᐊᓂᕆᔭᖓ ᐱᕙᓪᓕᐊᖏᓐᓂᕆᔭᖓᓘᓐᓃᑦ. 
ᑕᒪᒃᑯᐊ ᐊᓯᖏᓪᓗ ᐅᔾᔨᕆᔭᕆᐊᖃᕋᑦᑎᒍᑦ ᑭᓯᐊᓂ 
ᑖᓐᓇ ᕿᒥᕐᕈᕙᓪᓕᐊᔭᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᑕᒪᓐᓇ 
ᑕᐃᒪ ᐅᖃᖅᑲᐅᒐᒪ ᖃᓄᖅᑑᖃᑎᒌᒃᑲᓐᓂᕈᒪᓪᓗᒋᑦ 
ᑖᒃᓱᒪᐅᑉ ᒥᒃᓵᓄᑦ ᐃᓱᓕᑦᑎᕙᓪᓕᐊᔪᑦ ᒪᑯᐊᑦᑕᐅᖅ  
ᐃᓕᓴᐃᔨᕗᑦ ᐅᐱᒋᖕᒥᒐᒃᑭᑦ 
ᐃᓕᓐᓂᐊᖅᑎᑦᑎᖃᑦᑕᖅᑐᐊᓐᓅᖕᒪᑕ ᑕᒪᒃᑯᓂᖓ 
ᓄᓇᕗᒻᒥᐅᓂᒃ. 
 
ᑕᐃᒪᓕ ᐅᓇ ᐊᐱᕆᒃᑲᓐᓂᕈᒪᓕᖅᐸᕋ ᒥᓂᔅᑕ. 
ᐊᐱᕆᓂᐊᓵᖅᑕᕋ ᑭᐅᑲᐅᑎᒋᓗᐊᓵᕋᕕᐅᒃ ᑕᐃᒪᓕ 
ᐆᒥᖓ ᐊᐱᕆᔪᒪᓕᖅᐳᖓ, ᑕᐃᒪ ᐊᖓᔪᖅᑳᖑᓪᓗᑕ 
ᐃᓱᓕᑦᑎᑦᑎᐊᖃᑦᑕᖁᔨᒐᑦᑕ ᐃᓕᓐᓂᐊᖅᑎᑦᑎᓐᓂᖅ. 
ᑕᐃᒪᓕᑦᑕᐅᖅ ᐊᖓᔪᖅᑳᖑᑎᓪᓗᖓ 
ᐃᓕᓐᓂᐊᖅᑐᖁᑎᖃᖅᖢᖓ ᐅᕙᖓ 
ᐊᖓᔪᖅᑳᖑᓗᖓ ᑖᒃᑯᐊ ᐃᓕᓐᓂᐊᖅᑐᖁᑎᑯᓗᒃᑲ 
ᐆᒃᑑᑎᒋᓗᒍ ᐃᖃᓗᐃᑦ, ᐊᖏᕐᕋᖅᓯᒪᓚᐅᕐᓗᖓ 
ᑕᒪᐅᖓᖃᐃ ᐃᓕᓐᓂᐊᕐᕕᒡᔪᐊᒧᑦ ᒪᐅᖓ 
ᖃᐅᔨᓴᕐᓂᖃᕈᓐᓇᖅᐳᖓ ᐊᖓᔪᖅᑳᖑᓗᖓ 
ᐃᓕᓐᓂᐊᖅᑐᖁᑎᖃᕐᓗᖓ ᐱᖁᖕᒥᒐᒃᑭᑦ 
ᓈᒻᒪᑦᑎᐊᖅᑐᒥᒃ ᐃᓕᓐᓂᐊᕐᓗᑎᒃ ᖁᕝᕙᒃᓯᖕᒥᓗᑎᒃ 
ᖁᕝᕙᖅᐸᓪᓕᐊᖕᒥᓗᑎᒃ.  
 
ᑕᒪᓐᓇ ᑐᑭᓯᓇᕈᒪ ᐊᔪᕐᓇᓐᖏᓛᖅ 
ᐊᖓᔪᖅᑳᖑᓗᖓ ᐃᓕᓐᓂᐊᕐᕕᖕᒨᓐᖓᐅᓗᖓ, ᐄ,  
ᖃᓄᕐᖑᓇ ᐃᓕᓐᓂᐊᖅᑎᑦᑎᐊᖃᑦᑕᖅᑕᐃᑦ? ᐄ, 
ᖃᐅᔨᒪᒐᓗᐊᖅᑐᒍᑦ ᐅᓂᒃᑳᓕᐊᑯᓗᖏᓐᓂᒃ 
ᓴᖅᑭᑦᑎᑦᑎᖃᑦᑕᖅᑐᐃᑦ. ᓄᓇᓕᖕᓄᑦ ᐊᓯᐊᓄᑦ 
ᐃᓕᓐᓂᐊᕆᐊᖅᑎᑦᑐᒪᒍᒃᑯ ᐱᔪᓐᓇᕋᔭᕆᕗᖔ? 
ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑐ ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐃᑦᓯᕙᐅᑖᖅ. ᒪᒥᐊᓇᖅ ᐅᖃᖅᑏ. ᐊᒻᒪᓗ ᐊᒥᑦᑑᑉ 
ᒪᓕᒐᓕᐅᖅᑎᖓ ᐊᐱᖅᑯᑎᖓᓄᑦ. ᐊᐱᖅᑯᑎᖓ 

ᐃᓛᖃᐃ ᐃᓱᒪᓐᖑᐊᖅᓯᒪᒻᒪᑦ ᓲᕐᓗ ᖃᓪᓗᓈᑎᑐᑦ  
ᑕᐃᒍᕈᒃᑯ, ᐃᓱᒪᒋᑐᐃᓐᓇᕐᒪᒍ 
ᑕᐃᒪᐃᒍᓐᓇᕋᔭᕐᒪᖔᕐᒥᒃ, ᐃᒻᒪᖄ ᑭᓯᐊᓂ 
ᑭᐅᓗᒍᖃᐃ ᐃᒪᐃᒃ ᑕᐃᒪᐃᒍᒪᓐᓂᖅᐸᑦ 
ᖃᐅᔨᓴᖅᑕᐅᒍᓐᓇᕋᔭᖅᑐᖅ ᓲᕐᓗ ᕿᑐᕐᖓᖃᕈᓂ 
ᑕᐃᑯᖓ ᐊᓯᐊᓄᑦ ᓄᓇᓕᖕᓄᑦ ᓅᓯᒪᓕᖅᐸᑦ ᐊᒻᒪᓗ 
ᑕᐃᑲᓂ ᐃᓕᓐᓂᐊᕐᕕᒻᒥ ᐊᓯᐊᓃᓕᕐᓗᓂ 
ᓄᓇᓕᐅᔪᒥᒃ. ᑕᐃᒃᑯᐊ ᐃᓕᓐᓂᐊᕈᑎᒋᒐᔭᖅᑕᖏᑦ 
ᐊᔾᔨᒌᓐᖏᑎᒋᓂᖏᓐᓂᒃ ᖃᐅᔨᓴᕈᓐᓇᕋᔭᖅᑐᖅ ᓲᕐᓗ 
ᓄᓇᓕᒋᔭᖓᑦ ᐊᒻᒪᓗ ᑕᐃᑯᖓ ᐊᓯᐊᓄᑦ 
ᓄᓇᓕᑦᑖᖅᑲᐅᕆᔭᖓᓄᑦ ᖃᐅᔨᓴᖅᑕᐅᓂᕆᔭᖏᑦ 
ᕿᒥᕐᕈᓗᒋᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᑎᑭᕌᕐᔪᐊᖅ ᐊᕐᕕᐊᑦ ᐅᐊᖕᓇᖓᓄᑦ, ᒪᓕᒐᓕᐅᖅᑎ 
ᒪᐃᓐ. 
 
ᐊᐱᖅᑯᑦ 513 - 5(2): ᐃᒡᓗᓕᕆᓂᕐᒧᑦ 

ᐅᐸᓗᖓᐃᔭᐅᑎᒃ (ᒪᐃᓐ) 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᐃᓕᑕᕆᒐ’ᒪ. 
ᐃᒡᓗᓕᕆᔨᕐᔪᐊᒃᑯᑦ ᒥᓂᔅᑕᖓᑦ ᐊᐱᖅᕼᐅᕈᐊᖅᖢᒍ 
ᓂᑯᕕᑦᑐᖓ ᐅᖃᖅᑎᑦᓯᔩ.  
 
ᑕᐃᒪ ᐅᓇ ᑎᑎᖅᑲᓕᐊᕆᔭᐅᓯᒪᔪᖅ 
ᐅᓂᒃᑳᓕᐊᕆᔭᐅᕼᐃᒪᔪᖅ ᐅᐊᑦᓯᐊᖅ 
ᐅᖃᐅᕼᐃᕆᓚᐅᕋᒃᑯ ᐃᓄᐃᑦ ᓄᓇᖓᑦ 
ᐃᒡᓗᓕᕆᓂᕐᒧᑦ ᖃᓄᖅᑑᕈᑎ. ᑖᒻᓇ ᐅᖃᓕᒫᖅᖢᒍ 
ᐊᐱᖅᑯᕼᐃᒃᕼᐊᓂᒃ ᕼᐊᖅᑮᒪᒋᓐᓇᖅᖢᓂ, ᐃᓛᒃ 
ᕼᐊᖅᑮᔾᔪᑕᑐᐃᓐᓇᐅᔮ’ᒪᑦ ᖃᓄᖅ 
ᑭᐅᔭᐅ’ᔭ’ᓇᔮᕐᒪᖔᑖ’ᓘᓐᓃᑦ ᓇᓗᓇᕐᒪᑕ. 
ᐊᒥᕼᐆᒐᓗᐊᖅᖢᑕ ᓇᐃᓈᕆᐊᕐᓂᐊᖅᐸᒃᑲ. 
 
ᕼᐃᕗᓪᓕᖅᐹᒥᒃ ᐊᐱᖅᕼᐆᑎᒐ ᑕᕝᕙ 
ᐃᒡᓗᓕᕆᔨᕐᔪᐊᒃᑯᑦ ᓄᓇᕗᒻᒥ 
ᐃᓚᒋᔭᐅᓚᐅᕋᓗᐊᖅᐹᑦ ᑕᒪᑐᒥᖓ 
ᐱᓕᕆᐊᖃᖅᑎᓪᓗᒋᑦ ᐅᑯᐊ ᐃᓄᐃᑦ ᑕᐱᕇᑦ 
ᑲᓇᑕᒥᒃᑯᑦ? ᓄᓇᕗᑦ ᐃᒡᓗᓕᕆᔨᕐᔪᐊᒃᑯᑦ 
ᐃᓚᒋᔭᐅᓚᐅᖅᐸᑦ ᕼᐊᖅᑭᑎᑕᐅᖅᑳᖅᑎᓐᓇᒍ 
ᐊᐱᖅᕼᐅᖅᑕᐅᓚᐅᖅᐸᑦ, ᐅᖃᖃᑎᒋᔭᐅᓚᐅᖅᐸᑦ? 
ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑐ ᑲᒪᒋᔭᖃᖅᑐᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᖏᓐᓂᒃ, ᒥᓂᔅᑐ ᓇᑦᓯᖅ. 
 

ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ (ᑐᓵᔨᑎᒍᑦ) ᑖᓐᓇ ᐸᕐᓇᐅᑎᐅᔪᖅ 
ᑐᖑᔪᖅᑐᖅ ᐃᓪᓗᓕᕆᓂᕐᒧᑦ (ᑐᓵᔨᑎᒎᕈᓐᓃᖅᑐᖅ) 
ᑖᒃᑯᐊ ᑐᓐᖓᕕᒃᑯᑦ ᐱᓕᕆᖃᑎᒋᔭᕗᑦ ᑕᒪᔅᓱᒥᖓ 
ᐃᒡᓗᓕᕆᓂᐅᑉ ᒥᒃᓵᓄᑦ.  
 
ᐃᑲᔪᖅᑕᐅᓪᓚᕆᐊᓗᒃᑯᑦᑕ ᑭᓯᐊᓂ ᑕᒪᓐᓇ 
ᐃᒡᓗᓕᕆᓂᒥᖅ ᓂᓐᓂᐅᖅᑐᐊᓘᖕᒪᑕ  
ᓄᓇᕗᒻᒥᐅᑕᐃᑦ ᑮᓇᐅᔭᕐᓗ ᑲᓇᑕᒃᑯᑦ ᒐᕙᒪᒃᑯᓐᓂ 
ᐱᖃᑦᑕᖅᑕᕗᑦ ᒥᑭᔪᑯᓘᖕᒪᑦ. ᐃᒪᓐᓇ 
ᑕᑯᒃᓴᐅᒡᒐᕐᒪᑦ. ᑖᓐᓇ ᑕᑲᓇᓐᖓᑦ ᒐᕙᒪᑐᖃᒃᑯᓐᓂ 
ᐱᖃᑦᑕᖅᑕᕗᑦ. ᑐᓐᖓᕕᒃᑯᑦ 
ᐱᓕᕆᖃᑎᒋᓇᓱᒃᑕᕋᓗᐊᕗᑦ ᖃᓄᖅ ᑮᓇᐅᔭᕐᒥᒃ 
ᐱᒃᑲᓐᓂᕋᔭᕐᒪᖔᑕ.  
 
ᑭᓯᐊᓂ ᑖᓐᓇ ᖃᓄᖅᑑᕈᑎ ᐅᖃᐅᓯᕆᔭᖓ 
ᐃᓚᒋᔭᐅᓚᐅᓪᓚᕆᑯᓗᖕᒪᖔᑕ ᖃᐅᔨᒪᓐᖏᑦᑐᖓ 
ᐃᒡᓗᓕᕆᔨᕐᔪᐊᒃᑯᑦ. ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑎᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪ’ᓇ ᒥᓂᔅᑕ. ᑕᒪᑦᓱᒪᑉ 
ᐃᓗᐊᓂ ᐅᓂᒃᑳᓕᐊᕆᔭᐅᕼᐃᒪᔪᓂᒃ 
ᑐᑭᕼᐃᓂᓘᔭᖅᖢᖓ ᐅᖃᓕᒫᓚᐅᕋᒪ.  
 
ᑕᐃᒪ ᐅᕙᓂ ᐅᖃᖅᕼᐃᒪᔪᖅᑕᖃᕐᒪᑦ ᓄᓇᕘᒎᖅ 
ᐃᓄᐃᑦ ᑎᒥᖁᑎᖏᑦ ᐱᔫᒥᕼᐅᒃᑲᓗᐊᕐᒪᑕᒎᖅ 
ᓇᖕᒥᓂᖅ ᐊᐅᓚᑦᑎᓕᕐᓗᑎᒎᖅ ᑮᓇᐅᔭᓂᒃ 
ᑐᓂᔭᐅᓗᑎᒃ ᒐᕙᒪᑐᖃᒃᑯᓐᓂ. 
ᐊᐅᓚᑦᑎᕼᐅᐊᖅᖢᑎᒎᖅ ᑕᒪᑦᑐᒥᖓ ᓇᖕᒥᓂᖅ 
ᐃᒡᓗᖃᕐᓂᐅᓂᐊᖅᑑᑉ ᒥᒃᕼᐋᓄᑦ. ᐊᑭᓕᖅᓱᕋᒃᓴᖅ 
ᐃᒡᓗᓕᕆᓂᕐᒧᑦ ᐱᓕᕆᐊᖅ. ᑕᒪᓐᓇᒎᖅ ᓇᖕᒥᓂᖅ 
ᐃᒡᓗᕐᔪᐊᖃᕐᓂᐅᓂᐊᖅᑐᒧᑦ ᐱᓕᕆᐊᖑᓇᔭᖅᖢᓂ 
ᐃᓚᒋᔭᐅᓇᔭᖅᖢᑎᒎᖅ ᐅᑯᐊ ᐊᕕᒃᑐᖅᕼᐃᒪᔪᑦ 
ᐃᓄᐃᑦ ᑲᑐᔾᔨᖃᑎᒌᖏᑦ ᐊᒻᒪ ᑖᒃᑯᐊ 
ᐱᕙᓪᓕᐊᔪᓕᕆᓂᕐᒧᑦ 

ᑯᐊᐳᕇᓴᓐᖁᑎᒋᔭᖏᑦ. 
 
ᑕᐃᒪ ᖃᐅᔨᒪᔪᖓ ᑭᕼᐃᐊᓂ ᐃᒡᓗᓕᕆᔨᕐᔪᐊᒃᑯᑦ 
ᒫᓐᓇ ᓇᖕᒥᓂᖅ ᐃᒡᓗᕐᔪᐊᖃᕐᓂᐅᔪᒧᑦ 
ᕿᒥᕐᕈᓂᖃᕋᓗᐊᕐᒪᑕ. ᓇᒻᒥᓂᖁᑎᑖᕐᓂᕐᒧᑦ ᐃᒡᓗᒥ 
ᕿᒥᕐᕈᓇᒃᑕᐅᓂᖓᓂᒃ. ᑖᒻᓇ ᓄᑖᖑᓇᔭᖅᑐᖅ 
ᕼᐊᖅᑭᓐᓇᔭᕐᓂᖅᐸᑦ ᖃᓄᖅ ᓄᓇᕗᑦ 
ᐃᒡᓗᓕᕆᔨᕐᔪᐊᒃᑯᓪᓗ ᖃᓄᖅ 
ᐱᓕᕆᖃᑎᒌᓐᓇᔭᕐ’ᒪᖔᑕ ᑐᑭᕼᐃᓇᓗᐊᓐᖏᒻᒪᑦ 
ᒫᓐᓇᐅᔪᖅ. 
 
ᑕᐃᒪ ᒫᓐᓇ ᐱᓕᕆᐊᖑᑎᖦᖢᒍ ᓇᖕᒥᓂᖃᕐᓂᕐᒧᑦ 
ᐃᒡᓗᓕᕆᓂᕐᒧᑦ ᕿᒥᕐᕈᔭᐅᓂᖓ, ᐄᑯᓗᒃ 
ᐅᖃᐅᕼᐃᕐᓂᒃ ᑲᑎᑎᓕᐅᕋᒪ, ᐱᓕᕆᐊᕆᒐᑉᕼᐅᒃ 
ᑕᒪᓐᓇ ᒫᓐᓇ. ᐅᓇ ᐃᕼᐅᒪᓕᐊᕆᔭᐅᕼᐃᒪᔪᖅ 
ᕼᐊᖅᑭᖏᑦᑑᒐᓗᐊᖅ ᕼᐅᓕ. 
ᖃᐅᔨᕼᐊᕐᓂᕆᔭᑉᕼᐃᖕᓂᒃ, ᖃᐅᔨᕼᐊᕐᓂᕆᔭᑉᕼᐃ 
ᐃᓗᐊᓂ ᐃᕼᐅᒪᒋᔭᐅᖃᑕᐅᓚᐅᖅᐹ ᐅᕝᕙᓘᓐᓃᑦ 
ᓄᑖᖑᕙ? ᒪ’ᓇ, ᐅᖃᖅᑎᑦᓯᔩ. 
 
ᐅᖃᖅᑎ: ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᓄᓇᕘᑖᖃᑕᐅᓯᒪᒐᒪ ᐊᒻᒪ ᑕᒪᒃᑯᐊ 
ᓄᓇᕘᑖᖃᑕᐅᓯᒪᔪᐃᑦ ᐊᑎᓕᐅᖅᑕᐅᖃᑕᐅᓯᒪᔪᑦ 
ᐃᒡᓗᑭᒃᓴᖃᑕᐅᖕᒪᑕ. ᑕᑯᕋᕐᓂᓪᓚᕆᒐᔭᖅᑐᖅ 
ᑐᓐᖓᕕᒃᑯᑦ ᑮᓇᐅᔭᕐᒥᒃ ᓴᕐᕙᐃᒃᐸᑕ 
ᓄᓇᕘᑖᖃᑕᐅᓯᒪᔪᓄᑦ ᒥᒃᓵᓄᑦ 
ᓇᖕᒥᓂᕆᔭᐅᓂᐊᖅᑐᓄᑦ ᑐᓐᖓᓱᒃᑎᒻᒪᕆᒐᔭᖅᑕᒃᑲ  
ᑖᒃᑯᐊ ᐃᒡᓗᓕᕆᔨᕐᔪᐊᒃᑯᑦ 
ᑐᓐᖓᓱᒃᑎᑦᑎᒻᒪᕆᒐᔭᖅᐳᑦ ᑐᓐᖓᕕᒃᑯᑦ 
ᖃᐃᑦᑎᒐᔭᖅᐸᑕ ᑮᓇᐅᔭᕐᒥᒃ ᐃᒡᓗᓕᕆᓂᐅᑉ 
ᒥᒃᓵᓄᑦ. ᑕᑯᔪᒪᔪᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᒪᐃᓐ. 
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒥᓂᔅᑕ ᐊᖏᖃᑎᒋᕙᕋ 

ᑮᓇᐅᔭᖅ ᐊᒥᒃᒐᖅᕼᐄᓐᓇᐅᔭᕐᒪᑦ ᐅᕙᖓ 
ᓄᓇᑖᖅᕼᐃᒪᖃᑕᐅᓐᖏᒃᑲᓗᐊᖅᖢᖓ 
ᓂᕈᐊᖅᑎᒋᔭᒃᑲ ᑕᐃᒪ ᐃᒡᓗᑭᒃᕼᐊᓪᓚᕆᖕᒪᑕ 
ᑎᑭᕋᕐᔪᐊᕐᒥ ᐊᕐᕕᐊᓂᓪᓗ. 
 
ᑕᐃᒪ ᐊᖅᑯᑎᑕᖃᕐᒪᖔᑦ ᑐᑭᕼᐃᕼᐅᐊᓕᖅᑐᖓ 
ᒫᓐᓇ ᕼᐃᕗ’ᒧᑦ ᑕᐅᑐᒐᔭᕈᑉᑕ, ᐱᓕᕆᖃᑎᒌᖕᓂᖅ 
ᒐᕙᒪᒋᔭᐅᔪᓂᒃ ᐱᓕᕆᖃᑎᒌᖕᓂᖅ ᑕᒪᑐᒪᑉ 
ᐃᓗᐊᓂ ᑎᑎᕋᖅᕼᐃᒪᒻᒥ’ᒪᑦ. ᒫᓐᓇ ᑕᐃᒪ 
ᐋᖅᑭᐅᒪᔪᒥᒃ ᐱᑕᖃᖅᐹ ᖃᓄᖅ 
ᐱᓕᕆᖃᑎᒋᔭᐅᓂᐊᕐᒪᖔᑖ ᐃᒡᓗᓕᕆᔨᕐᔪᐊᒃᑯᑦ 
ᑕᒪᑐᒪᑉ ᒥᒃᕼᐋᓄᑦ ᑐᑭᕼᐃᕼᐅᐊᖅᖢᖓ. 
ᐅᖃᖅᑎᑦᑎᔩ, ᒪ’ᓇ. 
 
ᐅᖃᖅᑎ: ᒥᓂᔅᑐ ᓇᑦᓯᖅ. 
 
ᐊᖓᔪᖅᑳᖅ ᐸᑎᖅ ᓇᑦᓯᖅ: ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ ᑖᒃᑯᐊ ᑐᓐᖓᕕᒃᑯᑦ ᑕᐃᓐᓇ 
ᐅᖃᐅᓯᕆᔭᖓ ᑕᐃᓐᓇ ᖃᓄᖅᑑᕈᑎ ᑖᒃᑯᓄᖓ 
ᑲᑐᔾᔨᖃᑎᒌᒃᑯᓄᑦ ᓴᖅᑭᑦᑎᑕᐅᓯᒪᔪᖅ ᑮᓇᐅᔭᕐᒥᒃ 
ᐱᒐᔭᖅᐸᑕ ᖁᕕᐊᒋᓪᓚᕆᒐᔭᖅᑕᒃᑲ 
ᐱᓕᕆᖃᑎᒋᒍᒪᒐᔭᖅᑕᒃᑲ ᐃᒡᓗᓕᕆᓂᐅᑉ ᒥᒃᓵᓄᑦ. 
 
ᖃᐅᑕᒫᑦ ᖃᐅᔨᑎᑕᐅᖃᑦᑕᕋᒪ ᖃᕆᑕᐅᔭᒃᑯᑦ 
ᑎᑎᕋᕐᕕᐅᓪᓗᖓ ᐅᕝᕙᓘᓐᓃᑦ ᑕᓚᐴᖅᑕᐅᓪᓗᖓ 
ᐅᓇᒎᖅ ᐃᒡᓗᖓ ᓇᔪᖅᑕᖓ ᐅᖁᐊᓘᓕᕐᒪᑦ 
ᓴᓇᔭᐅᔭᕆᐊᖃᓕᕐᒪᑦ. ᑕᒪᒃᑯᐊ ᐊᒥᓱᐊᓘᖕᒪᑕ 
ᓵᓐᖓᔭᕗᑦ ᐃᒡᓗᓕᕆᕐᔪᐊᒃᑯᑦ ᓵᓐᖓᔭᖓᑦ. 
ᐃᑲᔪᖅᑎᖃᑦᑎᐊᕐᓗᑕ ᑭᓯᐊᓂ ᒐᕙᒪᑐᖃᒃᑯᓐᓂᒃ 
ᐊᒻᒪ ᑐᓐᖓᕕᒃᑯᓐᓂᑦ ᑕᒪᓐᓇ ᐃᒡᓗᓕᕆᓂᖅ  
ᓂᖅᑎᐅᕐᓂᖅ, ᐸᖕᒥᐅᕐᓂᖅ, ᐃᒡᓗᑭᒃᓴᕐᓂᖅ 
ᐋᖅᑭᒍᓐᓇᓚᖓᔭᕗᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᒪᓕᒐᓕᐅᖅᑏᑦ 
ᖃᐅᔨᒪᓂᐊᖅᑯᓯ ᐊᐱᖅᓱᕐᓇᖅ ᒫᓐᓇ ᐃᓱᓕᒻᒪᑦ. 
ᒪᓕᒐᓕᐅᖅᑎ ᖁᐊᓴ. 
 
ᐱᒋᐊᖅᑎᑕᖅ 038 - 5(2): ᐊᐱᖅᓱᕐᓇᐅᑉ 

ᐃᓚᔭᐅᓂᖓ (ᖁᐊᓴ) 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. (ᑐᓵᔨᑎᒍᑦ) 

ᒪᓕᓪᓗᒍ ᒪᓕᒐᖅ 39(7) ᐱᒋᐊᖅᑎᑦᑎᕗᖓ  
ᐊᐃᑉᐱᑕᐅᓪᓗᖓ ᓇᑦᓯᓕᐅᑉ ᒪᓕᒐᓕᐅᖅᑎᖓᓄᑦ 
ᐊᐱᖅᓱᕐᓇᖅ ᐅᐃᒍᔭᐅᒋᐊᖁᓪᓗᒍ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᐱᖁᔨᕗᖔᕈᑦ ᓈᒻᒪᖕᒪᑦ 
ᐊᐱᖅᓲᑕᐅᔪᓐᓇᓐᖏᒻᒫᖅᕼᐅᓂ. ᓈᒻᒪᒃᓴᖅᑐᑦ. 
ᓈᒻᒪᒃᓴᓐᖏᑦᑐᑦ? ᐱᖁᔨᕗᖔᕈᑦ ᑲᔪᕼᐃᕗᖅ. ᐊᒻᒪᓗ 
ᐊᐱᖅᓱᕐᓂᖅ ᐅᖃᐅᕼᐃᒃᑯᑦ ᑕᒃᖠᒋᐊᖅᐳᖅ 
ᐃᓚᒋᐊᖅᐳᖅ ᐃᑲᕐᕋᕐᒥᒃ ᓇᑉᐸᕐᒥᒃ. 
 
ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐊᒡᒍᒧᑦ, 
ᒪᓕᒐᓕᐅᖅᑎ ᖁᐊᓴ. 
 
ᐊᐱᖅᑯᑦ 514 - 5(2): ᓄᓇᕗᒻᒥᐅᑦ ᑐᔪᕐᒥᔪᑦ 

ᐃᒻᐸᓯ ᐅᐃᔅ ᑐᔪᕐᒥᕕᐊᓂ (ᖁᐊᓴ) 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ, ᐅᖃᖅᑎᑦᑎᔩ 
ᐊᐱᖅᑯᑎᒋᓂᐊᖅᑕᕋ ᑖᑦᓱᒧᖓ 
ᐋᓐᓂᐊᖅᑕᐃᓕᓂᓕᕆᓂᕐᒧᑦ ᒥᓂᔅᑕᒧᑦ.  
 
ᑕᐃᒪᐃᓛᒃ ᐃᓐᓇᖁᑎᕗᑦ ᐊᒥᓲᖕᒪᑕ ᑕᑲᓇᒥ 
ᐋᑐᕚᒦᑦᑐᐃᑦ ᑐᔪᕐᒥᕕᐅᔪᒥᒃ ᐃᐊᒻᕙᓯ 
ᐱᖓᓐᓇᖓᓂᐅᓂᕋᖅᑕᐅᔪᒥᒃ. ᐊᒻᒪᓗ ᐊᑯᓂ 
ᐅᑭᐅᓂᒃ ᖃᔅᓯᐅᓕᖅᑐᒃᑭᐊᖅ ᑕᑲᓇᓃᓕᕐᒪᑦ ᐊᒡᓛᑦ 
ᐃᓅᔪᓐᓃᖃᑦᑕᖅᑐᐃᑦ ᐃᒻᒪᐅᖕᒪᑕ ᑕᑲᓇᓃᔅᖢᑎᒃ. 
ᓯᕗᓪᓕᖅᐹᖅ ᐊᐱᖅᑯᑎᒋᑐᐃᓐᓇᖅᑕᕋ 
ᖃᐅᔨᔪᒪᑐᐃᓐᓇᒧᑦ ᓄᓇᕗᒻᒥᐅᓪᓗ 
ᑐᑭᓯᑦᑎᐊᕐᓂᐊᕐᒪᑕ ᖃᑦᓯᒻᒪᕆᐅᕙᑦ ᑕᐃᒪ ᒫᓐᓇ 
ᑕᑲᓇᒥ ᐃᐊᒻᕙᓯ ᐱᖓᖕᓇᖓᓃᑉᐸᑦ ᐃᓐᓇᖁᑎᕗᑦ? 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᖃᖅᑏ, ᒫᓐᓇ 32-ᖑᔪᑦ ᑕᑲᓇᓂ 
ᐃᓪᓗᖃᖅᑐᐃᑦ. ᖁᔭᓐᓇᒦᒃ. ᐃᐊᒻᕙᓯ 
ᐱᖓᓐᓇᖓᓂ. ᖁᔭᓐᓇᒦᒃ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐊᒥᓱᒻᒪᕇᓂᓛᒃ, 
ᐊᒥᓱᒻᒪᕆᐅᕗᑦ 32. ᐃᓐᓇᖁᑎᕗᑦ 

ᐊᒥᓲᓗᐊᕈᓐᓃᕐᒪᑕ ᐃᓐᓇᖁᑎᓪᓚᑦᑖᕗᑦ ᑕᒫᓂ  
ᓄᓇᕗᒻᒥ.  
 
ᑖᓐᓇᓕ ᐊᐃᑉᐸᖓ ᐊᐱᕆᔾᔪᑎᒋᔪᒪᓗᐊᓕᖅᐸᕋ 
ᑐᓴᐅᒪᖃᑦᑕᕋᑦᑕ ᐋᑐᕚᒦᓕᕋᖓᑕ ᐃᓚᖏᑦ 
ᓄᓇᕗᒻᒥᐅᑕᐅᔪᓐᓃᖃᑦᑕᕐᒪᑕᒎᖅ ᒐᕙᒪᒃᑯᑦ ᐃᔨᖓ 
ᐊᑐᖅᖢᒍ. ᐆᒥᖓ ᐊᐱᖅᑯᑎ ᑕᐃᓚᐅᖅᑳᖅᑎᓐᓇᒍ, 
ᓲᕐᓗ ᓄᓇᕗᒻᒥᐅᑕᐅᒐᒪ, ᐃᓚᒋᔭᐅᒍᒪᓗ ᓄᓇᕗᑦ 
ᑐᓐᖓᕕᒃᑯᓐᓂ ᓇᓃᒃᑲᓗᐊᕈᒪᓘᓐᓂᑦ, 
ᓇᓃᒃᑲᓗᐊᕈᒪᓘᓐᓃᑦ ᓯᓚᕐᔪᐊᖅ ᑕᕆᐅᕐᔪᐊᑉ 
ᐊᑭᐊᓃᖦᖤᕋᓗᐊᕈᒪ ᓱᓕ ᐃᓅᓂᕋᖅᑕᐅᔪᓐᓇᖅᐳᖓ 
ᓱᓕ. ᓄᓇᕗᒻᒧᑦ ᐊᑎᓕᐅᖅᑕᐅᖃᑕᐅᓯᒪᓗᖓ. 
ᑕᐃᒪᓐᓇᐃᓕᖓᑎᓪᓗᒍ, ᑖᒃᑯᐊ 32 ᓈᓴᐅᑏᑦ, 
ᐃᓛᒃ 32-ᓂᕋᓵᕐᒪᒋᑦ ᑕᒪᕐᒥᓕᒫᖅ ᓄᓇᕗᒻᒥᐅᑎᑐᑦ  
ᐃᓕᑕᕆᔭᐅᓯᒪᑦᑎᐊᕋᓗᐊᖅᐸᑦ ᑖᒃᑯᐊ? ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑭᓇᑐᐃᓐᓇᖅ ᐱᓯᒪᔭᕘᑦ 
ᐊᑭᓕᖅᓱᐃᔾᔪᑎᒋᖃᑦᑕᖅᑕᕗᑦ ᐱᓯᒪᔭᐅᑎᑦᑐᑎᒍᑦ 
ᐋᓐᓂᐊᖃᕐᓇᓐᖏᑦᑐᓕᕆᔨᒃᑯᓐᓄᑦ 
ᓄᓇᕗᒻᒥᐅᑕᐅᓂᕋᖅᑕᐅᖏᓐᓇᖅᑐᐃᑦ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᑐᒡᓕᐊ ᐊᒻᒪ ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᖕᓄᑦ, ᒪᓕᒐᓕᐅᖅᑎ ᖁᐊᓴ. 
 
ᖁᐊᓴ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 
ᑕᒪᓐᓇ ᑐᑭᓯᑦᑎᐊᕋᑦᑎᒍᑦ. ᑐᓴᐅᒪᒐᑦᑕ ᐃᓛᓐᓂᒃ 
ᐃᓐᓇᐅᒐᓗᐊᖅᖢᓂ ᓄᓇᕗᒻᒥᐅᑕᐃᑦ 
ᐃᓕᑕᕆᔭᐅᔪᓐᓃᖃᑦᑕᕐᑕᒪ ᑖᒃᑯᓂᖓ ᓄᓇᕗᑦ  
ᒐᕙᒪᒋᔭᑦᑎᓐᓂ. ᑕᒪᓐᓇ ᑕᒪᓐᓇᐃᓛᒃ 
ᐋᓐᓂᕐᓇᖅᑐᖅ. ᐃᓛᒃ ᐋᓐᓂᕐᓇᓪᓚᕆᒃᑐᖅ. 
ᓄᓇᕗᒻᒥᐅᑕᐃᑦ, ᓄᓇᕗᒻᒥᐅᑕᐅᖏᓐᓇᕋᓗᐊᕐᒪᑕ 
ᓇᓃᒃᑲᓗᐊᖅᐸᑕ ᐃᓕᑕᕆᔭᐅᔪᓐᓃᖅᑎᓪᓗᒋᑦ 
ᑕᒪᓐᓇ ᐋᓐᓂᕐᓇᖃᑦᑕᕐᒪᑦ. 
 
ᑕᐃᒪᓕ ᑭᖑᓪᓕᖅᐹᖅ ᐊᐱᕆᔪᒪᓕᖅᑕᕋ ᑖᒃᑯᐊ 
32-ᖑᖕᒪᑕ ᖃᓄᕆᑦᑐᓂᒃ ᐊᔾᔨᒌᓐᖏᑦᑐᓂᒃ 
ᐃᑲᔫᑎᓂᒃ, ᐃᑲᔫᓯᐊᕐᓂᒃ, ᐃᑲᔫᑎᓂᒃ ᐱᑕᖃᐅᖅᐹ? 
ᐅᖃᖃᑦᑕᖅᑎᓪᓗᑕ ᐊᔾᔨᒌᓐᖏᑦᑐᓂᒃ ᐃᓅᖕᒪᑕ  

ᓂᕿᓪᓚᑦᑖᓂᒃ ᓂᕆᖃᑦᑕᕆᐊᖃᖅᑐᐃᑦ, 
ᐃᓚᖏᓐᓂᒃ ᑕᑯᔭᐅᔪᒪᕐᔪᐊᖅᐸᖅᑎᓪᓗᒋᑦ 
ᑕᑯᔭᐅᖃᑦᑕᖅᑐᐃᑦ, ᓂᕆᐅᖃᑦᑕᖅᑐᐃᑦ ᐃᓚᒥᓂᒃ 
ᑕᑯᔪᒪᓪᓗᑎᒃ. ᐊᒡᓛᑦ ᐃᓚᖏᑦ ᐃᓅᔪᓐᓃᖃᑦᑕᖅᑐᑦ 
ᐃᓚᒥᓂᒃ ᓱᓕ ᑕᑯᓐᖏᔅᓲᔭᓗᐊᒧᑦ. ᑕᒪᓐᓇ 
ᐋᓐᓂᕐᓇᕐᒪᑦ ᐃᓐᓇᐅᓕᖅᖢᓂ ᐃᒃᐱᒋᔭᐅᑦᑎᐊᕐᒪᑦ 
ᑕᒪᒃᑯᓄᖓ ᐃᓐᓇᕆᔭᑦᑎᓐᓂᒃ. ᐃᓚᖏᓐᓂᒃ 
ᑕᑯᔪᒪᖃᑦᑕᕐᒪᑕ. 
 
ᑖᓐᓇ ᐊᐱᖅᑯᑎᒋᔭᕋᐃᓛᒃ ᓱᓇᓪᓚᕆᐅᕙᑦ ᑕᒪᒃᑯᐊ 
ᐃᑲᔫᑎᐅᔪᓐᓇᖅᑐᐃᑦ ᑕᑲᓇᓃᑎᓪᓗᒋᑦ, ᐃᓚᖏᑦ 
ᐊᑯᓂ ᑕᑲᓇᓃᖃᑦᑕᕐᒪᑕ, ᓱᓇᐅᕙᑦ? ᑐᓴᕈᒪᔪᖓ, 
ᐃᑲᔫᓯᐊᑦ (ᑐᓵᔨᑎᒍᑦ) ᑭᓲᕙᑦ ᐃᑲᔫᑎᐅᒍᓐᓇᖅᑐᐃᑦ 
ᑐᓂᔭᐅᖃᑦᑕᖅᑐᐃᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᐅᕙᓗᑦᑕᐅᖅ ᑕᐃᒫᒃ 
ᐱᓯᒪᑦᑎᒍᓐᓇᖅᓯᓚᐅᓐᖏᓂᑦᑎᓐᓂ 
ᐃᓐᓇᑐᖃᖁᑎᑦᑎᓐᓂ ᐃᓐᓇᑐᖃᕐᓃᒃ, ᐱᔭᕆᐊᑐᔪᖅ 
ᐱᔭᕆᐊᑐᐃᓐᓇᐸᑦᑐᖅ ᐊᐅᓪᓚᑎᑦᑎᒋᐊᖃᕋᐃᒐᑦᑕ. 
ᓄᓇᕘᒥ ᐱᓯᒪᑦᑎᒍᓐᓇᖅᓯᓚᐅᓐᖏᓐᓂᑦᑎᓐᓂ 
ᓯᓚᑎᑦᑎᓃᑦᑐᐃᑦ 
ᑐᕚᕇᓐᓇᖃᑦᑕᕆᐊᖃᕐᓂᐊᕋᑦᑎᒍᑦ. ᐄ, 
ᑕᐃᒪᐃᓕᓚᐅᕋᓗᐊᕐᓗᖓ, ᐅᖃᖅᑏ, 
ᐊᔾᔨᒌᓐᖏᓐᓂᖃᕐᒥᒻᒪᑕ ᐃᒻᒥᓂᒃ 
ᐊᐅᓚᒍᓐᓇᕐᓂᖅᓴᐃᑦ, ᑮᓇᐅᔭᓕᐊᖅᓯᒪᔪᐃᓪᓗ, 
ᖃᓄᐃᑦᑐᓂᓪᓗ ᐃᓛᒃ 
ᐋᓐᓂᐊᕕᓕᐊᖅᑐᖅᓯᐅᑎᖃᕐᒪᖔᑕ ᒪᓕᑦᑐᒋᑦ.  
 
ᐊᑐᓕᖁᔭᐅᓕᐅᖃᑦᑕᖅᑐᒍᑦ 
ᑕᑲᓇᓃᖅᓴᑲᓪᓚᓕᕋᐃᑉᐸᑕ ᐋᓐᑎᐅᕆᔪᒥ  
ᐋᓐᓂᐊᕕᓕᕆᔨᖏᓐᓄᖔᖅ ᐊᐅᓪᓛᖅᑕᐅᖁᓲᕘᑦ 
ᐱᔭᕆᐊᑭᔾᔫᒥᔪᒃᑯᑦ ᐄᔭᒐᖅᑖᖃᑦᑕᕈᓐᓇᓂᐊᕐᖓᑕ. 
ᑭᓯᐊᓂ ᓄᓇᕘᒥ ᓇᓪᓕᐅᒃᑯᒫᖃᓐᖏᑦᑐᓄᑦ 
ᐋᓐᓂᐊᕕᓕᐊᕈᑎᖏᓐᓄᑦ 
ᐊᑐᖅᑎᑕᐅᖃᑦᑕᖅᑑᒐᓗᐊᑦ. ᑭᓯᐊᓂᓕ ᑕᐅᓇᓂ 
ᓄᓇᕗᒻᒥᐅᑕᐃᑦ ᓄᓇᕘᒥ ᓇᓪᓕᐅᒃᑯᒫᖃᓐᖏᑦᑐᓄᑦ 
ᐋᓐᓂᐊᕕᓕᐊᖅᑐᖅᓯᐅᑎᖃᓐᖏᑦᑐᑦ ᐋᓐᑎᐅᕆᔪᑉ 
ᐋᓐᓂᐊᕐᕕᓕᐊᖅᑐᖅᓯᐅᑎᖏᑎᒍᖔᖅ 
ᐱᓕᕆᐊᖑᓪᓗᑎᑦ ᐊᑲᐅᓂᖅᓴᐅᖃᑦᑕᕐᖓᑦ 
ᐊᑭᓖᑦᑕᐅᑎᒋᒋᐊᖃᖅᐸᓐᖏᒻᒪᑕ. ᑕᐃᒪᓕ 
ᓄᓇᕗᒻᒦᓂᖅᑲᑕ ᑕᐅᓄᖓ ᓇᒻᒥᓂᖅ 
ᐋᓐᓂᐊᕕᓕᐊᕐᓗᑎᑦ ᓇᒻᒥᓂᖅ  

ᐊᑭᓖᖃᑦᑕᕆᐊᖃᕋᔭᕐᖓᑕ 
ᐅᑎᖅᑎᒐᓱᒍᓐᓇᓛᖅᑕᕋᓗᐊᒥᓂᒃ.  
 
ᐊᓯᖏᓐᓂᓕ ᐃᑲᔫᑎᖏᑦ ᑕᒪᒃᑯᐊᑦᑕᐅᖅ 
ᐱᔭᐅᕙᒻᒥᔪᐃᑦ ᖃᓄᐃᑦᑐᑐᐃᓐᓇᕐᓂᒃ 
ᐱᒍᓐᓇᓲᖑᖏᓐᓂᒃ ᓄᓇᕗᒻᒥ ᓄᓇᖃᖅᑐᑎᒃ. 
ᑕᐅᓇᓃᒻᒥᔪᐃᑦ ᓂᖃᐃᑑᑎᔅᓴᑖᖃᑦᑕᖅᑐᐃᑦ 
ᐃᑲᔫᓯᐊᖅᐸᑦᑐᐃᑦ ᐃᓄᓕᕆᔨᒃᑯᓐᓂᑦ, ᐊᒻᒪᑦᑕᐅᖅ, 
ᑖᓐᓇᐃᓛᒃ ᐃᑲᔫᓯᐊᖑᓂᖅᐹᖑᕙᓪᓚᐃᕙᑦᑐᖅ 
ᐊᑭᖃᖅᐸᓐᖏᒻᒪᑕ ᑕᕝᕘᓇ. ᐊᓯᖏᓪᓕ ᑲᓇᑕᒥ 
ᐃᓐᓇᒃᑯᕖᑦ ᐊᑭᓖᓐᓇᐅᓲᖑᒻᒪᑕ ᑕᐃᒃᑯᐊᓗ  
ᓇᒻᒥᓂᖅ ᐃᓐᓇᑐᖃᐃᑦ ᐊᑭᓖᒋᐊᖃᖅᑎᑕᐅᓪᓗᑎᑦ 
ᐃᓚᖏᓐᓂᒃ ᓄᓇᕗᒻᒦᓐᖔᖅᑐᐃᓪᓕ 100 ᐳᓴᖏᑦ 
ᐊᑭᓖᒍᔾᔭᐅᖃᑦᑕᖅᑐᐃᑦ. ᑭᓯᐊᓂ ᐅᒡᒍᓇᖅᑑᒐᓗᐊᖅ 
ᑕᐅᓄᖓ ᐊᐅᓪᓚᑎᑦᑎᒋᐊᖃᓲᖑᒐᑦᑕ ᓄᓇᕗᑉ 
ᓯᓚᑖᓄᑦ. ᑭᓯᐊᓂ 100 ᐳᓴᖏᑦ ᐊᑭᓕᕆᐊᓕᖏᑦ 
ᐊᑭᓕᖅᐸᑦᑕᕗᑦ.  
 
ᐊᒻᒪ ᐅᖃᒃᑲᓐᓂᕈᒪᓪᓗᖓ, ᐅᖃᖅᑏ, ᐃᓄᔅᓯᐅᑏᑦ 
ᓂᕿᑦ ᐱᓪᓗᒋᑦ, ᐃᐊᒻᕙᓯ ᐱᖓᓐᓇᖓ ᑖᓐᓇ 
ᐊᔅᓱᕈᕋᓱᖃᑦᑕᖅᑐᖅ ᐊᑐᐃᓐᓇᖃᖅᑎᑦᑎᒐᓱᐊᖅᑐᑎᒃ 
ᐃᓄᔅᓯᐅᑎᓂᒃ ᑕᒫᓐᖓᑦ ᐃᖃᓗᑉᐱᒥᓂᕐᓂᒃ, 
ᑐᒃᑐᒥᓂᕐᓂᒃ, ᐊᐃᕕᒥᓂᕐᓂᑦ, ᓇᑦᑎᒥᓂᕐᓂᒃ.  
ᑕᒪᒃᑯᐊ ᖃᐅᑕᒫᑦ 
ᐊᑐᐃᓐᓇᐅᑎᑕᐅᒐᓱᖃᑦᑕᑐᐃᒡᒎᖅ. ᒫᓐᓇ 
ᐅᖃᐅᓯᕆᒍᒪᔭᒃᑲ ᑖᒃᑯᐊ ᐃᖅᑲᓇᐃᔭᖅᑎᖏᑦ 
ᐱᒐᓱᔅᓯᒪᓪᓚᕆᒻᒪᑕ. ᐅᕙᑦᑎᓐᓂ 
ᐱᓕᕆᖃᑎᖃᑦᑎᐊᓪᓚᕆᑉᐸᒻᒪᑕ ᑕᐃᒪᓐᓇ 
ᐱᓯᒪᑦᑎᑦᑎᐊᕋᓱᑦᑐᑎᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. 
ᑐᒡᓕᕆᓕᖅᑖᓂ ᐃᓕᑕᕆᔪᒪᕙᕋ ᒪᓕᒐᓕᐅᖅᑎ 
ᓂᐊᖁᓐᖒ, ᒪᓕᒐᓕᐅᖅᑎ ᐊᕐᓇᒃᑲᖅ. 

ᐊᐱᖅᑯᑦ 515 - 5(2): ᖃᓄᐃᓕᖓᓂᖓ 

ᐊᖅᓴᕐᓃᑦ ᐃᓕᓐᓂᐊᕐᕕᑉ ᓯᓚᐱᐊᒃᓴᖓᓂᒃ 
ᐱᓕᕆᐊᒃᓴᖅ (ᐊᕐᓇᒃᑲᖅ) 

 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐊᐱᖅᑯᑎᒐ ᑐᕌᖅᑎᒍᒪᔭᕋ 
ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᓄᑦ. 
 
ᒥᓂᔅᑕ ᑕᐃᒪ ᖃᐅᔨᒪᔪᔅᓴᐅᒻᒪᑦ 
ᐊᐱᖅᓱᖃᑦᑕᖅᓯᒪᒐᒃᑯ ᑮᓇᐅᔭᓕᕆᔨᒃᑯᑦ ᒥᓂᔅᑕᖓᑦ 
ᕿᒥᕐᕈᐊᕐᓗᑕ ᑮᓇᐅᔭᓂᒃ 
ᐃᓚᒋᐊᖅᓯᒍᒪᔾᔪᑎᐅᒐᓱᑦᑐᓂᒃ ᓈᓴᐅᑎᓕᒃ 2, 
ᑐᑭᓯᓇᓐᖏᒻᒪᑦ ᖃᓄᕐᓕᐅᓕᕋᓗᐊᕐᒪᖔᑕ ᑖᒃᑯᐊ 
ᐊᓯᓃᒐᓱᑦᑐᐃᑦ ᐊᖅᓴᕐᓃᑦ ᕿᑎᖓᓂ ᐃᓕᓴᕕᐅᑉ 
ᓴᓂᕋᖓᓂᒃ, ᒥᓂᔅᑕ ᓇᓗᓇᐃᖅᓯᒍᓐᓇᖅᑳ 
ᖃᓄᐃᓕᖓᓕᕋᓗᐊᕐᒪᖔᖅ ᐊᖅᓴᕐᓂᖅ ᕿᑎᖓᓂ 
ᐃᓕᓐᓂᐊᕐᕕᐅᑉ ᓴᓂᕋᖓ ᓴᓇᔭᐅᒐᓱᓐᓂᖓ? 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᔪᐊᓇᓯ. 
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᐊᒻᒪᓗ ᖁᔭᓐᓇᒦᒃ, ᐊᐱᖅᑯᑎᖓᓄᑦ. 
(ᑐᓵᔨᑎᒍᑦ) ᑐᑭᓯᐅᒪᔭᒃᑯᑦ ᑖᓐᓇ ᐱᓕᕆᐊᖅ 
ᑲᔪᓯᓂᖃᐃᓐᓇᕆᐊᖃᕐᓂᖓᓄᑦ ᑲᒪᒋᔭᐅᒻᒪᑦ 
ᑕᐃᑲᓐᖓᑦ ᐊᑭᑐᔫᑏᑦ ᐸᕐᓇᐅᑎᑦᑎᓐᓂ ᐊᒥᓱᓂᓪᓗ 
ᐱᓕᕆᐊᖃᕈᑎᒋᓪᓗᒍ ᑕᐃᑲᓂ 
ᑮᓇᐅᔭᖅᑐᕈᑎᒃᓴᓃᓐᖔᖅᑐᑎᑦ ᐊᒻᒪᓗ ᐊᓯᖏᑦ 
ᐃᓕᓴᕖᑦ ᑲᒪᒋᔭᐅᖅᑳᕆᐊᖃᕐᒥᒻᒪᑕ 
ᓴᓇᔭᐅᒋᐊᕆᐊᓕᒻᒪᕆᐅᓪᓗᑎᑦ ᓲᕐᓗ ᐊᐅᓚᐅᑎᖏᑦ 
ᓇᓪᓕᐅᒃᑯᒫᕆᒐᔭᖅᑕᖏᓪᓗ ᐊᓯᔾᔨᖅᑕᐅᓗᑎᑦ, 
ᑐᐊᕕᕐᓇᓂᖅᓴᐅᓪᓗᑎᓪᓗ ᑕᒪᒃᑯᐊ ᑲᒪᒋᔭᐅᖅᑳᖅᑐᑦ 
ᐊᖅᓴᕐᓃᑦ ᐃᓕᓐᓂᐊᕐᕕᒃ 
ᓄᑖᕈᕆᐊᖅᑕᐅᑐᐃᓐᓇᕐᒪᓪᓕ ᓴᓂᕋᖓ. 
ᑕᐃᒪᐃᓐᓂᖓᓄᑦ ᐊᑭᑐᔫᑎᓂᑦ 
ᐸᕐᓇᐅᑎᑦᑎᓐᓃᓐᖔᖅᑐᖅ ᑭᓯᐊᓂᓕ 
ᐅᖓᕙᕆᐊᖅᑕᐅᓯᒪᔪᖅ ᐅᐊᑦᑎᐊᕈᒃᑲᓐᓂᒧᑦ 
ᑲᒪᒋᔭᐅᒐᔭᖅᑐᓂ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᒍᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᐊᕐᓇᒃᑲᖅ. 
 
ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᑮᓇᐅᔭᑦ ᑖᔅᓱᒧᖓ ᐱᓕᕆᐊᕐᒧᑦ  

ᐊᖏᖅᑕᐅᓚᐅᖅᓯᒪᔪᑦ 2016-17 
ᑮᓇᐅᔭᓕᕆᓐᓇᐅᑉ ᐊᕐᕋᒍᖓᓄᑦ. ᑖᒃᑯᐊ ᑮᓇᐅᔭᑦ 
ᐊᑐᖅᑕᒥᓂᐅᔮᖅᑐᑦ ᑭᓯᐊᓂᓗ ᐱᓕᕆᐊᖅ 
ᐱᔭᕇᖅᑕᐅᓚᐅᖅᓯᒪᒐᑎᑦ. ᑮᓇᐅᔭᖅᑐᕈᑎᒃᓴᓂᖏᑦ 
ᐅᖓᕙᕆᐊᖅᑕᐅᓕᓚᐅᕆᓪᓗᑎᑦ ᐱᓕᕆᐊᖅ 
ᑲᒪᒋᔭᐅᒐᔭᕐᒪᑦ 2018-19 ᑮᓇᐅᔭᓕᕆᓐᓇᑉ 
ᐊᕐᕌᒍᖓᓄᑦ. ᑕᐃᒫᒃ ᓱᓕ ᓴᓂᕋᖓ 
ᐊᓯᔾᔨᖅᑕᐅᓚᐅᖅᓯᒪᒐᓂ. ᒥᓂᔅᑕᐅᔪᖅ 
ᓱᖅᑯᐃᓇᑦᑎᐊᖅᑐᒃᑯᑦ ᓇᓗᓇᐃᔭᐃᒍᓐᓇᖅᐹ 
ᖃᑦᑎᓂᒃ ᑮᓇᐅᔭᓂᒃ ᐊᑐᖅᓯᒪᓕᕐᒪᖔᕐᒥᒃ 
ᐅᓪᓗᒥᒧᑦ? ᐊᒻᒪᓗ ᑮᓇᐅᔭᑦ ᑕᐃᒃᑯᐊ 
ᐊᑐᖅᑕᐅᒋᐊᓕᒥᓂᐅᒐᓗᐊᑦ ᑭᓱᒧᑦ 
ᐊᑐᖅᑕᐅᓂᕐᒪᖔᕐᒥᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᒥᓂᔅᑐ ᔪᐊᓇᓯ. 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᔭᖅᓯᒪᔪᑯᓗᓐᓂᒃ 
ᐱᓯᒪᑦᑎᓐᖏᓐᓇᒪ ᑭᓯᐊᓂ ᖃᐅᔨᒋᐊᕈᓐᓇᖅᑐᖓ 
ᑭᓱᓄᑦ ᑮᓇᐅᔭᑦ ᐊᑐᖅᑕᐅᖔᕐᓂᕐᒪᖔᕐᒥᒃ. 
ᐅᑎᕐᕕᒋᓛᕐᓗᒍᓗ ᒪᓕᒐᓕᐅᖅᑎᐅᖃᑎᒐ. 
ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ, 
ᒪᓕᒐᓕᐅᖅᑎ ᐊᕐᓇᒃᑲᖅ. 
 

ᐊᕐᓇᒃᑲᖅ (ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐅᖃᖅᑏ, ᐅᖃᖅᑏ, ᐊᖅᓴᕐᓃᑦ ᐃᓕᓐᓂᐊᕐᕕᑉ 
ᓴᓂᐊᓂ ᐃᒡᓗᖃᕋᒪ ᐊᒻᒪᓗ ᐅᖃᐅᑎᔪᓐᓇᕆᒃᑭᑦ 
ᓴᓂᕋᖓ ᐱᐅᒍᓐᓃᐸᓪᓕᐊᑐᐃᓐᓇᐅᓲᖑᒻᒪᑦ 
ᐊᕐᕋᒍᑕᒫᑦ.  
 

ᑐᑭᓯᐅᒪᒐᒪ ᐊᑯᓂᐅᓂᖅᓴᖅ ᒐᕙᒪᒃᑯᑦ 
ᐅᑕᖅᑭᑐᐃᓐᓈᓗᓪᓗᑎᑦ ᐱᓕᕆᐊᒃᓴᒥᒃ ᑲᒪᑎᓪᓗᒋᑦ, 
ᐊᑭᑐᓂᖅᓴᐅᓕᓲᖑᒻᒪᑕ ᐱᓕᕆᐊᑦ ᐊᑭᖏᑦ 
ᓴᓇᔾᔪᑎᖏᑦ ᐊᒻᒪᓗ ᐃᒡᓗᒃᓴᖏᑦ ᐊᑭᑦᑐᓲᖑᒐᒥᒃ 
ᐊᓂᒍᖅᐸᓪᓕᐊᑎᓪᓗᒍ. 
 

ᒥᓂᔅᑕᐅᔪᖅ ᐱᓕᕆᐊᖃᕐᓂᐊᕐᓂᕋᒍᓐᓇᖅᑳ 
ᐱᔭᕇᖅᓯᓛᕐᓗᓂ ᐊᖅᓴᕐᓃᑦ ᐃᓕᓐᓂᐊᕐᕕᒃ ᓴᓂᕋᖓ 
ᐱᓕᕆᐊᕆᔭᐅᓗᓂ ᒫᓐᓇ ᑮᓇᐅᔭᓕᕆᓐᓇᑉ 
ᐃᓱᓕᓚᐅᓐᖏᑦᑎᓪᓗᒍ? ᖁᔭᓐᓇᒦᒃ, ᐅᖃᖅᑏ. 
 

ᐅᖃᖅᑎ: ᒥᓂᔅᑐ ᔪᐊᓇᓯ. 
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ (ᑐᓵᔨᑎᒍᑦ): 
ᖁᔭᓐᓇᒦᒃ, ᐅᖃᖅᑏ. ᐅᑉᐱᕈᓱᑦᑐᖓ ᐱᓕᕆᐊᖅ 

ᐊᖅᓴᕐᓃᑦ ᐃᓕᓐᓂᐊᕐᕕᖓᓄᑦ ᐃᖃᓗᓐᓂ ᑕᒫᓂ, 
ᓇᓗᓇᐃᕆᐊᖃᖅᑐᒍᓗ ᓱᓕᒻᒪᖔᖅ, ᐱᓕᕆᐊᖅ 
ᓇᓚᐅᑦᑖᖅᑕᐅᓚᐅᖅᓯᒪᔪᖅ $3 ᒥᓕᐊᕌᕐᓂᐊᕐᓗᓂ 
ᓴᓇᔭᐅᒋᐊᕐᓂᖓ ᐊᒻᒪᓗ ᐊᒥᓱᑦ ᐃᓕᓐᓂᐊᕐᕕᓂ 
ᓄᓇᕗᒻᒥ ᑐᐊᕕᕐᓇᑐᒃᑯᑦ 
ᓴᓇᒋᐊᖅᑕᐅᔭᕆᐊᖃᖅᑐᑎᑦ ᐊᓯᔾᔨᖅᑕᐅᓗᑎᓪᓗ 
ᐊᐅᓚᐅᑎᖏᑦ ᐊᓯᔾᔨᖅᑕᐅᓗᑎᑦ ᑕᐃᒪᐃᑦᑎᓪᓗᒋᑦ 
ᑖᓐᓇ ᐱᓕᕆᐊᖅ ᐅᖓᕙᕆᐊᖅᑎᑕᐅᑎᒋᐊᖃᔪᔭᕗᑦ 
ᐱᔭᕇᖅᑕᐅᓚᐅᖅᑎᓪᓗᒋᑦ 
ᐊᑐᖅᑕᐅᖏᓐᓇᓕᖅᑭᒍᓐᓇᕐᓂᖏᓐᓄᑦ 
ᑮᓇᐅᔭᖅᑐᕈᑎᒃᓴᑦ ᒪᑭᒪᒍᓐᓇᑎᑦᑎᒍᑎᑦ ᑭᓯᐊᓂ. 
ᐊᒻᒪᓗ ᐋᓐᓂᐊᖅᑕᐃᓕᒪᓂᕐᒧᑦ 
ᐊᑦᑕᓇᖅᑕᐃᓕᒪᓂᕐᒧᓪᓗ ᐱᔾᔪᑎᑕᖃᕐᓂᖏᓐᓄᑦ 
ᐊᓯᖏᑦ ᐃᓕᓐᓂᐊᕐᕖᑦ, ᑕᐃᒃᑯᐊ 
ᓯᕗᓪᓕᖅᐸᐅᑎᔭᕆᐊᖃᕋᑦᑎᒍᑦ. ᑕᐃᒪᐃᓐᓂᖓᓄᑦ 
ᑕᒫᓂ ᐊᖅᓴᕐᓃᑦ ᐃᓕᓐᓂᐊᕐᕕᒃ 
ᐃᓱᒪᒋᔭᐅᓯᒪᓐᖏᒻᒪᑦ ᑐᐊᕕᕐᓇᖅᑑᒋᐊᖓᓂᒃ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᐅᖃᐅᓯᒃᑯᑦ ᐊᐱᖅᑯᑏᑦ. ᑐᒡᓕᕆᓕᖅᑖᓂ 
ᐃᓕᑕᕆᕙᕋ ᒪᓕᒐᓕᐅᖅᑎ ᐸᖕᓂᖅᑑᕐᒧᑦ, 
ᒪᓕᒐᓕᐅᖅᑎ ᓇᑲᓱᒃ. 
 
ᐊᐱᖅᑯᑦ 516 - 5(2): ᐃᓂᒃᓴᖃᕐᓂᖓ ᐊᓗᑭ 

ᒥᑭᔫᑎᓄᑦ ᐃᓕᓐᓂᐊᕐᕕᒃ (ᓇᑲᓱᒃ) 
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᐅᓇ 
ᐊᐱᖅᑯᑎᒋᓂᐊᖅᑕᕋᒥᓂᔅᑕ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ.  
 
ᑭᖑᓪᓕᖅᐹᕐᒥᒃ ᐃᓛᒃ ᐊᐱᖅᑯᑎᒋᓚᐅᖅᓯᒪᒻᒥᔭᕋ 
ᐃᓕᓴᕕᐅᑉ ᐃᓗᐊᓂ ᐃᓕᓐᓂᐊᕐᕕᑭᔅᓱᕐᓂᖅ. ᐊᒻᒪᓗ 
ᖃᐅᔨᒪᓪᓗᑕ ᐃᓕᓐᓂᐊᕆᐊᖃᑦᑕᖅᑐᐃᑦ 
ᐊᒥᓲᓂᖏᑦ ᕿᒥᕐᕈᔭᐅᓲᖑᒻᒪᑕ ᐊᒻᒪᓗ ᐃᓕᓴᐃᔩᑦ 
ᐃᖅᑲᓇᐃᔭᖅᑏᑦ ᖃᑦᑎᐅᒻᒪᖔᑕ 
ᐊᑐᐃᓐᓇᐅᒪᓂᐊᖅᑐᐃᑦ, ᐃᓕᓴᕕᓗ ᖃᓄᖅ 
ᓴᓇᓯᒪᒻᒪᖔᖅ ᑕᒪᒃᑯᐊ ᕿᒥᕐᕈᔭᐅᑦᑎᐊᓲᖑᒻᒪᑕ.  
 
ᖃᐅᔨᒪᑦᑕᕐᒪᖔᖅ ᒥᓂᔅᑕ ᓯᕗᓪᓕᖅᐹᒥ 
ᐊᐱᕆᒍᒪᔭᕋ ᑕᒫᓂ ᐊᐅᔭᐅᓂᐊᖅᑐᒥ 
ᐃᓕᓐᓂᐊᕆᐊᓕᕐᒥᑉᐸᑕ ᖃᑦᑎᐸᓗᓐᓂ 
ᐃᓕᓐᓂᐊᖅᑎᓂᑦ 
ᐃᓕᓐᓂᐊᕆᐊᖅᑐᖃᕋᔭᓐᖑᐊᕐᒪᖔᖅ? ᓯᕗᓪᓕᖅᐹᒥ 
ᑖᓐᓇ ᐊᐱᖅᑯᑎᒋᔪᒪᔭᕋ ᐸᓐᓂᖅᑑᒥ. ᖁᔭᓐᓇᒦᒃ.  
 
ᐅᖃᖅᑎ: ᒥᓂᔅᑐ ᐃᓕᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᔪᐊᓇᓯ.  
 

ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ ᐊᒻᒪᓗ ᖁᔭᓐᓇᒦᒃ ᐊᐱᖅᑯᑎᖓᓄᑦ. 
ᐅᑕᖅᑭᒍᓐᓇᖅᐸᑦ.  
 
ᐅᑯᐊ ᓈᓴᖅᓯᒪᔭᑦᑎᓐᓂ 2018-19, ᓇᐅᓐᖏᓐᓇ? 
ᐅᖃᖅᑏ, ᐃᒻᒪᖃ ᐊᕐᕌᒎᓛᖅᑐᒥ ᓂᕆᐅᒋᔭᑦᑎᓐᓂ 
ᐊᐱᕆᓯᒪᔫᖅ? ᐄ. ᐅᑯᐊ ᓈᓴᖅᓯᒪᔭᑦᑎᓐᓂ ᐃᒻᒪᖃ 
ᑕᒫᓂ ᐸᓐᓂᖅᑑᖅ 2018-19−ᒥ 388 
ᑕᒫᓂᐸᓘᓇᓱᒋᔭᐅᓚᐅᕐᒪᑕ ᐊᒻᒪᓗ ᑖᒃᑯᐊ 
ᐃᓕᓐᓂᐊᕆᐊᖃᑦᑕᖅᑐᐃᑦ ᓈᓴᖅᑕᐅᓂᖏᑦ 
ᒪᓕᑦᑐᒋᑦ ᐊᒻᒪᓗ ᓂᕆᐅᑉᐳᒍᑦ ᐃᒻᒪᖄ ᑖᒃᑯᐊ 
ᐊᕐᕌᒍᑕᒫᖅ ᐃᓛᓐᓂᒃᑯᑦ ᖁᕝᕙᓯᒋᐊᖅᐸᒻᒪᑕ 
ᐅᕝᕙᓘᓐᓃᑦ ᑲᑕᒃᓱᑎᑦ 
ᑕᕝᕙᓃᔅᓴᐃᓐᓈᕈᓐᓇᐸᓐᖏᒻᒪᑕ. ᐊᕐᕌᒎᓛᖅᑐᒥ 
ᖃᐅᔨᒪᓇᓐᖏᑦᑐᖅ ᐃᒻᒪᖄ 380-ᖏᓐᓃᒐᔭᖅᑯ 
ᑕᒫᓂᐸᓗᒃ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᓯᕗᓪᓕᖅᐹᒥ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᓇᑲᓱᒃ.  
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. (ᑐᓵᔨᑎᒍᑦ) 
ᑐᑭᓯᐅᒪᒐᒪ 30-ᓕᐅᕐᒪᑕ ᓄᑖᑦ ᑎᑎᕋᖅᑕᐅᓯᒪᔪᑦ 
ᐊᑦᑎᓛᓄᑦ ᒥᑭᓛᓄᑦ ᐸᖕᓂᖅᑑᒥ. ᑕᒪᓐᓇ  
ᐅᓄᖅᓯᒋᐊᕐᓂᕐᒪᕆᐅᓂᐊᕐᒪᑦ 
ᐃᓕᓐᓂᐊᕆᐊᖃᑦᑕᖅᑐᑦ ᐊᒻᒪᓗ ᐃᓯᕆᐊᕐᕕᖓ 
ᐊᓗᑭ ᒥᑭᓂᖅᓴᓄᑦ ᐃᓕᓐᓂᐊᕐᕕᒃ ᒫᓐᓇ 
ᐃᓕᓐᓂᐊᕐᕕᐅᖃᑦᑕᕐᒪᑦ ᐃᓛᓐᓂᒃᑯᑦ.  
 
ᒥᓂᔅᑕ ᐅᓂᒃᑳᕈᓐᓇᖅᐹ ᖃᓄᐃᓕᐅᕈᑎᒋᔭᐅᒻᒪᖔᖅ 
ᑕᐃᒪ ᐃᓪᓗᕈᓰᑦ ᓈᒻᒪᖁᓪᓗᒋᑦ ᐸᓐᓂᖅᑑᒥ 
ᒥᑭᓛᓄᑦ ᐃᓕᓐᓂᐊᖅᑎᓕᒫᓄᑦ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑐ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᒪᓕᒐᓕᐅᖅᑎᐅᑉ ᐊᐱᖅᑯᑎᖓᓄᑦ 
ᐃᒻᒪᖃ ᑖᒃᑯᐊ ᑕᓪᓕᒪᓂᒃ ᐸᕐᓇᑉᐸᒌᕋᓱᐊᕐᓂᕐᒧᑦ 
ᑐᓂᓯᓚᐅᕋᑦᑕ ᓯᕗᓂᐊᒍᑦ 
ᐸᕐᓇᓯᒪᔮᕐᓂᐅᓂᕋᖅᑕᐅᔪᒥ 2020-21 
ᑮᓇᐅᔭᖅᑑᑎᖏᓐᓄᑦ ᑖᓐᓇ 
ᐃᓚᒋᔭᐅᓚᐅᕐᒥᔫᒐᓗᐊᖅ ᐊᓗᑭᐅᑉ ᐃᓕᓐᓂᐊᕐᕕᖓ 
ᐸᖕᓂᖅᑑᒥ ᐋᖅᑭᒋᐊᖅᑕᐅᒍᑎᔅᓴᖏᓐᓄᑦ. ᑕᐃᒫᒃ  
ᒫᓐᓇᒧᑦ  

ᐸᕐᓇᑦᑐᒍᑦ ᑭᓯᐊᓂ ᖃᓄᖅ ᑖᓐᓇ 
ᐋᖅᑭᒋᐊᖅᑕᐅᒍᑎᒋᓂᐊᖅᑕᖏᓐᓂᒃ 
ᖃᓄᐃᓕᖓᓪᓚᑦᑖᕋᔭᕐᒪᖔᖅ ᑐᑭᓯᓇᖅᓯᓐᖏᑦᑐᖅ 
ᒫᓐᓇᒃᑯᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑭᖑᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᓇᑲᓱᒃ.  
 
ᓇᑲᓱᒃ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᓪᓗ 
ᑖᔅᓱᒥᖓ ᓇᓗᓇᐃᖅᓯᒻᒪᑦ. ᓂᕆᐅᑦᑕᕐᓂᐊᓕᕆᕗᒍᑦ 
ᑕᐃᒪ ᖃᓄᐃᑉᐸᓪᓕᐊᓂᐊᕐᒪᖔᖅ ᐊᒻᒪᓗ ᓄᓇᓖᑦ 
ᖄᖏᖅᑕᐅᒍᒥᓇᖅᐸᖏᒻᒥᒻᒪᑦ ᑭᓱᒥᒃ 
ᐊᑐᐃᓐᓇᖅᑕᖃᕐᓂᐊᖅᑎᓪᓗᒍ.  
 
ᑕᐃᒪᓕ ᐆᒥᖓ ᐊᐱᖅᑯᑎᖃᕈᒪᔪᖓ ᐃᓚᒋᐊᕐᒥᓗᒍ, 
ᐅᓇ ᖃᓪᓗᓇᐅᔭᑦᑎᐊᒻᒪᕆᓪᓗᒍ, (ᑐᓵᔨᑎᒍᑦ) ᑖᒃᑯᐊ 
ᑐᑭᓯᔭᒃᑲ ᐃᓕᓐᓂᐊᖅᑐᓕᕆᔨᒃᑯᓐᓄᑦ ᖃᔅᓯᓐᓂᒃ 
ᐃᓕᓪᓂᐊᖅᑎᑕᖃᕐᓂᐊᕐᒪᖔᖅ ᐃᓕᓐᓂᐊᕐᕕᖕᒥ 
ᖃᓄᕐᓗ ᐃᓂᖃᕆᐊᖃᖅᑎᒋᓂᐊᕐᒪᖔᑕ ᐃᒡᓗᕈᓯᑦ 
ᐊᒻᒪᓗ ᖃᔅᓯᓂᒃ ᐃᓕᓴᐃᔨᖃᕆᐊᖃᕐᓂᐊᕐᒪᖔᑕ 
ᐃᖅᑲᓇᐃᔭᖅᑐᓂᒃ. ᑭᓯᐊᓂ ᒫᓐᓇ  
ᐊᒥᓲᓗᐊᓕᓯᑳᓪᓚᖕᒪᑕ ᐃᓕᓐᓂᐊᖅᑏᑦ, ᑕᐃᒪ 
ᖃᓄᐃᓕᐅᑐᖃᕈᓐᓇᕐᒪᑦ ᑖᒃᑯᐊ ᓱᕈᓰᑦ 
ᐃᓕᓐᓂᐊᕐᓂᕐᒧᑦ ᐱᕕᖃᑦᑎᐊᕈᓐᓇᖁᓪᓗᒋᑦ.  
 
ᒥᓂᔅᑕ ᐅᖃᖅᓯᒪᔪᓐᓇᖅᐹ ᑕᐃᓐᓇ 
ᐃᒡᓗᕈᓯᖅᑖᖅᑎᑦᑎᒃᑲᓐᓂᕋᔭᖓᓂ ᓄᑖᓂᒡᓗ 
ᐃᓕᓴᐃᔪᑦ ᐃᓕᓐᓂᐊᕐᓇᐅᑉ ᐊᕐᕌᒍᐊ 
ᐱᒋᐊᓕᖅᑎᓪᓗᒍ ᐸᖕᒥᐅᕐᓂᖏᑦ ᐊᓗᑭ 
ᐃᓕᓐᓂᐊᕐᕕᖕᒥ ᑕᑯᓐᓈᖅᖢᒍ? ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ: ᒥᓂᔅᑐ ᔪᐊᓇᓯ.  
 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᖁᔭᓐᓇᒦᓪᓗ ᐊᐱᖅᑯᑎᖓᓄᑦ. ᐅᖃᖅᑏ, 
ᑖᓐᓇ ᐃᓕᓐᓂᐊᕐᕕᐅᑉ ᐊᑐᖅᑕᐅᑎᒋᓂᖓ 
ᐊᑐᖅᑕᐅᓂᕆᔭᖓᐅᓂᕋᖅᑕᐅᕙᑦᑐᖅ  
ᐊᑐᖃᑦᑕᕋᑦᑎᒍᑦ ᐃᒻᒪᖄ ᐃᓚᒋᐊᕆᐊᖃᖅᑐᖃᖅᐸᑦ 
ᐅᕝᕙᓘᓐᓃᑦ ᓄᑖᓂᑦ  

ᐃᓕᓐᓂᐊᕕᑦᑖᕆᐊᖃᖅᑐᖃᕐᒪᖔᑦ ᐊᒻᒪᓗ ᑖᓐᓇ 
ᐸᖕᓂᖅᑑᒥ ᒪᕐᕉᒻᒪᑎᒃ ᐅᑯᐊ ᐃᓕᓐᓂᐊᕐᕖᒃ ᐊᓗᑭ 
ᐊᒻᒪᓗ ᐊᑕᒍᔪᒃ, ᕿᒥᕐᕈᓪᓗᒋᒃ ᐊᕐᕌᓂ 2018-19 
ᐊᑕᒍᔪᒃ 58%-ᖓᓃᑦᑕᓚᐅᕐᒪᑦ ᐊᒻᒪᓗ ᐊᐃᑉᐸᖓ 
ᐊᓗᑭ ᐃᓕᓐᓂᐊᕐᕕᒃ 77 ᐳᓴᖓᓃᑦᑎᓪᓗᒍ.  
 
ᑖᒃᑯᐊ ᐊᕐᕌᓂ ᐃᓕᓐᓂᐊᖅᑐᓕᕆᔨᒃᑯᑦ 
ᑲᑎᒪᔨᖏᓐᓂ ᑲᑎᒪᖃᑎᖃᖅᓱᑕ ᐅᕙᓐᓄᑦ 
ᓂᓪᓕᐅᑎᒋᔭᐅᓚᐅᕐᒥᒻᒪᑕ, ᐅᖃᐅᑎᓚᐅᕋᓗᐊᕐᒥᔭᒃᑲ 
ᓲᕐᓗ ᒪᑯᐊ ᐃᓚᖓ ᐃᓕᓐᓂᐊᕐᕕᒃ 
ᐃᓂᑭᓗᖏᓐᓂᖅᓴᐅᓐᓂᖅᐸᑦ ᐃᒻᒪᖃ ᐊᑕᐅᓯᕐᒥᒃ 
ᖁᕝᕙᓯᓐᓂᓕᒻᒥᒃ ᐃᓕᓐᓂᐊᖅᑎᓂᑦ ᑕᐃᑯᖓ 
ᓅᑦᑎᑦᓯᖔᕈᓐᓇᑲᐃᓐᓇᖅᐸᑕ 
ᑕᐃᒪᐃᑎᑦᓯᒐᓱᐊᖃᑦᑕᕈᒪᒐᓗᐊᖅᑐᒍᑦ ᐊᒥᓲᒻᒪᑕ 
ᐃᓕᓐᓂᐊᕐᕖᑦ ᐃᒻᒪᖃ ᑕᑕᓗᐊᕈᔾᔭᐅᑐᐃᓐᓇᕆᐊᓖᑦ 
ᐅᕝᕙᓘᓐᓃᑦ ᐃᓚᒋᐊᖅᑕᐅᒍᒪᔪᑦ ᐅᕝᕙᓘᓐᓃᑦ 
ᓄᑕᐅᓐᖏᓗᐊᕐᓂᖏᑦ ᒪᓕᓪᓗᒋᑦ 
ᓄᑖᕈᖅᑎᑕᐅᒋᐊᓖᑦ ᐃᓚᖏᓘᓐᓃᑦ ᓄᑖᒻᒪᕆᒻᒥᒃ 
ᐃᓕᓐᓂᐊᕐᕕᑦᑖᕐᓗᑎᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᕐᕕᐊᑦ ᐅᐊᖕᓇᖓᓄᑦ-ᑎᑭᕌᕐᔪᐊᖅ, ᒪᓕᒐᓕᐅᖅᑎ 
ᒪᐃᓐ.  

ᐱᓂᕐᓗᓂᕐᒥᒃ ᓄᖅᑲᑎᑦᑎᓂᕐᒧᑦ ᒪᓕᒐᕐᒧᑦ 
ᐊᕐᕌᒍᑕᒫᑦ ᐅᓂᒃᑳᖅ (ᒪᐃᓐ) 

 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᒪᓕᒐᓕᕆᓂᕐᒧᑦ ᒥᓂᔅᑕ 
ᐊᐱᖅᑯᕈᐊᖅᖢᒍ, ᐅᖃᖅᑎᑦᑎᔩ ᓂᑯᕕᑦᑐᖓ.  
 
(ᑐᓵᔨᑎᒍᑦ) ᐅᖃᖅᑏ, ᖃᐅᔨᒪᒐᓗᐊᖅᑐᖓ 
ᒥᓂᔅᑕᐅᑲᐃᓐᓇᑐᐃᓐᓇᖅᑑᒐᓗᐊᖅ ᑭᓯᐊᓂ 
ᐱᒻᒪᕆᐅᖕᒪᑦ ᑕᒪᓐᓇ. ᐅᑕᖅᑭᔪᓐᓇᖅᑰᖏᒻᒪᑦ 
ᐊᐱᖅᑯᑎᒋᓗᒋᑦ ᑕᒪᒃᑯᐊ ᐃᓚᔮᕇᑦ 
ᐱᓂᕐᓗᖃᑦᑕᐅᑎᓂᖏᓐᓄᑦ ᐅᓚᕕᓴᐃᖃᑦᑕᕐᓂᖅ 
ᑖᓐᓇ ᐅᓂᒃᑳᖑᓚᐅᖅᑐᖅ, ᐅᓂᒃᑳ ᓴᖅᑭᑕᐅᓚᐅᖅᑐ 
ᐃᒡᓗᒧᑦ.  
 
ᓯᕗᓪᓕᖅᐹᖅ ᐊᐱᖅᑯᑎᒐ ᐱᔾᔪᑎᒋᓪᓗᒋᑦ ᑕᒪᒃᑯᐊ 
ᑐᐊᕕᕐᓇᖅᑐᒃᑯᑦ ᓴᐳᒻᒥᔾᔪᑕᐅᓲᑦ 
ᐅᓚᕕᓴᐃᔾᔪᑕᐅᓲᓪᓗ ᐅᓚᕕᓴᐃᓂᕐᒧᓪᓗ 
ᑏᔾᔪᑕᐅᓲᖅ ᒪᒃᐱᒐᖅ 6-ᒥ ᐅᖃᖅᓯᒪᖕᒪᑦ, “ᑕᒪᒃᑯᐊ  
ᑐᐊᕕᕐᓇᖅᑐᒥ ᓴᐳᒻᒥᔾᔪᒥ 

ᐊᑐᖅᑕᐅᓂᖅᐹᖑᖕᒪᑕ ᑕᕝᕙᓂ ᐃᓚᔮᕇᓂᒃ 
ᒪᓕᒐᕐᒥᒃ. ᑭᓯᐊᓂᓕ ᐱᔾᔪᑎᖃᓚᐅᕋᓗᐊᕐᒪᑕ 
ᒪᓕᒐᖅ ᓄᓇᓕᖕᓂ 
ᐊᑐᖅᑕᐅᓂᖅᐹᖑᒐᔭᓚᐅᕐᓂᖓᓂᒃ.” ᑕᕝᕙᓂᓗ 
ᒪᒃᐱᒐᕐᒥ ᓱᓕ ᐅᖃᐅᓯᕆᒃᑲᓐᓂᕐᓗᒍ, “ᓄᓇᓕᖕᓂ 
ᐃᖅᑲᖅᑐᐃᔪᓕᕆᓂᕐᒧᑦ ᐃᖅᑲᓇᐃᔭᖅᑏᑦ 
ᑐᓂᔭᐅᓲᖑᓐᖏᒻᒪᑕ ᐃᓚᔮᕇᑦ 
ᐱᑦᑎᐊᖃᑦᑕᐅᑎᓐᖏᑦᑐᑦ 
ᑐᐊᕕᕐᓇᖅᓯᓚᐅᓐᖏᓐᓂᖓᓂᒃ. ᑕᐃᒪ 
ᑐᐊᕕᕐᓇᖅᑐᒃᑯᑦ ᐸᒡᕕᓴᒃᑕᐅᔭᕆᐊᖃᕐᓇᑎᒃ.”  
 
ᑕᐃᒪᓕ ᒥᓂᔅᑕᐅᑲᐃᓐᓇᖅᑐᒧᑦ ᐊᐱᖅᑯᑎᒐ, 
ᐱᓕᕆᕝᕕᖓᑦ ᖃᓄᐃᓕᐅᓕᖅᐸᑦ 
ᐊᑐᖅᑕᐅᔾᔫᒥᖃᑦᑕᖁᓗᒍ ᐃᓚᔮᕇᓄᑦ 
ᐅᓚᕕᓴᐅᔾᔪᑎᓄᑦ? ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑕᐅᑲᐃᓐᓇᖅᑐᖅ ᒪᓕᒐᓕᕆᓂᕐᒧᑦ, 
ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. (ᑐᓵᔨᑎᒍᑦ) ᐊᒻᒪᓗ ᖁᔭᓐᓇᒦᒃ 
ᐊᐱᖅᑯᑎᖏᓐᓄᑦ. ᑕᐃᒪ ᐅᖃᖅᑲᐅᒐᒪ ᒥᓂᔅᑕᐃᑦ  
ᐅᖃᐅᓯᖏᓐᓂᑦ ᑕᒪᒃᑯᓄᖓ ᐆᑦᑐᕋᐅᑎᒋᔭᑦᑎᓐᓄᑦ 
ᒫᓐᓇ ᕿᒥᕐᕈᐊᕋᑦᑕ ᐊᔾᔨᒌᓐᖏᑦᑐᓂᒃ 
ᐋᖅᑭᒋᐊᕋᓱᓪᓗᒍ ᑖᒃᑯᐊ ᐊᑯᓐᓇᖃᖃᑦᑕᕐᓂᖏᑦ. 
ᑖᒃᑯᐊ ᐅᓂᒃᑳᑦ ᒫᓐᓇ ᐱᓕᕆᐊᖑᖃᑦᑕᓐᖏᑦᑐᓄᑦ 
ᐅᖃᐅᓯᕐᒥ. ᑕᐃᒪᓕ ᐅᖃᐅᑎᔪᓐᓇᑦᑎᐊᕆᒃᑭᑦ 
ᐱᓕᕆᕝᕖᑦ ᒥᒃᖠᕚᓪᓕᓇᓱᑦᑐᐃᑦ ᐃᓚᖏᓐᓂ 
ᐱᖃᓯᐅᑎᓪᓗᒍᓗ ᖃᐅᔨᓪᓗᒍ ᖃᓄᖅ 
ᐊᑐᓕᖅᑎᑕᐅᔪᓐᓇᕐᒪᖔᖅ 
ᐊᑐᖅᑕᐅᔪᓐᓇᕐᒪᖔᓘᓐᓃᑦ ᒫᓐᓇ ᐱᖁᔭᖁᑎᒋᔭᕗᑦ 
ᐃᓚᔮᕇᑦ ᐱᑦᑎᐊᖃᑦᑕᐅᑎᓐᖏᓐᓂᖅ ᒪᓕᒐᖅ. 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᕼᐃᕗᓪᓕᖅᐹᒥᒃ ᐃᓚᒋᐊᕈᑏᑦ 
ᐊᐱᖅᑯᑎᔭᕐᓄᑦ, ᒪᓕᒐᓕᐅᖅᑎ ᒪᐃᓐ.  
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᖃᖅᑏ, 
ᑕᕝᕙᓂ ᒪᒃᐱᒐᖅ 8-ᒥ ᑕᑯᒃᓴᐅᒻᒪᑦ ᑖᒃᑯᐊ  
ᓈᓴᐅᑎᖏᓐᓂ 2017-18-ᒧᑦ ᑕᑯᒃᓴᐅᑎᑦᑎᖕᒪᑦ 
ᓄᓇᕗᓕᒫᒥ. 2017-18-ᖑᑎᓪᓗᒍ ᐊᑕᐅᓯᕐᒦᓪᓗᓂ 
ᑖᒃᑯᐊ ᐅᓚᕕᓴᐃᓂᕐᒧᑦ ᑎᓕᔾᔪᑎᓂᒃ 
ᐊᑐᖅᑕᐅᔪᖃᓚᐅᓐᖏᑦᑐᖅ ᐱᔭᖓ 
ᑐᒃᓯᕋᖅᑐᖃᓚᐅᓐᖏᒪᓪᓘᓐᓃᑦ ᓄᓇᕗᒻᒥ.  
 

ᐅᖃᖅᑏ, ᐱᓕᕆᕝᕕᖏᑦᑕ ᓇᖕᒥᓂᖅ ᐅᓂᒃᑳᖓ 
ᐅᖃᖅᓯᒪᖕᒪᑦ ᑕᐃᒪ ᒪᓕᒐᖅ ᑖᓐᓇ ᐃᓕᔭᐅᑎᓪᓗᒍ 
ᐱᔾᔪᑎᖃᓚᐅᕋᓗᐊᕐᒪᑦ ᑐᑭᓯᐅᒪᔭᒃᑯᓪᓕ ᑖᒃᑯᐊ 
ᓯᕗᓪᓕᖅᐹᖑᓗᑎᒃ ᐱᓕᕆᔾᔪᑕᐅᖃᑦᑕᕋᔭᕐᒪᑦ 
ᐱᓂᕐᓗᖃᑦᑕᐅᓂᖅᑕᖃᕐᓗᓂ ᑕᐃᒪ 
ᐊᕕᑦᑎᑕᐅᔭᕆᐊᖃᕐᒪᑕ ᑖᒃᑯᐊ ᑎᓕᔾᔪᑕᐅᔪᑦ 
ᐊᑐᖅᑕᐅᖃᑦᑕᕋᔭᖅᑐᑦ. ᑕᐃᒪᓕ ᑕᐅᕗᖓᒃᑲᓐᓂᖅ 
ᐱᓕᕆᓗᒍ ᐱᓂᕐᓗᖃᑦᑕᐅᑏᓐᓇᕐᓂᖅ ᑖᓐᓇ 
ᑐᐊᕕᕐᓇᖅᑐᒃᑯᑦ ᓴᐳᒻᒥᔾᔨᓂᕐᒧᑦ 
ᑎᓕᔾᔪᑎᖃᓚᐅᕐᒥᔪᖅ. ᑐᓐᖓᕕᒋᓪᓗᒋᑦ ᑖᒃᑯᐊ, 
ᑐᑭᓯᐅᒪᓂᕋᓕ ᑕᒻᒪᑐᐃᓐᓇᕆᐊᖃᕋᓗᐊᖅᑐᖓ 
ᐅᖃᖅᑏ, ᐃᒪᓐᓇᐅᖅᑰᔨᖕᒪᑦ ᑕᕝᕙᓂ ᓄᓇᕗᒻᒥ 
ᓄᖅᑲᑎᑦᑎᓇᓵᓗᐊᖃᑦᑕᕋᑦᑕ 
ᐱᓂᕐᓗᖃᑦᑕᐅᑎᓂᖅᑕᖃᕐᑎᓪᓗᒍ.  
 
ᐅᓂᒃᑳᕐᓗ ᐅᖃᖅᓯᒪᖕᒥᖕᒪᑦ ᑖᒃᑯᐊ ᐃᓚᔮᕇᑦ 
ᐱᓂᕐᓗᖏᓐᓂᖅ ᐱᓕᕆᖃᑎᒌᒐᓗᐊᖓ 
ᓄᖅᑲᖓᖕᒪᒡᒎᖅ ᓄᓇᓕᖕᓂ 
ᐃᖅᑲᖅᑐᐃᕕᓕᕆᓂᕐᒧᑦ ᑖᒃᑯᓂᖓ  
ᑲᑎᑎᒃᑲᓐᓂᕆᓪᓗᓂ ᑖᒃᑯᐊ ᐃᓱᒫᓗᒋᔭᐅᔪᓂᒃ 
ᐋᖅᑭᒍᑎᒃᓴᖏᑦ ᑖᒃᑯᐊ ᐱᓕᕆᐊᖑᓂᖏᑦ. 
ᒥᓂᔅᑕᒧᓪᓕ ᐊᐱᖅᑯᑎᒋᓕᕐᒪᔭᕋ ᖃᖓ ᑖᒃᑯᐊ 
ᐱᓕᕆᖃᑎᒌᑦᑎᐅᔪᑦ ᐃᓕᔭᐅᒃᑲᓐᓂᕐᓂᐊᖅᐸᑦ? 
ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ ᐊᒻᒪᓗ ᖁᔭᓐᓇᒦᖅᐸᕋ ᑖᓐᓇ 
ᒪᓕᒐᓕᐅᖅᑎ ᑖᔅᓱᒥᖓ ᐊᐱᖅᓱᕐᒪᑦ ᐊᒻᒪᓗ 
ᐅᖃᓪᓚᓐᓂᖓᓂᒃ ᑖᒃᑯᐊ 
ᐅᖃᓕᒫᑲᐅᖅᑐᕋᓱᖃᑦᑕᕋᒃᑭᑦ ᑕᐃᒪᓐᓇᐃᑎᓪᓗᒍ.  
ᑖᓐᓇ ᐅᖃᖅᓯᒪᔪᖅ ᑖᑯᐊ ᑲᑎᒪᔨᕋᓛᖑᔪᐃᑦ 
ᓴᖅᑭᑕᐅᒃᑲᓂᖅᓯᒪᓕᖅᑐᐃᑦ ᑖᒃᑯᐊ (ᑐᓵᔨᑎᒍᑦ) 
ᑖᒃᑯᐊ ᐱᓕᕆᔨᐅᓂᐊᖅᑐᐃᑦ 
ᐊᐅᓪᓛᖅᑎᑕᐅᓚᐅᖅᑐᑦ ᐃᓚᒌᑦ 
ᐋᓐᓂᑎᖅᑕᐅᑦᑕᐃᓕᒪᓂᖏᓐᓄᑦ ᐱᖁᔭᖓᓄᑦ 
ᐊᖓᔪᖅᑳᖓᓄᑦ ᐃᖅᑲᓇᖅᑐᐃᔨᕋᓛᒃ ᒪᕐᕉᒃ 
ᐃᖅᑲᓇᐃᔭᖅᑎ ᑖᓐᓇ ᐊᐅᓪᓛᖅᑎᑦᓯᔨ ᐊᒻᒪᓗ 
ᐃᓄᓕᕆᔨᒃᑯᓐᓂ ᐊᖓᔪᖅᑳᖓᑦ ᑖᒃᑯᐊ 
ᐋᖅᑭᐅᒪᓕᖅᑐᐃᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ: ᑐᒡᓕᐊ 

ᐊᒻᒪ ᑭᖑᓪᓕᖅᐹᒥᒃ ᐃᓚᒋᐊᕈᑏᑦ ᐊᐱᖅᑯᑎᔭᕐᓄᑦ, 
ᒪᓕᒐᓕᐅᖅ ᒪᐃᓐ.  
 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. ᑕᒪᓐᓇ ᖁᕕᐊᓇᖅᐳᖅ 
ᒥᓂᔅᑕ ᑐᓴᖅᖢᒍ ᒪ’ᓇ. (ᑐᓵᔨᑎᒍᑦ) 
ᑭᖑᓪᓕᖅᐹᖓᓂ ᐅᓂᒃᑳᒐᖓᓂ ᓇᓗᓇᐃᖅᓯᖕᒪᑦ 
ᓯᕗᒻᒧᐊᓐᓂᐊᕈᑦᑕ ᑖᒃᑯᐊ ᓄᓇᓕᖕᓂ 
ᑲᒪᖃᑦᑕᖅᑐᐃᑦ ᐃᓕᓐᓂᐊᖅᑎᑦᓯᓂᕐᒥᒃ 
ᖃᐅᔨᒪᑎᑦᓯᓂᕐᒥ ᖃᓄᖓᓴᖅᑕᐅᑦᑕᐃᓕᒪᓂᕐᒥᒃ 
ᓄᓇᕗᒻᒥᐅᑕᖅ ᖃᐅᔨᒪᑎᑦᑎᔪᓐᓇᖁᓗᒋᑦ ᑖᔅᓱᒪᑉ 
ᒪᓕᒐᐅᑉ ᐊᑖᓂ.  
 
(ᑐᓵᔨᑎᒎᕈᓐᓃᖅᑐᖅ) ᐅᖃᖅᑎᑦᓯᔩ, ᑕᒪᓐᓇ 
ᑐᑭᕼᐃᑉᓗᒍ ᐅᑯᐊ ᑕᐃᒪ ᑲᑎᒪᔨᕋᓛᖑᔪᑦ ᐊᕐᕕᐊᑦ 
ᐆᒃᑑᑎᒋᓗᒍ ᐅᕝᕙᓘᓐᓃᑦ ᐱᓕᕆᔨᒋᔭᐅᔪᖅ  
ᓄᓇᓕᖕᓂ ᐃᖅᑲᖅᑐᐃᓂᓕᕆᓂᕐᒧᑦ ᐱᓕᕆᔨᖓ 
ᑮᓇᐅᔭᒃᑲᓂᕐᒥᓘᕝᕙ ᓂᕆᐅᒃᑑᓪᓗᐊᓕᖅᐸᑦ ᑕᒪᑐᒪᑉ 
ᒥᒃᕼᐋᓄᑦ ᑐᕌᖅᑎᑕᐅᓂᐊᖅᑐᓂᒃ ᐅᕝᕙᓘᓐᓃᑦ ᐅᓇ  
ᑐᑭᕼᐃᓄᕐᓗᑲᒃᑯᓘᕝᕙᑭᐊᖅ 
ᑮᓇᐅᔭᐃᔭᕈᑕᐅᑲᓐᓂᓚᓐᖏᑉᐸ ᑕᒪᓐᓇ 
ᕼᐃᕗᓂᒃᕼᐊᕆᔭᑉᑎᒻᓂᒃ? ᒪ’ᓇ, ᐅᖃᖅᑎᑦᓯᔩ.  
 
ᐅᖃᖅᑎ: ᒥᓂᔅᑐ ᐊᕿᐊᕈᖅ.  
 
ᐊᖓᔪᖅᑳᖅ ᑕᐃᕕᑎ ᐊᕿᐊᕈᖅ: ᖁᔭᓐᓇᒦᒃ, 
ᐅᖃᖅᑎᑦᑎᔩ. ᑖᒃᑯᐊ ᑎᑎᕋᖅᓯᒪᔪᐃᑦ 
ᐅᖃᓕᒫᖅᑕᒃᑲᓕ ᑕᒫᓂ ᑮᓇᐅᔭᒃᑲᓐᓂᕐᓂᒃ 
ᓴᖅᑮᓂᐊᕐᓂᕐᒥ ᐅᖃᖅᓯᒪᓇᑎᒃ ᑭᓯᐊᓂ ᑖᒃᑯᐊ 
ᑲᑎᒪᔨᕋᓛᑦ ᐅᕝᕙᓘᓐᓃᑦ ᑲᑎᒪᔨᕋᓛᑦ 
ᐱᒋᐊᖅᑎᑕᐅᑲᓐᓂᖅᓯᒪᒻᒪᑕ ᐊᒻᒪᓗ 
ᐱᓕᕆᓇᓱᒃᓯᒪᓪᓗᑎᒃ ᐊᒻᒪᓗ ᑖᒃᑯᐊ ᒫᓐᓇᐅᔪᖅ 
ᑎᓴᒪᐃᑦ ᐃᖅᑲᖅᑐᐃᔨᕋᓛᓂᒃ ᑲᒪᔨᐅᖃᑦᑕᖅᑐᐃᑦ 
ᑖᔅᓱᒧᖓ ᐃᓕᓐᓂᐊᖅᑎᑕᐅᓂᑰᒋᓪᓗᑎᒃ ᑕᒪᒃᑯᓂᖓ  
ᐱᓕᕆᔭᕆᐊᖃᕈᔪᑦᑕᖏᓐᓂᒃ ᐱᓕᕆᓯᒪᓪᓗᑎᑦ.  
 
ᑖᓐᓇ ᖃᓄᑎᒋ ᑮᓇᐅᔭᓂᒃ ᐊᑐᕐᓂᐊᒪᒃᑭᐊᖅ 
ᑮᓇᐅᔭᒃᑲᓂᕐᓂ ᓴᖅᑮᓂᐊᕐᒪᒃᑭᐊᖅ. ᒫᓐᓇ 
ᑭᐅᔪᓐᓇᕐᓇᒍ ᑭᓯᐊᓂ ᐅᖃᕆᐊᕌᕐᔪᒍᒪᓪᓗᖓ 
ᑖᒃᑯᐊ ᓴᖅᑭᑕᐅᒃᑲᓂᕐᓂᖓᓂᒃ ᑕᒪᒃᑯᐊ 
ᑮᓇᐅᔭᐃᓪᓗ ᐊᒻᒪᓗ ᑭᓱᓂᑦ ᐱᔭᕆᐊᖃᖅᑕᖏᓐᓂᑦ  
ᓇᓗᓇᐃᖅᓯᓂᐊᕐᒥᒻᒪᑕ 

ᑕᕝᕘᓇ ᓂᕆᐅᑦᑎᐊᖅᐳᖓ. ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᐅᖃᐅᕼᐃᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ 
ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ.  
 
ᐊᐱᖅᑯᑦ 518 - 5(2): ᐃᕐᓂᓱᒃᓰᔩᑦ ᓄᓇᕗᒻᒥ 

(ᖃᐃᕐᓂᖅ) 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ 
ᐃᓕᓴᕆᒃᑲᓐᓂᕋᕕᖓ. ᐅᓇ ᐊᐱᖅᑯᑎᒐ 
ᑐᕌᖅᑎᓐᓂᐊᕋᒃᑯ ᐋᓐᓂᐊᖃᖅᑕᐃᓕᕆᔨᒃᑯᑦ 
ᒥᓂᔅᑕᖓᑦ.  
 
ᑕᐃᒪ ᐃᕝᕕᑦ ᒥᓂᔅᑕᐅᑉ ᐅᓂᒃᑳᓕᐊᖏᓐᓂᒃ ᑖᒃᑯᐊ 
ᐃᕐᓂᓱᒃᓰᔨᑦ ᐊᒥᓲᓂᕋᖅᖢᒋᑦ ᐅᖃᖅᑰᔨᖅᑲᐅᒐᕕᑦ. 
ᒫᓐᓇᒧᓪᓕ ᑎᑭᖦᖢᒍ ᖃᔅᓯᐅᓕᖅᐸᑦ ᑕᒪᒃᑯᐊ 
ᐃᕐᓂᓱᒃᓰᔩᑦ ᖃᐅᔨᓴᕐᓂᖃᓚᐅᖅᓯᒪᑎᓪᓗᓯ?  
ᑐᑭᓯᑎᑦᑐᓐᓇᖅᐹᖓᖃᐃ ᓈᓴᐅᑎᒥᒃ? ᖁᔭᓐᓇᒦᒃ, 
ᐅᖃᖅᑎᑦᑎᔩ.  
 
ᐅᖃᖅᑎ: ᒥᓂᔅᑑᔪᖅ ᐋᓐᓂᐊᖅᑐᓕᕆᓂᕐᒧᑦ, ᒥᓂᔅᑐ 
ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑕᒪᒃᑯᐊ ᐃᑲᔪᖅᑎᐅᖃᑦᑕᖅᑐᐃᑦ 
ᕿᑐᕐᖏᐅᖅᑐᓂᒃ ᑕᒪᒃᑯᐊ ᑲᒪᒋᔭᖃᖅᑐᐃᑦ 
ᐱᓕᕆᓂᕆᔭᖏᑦ ᑕᒪᒃᑯᐊ ᐸᕐᓇᒃᐸᓪᓕᐊᑎᓪᓗᒋᑦ 
ᑕᒪᒃᑯᐊ ᐊᓈᓇᒋᔭᐅᓂᐊᖅᑐᐃᑦ ᓯᖓᐃᔪᐃᓪᓗ.  
 
ᒫᓐᓇ ᖁᓖᑦ ᓄᓇᕗᒻᒥ ᓇᓗᓇᐃᖅᑕᐅᓯᒪᔪᑦ 
ᑕᓪᓕᒪᑦ ᐃᓄᖃᖅᑐᐃᑦ, ᐊᑕᐅᓯᖅ 
ᐊᐅᓪᓛᖅᑎᑦᓯᔨᐅᔪᖅ ᐃᓂᖃᓐᖏᑦᑐᑦ ᐊᓯᖏᑦ ᐊᒻᒪ 
ᐃᓄᖃᓐᖏᒻᒥᔪᐃᑦ. 
 
ᐅᖃᖅᑎ: ᐊᐱᖅᑯᑎᒋᔭᕐᓄᑦ ᕼᐃᕗᓪᓕᖅᐹᒥᒃ  
ᐃᓚᒋᐊᕈᑎ, ᒪᓕᒐᓕᐅᖅᑎ 

ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᑕᒪᓐᓇᑦᑕᐅᖅ ᓂᓪᓕᐅᑎᒋᖃᑦᑕᖅᓯᒪᖕᒪᒥᒐᒃᑯ, 
ᑕᐃᒪᓕ ᑖᒃᑯᐊ ᑕᓪᓕᒪᐃᑦ ᓇᒦᑉᐸᑦ ᑕᐃᓐᓇ 
ᖃᐅᔨᓴᕐᓂᕆᓚᐅᖅᓯᒪᓯ ᕿᑎᕐᒥᐅᒥ, ᕿᑎᕐᒥᐅᒦᑉᐸ 
ᓱᓕ ᑭᕙᓪᓕᕐᒦᓕᖅᐹᑦ ᕿᑭᖅᑖᓗᖕᒦᓕᖅᐸᑦ, ᑖᒃᑯᐊ 
ᓈᒥᑉᐸᑦ? ᑕᐃᒪᓕ ᑖᓐᓇ ᐊᐱᖅᑯᑎᒋᓕᕐᒥᔭᕋ. 
ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᒃᑯᐊ ᕿᑭᖅᑖᓗᖕᒥ ᑕᒪᕐᒥ ᑕᒫᓂ 
ᐃᓐᓄᒃᓯᒪᓐᖏᑦᑐᐃᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ: ᑭᖑᓪᓕᖅᐹᖅ ᐃᓚᒋᐊᕈᑎ 
ᐊᐱᖅᑯᑎᒋᔭᕐᓄᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. ᖁᔭᓐᓇᒦᒡᓗ 
ᓇᓗᓇᐃᔭᕋᕕᑦ, ᑕᒪᓐᓇ ᑕᐃᒪ 
ᐅᖃᖃᑦᑕᓚᐅᖅᓯᒪᒐᒪ ᐃᖅᑲᓇᐃᔮᓂᒃ ᓴᖅᑭᑦᑎᓗᓂ 
ᕿᑐᕐᖓᕆᔭᐅᔪᑦ ᐱᖏᒋᔭᐅᔪᓐᓃᕐᓗᑎᒃ ᓄᓇᓕᖕᓂ 
ᓴᖅᑭᑕᐅᓂᕋᕈᓂ ᑕᐃᒪᐃᓐᓇᐃᓕᐅᖅᐸᓚᐅᕋᒪ.  
 
ᑕᐃᒪᓕ ᑖᒃᑯᐊ ᐋᓐᓂᐊᖃᖅᑕᐃᓕᑎᑦᑎᔨᒃᑯᖅᑲᐃ 
ᓄᓇᓕᖕᓄᑦ ᖃᐅᔨᒋᐊᖃᑦᑕᕆᕗᑦ ᕼᐋᒻᓚᒃᑯᖏᓐᓄᑦ 
ᐋᓐᓂᐊᖃᖅᑕᐃᓕᑎᑦᑎᔩ ᑲᑎᒪᔨᕋᓛᖏᓐᓄᑦ ᑕᒪᓐᓇ 
ᐃᕐᓂᓱᒃᓰᓂᖅ ᐱᔾᔪᑎᒋᓪᓗᒍ? ᐊᒥᑦᑐᕐᒧᑦ ᑕᐃᒪᓐᓇ 
ᐱᒋᐊᕈᓐᓇᕋᔭᕆᕕᓰ ᑭᒃᑯᓐᓄᑦ ᖃᐅᔨᒋᐊᓲᖑᕕᓯ? 
ᑲᑎᒪᔨᕋᓛᑦ ᐋᓐᓂᐊᖃᖅᑕᐃᓕᑎᑦᑎᔨᒃᑯᓐᓄᑦ  
ᓄᓇᓕᖕᓂ, ᕼᐋᒻᓚᒃᑯᓐᓄᑦ, ᑕᐃᒪᓐᓇ 
ᓴᖅᑭᑦᑎᔪᒪᓕᕈᔅᓯ ᐃᕐᓂᓱᒃᓰᔨᓂᑦ ᑭᒃᑯᓐᓂᒃ 
ᐊᐱᖅᓱᖃᑦᑕᖅᐱᓯ? ᖁᔭᓐᓇᒦᒃ, ᐅᖃᖅᑎᑦᑎᔩ. 
 
ᐅᖃᖅᑎ: ᒥᓂᔅᑐ ᕼᐃᒃᔅ. 
 

ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᑖᓐᓇ ᐋᖅᑭᒃᓯᒪᔭᕗᑦ ᒫᓐᓇ ᕿᑎᕐᒥᐅᓂ 
ᐃᖃᓗᒃᑑᑦᓯᐊᕐᒥ ᐆᒃᑐᕋᖅᓯᒪᒐᑉᑎᒍᑦ, ᑕᒪᒃᑯᐊ 
ᐃᓄᒃᑎᑐᑦ ᓄᑕᖅᑲᖃᖅᑎᑦᓯᓂᖅ ᐊᒻᒪ 
ᐃᑲᔪᖅᑎᑦᓯᔨᐅᔪᓂᒃ ᓄᓇᓕᖕᓄᑦ ᕿᑎᕐᒥᐅᑕᐅᔪᓄᑦ 
ᑕᒪᓐᓇ ᐱᕚᓪᓕᕈᑕᐅᓯᒪᓪᓚᕆᒃᑐᖅ 
ᐅᖃᒪᐃᓐᓂᖅᓴᐅᓗᑎᒃ ᐃᓅᕙᓪᓕᐊᔪᐃᑦ ᐊᒻᒪ 
ᐃᓅᕙᓪᓕᐊᔪᐃᑦ ᓱᕈᓯᓛᑦ ᑕᒪᒃᑯᐊ 
ᑲᒪᒋᔭᐅᑦᓯᐊᕐᓂᖏᑦ. ᕿᑎᕐᒥᐅᓂ ᐃᖃᓗᒃᑑᑦᓯᐊᖅ 
ᐊᒻᒪ ᓯᓚᑖᓄᑦ ᕿᑎᕐᒥᐅᑕᓂᒃ. 
 
ᑖᓐᓇ ᐃᑲᔪᖅᑐᖅᑕᕗᑦ ᓈᒻᒪᒋᑦᓯᐊᖅᑕᕋ 
ᐊᖏᖃᑎᒋᑦᓯᐊᖅᑕᕋ, ᑖᒃᑯᐊ ᐅᓗᕆᐊᓇᓐᖏᑦᑐᐃᑦ 
ᕿᑐᕐᖏᓂᐊᖅᑐᐃᑦ ᑕᒪᒃᑯᐊ 
ᐋᓐᓂᐊᕐᕕᓕᐊᕆᐊᖃᖃᑦᑕᓐᖏᒃᑲᓗᐊᕐᒪᑕ.  
ᑕᐃᒪᓐᓇᑦᑕᐅᖅ ᐊᔭᐅᖅᑎᓪᓗᒍ ᑖᓐᓇ 
ᒪᓕᒐᓕᐅᖅᑎ ᓄᓇᓕᖁᑎᖏᓐᓄᑦ ᑕᒪᓐᓇ 
ᑐᒃᓯᕋᐅᑎᒃᑯᑦ ᐱᔪᒪᔪᒍᑦ. ᑕᒪᒃᑯᐊ 
ᕿᒥᕐᕈᖃᑦᑕᕋᑉᑎᒍᑦ ᖃᓄᖅ ᐱᒻᒪᕆᐅᑎᒋᖕᒪᖔᑖ 
ᐱᔪᒪᔭᖏᑦ ᐊᒻᒪ ᓱᓇᑦ ᐊᑐᐃᓐᓇᐅᖕᒪᖔᑖ 
ᑕᑯᔪᒪᓐᓇᖅᑐᖅ. ᖃᖓᑐᐃᓐᓇᖅ ᑐᒃᓯᕋᕌᖓᑕ 
ᓇᑭᑐᐃᓐᓇᖅ ᐱᔾᔪᑎᖃᕐᓗᑎᒃ 
ᐋᓐᓂᐊᖃᕐᓇᓐᖏᑦᑐᓕᕆᓂᕐᒧᑦ.  
 
ᑕᒪᓐᓇᑦᑕᐅ ᐅᖃᐅᓯᕆᔮ ᐱᒻᒪᕆᐊᔪᖅ. ᑖᒃᑯᐊ 
ᓄᓇᓕᖕᓂ ᓴᖅᑭᑎᒃᑲᓐᓂᕋᑉᑎᒍᑦ ᑕᐃᒪᓐᓇ 
ᐊᕐᓇᐅᔪᓂᒃ ᐃᑲᔪᖃᑦᑕᖅᑐᓂᒃ ᐅᕝᕙᓘᓐᓃᑦ 
ᐃᖢᐊᖅᓴᐃᔨᐅᔪᓂᒃ. ᖁᔭᓐᓇᒦᒃ, ᐃᒃᓯᕙᐅᑕᖅ. 
 
ᐅᖃᖅᑎ: ᒪᓕᒐᓕᐅᖅᑏᑦ ᐅᔾᔨᕈᕼᐅᒋᑦᓯ 
ᖃᐅᔨᕼᐊᐅᑦ ᐃᕼᐅᓕᖕᒪᑦ, ᐅᖃᐅᕼᐃᒃᑯᑦ 
ᐊᐱᖅᕼᐅᕐᓇᖅ. ᑲᑎᒪᔾᔪᑎᒃᓴᑉᑎᒻᓄᑦ. 7. 
ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. ᒪᓕᒐᓕᐅᖅᑎ  
ᐃᖃᓗᐃᑦ-

ᓂᐊᖁᓐᖒ. ᐋᒡᒐ? ᑎᑎᖅᑲᓯᒪᔪᖅᑎᒍᑦ ᐊᐱᖅᑯᑏᑦ. 
(ᑐᓵᔨᑎᒍᑦ) ᑲᑎᒪᔾᔪᑎᒃᓴᖅ 8. (ᑐᓵᔨᑎᒎᕈᓐᓃᖅᑐᖅ) 
ᑭᐅᔾᔪᑎᒋᔭᐅᔪᑦ ᑎᑎᕋᖅᓯᒪᔪᑎᒍᑦ ᐊᐱᖅᑯᑏᑦ. 9. 
ᑭᐅᔾᔪᑎᒋᔭᐅᓚᐅᖅᑐᑦ ᐅᑦᑯᐃᕈᑎᓂᒃ ᐅᖃᐅᕼᐃᕐᓂᒃ. 
10, (ᑐᓵᔨᑎᒍᑦ) ᐊᑎᓕᐅᖅᓯᒪᔪᐃᑦ. ᑲᑎᒪᔾᔪᑎᒃᓴᖅ 
11. ᑭᐅᔾᔪᑏᑦ ᐊᑎᓕᐅᖅᓯᒪᔪᓄᑦ. ᑲᑎᒪᔾᔪᑎᒃᓴᖅ 
12. ᐅᓂᒃᑳᑦ ᑲᑎᒪᓂᕐᒥᒃ ᒪᓕᒐᒃᓴᐃᑦ ᐊᒻᒪ ᐊᓯᖏᑦ. 
(ᑐᓵᔨᑎᒎᕈᓐᓃᖅᑐᖅ) ᒪᓕᒐᓕᐅᖅᑎ ᒪᐃᓐ. 
 

ᑲᑎᒪᔾᔪᑎᒃᓴᖅ 12: ᑲᑎᒪᔨᕋᓛᑦ ᒪᓕᒐᒃᓴᓂᑦ 
ᕿᒥᕐᕈᔩᑦ ᐅᓂᒃᑳᖏᑦ 

 
ᑲᑎᒪᔨᕋᓛᑦ ᐅᓂᒃᑳᖓᑦ 011 - 5(2): ᐅᓂᒃᑳᖅ 

ᕿᒥᕐᕈᔭᐅᓂᖓᓄᑦ 2016-2017-ᒥ 
ᐊᕐᕌᒍᑕᒫᑦ ᐅᓂᒃᑳᕆᔭᐅᔪᒥᒃ ᐊᒻᒪ 2017-
2021 ᑎᒥᐅᔪᒧᑦ ᐸᕐᓇᐅᑎᐅᔪᖅ ᖁᓪᓕᒃ 
ᐆᒻᒪᖅᑯᑎᓕᕆᔨᒃᑯᓐᓄᑦ (ᒪᐃᓐ) 

 
ᒪᐃᓐ: ᒪ’ᓇ, ᐅᖃᖅᑎᑦᓯᔩ. (ᑐᓵᔨᑎᒍᑦ) ᐅᑉᓗᒥ 
ᓂᑯᕕᑦᑐᖓ ᑖᒃᑯᐊ ᑲᑎᒪᔨᕋᓛᑦ ᒐᕙᒪᒃᑯᑦ 
ᐊᐅᓪᓛᕐᓂᖏᓐᓂᒃ ᑕᐅᑐᖃᑦᑕᖅᑐᐃᑦ. ᑕᒪᒃᑯᐊ 
ᕿᒥᕐᕈᓂᖃᖅᑎᓪᓗᒋᑦ 2016 ᐊᕐᕋᒍᑕᒫᑦ ᐊᒻᒪ 
2017-2021-ᒧᑦ ᐸᕐᓇᒃᓯᒪᔭᖏᑦ ᖁᓪᓕᖅ 
ᖃᐅᒻᒪᖅᑯᑎᓕᕆᔨᒃᑯᑦ. 
 
ᑖᒃᑯᐊ ᑲᑎᒪᔨᕋᓛᑦ ᑕᑯᒋᐊᖅᓯᒪᖕᒪᑕ ᑖᒃᑯᓂᖓ 
ᓈᓚᖕᓂᖃᓚᐅᕐᒪᑕ ᐄᐳᕈᓪ, ᓯᑏᕝᕙ 27-ᒥ, 2018-
ᖑᑎᓪᓗᒍ.  
 
ᑖᒃᑯᐊ ᑲᑎᒪᔨᕋᓛᑦ ᑕᒡᕙᓂ ᑲᑎᒪᕝᕕᐅᑉ ᐃᓗᐊᓂ 
ᐊᒻᒪ ᓄᐃᑕᓚᐅᖅᑐᐃᑦ ᓄᓇᕗᒻᒥᐅᑕᓄᑦ. ᑕᒪᓐᓇ 
ᓈᓚᖕᓂᖅ ᒪᑐᐃᖓᓚᐅᖅᑐᖅ ᑭᓇᑐᐃᓐᓇᒃᑯᓐᓄᑦ  
ᐱᕙᓪᓕᐊᔪᓕᕆᔨᒃᑯᓪᓗ ᑕᒫᓃᓚᐅᖅᑐᐃᑦ. ᑖᒃᑯᐊ 
ᐅᓂᒃᑳᖏᑦ ᑲᑎᒪᔨᕋᓛᑦ ᑖᒃᑯᐊ ᒪᓕᒐᓕᐅᕐᕕᐅᑉ 
ᐅᑭᐊᖁᑎᐊᓂ ᓇᓂᔭᐅᔪᓐᓇᖅᑐᐃᑦ.  
 

ᖁᔭᓐᓇᒦᖅᐳᒍᑦ ᐊᖓᔪᖅᑳᖑᔪᒥᒃ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᓐᖓᓂᒃ ᑕᒪᐅᖓ 
ᓴᖅᑭᓚᐅᕐᒪᑦ.  
 
ᑖᒃᑯᐊ ᑲᑎᒪᔨᕋᓛᑦ ᑕᓪᓕᒪᓂᒃ ᓴᖅᑭᑎᑦᓯᔪᒪᓯᒪᔪᒍᑦ 
ᑖᒃᑯᐊ ᐊᔾᔨᒌᓐᖏᑦᑐᐃᑦ ᐱᔾᔪᑎᖃᖅᖢᑎᒃ:  
 
• ᐊᐅᓪᓛᕐᓂᖏᑦ ᑲᑎᒪᔨᖏᑕ;  

 
• ᖁᓪᓕᖅ ᐅᖅᓱᐊᓗᖕᒧᑦ ᑯᐊᐳᕇᓴᓐᓕᐅᕐᓂᖅ; 

 
• ᐃᖅᑲᓇᐃᔭᖅᑎᖃᑦᓯᐊᕐᓂᖅ;  

 
• ᕿᒥᕐᕈᓂᖅ ᑕᒪᑯᐊ ᐃᑲᔫᓯᐊᖑᔪᐃᑦ 

ᖃᐅᒻᒪᖅᑯᑎᓕᕆᓂᕐᒧᑦ ᓇᒻᒥᓂᕐᓗ ᐃᓛᒃ 
ᐃᒡᓗᓂᒃ ᐊᑐᖅᑐᐊᖅᑐᓂᒃ ᐊᒻᒪ ᑮᓇᐅᔭᑎᒍᑦ 
ᐊᐅᓪᓛᕈᑏᑦ ᑮᓇᐅᔭᖏᑦ;  

 
• ᐅᓗᕆᐊᓇᖅᑐᐃᑦ ᓱᕈᖅᓯᒪᔪᐃᑦ 

ᓴᓗᒻᒪᖅᓴᖅᑕᐅᓂᖏᑦ; ᐊᒻᒪ  
 

• ᐊᓯᖏᑦ ᖃᐅᒻᒪᖅᑯᑎᓕᐅᕈᑏᑦ ᐊᒻᒪ 
ᑮᓇᐅᔭᖃᖅᑎᑕᐅᔪᖅ ᐅᑭᐅᖅᑕᖅᑐᒥ 
ᐆᒻᒪᖅᑯᑎᓕᐅᕐᓂᕐᒧᑦ ᑮᓇᐅᔭᖃᕐᕕᖓ. 

 
ᐅᖃᖅᑏ, ᑖᒃᑯᐊ ᑲᑎᒪᔨᕋᓛᑦ 
ᑭᐅᔭᐅᔪᒪᑦᓯᐊᖅᑑᒐᓗᐃᑦ, 91(5) ᒪᓕᒐᐅᔪᑦ 
ᒪᓕᒐᓕᐅᕐᕕᐅᑉ ᐃᓗᐊᓂ.  
 
ᑕᐃᒪᓐᓇᐃᒻᒪᑦ ᑖᒃᑯᐊ ᑲᑎᒪᔨᕋᓛᑦ ᓅᑉᐸᒃᑲ 
ᐅᖃᓕᒫᖅᑕᐅᖁᑉᓗᒋᑦ ᑕᐃᒪᓐᓇ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ: ᑖᓐᓇ ᑲᑎᒪᔨ ᑲᑎᒪᔨᓄᑦ ᑖᓐᓇ 
ᐅᓂᒃᑳᖓ ᑕᑯᖁᖕᒪᒍ ᐅᖃᓕᒫᖅᑕᐅᓯᒪᓗᒍ. 
ᓈᒻᒪᒃᓴᖅᐱᓯ? 

ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᒍᑦ. 
 
ᐅᖃᖅᑎ: ᓈᒻᒪᒃᓴᖅᑐᐃᑦ.  
 
13. ᑎᑎᖅᑲᓂᒃ ᓴᖅᑭᑎᑦᓯᓂᖅ. ᒪᓕᒐᓕᐅᖅᑎ 
ᐊᒥᑦᑐᕐᒧᑦ, ᒪᓕᒐᓕᐅᖅᑎ ᖃᐃᕐᓂᖅ. 
 
ᑲᑎᒪᔾᔪᑎᒃᓴᖅ 13: ᓴᖅᑭᑕᐅᓂᖏᑦ ᑎᑎᖅᑲᐃᑦ 
 
ᓴᖅᑭᑕᐅᔪᖅ ᑎᑎᖅᑲᒃ 171 - 5(2): 

ᑎᑎᖅᑲᐅᓯᐊᑦ ᒥᓂᔅᑕᒥᒃ ᒐᕙᒪᑐᖃᒃᑯᑦ-
ᓄᓇᖃᖅᑳᖅᑐᓕᕆᔨᒃᑦ ᐱᔾᔪᑎᓖᑦ ᐃᓗᕖᑦ 
ᓅᑕᐅᓂᖏᑦ ᓴᓂᕋᔭᕐᒥ (ᖃᐃᕐᓂᖅ) 

 
ᖃᐃᕐᓂᖅ: ᖁᔭᓐᓇᒦᒃ, ᐅᖃᖅᑎᑦᑎᔩ. 
ᐃᒡᓗᕐᔪᐊᕐᒧᐊᖅᓯᔪᒪᔪᖓ ᑖᓐᓇ ᑕᒪᓐᓇ 
ᐱᓕᕆᐊᕆᔭᐅᓚᐅᖅᓯᒪᔪᖅ ᑕᒪᓐᓇᓗ  
ᐋᖅᑭᒃᑕᐅᔪᓐᓇᓗᐊᓚᐅᖅᓯᒪᓐᖏᒃᖢᓂ ᓄᓇᒋᔭᓐᓂ 
ᓴᓂᕋᔭᖕᒥᒃ. ᑕᐃᒃᑯᐊ ᐃᒡᓗᕕᒐᕐᓂᒃ 
ᓄᒃᑎᖅᑎᕆᓚᐅᖅᓯᒪᔪᐃᑦ 1960-ᒥ. ᑕᒪᓐᓇ 
ᑎᑎᖅᑲᓐᖑᖅᑎᑕᐅᓯᒪᒋᓪᓗᓂᑦᑕᐅᖅ ᕿᑭᖅᑕᓂ 
ᑭᒡᓕᓯᓂᐊᖅᑎᒃᑯᓐᓂ ᓴᖅᑭᑕᐅᓯᒪᖕᒥᖕᒪᑦ 
ᐱᓕᕆᖃᑎᒌᑦᑎᐊᓂᕐᒥᒃ. ᐅᖃᖅᑎᑦᑎᔩ, ᑖᓐᓇ 
ᑎᑎᖅᑲᖅ ᓴᖅᑭᓚᐅᖅᓯᒪᔭᕋ ᒐᕙᒪᑐᖃᒃᑯᑦ 
ᒥᓂᔅᑕᖓᓄᑦ ᓄᓇᖃᖅᑳᖅᓯᒪᔪᓄᑦ. ᑎᑎᖅᑲᖅ 
ᓴᖅᑭᑦᑐᒪᔭᕋ ᑖᒃᑯᓄᖓ ᒪᓕᒐᓕᐅᖅᑎᐅᖃᑎᓐᓄᑦ 
ᐅᖃᓕᒫᖅᑕᐅᔪᓐᓇᕐᓂᐊᕐᒪᑦ. ᖁᔭᓐᓇᒦᒃ, 
ᐅᖃᖅᑎᑦᑎᔩ. 
 
ᐅᖃᖅᑎ: ᑎᑎᖅᑲᓂᒃ ᕼᐊᖅᑭᑦᑎᕆᓂᖅ. 
ᒪᓕᒐᓕᐅᖅᑎ ᑲᖏᖅᖠᓂᐅᑉ ᐅᖅᑯᐊᓄᑦ, 
ᒪᓕᒐᓕᐅᖅᑎ ᑯᓱᒐᖅ. 
 
ᓴᖅᑭᑕᐅᔪᖅ ᑎᑎᖅᑲᒃ 172 - 5(2): 2017-

2018 ᑳᓐᑐᕌᓕᕆᓂᕐᒧᑦ ᐅᓂᒃᑳᖅ (ᑯᓱᒐᖅ) 
 
ᓴᖅᑭᑕᐅᔪᖅ ᑎᑎᖅᑲᒃ 173 - 5(2): 2017-

2018 ᓂᐅᕕᖃᑦᑕᕐᓂᕐᒧᑦ ᐅᓂᒃᑳᖅ 
(ᑯᓱᒐᖅ) 

ᓴᖅᑭᑕᐅᔪᖅ ᑎᑎᖅᑲᒃ 174 - 5(2): 2017-
2018 ᐃᒡᓗᓂᒃ ᐊᑐᖅᑐᐊᕐᓂᕐᒧᑦ ᐅᓂᒃᑳᖅ 
(ᑯᓱᒐᖅ) 

ᐊᖓᔪᖅᑳᖅ ᖁᐊᓴ ᑯᓱᒐᖅ: ᖁᔭᓐᓇᒦᒃ, 
ᐅᖃᖅᑎᑦᓯᔩ. ᒐᕙᒪᒃᑯᓐᓄᑦ ᒥᓂᔅᑕᐅᑎᓪᓗᖓ ᐅᑯᐊ 
ᓴᖅᑭᑦᑐᒪᔭᒃᑲ. (ᑐᓵᔨᑎᒍᑦ) 2017-18 ᑳᓐᑐᕌᒃᑦ-
ᓯᓂᕐᒧᑦ ᐅᓂᒃᑳᑦ; 2017-18 ᓂᐅᕕᖃᑦᑕᕐᓂᕐᒧᓪᓗ 
ᐅᓂᒃᑳᖅ; (ᑐᓵᔨᑎᒎᕈᓐᓃᖅᑐᖅ) ᐊᒻᒪᓗ 
ᑭᖑᓪᓕᖅᐹᖓᑦ (ᑐᓵᔨᑎᒍᑦ) 2017-18 
ᐊᑐᖅᑐᐊᕐᓂᕐᒧᑦ ᐅᓂᒃᑳᖅ. (ᑐᓵᔨᑎᒎᕈᓐᓃᖅᑐᖅ) 
ᖁᔭᓐᓇᒦᒃ, ᐅᖃᖅᑎᑦᓯᔩ.  
 
ᐅᖃᖅᑎ: ᐄᑯᓗᒃ, ᒥᓂᔅᑕ ᑯᓱᒐᖅ. ᑎᑎᖅᑲᓂᒃ 
ᕼᐊᖅᑭᑎᕆᓂᖅ. (ᑐᓵᔨᑎᒍᑦ) ᑎᑎᖅᑲᑦ 
ᓴᖅᑭᑕᐅᓂᖏᑦ. ᒥᓂᔅᑕ ᑲᒪᒋᔭᖃᖅᑐᖅ 
ᐃᖅᑲᓇᐃᔭᖅᑏᑦ ᓇᓪᓕᐅᒃᑯᒫᖏᓐᓄᑦ 
ᐊᑦᑕᕐᓇᖅᑕᐃᓕᒪᔪᓕᕆᓂᕐᒧᓪᓗ ᑲᒥᓴᓐᑯᓐᓂᒃ, 
ᒥᓂᔅᑕ ᕼᐃᒃᔅ. 
 
ᓴᖅᑭᑕᐅᔪᖅ ᑎᑎᖅᑲᒃ 175 - 5(2): 2016 

ᐊᕐᕌᒍᑕᒫᑦ ᐅᓂᒃᑳᖅ ᐃᖅᑲᓇᐃᔭᖅᑎᓂᑦ 
ᓇᓪᓕᐅᒃᑰᒫᖏᑕ ᑲᑎᒪᔨᖏᓐᓄᑦ (ᕼᐃᒃᔅ) 

 
ᓴᖅᑭᑕᐅᔪᖅ ᑎᑎᖅᑲᒃ 176 - 5(2): 2017 

ᐊᕐᕌᒍᑕᒫᑦ ᐅᓂᒃᑳᖅ ᐃᖅᑲᓇᐃᔭᖅᑎᓂᑦ 
ᓇᓪᓕᐅᒃᑰᒫᖏᑕ ᑲᑎᒪᔨᖏᓐᓄᑦ (ᕼᐃᒃᔅ) 

 
ᐊᖓᔪᖅᑳᖅ ᔪᐊᔾ ᕼᐃᒃᔅ (ᑐᓵᔨᑎᒍᑦ): ᖁᔭᓐᓇᒦᒃ, 
ᐅᖃᖅᑏ. ᓴᖅᑭᑦᑎᓂᐊᖅᑐᖓ ᐅᑯᓂᖓ, 2016 
ᐊᕐᕌᒍᑕᒫᑦ ᐅᓂᒃᑳᖅ ᐃᖅᑲᓇᐃᔭᖅᑏᑦ 
ᓇᓪᓕᐅᒃᑯᒫᖏᑕ ᑲᑎᒪᔨᖏᓐᓄᑦ ᐊᒻᒪᓗ 2017 
ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ ᐃᖅᑲᓇᐃᔭᖅᑏᑦ 
ᐊᑭᓕᖅᓱᖅᑕᐅᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᑎᑎᖅᑲᑦ ᓴᖅᑭᑕᐅᓂᖏᑦ. 
ᒥᓂᔅᑕ ᑲᒪᒋᔭᖃᖅᑐᖅ ᓄᓇᓕᖕᓂᒃ ᒐᕙᒪᒃᑯᓐᓂᓪᓗ  
 (ᑐᓵᔨᑎᒎᕈᓐᓃᖅᑐᖅ) ᐄᑯᓗᒃ. (ᑐᓵᔨᑎᒍᑦ) 
ᑎᑎᖅᑲᑦ ᓴᖅᑭᑕᐅᓂᖏᑦ. ᑲᑎᒪᔾᔪᑎᒃᓴᖅ 14. 
ᐱᖁᔨᕗᖔᕐᓂᐊᓂᕐᒧᑦ ᖃᐅᔨᒃᑲᐃᓂᖅ. 
ᑲᑎᒪᔾᔪᑎᒃᓴᖅ 15. ᐱᖁᔨᕗᖔᕐᓂᐊᕐᓂᕐᒧᑦ 
ᖃᐅᔨᒃᑲᐅᑦ ᓯᕗᓪᓕᖅᐹᒥᒃ ᐅᖃᓕᒫᖅᑕᐅᖁᓪᓗᒋᑦ 
ᐱᖁᔭᒃᓴᑦ. ᐃᓕᓐᓂᐊᖅᑐᓕᕆᔨᒃᑯᑦ ᒥᓂᔅᑕᖓᑦ, 
ᒥᓂᔅᑕ ᔪᐊᓇᓯ.  

ᑲᑎᒪᔾᔪᑎᒃᓴᖅ 15: ᖃᐅᔨᒃᑲᐃᓂᖅ 
ᐱᒋᐊᖅᑎᑕᒃᓴᓂᑦ ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᖁᓪᓗᒋᑦ ᒪᓕᒐᒃᓴᐃᑦ 

 
ᒪᓕᒐᒃᓴᖅ 25 - ᒪᓕᒐᖅ ᐋᖅᑭᒋᐊᖅᑕᐅᖁᓪᓗᒍ 

ᐃᓕᓐᓂᐊᖅᑐᓕᕆᓂᕐᒧᑦ ᒪᓕᒐᖅ ᐊᒻᒪᓗ 
ᐃᓄᐃᑦ ᐅᖃᐅᓯᖓ ᓴᐳᒻᒥᐅᔭᐅᓂᖓᓄᑦ 
ᒪᓕᒐᖅ - ᖃᐅᔨᒃᑲᐃᒍᑦ 

 
ᐊᖓᔪᖅᑳᖅ ᑕᐃᕕᑎ ᔪᐊᓇᓯ: ᖁᔭᓐᓇᒦᒃ, 
ᐅᖃᖅᑏ. ᖃᐅᔨᒪᖁᔨᕗᖓ ᐊᐃᑉᐱᐅᓕᖅᐸᑦ, ᔫᓂ 
4, ᑖᓐᓇ ᐱᖁᔭᒃᓴᖅ 25, ᐱᖁᔭᖅ 
ᐋᖅᑭᒋᐊᖅᓯᒐᔭᖅᑐᖅ ᐃᓕᓐᓂᐊᖅᑐᓕᕆᓂᐅᑉ 
ᐱᖁᔭᖓᓂᒃ ᐃᓄᐃᑦ ᐅᖃᐅᓯᖏᑦᑕ 
ᓴᐳᒻᒥᔭᐅᔾᔪᑎᖓᓄᑦ ᐱᖁᔭᖓᓂᑦᑕᐅᖅ, 
ᐅᖃᓕᒫᕐᓂᐊᕋᒃᑯ ᓯᕗᓪᓕᖅᐹᖓᓂᒃ. ᖁᔭᓐᓇᒦᒃ, 
ᐅᖃᖅᑏ.  
 
ᐅᖃᖅᑎ (ᑐᓵᔨᑎᒍᑦ): ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
18. ᑐᒡᓕᐊᓂ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. 
ᑲᑎᒪᔾᔪᑎᒃᓴᖅ 19. ᑲᑎᒪᑐᐃᓐᓇᕐᓂᖅ 
ᐃᓱᒪᒃᓴᖅᓯᐅᕈᑎᖃᕐᓗᑎᒃ ᒪᓕᒐᒃᓴᓂᒃ 
ᐊᓯᖏᓐᓂᓪᓗ. ᐱᑕᖃᓐᖏᒻᒪᑦ 
ᑲᑎᒪᑐᐃᓐᓇᕐᓂᑰᕈᑕᐅᓂᐊᖅᑐᓂᒃ. ᑲᑎᒪᔾᔪᑎᒃᓴᖅ 
20. ᑲᑎᒪᑐᐃᓐᓇᓚᐅᖅᑎᓪᓗᒋᑦ ᐅᓂᒃᑳᖅ. 
ᐱᑕᖃᓐᖏᒻᒪᑦ. ᑲᑎᒪᔾᔪᑎᒃᓴᖅ 21. ᐱᖓᔪᐊᓐᓂᒃ 
ᐅᖃᓕᒫᖅᑕᐅᓂᖏᑦ ᒪᓕᒐᒃᓴᐃᑦ. ᑲᑎᒪᔾᔪᑎᒃᓴᖅ 
22. ᑲᑎᒪᔾᔪᑎᒃᓴᐃᑦ. ᑎᑎᕋᖅᑎ. 
 

ᑲᑎᒪᔾᔪᑎᒃᓴᖅ 22: ᑲᑎᒪᔾᔪᑎᒃᓴᐃᑦ 
 
ᑎᑎᕋᖅᑎ (ᑯᐊᒃ)(ᑐᓵᔨᑎᒍᑦ): ᖁᔭᓐᓇᒦᒃ, ᐅᖃᖅᑏ. 
ᐃᖅᑲᐃᑎᑦᑎᒋᐊᒃᑲᓐᓂᕈᒪᑐᐃᓐᓇᖅᖢᑕ 
ᒪᓕᒐᓕᐅᖅᑎᓕᒫᑦ ᑲᑎᒪᔨᖏᑦ 4:15-ᖑᓕᖅᐸᑦ 
ᑲᑎᒪᓂᐊᖅᑐᑦ ᐊᒻᒪᓗ ᖃᐅᒃᐸᑦ ᐅᓪᓛᒃᑯᑦ 
ᒪᓕᒐᓕᐅᖅᑎᑐᐃᓐᓇᐃᑦ 10:00-ᒧᐊᖅᐸᑦ 
ᑲᑎᒪᓂᐊᕐᒥᔪᑦ ᓇᓅᑉ ᑲᑎᒪᕕᐊᓂᒃ. 
ᑲᑎᒪᔾᔪᑎᒃᓴᐃᑦ.  
 
ᑲᑎᒪᔾᔪᑎᒃᓴᐃᑦ ᔫᓂ 4-ᒧᑦ: 
 

1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᐊᑎᓕᐅᕈᑕᐅᓯᒪᔪᑦ 

11. ᑭᐅᔾᔪᑎᑦ ᐊᑎᓕᐅᕈᑕᐅᓯᒪᔪᒥᓂᕐᓄᑦ 

12. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ 

ᐅᓂᒃᑳᖓᑦ 

13. ᑎᑎᖅᑲᓂᑦ ᓴᖅᑭᑎᕆᓂᖅ 

14. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ 

ᓯᕗᓪᓕᖅᐹᖓᓐᓂᒃ 

16. ᐱᒋᐊᖅᑎᑕᐃᑦ 

17. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

• ᒪᓕᒐᒃᓴᖅ 25 

18. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

19. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ 

ᐊᓯᖏᓐᓂᓪᓗ ᐃᓱᒪᒃᓴᖅᓯᐅᕐᓂᖏᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᐅᓂᒃᑳᖓᑦ 

21. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᒃ 

22. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ: ᐊᓂ’ᓂᕐᒥᓂᒃ 
ᓄᖅᑲᓐᖏᑕᐃᓐᓇᖅᓲᔭᖅᖢᓂ ᐊᔪᓐᖏᑯᓂ. 
 
>>ᐃᒡᓚᖅᑐᑦ 
 



ᓇᒡᒐᔾᔭᐅ, ᔫᓂ 3, 2019 ᓄᓇᕗᒥ ᒪᓕᒐᓕᐅᕐᕕᒻᒧᑦ ᑲᑎᒪᔾᔪᑏᑦ   

(ᑐᓵᔨᑎᒍᑦ) ᑲᑎᒪᓂᖅ ᓄᖅᑲᖓᓂᐊᓕᖅᐳᖅ 
ᐊᐃᑉᐱᖅ ᔫᓂ 4, 1:30-ᒥ ᐱᒋᐊᒃᑲᓐᓂᕐᓗᑕ.  
 
(ᑐᓵᔨᑎᒎᕈᓐᓃᖅᑐᖅ) ᐃᖅᓱᖅᑎ. 
 
>>ᑲᑎᒪᓂᖅ ᓄᖅᑲᖅᑐᖅ 16:07ᒥ



 

 

ᑎᑎᕋᖅᓯᒪᔪᑦ ᑐᑭᓯᒋᐊᕈᑏᑦ - ᔫᓂ 3, 2019

ᐱᒋᐊᕈᑎᖓ 
 
ᑖᒃᑯᐊ ᑲᑎᒪᔨᕋᓛᑦ ᓇᐅᑦᑎᖅᓱᕐᓂᕐᒧᑦ ᒐᕙᒪᒃᑯᑦ ᐊᐅᓚᓂᖓᓐᓂᒃ ᑮᓇᐅᔭᖅᑐᕈᑎᖏᓐᓄᓪᓗ ᓈᓚᒃᑎᑦᑎᓂᖃᓚᐅᕐᒪᑕ 
ᑖᒃᑯᖕᓄᖖᒐ 2016-2017 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖏᓐᓄᑦ ᐊᒻᒪᓗ 2017-2021 ᐱᔭᒃᓴᐃᑦ ᐸᕐᓇᐅᑎᖏᓐᓄᑦ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓯᑎᐱᕆ 27-28, 2018-ᖑᑎᓪᓗᒍ. 
 
ᑲᑎᒪᔨᕋᓛᑦ ᓈᓚᒃᑎᑦᑎᓂᖓᑦ ᐊᑐᖅᑕᐅᓚᐅᖅᐳᖅ ᒪᓕᒐᓕᐅᕐᕕᐅᑦ ᑲᑎᒪᕐᔪᐊᕐᕕᖓᓂ ᑕᓚᕖᓴᒃᑯᓪᓗ 
ᑕᑯᒃᓴᐅᑲᐅᑎᒋᓪᓗᓂ ᓄᓇᕗᓕᒫᒧᑦ. ᓈᓚᒃᑎᑦᑎᓂᖅ ᒪᑐᐃᖓᓚᐅᖅᐳᖅ ᑭᒃᑯᑐᐃᓐᓇᕐᓄᑦ ᑐᓴᐅᑎᓕᕆᔨᓄᓪᓗ 
ᖁᖖᒋᐊᕈᓐᓇᕐᖢᑎᒃ ᐳᓛᕆᐊᖅᓯᔪᒃᑯᕕᐊᓂᑦ. ᐅᖃᐅᓯᐅᔪᕕᓃᑦ ᑲᑎᒪᔨᕋᓛᑦ ᓈᓚᒃᑎᑦᑎᓂᖓᓐᓂ 
ᖃᕋᓴᐅᔭᕐᒧᐊᕈᓐᓇᖅᑕᐃᑦ ᒪᓕᒐᓕᐅᕐᕕᐅᑦ ᐃᑭᐊᖅᑭᕕᖓᓂᑦ. 
 
ᑲᑎᒪᔨᕋᓛᑦ ᖃᐅᔨᒪᖁᔨᕗᑦ ᖁᔭᓕᓂᕐᒥᖕᓂᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᖓᔪᖅᑳᖓᑦ ᑲᑎᒪᔨᕋᓛᑦ 
ᓵᖓᓐᓃᑦᑐᓐᓇᓚᐅᕐᒪᑦ 

ᑕᐅᑐᒃᑕᐅᔪᑦ ᐊᑐᓕᖁᔭᐅᔪᓪᓗ 
 
ᐃᓱᒪᒋᔭᖅ: ᑲᑎᒪᔩᑦ ᐊᐅᓚᑦᑎᔾᔪᓯᖏᑦ ᐊᒻᒪ ᖃᓄᐃᓕᖓᓕᕐᓂᖓ ᐱᖖᒍᖅᑎᑕᐅᓂᖏᑦᑕ ᖁᓪᓕ   
  ᐅᖅᓱᐊᓗᓕᕆᔨᒃᑯᑦ ᑎᒥᖓᑦ 
 
ᑕᒪᓐᓇ ᐱᖁᔭᖅᑎᒍᑦ ᐱᑕᖃᓕᖅᑎᑦᑎᓂᖅ ᑕᒻᒪᖅᓯᒪᔪᖅᓯᐅᕐᓂᕐᒧᑦ ᑲᑎᒪᔨᕋᓛᖏᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑲᑎᒪᔨᖏᑦᑕ ᐅᖃᐅᓯᐅᓚᐅᕐᒪᑦ ᑲᑎᒪᔨᕋᓛᑦ ᓈᓚᒃᑎᑦᑎᓂᖃᖅᑎᓪᓗᒋᑦ. ᑲᑎᒪᔨᕋᓛᑦ ᓈᓚᒃᑎᑦᑎᓂᖃᓚᐅᖅᑎᓪᓗᒋᑦ, 
ᐱᖁᔭᒃᓴᖅ 12, ᐱᖁᔭᖅ ᐊᓯᔾᔨᕆᐊᕈᑕᐅᔪᖅ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑎᒥᒪᓐᓄᑦ ᐱᖁᔭᖅ, ᒪᓕᒐᓕᐅᕐᕕᒃᒧᑦ 
ᓴᖅᑭᑕᐅᓚᐅᕐᒪᑦ. ᑖᓐᓇ ᐱᖁᔭᒃᓴᖅ ᐱᖖᒍᖅᑎᑕᐅᓪᓗᓂ ᓄᕕᐱᕆ 8, 2018-ᒥ. ᐊᓯᖏᑦ ᐱᑕᖃᕋᓗᐊᖅᑎᓪᓗᒋᑦ, 
ᐱᖁᔭᒃᓴᖅ ᐃᓚᓕᐅᔾᔨᓚᐅᕐᒪᑦ ᐅᑯᓂᖓ ᐱᖁᔭᕐᔪᐊᕐᒧᑦ ᐱᔪᓐᓇᐅᑎᖃᕐᕕᖓᓄᑦ: 
 

ᑕᒻᒪᖅᓯᒪᔪᖅᓯᐅᕐᓂᕐᒧᑦ ᑲᑎᒪᔨᕋᓛᑦ 
(3) ᑖᒃᑯᐊ ᑲᑎᒪᔩᑦ ᐱᑕᖃᓕᖅᑎᑦᑎᓂᐊᖅᐳᑦ ᑕᒻᒪᖅᓯᒪᔪᖅᓯᐅᕐᓂᕐᒧᑦ ᑲᑎᒪᔨᕋᓛᕐᓂᒃ ᑕᒪᒃᑯᐊ 
ᐱᔭᕆᐊᖃᓪᓚᑦᑖᖅᑐᑎᒍᑦ ᐊᔾᔨᒌᒃᑎᑦᑎᓂᒃᑯᓪᓗ ᓇᐅᑦᑎᖅᓱᖅᑕᐅᖁᓪᓗᒍ ᑖᑦᓱᒪ ᑎᒥᐅᔫᑉ 
(a) ᐅᓂᒃᑳᖃᑦᑕᕐᓂᖏᑦ ᑮᓇᐅᔭᐃᑦ ᖃᓄᐃᓕᖓᓂᖏᓐᓂᒃ; ᐊᒻᒪᓗ 
(b) ᐊᑐᖃᑦᑕᕐᓂᖏᑦ ᖃᓄᖅᑑᖅᓯᒪᓗᒍ ᐊᐅᓚᑦᑎᓂᕐᒥᒃ ᑮᓇᐅᔭᓕᒃᓗ ᐊᐅᓚᑦᑎᓂᕐᒧᑦ. 
ᐊᓯᖏᑦ ᑲᑎᒪᔨᕋᓛᑦ 
(4) ᑖᒃᑯᐊ ᑲᑎᒪᔩᑦ ᐱᑕᖃᓕᖅᑎᑦᑎᔪᓐᓇᖅᐳᑦ ᓇᓕᐊᖕᓂᑐᐃᓐᓇᖅ ᑲᑎᒪᔨᕋᓛᕐᓂᒃ 
ᐱᑕᖃᕆᐊᖃᖅᑐᕆᔭᒥᖕᓂᒃ. 

 
ᒪᐃ 16, 2002-ᖑᑎᓪᓗᒍ, ᓄᓇᕗᒻᒥ ᒐᕙᒪᒃᑯᑦ ᐃᑯᒪ II ᐅᓂᒃᑳᖓᑦ ᓴᖅᑭᑕᐅᓚᐅᖅᐳᖅ ᒪᓕᒐᓕᐅᕐᕕᒃᒥ. ᑖᓐᓇ 
ᐅᓂᒃᑳᖅ ᐊᑐᓕᖁᔨᔾᔪᑕᐅᓚᐅᕐᒪᑦ ᐱᑕᖃᓕᖅᑎᑕᐅᖁᔭᐅᓪᓗᓂ ᓄᑖᕐᒥᒃ “ᖁᓪᓕᖅ ᐅᖅᓱᐅᓗᓕᕆᔨᒃᑯᑦ ᑎᒥᖓᑦ,” 
ᑎᒍᓯᒐᔭᕐᖢᑎᒃ ᐱᓕᕆᐊᒃᓴᖏᓐᓂᒃ ᐅᖅᓱᐊᓗᓕᕆᔨᒃᑯᑦ ᐃᖅᑲᓇᐃᔭᕐᕕᖓᑦᑕ ᓄᓇᓕᖕᓄᑦ ᒐᕙᓚᒃᑯᓐᓄᓪ 
ᐱᔨᑦᑎᖅᑎᒃᑯᑦ ᐱᓕᕆᕝᕕᖓᑦᑕ ᐊᒻᒪᓗ ᐊᐅᓚᑕᐅᒐᔭᕐᖢᓂᓗ ᐆᒻᒪᖅᑯᑎᓕᕆᔨᒃᑯᑦ ᓴᓂᕌᓂ. ᑲᑎᒪᔨᕋᓛᑦ 
ᓈᓚᒃᑎᑦᑎᓂᖃᖅᑎᓪᓗᒋᑦ, ᖁᓪᓕᖅ ᐆᒻᒪᖅᑯᑎᓕᒋᔨᒃᑯᓐᓂᑦ ᐊᐱᖅᓱᖅᑕᐅᔪᖅ ᐃᒪᓐᓇ ᐅᖃᐅᓯᖃᓚᐅᕐᒪᑦ: 
 

“ᒐᕙᒃᑯᑦ ᐅᕙᑦᑎᓐᓂᒃ ᑕᐃᒪᓐᓇᐃᓕᐅᖁᔨᒃᐸᑕ, ᕿᒥᕐᕈᐊᑦᑎᐊᕈᒪᒐᔭᖅᑕᕋ ᑖᓐᓇ ᓇᓖᕌᒐᒃᓴᖅ ᑕᑯᓇᓱᒡᓗᒍᓗ 
ᐱᐅᓂᖅᐹᖑᖕᒪᖔᑦ ᐅᖅᓱᐊᓗᓕᕆᔨᒃᑯᑦ ᐃᖅᑲᓇᐃᔭᕐᕕᖓᓐᓄᑦ, ᐅᕙᑦᑎᓐᓄᑦ, ᓄᓇᕗᒻᒥᐅᓄᓪᓗ. 
ᐊᑭᕋᖅᑐᖖᒋᑕᕋ ᑕᒪᓐᓇ. ᑕᐅᑐᖖᒍᐊᕈᓪᓚᖅᑐᒃᒪᐅᒐᑦᒥ, ᐅᖃᐅᓯᕆᔭᒃᑲ ᖃᐅᔨᒪᑦᑎᐊᕋᓱᒃᑲᒃᑭᑦ ᐊᐱᖅᑯᑦ 
ᑭᐅᓇᓱᒃᖢᒍ. ᒪᑐᐃᖓᔪᒍᑦ ᑕᒪᑐᒧᖓ. ᐊᑭᕋᖅᑐᖖᒋᑕᕗᑦ.” 

 
 
ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #1: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᓗᑎᒃ 
ᐃᓗᓕᑯᓘᔭᖃᑦᑎᐊᖅᑐᒥᒃ ᖃᓄᐃᓕᖓᓕᕐᓂᖓᓄᑦ ᐅᑯᐊ ᑭᒃᑯᑦ ᐃᓚᒋᔭᐅᓂᖏᑦ ᖃᓄᐃᓕᐅᖅᓯᒪᓂᖏᓐᓄᓪᓗ 
ᐅᓪᓗᒥᒧᑦ ᑖᒃᑯᓇᖖᒐᑦ ᑕᒻᒪᖅᓯᒪᔪᖅᓯᐅᕐᓂᕐᒧᑦ ᑲᑎᒪᔨᕋᓛᖏᓐᓂᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑲᑎᒪᔨᖏᑦᑕ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ 
ᑐᑭᓯᓇᖅᓯᑎᑦᑎᒋᐊᕐᓗᓂ ᐃᓱᒪᒋᔭᖃᕐᓂᕐᒥᖕᓂᒃ ᖁᓪᓕᖅ ᐅᖅᓱᐊᓗᓕᕆᔨᒃᑯᑦ ᑎᒥᖓᑦᑕ ᐱᑕᖃᓕᖅᑎᑕᐅᓂᖓᑕ 
ᒥᒃᓵᓄᑦ. 

ᐅᓄᑲᓪᓚᒃᑐᓂᒃ ᐃᓱᒪᒋᔭᐅᔪᖃᓚᐅᕐᒪᑦ ᐱᔾᔪᑎᒋᓪᓗᒍ ᐃᖅᑲᓇᐃᔭᖅᑎᓕᕆᓂᐅᑦ ᐊᐅᓚᑕᐅᓂᖓ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᓐᓂ ᑲᑎᒪᔨᕋᓛᑦ ᓈᓚᒃᑎᑦᑎᓂᖃᖅᑎᓪᓗᒋᑦ. ᑖᓐᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 2017-2021 
ᐱᔭᒃᓴᓄᑦ ᐸᕐᓇᐅᑎᖓᑦ ᐅᖃᖅᓯᒪᓚᐅᕐᒪᑦ ᑖᒃᑯᐊᒎᖅ ᑲᑎᒪᔩᑦ ᐃᒪᓐᓇᐅᓕᐅᕐᓂᐊᓚᐅᕐᒪᑕ “ᐱᒋᐊᖅᑎᑦᑎᓗᑎᒃ 
ᐊᑐᐊᒐᐃᑦ ᕿᒥᕐᕈᔭᐅᓂᖏᑦᑕ ᐊᐅᓚᓂᕆᓂᐊᖅᑕᖓᓂᒃ ᑕᒪᒃᑯᐊ ᑎᒥᐅᔫᑦ ᐊᑐᐊᒐᖏᑦ ᑐᑭᓯᓯᒪᖁᓪᓗᒋᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᐊᐅᓚᑕᐅᓂᖓᒍᑦ ᐱᑕᖃᕆᐊᓖᑦ ᐊᒻᒪᓗ ᐊᔪᕐᓇᖏᓐᓂᓕᒫᖓᒍᑦ ᓇᓕᒧᓕᖅᑎᓪᓗᒋᑦ ᐅᑯᓄᖓ 
ᓄᓇᕗᒻᒥ ᒐᕙᒪᒃᑯᑦ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᐅᖃᓕᒫᒐᐃᑦ, ᐃᖅᑲᓇᐃᔭᖅᑎᓕᕆᓂᕐᒧᑦ ᐅᖃᓕᒫᒐᐃᑦ, ᐊᒻᒪᓗ 
ᐊᓯᓕᒫᖏᑦ ᓄᓇᕗᒻᒥ ᒐᕙᒪᒃᑯᑦ ᐊᑐᐊᒐᖏᓐᓄᑦ, ᐊᑐᕆᐊᖃᓕᕌᖓᑕ.” ᑕᒪᓐᓇ ᐱᓕᕆᐊᖑᒐᔭᓚᐅᕐᖢᓂ 
ᐱᒋᐊᖅᑎᑦᑎᓂᒃᑯᑦ ᐃᒪᓐᓇ “ᕿᒥᕐᕈᓗᒋᑦ ᐃᖅᑲᓇᐃᔭᖅᑎᓕᕆᓂᕐᒧᑦ ᐊᑐᐊᒐᐃᑦ ᖃᐅᔨᓇᓱᒃᓗᒋᑦ ᐊᓯᔾᔨᕆᐊᕐᓗᒋᓪᓗ 
ᓇᓕᒨᑎᓕᖁᓪᓗᒋᑦ ᓄᓇᕗᒻᒥ ᒐᕙᒪᒃᑯᓐᓄᑦ.” ᐅᖃᖅᓯᒪᓚᐅᕆᓪᓗᓂᓗ ᐃᓚᖓᒡᒎᖅ ᑎᒥᐅᔪᑦ ᓯᕗᓪᓕᐅᑎᓯᒪᔭᖏᑦᑕ 
ᐃᒪᓐᓇᐅᓯᒪᖕᒪᑦ “ᐃᖅᑲᓇᐃᔭᖅᑏᑦ ᐆᕙᑕᐃᖃᑦᑕᕐᓂᖏᑦ ᑎᑎᕋᖅᑕᐅᓯᒪᖁᓪᓗᒋᑦ ᐊᑑᑎᖃᑦᑎᐊᖅᑐᒃᑯᑦ 
ᓴᖅᑭᔮᕐᓗᑎᒡᓗ ᑎᒥᐅᔫᑦ ᑮᓇᐅᔭᐃᑦ ᖃᓄᐃᓕᖓᓂᖏᓐᓄᑦ ᑎᑎᕋᖅᓯᒪᔪᖁᑎᖏᑦᑎᒍᑦ.” 
 
ᑖᓐᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 2018-2021 ᐱᔭᒃᓴᓄᑦ ᐸᕐᓇᐅᑎᖏᑦ ᐅᖃᖅᓯᒪᓚᐅᕐᒪᑕ ᐃᒪᓐᓇ 
“ᐊᑐᐊᒐᓕᕆᓂᕐᒧᑦ ᑲᑎᒪᔨᕋᓛᕐᓂᒃ ᓴᖅᑭᑕᐅᔪᖃᓚᐅᖅᑐᖅ ᕿᒥᕐᕈᓂᐊᕐᖢᑎᒃ ᐊᓯᔾᔩᓗᑎᒃᓗ ᐃᖅᑲᐃᔭᖅᑎᓕᕆᓂᕐᒧᑦ 
ᒫᓐᓇᐅᔪᖅ ᐊᑐᐊᒐᖏᓐᓂᒃ. ᑖᒃᑯᐊ ᑲᑎᒪᔨᕋᓛᑦ ᐸᕐᓇᐅᓯᐅᕐᓂᐊᕐᖢᑎᒃ ᐊᑐᖅᑕᐅᓕᕐᓂᐊᕐᓂᖏᓐᓄᑦ ᓄᓇᕗᒻᒥ 
ᒐᕙᒪᒃᑯᑦ ᑎᓕᐅᕆᔾᔪᑎᖏᑦ ᐊᑑᑎᖃᕈᓐᓇᖅᑐᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐊᒻᒪᓗ ᑎᑎᕋᖅᐸᓪᓕᐊᓕᕐᓗᑎᒃ 
ᓄᑖᓂᒃ ᐊᑐᐊᒐᕐᓂᒃ ᓇᓖᒧᑎᓕᖅᑎᑦᑎᔪᓂᒃ ᓄᓇᕗᒻᒥ ᒐᕙᒪᒃᑯᓐᓄᑦ.” 
 
 
ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #2: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐅᖃᐅᓯᖃᖁᓪᓗᒍ, 
ᓇᓗᓇᐃᔭᑦᑎᐊᖅᓯᒪᔪᒥᒃ, ᓴᖅᑭᑕᐅᓚᐅᖅᑐᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᕿᒥᕐᕈᓂᖏᑦᑎᒍᑦ 
ᐃᖅᑲᓇᐃᔭᖅᑎᓕᕆᓂᕐᒧᑦ ᐊᑐᐊᒐᖏᑦᑕ ᐅᖃᐅᓯᐅᓚᐅᖅᑐᑦ ᑕᐃᑲᓂ 2017-2021 ᐊᒻᒪᓗ 2018-2021 ᐱᔭᒃᓴᐃᑦ 
ᐸᕐᓇᐅᑎᖏᓐᓂ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐅᖃᐅᓯᖃᖁᓪᓗᒍ, 
ᓇᓗᓇᐃᔭᑦᑎᐊᖅᓯᒪᔪᒥᒃ, ᑖᓐᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᖅᑲᓇᐃᔭᑲᐃᓐᓇᕐᓂᐊᖅᑐᓂᒃ 
ᐃᓐᓄᒃᓯᖃᑦᑕᕐᓂᖏᓐᓄᑦ ᐊᑐᖃᑦᑕᖅᑐᓂᒃ, ᐱᖃᓯᐅᑎᓗᒍ ᐊᑐᐊᖃᑦᑕᖅᑕᖓᑦ ᓴᖅᑭᔮᖅᑎᑦᑎᓂᕐᒧᑦ 
ᐃᖅᑲᓇᔭᑲᐃᓐᓇᕐᓂᐊᖅᑐᓄᑦ ᐊᑐᐊᓐᓇᐅᔪᑦ;  ᑐᑭᓯᓇᖅᓯᑎᒋᐊᕐᓗᒍ ᖃᓄᑎᒋᒃ ᒪᓕᒃᓯᒪᑎᒋᓂᖓ ᐆᒧᖓ ᑎᓕᐅᕆᔾᔪᑦ 
515 (“ᐃᖅᑲᓇᐃᔭᑲᐃᓐᓇᖅᑎᑦᑎᓂᖅ”) ᑕᕝᕙᖖᒐᑦ ᓄᓇᕗᒻᒥ ᒐᕙᒪᒃᑯᑦ ᐃᖅᑲᓇᐃᔭᖅᑎᓕᕆᓂᕐᒧᑦ ᐅᖃᓕᒫᒐᖏᑦ, 
ᐊᒻᒪᓗ ᓇᓗᓇᐃᔭᖅᓯᒪᔪᒥᒃ ᐱᑕᖃᖅᑎᑦᑎᓗᓂ ᐃᖅᑲᓇᐃᔭᑲᐃᓐᓇᕐᓂᐊᖅᑐᑦ ᑎᒃᑯᐊᖅᑕᐅᖃᑦᑕᕐᓂᕆᓚᐅᖅᑕᖏᓐᓂᒃ 
2017-2018 ᐊᒻᒪ 2018-2019 ᐊᕐᕌᒍᖏᓐᓂ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑭᒃᑯᑐᐃᓐᓇᕐᓄᑦ ᐊᑐᐃᓐᓇᕈᖅᑎᑦᑎᖁᓪᓗᒋᑦ 
ᑎᒥᐅᓂᐅᕐᒧᑦ ᐊᒻᒪᓗ ᐃᖅᑲᓇᐃᔭᖅᑎᓕᕆᓂᕐᒧᑦ ᐊᑐᐊᒐᕐᒥᖕᓂᒃ ᐃᑭᐊᖅᑭᕕᖏᑦᑎᒍᑦ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ 
ᐱᑕᖃᖅᑎᑦᑎᖁᓪᓗᒋᑦ, ᐋᖅᑭᒃᓱᖅᓯᒪᓂᖏᑦ ᐃᒪᓐᓇᐃᓕᖓᓗᒋᑦ ᐱᖃᓯᐅᑎᓯᒪᓚᐅᖅᑐᒧᑦ ᑎᑎᖅᑲᑎᒍᑦ 
ᐊᐱᖅᑯᑕᐅᔪᒧᑦ ᑭᐅᔾᔪᑎᒧᑦ 3-5(2)-ᒥ, ᐊᒡᒍᖅᑐᖅᓯᒪᑦᑎᐊᕐᓗᒋᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᑮᓇᐅᔭᖅᑐᕈᑎᒋᓚᐅᖅᑕᖏᑦ ᐆᕙᑕᐃᒥᒃ ᐊᑭᓕᖅᓱᐃᓪᓗᑎᒃ ᐅᑯᓇᓂ 2017-2018 ᐊᒻᒪ 2018-2019 ᑮᓇᐅᔭᐅᑦ 
ᐊᕐᕌᒍᖏᓐᓂ; ᐊᒻᒪᓗ ᑖᒃᑯᐊ ᑐᓴᐅᒪᔾᔪᑎᑦ ᐱᖃᓯᐅᑎᓯᒪᖃᑦᑕᖁᓪᓗᒋᑦ ᓯᕗᓂᒃᓴᒥ ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖏᓐᓂ 
ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ. 

ᐃᓱᒪᒋᔭᖅ: ᕿᒥᕐᕈᔭᐅᓂᖏᑦ ᐅᑯᐊ ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔪᑎᓂᒃ ᐱᓕᕆᐊᖃᕐᓂᖅ,   
  ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓂᒃ ᐃᑲᔪᖅᓱᐃᓂᕐᒧᑦ ᐱᓕᕆᐊᑦ ᐊᒻᒪᓗ ᐊᑭᑐᓗᐊᖏᑦᑐᒥᒃ  
  ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᐃᑦ 
 
ᑐᓴᐅᒪᔾᔪᑎᑦ ᓴᖅᑭᑎᑕᐅᓯᒪᔪᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ ᓄᑖᖑᓛᓂ ᐱᔭᒃᓴᐃᑦ ᐸᕐᓇᐅᑎᖏᑦ ᐅᖃᖅᓯᒪᖕᒪᑕ 
ᐃᒪᓐᓇ: 
 

“ᒪᕐᕉᒃ ᐃᑲᔫᑎᒋᔭᐅᔫᒃ ᐱᑕᖃᖅᑎᑕᐅᓪᓗᑎᒃ ᓄᓇᕗᒻᒥ ᒐᕙᒪᖏᑎᒍᑦ ᐅᑯᐊᖑᖕᒪᑎᒃ ᐊᑐᖅᑎᐅᔪᓄᑦ 
ᐊᑭᓖᔾᔪᔾᔨᓂᕐᒧᑦ ᐱᓕᕆᐊᖅ (ᖃᐅᔨᒪᔭᐅᖕᒥᔪᖅ ᐃᒪᓐᓇ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓄᑦ ᐃᑯᒻᒪᖅᑯᑎᓄᑦ 
ᐃᑲᔪᖅᓱᐃᔾᔪᑎᑦ) ᐊᒻᒪᓗ ᑖᓐᓇ ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔫᑎᑦ ᐱᓕᕆᐊᖅ. ᐊᖏᕐᕋᒥᖕᓂ ᐊᑐᖅᑎᐅᔪᑦ 
ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓃᑦᑐᑦ ᐊᑐᖅᑎᐅᔪᓄᑦ ᐊᑭᓖᔾᔪᔾᔨᓂᕐᒧᑦ ᐱᓕᕆᐊᕐᒥᒃ ᐊᑐᐃᓐᓇᖃᕈᓐᓇᖅᐳᑦ. 
ᐊᔪᙱᑎᑕᐅᔪᑦ ᐊᑐᖅᑏᑦ ᑕᕝᕘᓇ ᐊᑭᓕᖅᓱᐃᑎᑕᐅᕗᑦ 0.06¢/ᐃᑲᕐᕋᒧᑦ ᓱᑲᓐᓇᖅᑐᓂᒃ ᐊᑐᕐᓂᖏᓐᓄᑦ. 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐊᑭᓕᒃᓴᖅᑖᖅᑎᑦᑎᖃᑦᑕᖅᐳᑦ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓂᒃ 
ᐊᔾᔨᒌᖏᓐᓂᖓᓄᑦ ᐅᑯᐊᒃ ᐊᖏᖅᑕᐅᓯᒪᔪᑦ ᐊᖏᕐᕋᕆᔭᐅᔪᓂᒃ ᐊᑭᓕᖅᓱᐃᑎᑦᑎᓂᖅ ᐊᒻᒪ ᐊᑐᖅᑎᐅᔪᓂᑦ 
ᐊᑭᓕᖅᓱᖅᑕᐅᔫᑉ 0.06¢/ᐃᑲᕐᕋᒧᑦ ᑕᕝᕘᓈᖅᑐᓄᑦ. ᑖᓐᓇ ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔫᑎᑦ ᐱᓕᕆᐊᖅ 
ᐊᑐᐃᓐᓇᐅᑎᑕᐅᓪᓗᓂ ᐊᓯᓕᒫᖏᓐᓄᑦ ᐱᔪᓐᓇᖅᑎᑕᐅᔪᓄᑦ ᐊᖏᕐᕋᕐᒥᓂ ᐊᑭᓕᖅᓱᐃᔪᓄᑦ ᓄᓇᕗᓕᒫᕐᒥ. 
ᑖᓐᓇ ᐃᑲᔫᑕᐅᔪᖅ ᑐᖖᒐᓪᓗᓂ 50-ᐳᓴᓐ [ᐊᕝᕙᓪᓗᐊᖓᓂᒃ] ᐃᖃᓗᖕᓂ ᐊᕐᕋᖃᖅᑐᑦ ᐃᑯᒻᒪᖅᑯᑎᓄᑦ 
ᐊᑭᓕᖅᓱᖅᑕᖏᑦᑕ ᐊᑐᕈᑎᖃᖅᑎᑕᐅᓪᓗᓂᓗ ᓯᕗᓪᓕᖅᐹᓄᑦ 700 kWh ᓱᑲᓐᓇᖅᑐᑦ ᐊᑐᖅᑕᐅᔪᓄᑦ 
ᑕᖅᑭᑕᒫᑦ ᐊᐃᕐᕆᓕᐅ ᓯᑎᐱᕆᐅᓪᓗ ᐊᑯᓐᓂᖓᓂ, ᐊᒻᒪᓗ ᓯᕗᓪᓕᖅᐹᓄᑦ 1,000 kWh ᓱᑲᓐᓇᖅᑐᑦ 
ᐊᑐᖅᑕᐅᔪᑦ ᑕᖅᑭᑕᒫᑦ ᐅᑐᐱᕆᐅᓪᓗ ᒫᔾᔨᐅᓪᓗ ᐊᑯᓐᓂᖓᓂ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑖᑦᓱᒥᖓ 
ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔫᑎᓂᒃ ᐲᖅᓯᑲᐅᑎᒋᖃᑦᑕᖅᐳᑦ ᑖᒃᑯᓄᖓ ᐊᑐᖅᑎᐅᔪᓄᑦ ᐊᑭᓕᒃᓴᖏᓐᓂᑦ 
ᐊᑭᓕᒐᒃᓴᓕᐅᕐᖢᑎᒡᓗ ᓄᓇᕗᒻᒥ ᒐᕙᒪᒃᑯᑦ ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᓐᓄᑦ ᐊᔾᔨᒌᖏᔾᔪᑎᖏᓐᓄᑦ 
ᐊᖏᖅᑕᐅᓯᒪᔪᑦ ᐊᖏᕐᕋᕆᔭᐅᔪᓂᒃ ᐊᑭᓕᖅᓱᐃᑎᑦᑎᓂᕐᒧᑦ ᐃᑲᔫᑎᑦ.” 

 
ᔫᓂ 1, 2018-ᖑᑎᓪᓗᒍ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᓴᖅᑎᑦᑎᓚᐅᕐᒪᑕ ᐃᒪᓐᓇ: 
 

“ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᒃᓯᕋᖅᑕᖓᑦ ᓴᖑᒋᐊᕈᒪᓪᓗᑎᒃ ᒫᓐᓇᐅᔪᖅ ᐊᔾᔨᒌᖏᑦᑐᓂᒃ 
ᐊᑭᓕᖅᓱᐃᑎᑦᑎᖃᑦᑕᕐᓂᕐᒥᒃ ᐅᕗᖓ ᓄᓇᕗᓕᒫᕐᒧᑦ ᑐᕌᖓᔪᒥᒃ ᐊᑭᓕᖅᓱᐃᑎᑦᑎᓂᖃᓕᕐᓗᑎᒃ 
ᐊᖏᖅᑕᐅᓚᐅᖏᒻᒪᑦ ᑕᒪᓐᓇ… ᐃᓱᒪᒃᓴᖅᓯᐅᕈᑕᐅᓚᐅᕐᖢᓂᓕ ᐆᒻᒪᖅᑯᑏᑦ ᐊᑭᖏᓐᓂᒃ ᕿᒥᕐᕈᔩᑦ 
ᑲᑎᒪᔨᖏᑦᑕ ᑭᖑᓪᓕᖅᐹᖅᓯᐅᒻᒥᒃ ᐅᓂᒃᑳᖓᓐᓂᒃ ᐊᑭᓕᖅᓱᐃᑎᑦᑎᓂᕐᒧᑦ ᑐᒃᓯᕋᐅᒻᒥᒃ, ᖁᓪᓕᖅ 
ᐆᒻᒪᖅᑯᑎᓕᕆᔨᑯᑦ ᐊᒃᐸᕆᐊᖅᑎᑦᑎᓚᐅᖅᐳᑦ ᐊᑭᑦᑐᕆᐊᕈᒪᔾᔪᑎᒥᖕᓂᒃ ᐅᕙᖖᒐᑦ 7.6%-ᒥᑦ 6.6%-ᒧᑦ. 
ᑖᓐᓇ ᐊᑭᑐᕆᐊᕐᓂᖅ ᐊᒃᑐᖅᓯᓂᐊᖅᑐᖅ ᐊᑕᖏᕐᓗᒋᑦ ᐊᖏᕐᕋᖃᖅᑐᑦ ᐊᒻᒪᓗ ᑮᓇᐅᔭᓕᐅᕋᓱᒃᑎᐅᔪᑦ, 
ᐊᒃᑐᖅᑕᐅᖏᓪᓗᑎᒡᓕ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓃᑦᑐᑦ. ᐋᖅᑭᒍᑎᖃᕐᓂᖏᓐᓂᑦ ᓴᖅᑭᖢᓂ 
ᐊᑭᓕᖅᓱᐃᑎᑦᑎᓂᐅᕙᒌᖅᑐᖅ ᐊᑐᖅᑕᐅᖏᓐᓇᖁᓪᓗᒍ, ᒪᓂᔅᑕᐃᑦ ᑲᑎᒪᔨᖏᑦ ᐊᑐᓕᖁᔨᓚᐅᕐᒪᑕ 
ᕿᒥᕐᕈᔭᐅᓂᖓᓂᒃ ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔫᑎᓄᑦ ᐱᓕᕆᐊᖅ ᖃᐅᔨᓇᓱᒃᓗᒋᑦ ᖃᓄᑎᒋᒃ 
ᐊᔾᔨᒌᖏᓐᓂᖏᑦ ᐊᑭᓕᖅᓱᖅᑕᐅᔪᑦ ᓄᓇᓕᖕᓂ ᐊᑐᓂᑦ… ᑕᐃᒪᓐᓇ ᒥᓂᔅᑕᒧᑦ ᑎᓕᔭᐅᓂᕐᒥᖕᓄᑦ, ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᐅᖃᖅᓯᒪᕗᑦ ᐱᓕᕆᖃᑎᖃᑦᑎᐊᕐᓂᕐᓂᕐᒥᖕᓂᒃ ᓄᓇᕗᒻᒥ ᒐᕙᒪᒃᑯᓐᓂᒃ ᖃᐅᔨᒋᐊᕐᓗᒍ 
ᐅᓪᓗᒥᐅᔪᖅ ᐃᑲᔫᑎᖃᖅᑎᑦᑎᓂᕐᒧᑦ ᐱᓕᕆᐊᖅ ᐊᐅᓚᑕᐅᓪᓗᓂ ᑮᓇᐅᔭᓕᕆᔨᒃᑯᑦ ᐱᓕᕆᕝᕕᖓᑦᑎᒍᑦ.” 

 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 2017-2018 ᐊᕐᕌᒍᑕᒫᕐᓯᐅᑎᑦ ᐅᓂᒃᑳᖏᑦ, ᓴᖅᑭᑕᐅᓚᐅᖅᑐᑦ ᑲᑎᒪᔨᕋᓛᑦ 
ᓈᓚᒃᑎᑦᑎᓂᖃᓚᐅᖅᑎᓪᓗᒋᑦ, ᐅᖃᖅᓯᒪᖕᒪᑦ ᐃᒪᓐᓇ: 

“ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᖁᔭᓈᕐᓯᓚᐅᕐᒪᑕ ᐊᑭᓕᒃᓴᕆᔭᐅᔪᓂᒃ ᐊᑭᓕᖅᑕᐅᔪᓐᓇᐃᓪᓕᓂᑯᓂᒃ ᐱᖁᔭᖅᑎᒍᓪᓗ 
ᐊᑭᓕᖅᑕᐅᑦᑕᐃᓕᔪᓂᒃ $500.00 ᐅᖓᑖᓃᑦᑐᓕᒫᓂᒃ, ᑲᑎᓐᓂᖃᕐᖢᑎᒃ $1,867,079-ᓂᒃ ᐊᕐᕌᒎᑦ ᓄᖖᒍᐊ ᒫᔾᔨ 31, 
2018 ᑎᑭᖢᒍ. ᑖᓐᓇ ᐅᓄᕐᓂᖓ ᐅᖃᐅᓯᐅᔪᖅ ᐅᑯᓄᖓ ᓄᓇᕗᒻᒥ ᐃᒡᓗᓕᕆᔨᕐᔪᐊᒃᑯᓐᓄᑦ [$748,872.67] 
ᐃᓗᓕᖃᕐᒪᑦ 257-ᓂᒃ ᐊᑭᓕᒃᓴᑐᖄᓗᒃᓂᒃ.” 
 

ᓄᕕᐱᕆ 1, 2007-ᖑᑎᓪᓗᒍ, ᑖᒃᑯᐊ ᒪᓕᒃᑕᐅᔭᕆᐊᓖᑦ ᑕᕝᕙᓂ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐱᖁᔭᕐᒥ ᐱᔪᓐᓇᖅᑎᑦᑎᓪᓗᓂ 
ᓴᖅᑭᑕᐅᓂᖏᓐᓂᒃ ᐊᑭᑐᓗᐊᖏᑦᑐᒥᒃ ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᖃᐅᑎᑦ ᐊᑐᓕᖅᕕᖕᒥᓄᑦ ᑎᑭᐅᑎᓚᐅᕐᒪᑦ. ᑕᕝᕙᓂ ᐱᖁᔭᕐᒥ, 
ᑖᑦᓱᒪ ᐱᔾᔪᑎᒋᖕᒪᒍ ᐊᑭᑐᓗᐊᖏᑦᑐᒥᒃ ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᖃᐅᑎᑦ ᐃᒪᓐᓇᐅᖕᒪᑦ “ᑎᒍᒥᐊᕐᓗᑎᒃ ᑮᓇᐅᔭᓂᒃ 
ᓴᓂᕐᕙᒃᑕᐅᓯᒪᔪᓂᒃ ᐊᑐᕈᓐᓇᕐᓂᐊᕐᒪᑕ, ᑕᕝᕗᖓᑲᐅᑎᒋᒃ ᐅᕝᕙᓘᓐᓃᑦ ᐊᖅᑯᑎᖃᕐᓗᑎᒃ, ᑮᓇᐅᔭᑎᒍᑦ ᐃᑲᔫᑎᖃᕐᕕᒋᓗᒋᑦ 
ᐆᒻᒪᖅᑯᑎᑦ ᐊᑭᖏᑦ ᐅᕝᕙᓘᓐᓃᑦ ᐆᒻᒪᖅᑯᑎᖃᕐᓂᕐᒃ ᐊᑭᑐᓗᐊᕈᓐᓃᖅᑎᓪᓗᒍ.” 2014-ᒥ, ᒪᓕᒐᓕᐅᕐᕕᒃᒧᑦ ᑲᑎᒪᔨᕋᓛᑦ 
ᑕᓚᕖᓴᒃᑯᑦ ᓈᓚᒃᑎᑦᑎᓂᖃᓚᐅᕐᒪᑕ ᑕᑦᓱᒧᖓ ᓄᑖᖑᓛᒧᑦ ᐊᕐᕌᒍᑕᒫᕐᓯᐅᑦ ᐅᓂᒃᑳᕐᒧᑦ ᐊᒻᒪᓗ ᐱᔭᒃᓴᐃᑦ ᐸᕐᓇᐅᑎᖏᓐᓄᑦ 
ᖁᓪᓕᖅ ᐅᒻᒪᖅᑯᑎᓕᕆᔨᒃᑯᑦ. ᐃᓚᖓᑦ ᑲᑎᒪᔨᕋᓛᓂᑦ ᐊᑐᓕᖁᔨᔾᔪᑕᐅᓚᐅᖅᑐᖅ ᐃᒪᓐᓇᐅᓚᐅᕐᒪᑦ ᒐᕙᒪᒃᑯᑦ 
ᑐᑭᓯᓇᖅᓯᑦᑎᐊᕆᐊᓖᑦ ᑭᒃᑯᑦ ᑲᒪᒋᔭᒃᓴᖃᕐᒪᖔᑕ ᑖᑦᓱᒪ ᐊᑭᑐᓗᐊᖏᑦᑐᒥᒃ ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᖃᐅᑎᑦ 
ᐊᐅᓚᑕᐅᓂᖓᓂᒃ. ᑎᑎᖅᑲᑎᒍᑦ ᑭᐅᔾᔪᑎᖏᓐᓂ ᑲᑎᒪᔨᕋᓛᓄᑦ ᐅᖃᖅᓯᒪᔪᖃᓚᐅᕐᒪᑦ ᒐᕙᒪᒃᑯᒡᒎᖅ “… ᐊᐱᖅᑯᑎᖃᖅᓯᒪᖕᒪᑕ 
ᑕᐃᒪᓐᓇᐃᑦᑐᑦ ᑮᓇᐅᔭᖃᐅᑎᑦ ᐊᔪᖏᒃᑲᓗᐊᕐᒪᖔᑕ ᐅᕘᓇ ᑮᓇᐅᔭᐃᑦ ᐊᐅᓚᑕᐅᓂᖏᓐᓄᑦ ᐱᖁᔭᖅ… ᑮᓇᐅᔭᓕᕆᔨᒃᑯᑦ 
ᐸᕐᓇᒃᓯᒪᕗᑦ ᐱᓕᕆᖃᑎᖃᕐᓂᐊᕐᖢᑎᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᒃ ᑖᑦᓱᒪ ᐅᖃᐅᓯᐅᓯᒪᓂᖓ ᐲᖅᑕᐅᖁᓪᓗᒍ ᑕᕝᕙᖖᒐᑦ 
ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐱᖁᔭᕐᒥᑦ.” 
 
ᑕᐃᑲᓂ ᑲᑎᒪᔨᕋᓛᑦ ᓈᓚᒃᑎᑦᑎᓂᖓᓐᓂ ᓯᑎᐱᕆ 2018-ᒥ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ ᐊᐱᖅᓱᖅᑕᐅᔪᖅ ᐃᒪᓐᓇ 
ᐅᖃᐅᓯᖃᓚᐅᕐᒪᑦ: 
 

“… ᑖᓐᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓄᑦ ᐱᖁᔭᖅ ᒫᓐᓇᐅᔪᖅ ᐊᓯᔾᔨᖅᓱᖅᑕᐅᕙᓪᓕᐊᖕᒪᑦ ᒪᓕᒐᓕᐅᖅᑏᓪᓗ 
ᓵᖓᓐᓃᓕᕐᓂᐊᕐᖢᓂ ᐅᑭᐅᒃᑯᑦ ᑲᑎᒪᕐᔪᐊᕐᓂᕐᒥ. ᐋᔩᖃᑎᒌᖕᓂᐅᑦ ᐃᓚᒋᓚᐅᕐᒪᒍ ᐅᓇ ᐅᖃᐅᓯᖏᓐᓂᒃ ᐲᖅᓯᓂᖅ 
ᐱᖁᔭᐅᑦ ᐃᓗᐊᓂᑦ. ᐅᖃᖃᑎᒋᓚᐅᕐᖢᑎᒍ ᓄᓇᕗᒻᒥ ᒐᕙᒪᒃᑯᑦ, ᐋᖅᑭᒍᑎᑕᖃᓚᐅᕐᒪᑦ ᐅᖃᐅᓯᖃᕐᓂᖓ 
ᑮᓇᐅᔭᖃᐅᑎᓂᒃ ᐃᓕᓯᒪᐃᓐᓇᖁᔭᐅᓪᓗᓂ ᐱᖁᔭᕐᒥ ᓯᕗᓂᒃᓴᒥ ᐊᑐᕆᐊᖃᓕᑐᐃᓐᓇᕆᐊᖃᕐᓂᖏᓐᓄᑦ. 
ᐅᖃᐅᓯᖃᕐᓂᕐᓕ ᑭᒃᑯᓐᓂᑦ ᐃᓱᒪᒋᔭᐅᓚᐅᕐᓂᖓᓄᑦ, ᓄᓇᕗᒻᒥ ᒐᕙᒪᒃᑯᑦ ᑖᒃᑯᐊᖑᓚᐅᕐᒪᑕ ᑕᒪᓐᓇ 
ᓯᕗᒧᐊᒃᐸᓪᓕᐊᑎᓪᓗᒍ ᐊᑑᑎᖃᓕᑐᐃᓐᓇᕆᐊᖃᕐᒪᑕ ᑮᓇᐅᔭᖃᐅᑎᑦ. ᖁᓕᖅ ᐆᒻᒪᖅᑯᑎᓕᕆᔨᒃᑯᓪᓕ ᐃᓱᒪᒋᔭᖃᕐᒪᑕ 
ᐃᒪᓐᓇ ᐃᓱᒪᒋᓚᐅᕋᑦᑎᒍ ᓲᖃᐃᒻᒪ ᖃᓄᐃᓕᐅᖅᑐᖃᖏᓐᓂᖓᓂᑦ ᑮᓇᐅᔭᖃᐅᑎᑎᒍᑦ, ᑐᑭᓯᓇᑐᐃᓐᓇᕋᔭᕐᒪᑦ 
ᐲᖅᑕᐅᑎᑦᑕᕆᐊᖓ ᐱᖁᔭᕐᒥᑦ, ᑭᓯᐊᓂ ᑲᔪᓯᔾᔮᖏᑦᑐᖅ ᑕᕝᕘᓇ ᐊᓯᔾᔨᕆᐊᕈᑎᑎᒍᑦ.” 

 
 
ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #3: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓄᐅᓕᖓᓕᕐᓂᖏᓐᓄᑦ ᕿᒥᕐᕈᓂᖏᑦᑕ ᓄᓇᕗᒻᒥ ᐃᑯᒻᒪᖅᑯᑎᓄᑦ ᐃᑲᔫᑎᖏᑦᑕ 
ᐱᓕᕆᐊᖑᓂᖓᓄᑦ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓄᐅᓕᖓᓕᕐᓂᖏᓐᓄᑦ ᐃᒡᓗᓕᕆᔨᒃᑯᑦ ᐃᒡᓗᖁᑎᖏᓐᓄᑦ ᐃᑲᔪᖅᓱᐃᔾᔪᑎᖏᑦᑕ, 
ᐱᖃᓯᐅᑎᓗᒍ ᖃᓄᐃᓕᖓᓕᕐᓂᖓ ᐊᑭᓕᒃᓴᕆᔭᐅᔪᑦ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓄᐅᓕᖓᓕᕐᓂᖏᓐᓄᑦ ᐊᑭᑐᓗᐊᖏᑦᑐᒥᒃ ᐆᒻᒪᖅᑯᑎᖃᕐᓂᕐᒧᑦ ᑮᓇᔭᖃᐅᑎᖏᑦᑕ. 

ᐃᓱᒪᒋᔭᖅ: ᐊᕙᑎᒥᒃ ᓴᓗᒻᒪᖅᓴᐃᓂᖅ ᓄᓇᓂ ᓱᕈᖅᑕᐅᓯᒪᔪᓂ 
 
ᐅᖃᖃᑎᒌᒍᑕᐅᔪᒻᒪᕆᐅᓚᐅᕐᒪᑦ ᑲᑎᒪᔨᕋᓛᑦ ᓈᓚᒃᑎᑦᑎᓂᖃᖅᑎᓪᓗᒋᑦ ᐱᔾᔪᑎᒋᓪᓗᒍ ᑕᒪᓐᓇ ᐊᕙᒥᒃ 
ᓴᓗᒻᒪᖅᓴᐃᓂᖅ ᓄᓇᓂᒃ ᓱᕈᖅᑕᐅᓯᒪᔪᓂᒃ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 2017-2018 ᐊᕐᕌᒍᑕᒫᕐᓯᐅᑎᑦ 
ᐅᓂᒃᑳᖏᓐᓂ, ᑖᒃᑯᐊᓗ ᓴᖅᑭᑕᐅᓚᐅᕐᖢᑎᒃ ᑲᑎᒪᔨᕋᓛᑦ ᓈᓚᒃᑎᑦᑎᓂᖃᓚᐅᖅᑎᓪᓗᒋᑦ, ᐅᖃᖅᓯᒪᖕᒪᑕ: 
 

“[ᐆᒻᒪᖅᑯᑎᓕᕆᔨᒃᑯᑦ] ᓇᓗᓇᐃᕐᓯᓯᒪᖕᒪᑕ ᓄᓇᓂᒃ 27-ᓂᒃ (2016-2017: ᓄᓇᐃᑦ 25) ᑖᒃᑯᓇᓂ 
ᓱᕈᕐᓇᖅᑐᑦ ᓄᓇᒦᑦᑐᑦ ᐅᖅᓱᐊᓗᕈᔪᐃᓪᓗ ᐅᖓᐅᑦᑎᓯᒪᓪᓗᑎᒃ ᐊᕙᑎᓕᕆᓂᕐᒧᑦ ᐊᑐᕆᐊᓕᖕᓂᒃ. ᑕᒪᓐᓇ 
ᓱᕈᖅᐅᓯᒪᓂᖏ ᓄᓇᐃᑦ ᐃᓚᖏᑦᑕ ᐊᑐᖅᓯᒪᖕᒪᑕ ᐊᓯᖏᓐᓂᑦ ᑲᒪᒋᔭᐅᑎᓪᓗᒋᑦ ᐊᑐᖅᑕᐅᓂᖏᑦ 
ᐊᒻᒪᓗ/ᐅᕝᕙᓘᓐᓃᑦ ᓄᓇᖓᓂᒃ ᑎᒍᒥᐊᖅᑎᐅᓚᐅᖅᑐᓄᑦ. ᐊᐅᓚᑦᑎᔨᐅᔪᑦ ᒥᒃᓴᐅᓴᒃᓯᒪᖕᒪᑕ 
ᓴᓗᒻᒪᖅᓴᐃᓂᐅᑦ ᑮᓇᐅᔭᖅᑐᕐᓂᕆᒐᔭᖅᑕᖓ ᖃᓂᒋᔮᓃᒃᑲᔭᕐᒪᑦ $39.0-ᒥᓕᐊᓐ (2016-2017: $38.0-
ᒥᓕᐊᓐ). ᐱᑕᖃᖏᒻᒪᑦ ᐊᕙᑎᓕᕆᓂᒃᑯᑦ ᐸᓯᔭᒃᓴᐅᑎᑦᑎᓂᕐᒧᑦ ᑕᒪᒃᑯᐊ ᓄᓇᐃᑦ ᓴᓗᒻᒪᖅᓴᖅᑕᐅᓂᖏᓐᓄᑦ 
ᑎᑎᕋᖃᓯᐅᑎᓯᒪᖏᒻᒪᑦ ᑖᒃᑯᓇᓂ ᑮᓇᐅᔭᐃᑦ ᖃᓄᐃᓕᖓᓂᖏᓐᓄᑦ ᑎᑎᕋᖅᓯᒪᔪᓂ ᓲᖃᐃᒻᒪ ᐱᖁᔭᖅᑎᒍᑦ 
ᐱᔭᕆᐊᖃᖅᑎᑕᐅᖏᓐᓂᖓᓄᑦ ᓴᓗᒻᒪᖅᓴᐃᓂᖅ ᑖᒃᑯᓂᖓ ᓄᓇᓂᒃ. ᓯᕗᒧᓪᓕ ᐃᖏᕐᕋᒋᐊᕐᓗᓂ, 
ᐊᕙᑎᓕᕆᓂᒃᑯᑦ ᐸᓯᔭᒃᓴᐅᑎᑦᑎᓂᕐᒧᑦ ᐱᔪᓐᓇᖅᑎᑦᑎᔪᖅ ᓴᓗᒻᒪᖅᓴᖅᑕᐅᓂᖏᓐᓄᑦ ᓇᓕᐊᑐᐃᓐᓇᖅ 
ᓄᓇᐃᑦ ᓈᓚᒃᑕᐅᓂᐊᖅᐳᖅ ᐋᖅᑭᒍᑕᐅᓯᒪᒃᐸᑦ ᐅᓕᕆᐊᓇᕐᓂᖓᓂᒃ ᑭᒃᑯᑐᐃᓐᓇᐃᑦ ᑎᒥᖏᓐᓄᑦ. 
ᐆᒻᒪᖅᑯᑎᓕᕆᔨᒃᑯᑦ ᐃᓕᓯᓯᒪᔪᑦ ᓇᐅᑦᑎᖅᓱᕐᓂᕐᒥᒃ ᑕᒪᒃᑯᐊ ᓇᓕᓇᐃᖅᑕᐅᓯᒪᔪᑦ ᓱᕈᖅᓯᒪᓂᕋᖅᑕᐅᓪᓗᑎᒃ 
ᐋᓐᓂᕈᑕᐅᖁᓇᒋᑦ ᐃᓄᖕᓄᑦ ᐊᕙᑎᒧᓪᓘᓐᓃᑦ.” 

 
ᖃᓄᑎᒋᒃ ᒐᕙᒪᑐᖃᒃᑯᑦ ᑎᒍᓯᓂᐊᕐᒪᖔᑕ ᑮᓇᐅᔭᖅᑐᕐᓂᖓᓂᒃ ᓇᓕᐊᖕᓄᑐᐃᓐᓇᖅ ᐊᑕᖏᕐᓗᒋᓪᓘᓐᓃᑦ 
ᓴᓗᒻᒪᖅᓴᕆᐊᓖᑦ ᑕᒪᓐᓇ ᑐᑭᓯᓇᖏᒻᒪᑦ ᓱᓕ. ᑲᑎᒪᔨᕋᓛᑦ ᓈᓚᒃᑎᑦᑎᓂᖃᖅᑎᓪᓗᒋᑦ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᐅᖃᖅᑎᒻᒪᕆᖓᑦ ᐃᒪᓐᓇ ᐅᖃᐅᓯᖃᓚᐅᕐᒪᑦ: 

 
“ᐊᕐᕌᒍᑦ ᖃᑦᓯᑲᓪᓚᐅᓕᖅᑐᑦ ᐋᖅᑭᒍᐅᓚᐅᕐᒪᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᓯᕗᓕᖅᑎᐅᓂᐊᕐᓂᖏᓐᓂᒃ 
ᑕᒪᑐᒧᖓ, ᐃᓚᖃᕈᑎᒋᓪᓗᒍ ᐊᖏᓂᖅᓴᐅᖕᒪᑦ ᐱᔭᕆᐊᓕᖓᑦ ᑖᓐᓇ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ 
ᐱᔭᕆᐊᖃᕐᒥᔭᖓ ᑕᒪᑐᒧᖓᑦᑕᐃᓐᓇᖅ. ᐋᖅᑭᒍᑕᐅᓚᐅᕐᒪᑦ ᑖᒃᑯᐊᖑᓗᑎᒃ 
ᖃᓄᐃᓕᐅᖃᑎᖃᒃᑲᓐᓂᕋᓱᖕᓂᐊᖅᐳ5 ᑲᓇᑕᐅᑦ ᒐᕙᒪᖏᓐᓂᒃ. ᐅᖃᐅᓯᕆᔪᓐᓴᖖᒋᑕᕋ ᖃᓄᒃᑲᓐᓂᖅ 
ᓇᓃᓐᓂᖓᓂᒃ. ᐊᐃᑦᑖᖑᒐᓗᐊᖅ ᐅᖃᓪᓚᐅᔾᔭᐅᓯᒪᖏᓐᓇᒪ ᑕᒪᓐᓇ ᐱᔭᒃᓴᖅ ᖃᓄᐃᓕᖓᓕᕐᒪᖔᑦ 
ᐅᓪᓗᒥᐅᔪᖅ ᑖᒃᑯᖕᓇᖖᒐᑦ ᓄᓇᕗᒻᒥ ᒐᕙᒪᒃᑯᓐᓄᑦ ᐊᒻᒪ ᑲᓇᑕᐅ ᒐᕙᒪᖏᑦ.” 

 
ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #4: 
 
ᑲᑎᒪᔨᕋᓛᑦ ᐊᑐᓕᖁᔨᕗᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓂᐅᓕᖓᓕᕐᓂᖏᓐᓄᑦ ᓴᓗᒻᒪᖅᓴᐃᓂᕐᒧᑦ ᐱᔭᒃᓴᐃᑦ ᑕᒪᑐᒧᖓ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑎᑎᕋᖅᓯᒪᔭᖏᑦᑎᒍᑦ 27 ᓄᓇᐃᑦ ᓱᕈᖅᓯᒪᔪᓄᑦ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᖃᖓᒃᑰᖃᑦᑕᕐᓂᕕᓂᖏᓐᓂᒃ ᖃᓄᐃᓕᐅᕈᑕᐅᔪᑦ ᓄᓇᕗᒻᒥ ᒐᕙᒪᒃᑯᓐᓂᑦ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᓐᓂᓪᓗ ᑕᐃᑲᖖᒐᓂᑦ ᐊᐃᕐᕆᓕ 1, 2015-ᒥᓂᑦ, ᐊᖏᖃᑎᖃᕈᑎᒋᓗᒋᑦ ᐋᖅᑭᒃᑕᐅᓯᒪᖏᑦᑐᑦ ᓱᓕ 
ᑭᓇ ᑲᒪᔭᕆᐊᖃᕐᒪᓂᖓᓂᒃ ᑖᒃᑯᓄᖓ ᑲᓇᑕᐅᑉ ᒐᕙᒪᖏᓐᓄᑦ ᑕᒪᓐᓇ ᐱᓪᓗᒍ ᑲᒪᒋᔭᖃᕆᐊᖃᕐᓂᖓᑦ  ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᑎᑎᖃᖅᓯᒪᔪᖁᑎᖏᓐᓂ ᓄᓇᐃᑦ ᓱᕈᖅᓯᒪᔪᓄᑦ ᑎᒍᖃᓯᐅᔾᔭᐅᓚᐅᖅᑐᓄᑦ ᑖᒃᑯᓇᖖᒐᑦ ᑲᓇᑕᐅᑦ 
ᐅᑭᐅᖅᑕᖅᑐᐊᓂ ᓄᑭᒡᓚᐅᑎᓕᕆᔨᒃᑯᓐᓂᑦ. 

ᐃᓱᒪᒋᔭᖅ: ᐊᓯᐊᒍᑦ ᐆᒻᒪᖅᑯᑎᖃᕐᓂᖅ ᐊᒻᒪ ᐅᑭᐅᖅᑕᖅᑐᒥ ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᖃᐅᑎᑦ 
 
ᐅᖃᖃᑎᒌᒍᑕᐅᔪᒻᒪᕆᐅᒪᐅᕐᒪᑦ ᑲᑎᒪᔨᕋᓛᑦ ᓈᓚᒃᑎᑦᑎᓂᖃᖅᑎᓪᓗᒋᑦ ᓯᑎᐱᕆ 2018-ᒥ ᐱᔾᔪᑎᒋᓪᓗᒍ ᐊᓯᐊᒍᑦ 
ᐆᒻᒪᖅᑯᑎᖃᕐᓂᖅ. ᑕᒪᓐᓇ ᐅᖃᐅᓯᐅᓚᐅᕐᓯᒪᖕᒥᖕᒪᑦ ᑲᑎᒪᔨᕋᓛᑦ ᑕᓚᕖᓴᒃᑯᑦ ᑕᑯᒃᓴᐅᓪᓗᑎᒃ 
ᓈᓚᒃᑎᑦᑎᓂᖃᖅᑎᓪᓗᒋᑦ ᐆᒧᖓ 2018 ᐅᓂᒃᑳᖅ ᑕᕝᕙᖖᒐᑦ ᑲᓇᑕᒥ ᑕᒻᒪᖅᓯᒪᔪᖅᓯᐅᖅᑎᕐᔪᐊᕐᒥᑦ - ᓯᓚᐅᑦ 
ᐊᓯᔾᔨᖅᐸᓪᓕᐊᓂᖓ ᓄᓇᕗᒻᒥ, ᑖᓐᓇ ᐊᑐᖅᑕᐅᓚᐅᕐᖢᓂ ᐅᕙᖖᒐᑦ ᐊᐃᕐᕆᓕ 30, 2018-ᒥᑦ ᒪᐃ 1, 2018-ᒧᑦ. 
 
ᑖᓐᓇ ᒐᕙᒪᒃᑯᑦ ᑭᐅᔾᔪᑎᖓᑦ ᑲᑎᒪᔨᕋᓛᑦ ᐅᓂᒃᑳᖏᓐᓄᑦ ᑕᑦᓱᒥᖓ ᕿᒥᕐᕈᓂᖏᓐᓄᑦ ᐅᓂᒃᑳᖏᓐᓂᒃ ᑲᓇᑕᒥ 
ᑕᒻᒪᖅᓯᒪᔪᖅᓯᐅᖅᑎᕐᔪᐊᑦ ᓴᖅᑭᑕᐅᓚᐅᖅᐳᑦ ᒪᓕᒐᓕᐅᕐᕕᒃᒧᑦ ᐅᑐᐱᕆ 23, 2018-ᖑᑎᓪᓗᒍ. ᐃᒪᓐᓇ 
ᐅᖃᖅᓯᒪᓚᐅᕐᒪᑦ: 
 

“ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᐃᓚᐅᓂᖃᓪᓚᑦᑖᕐᓂᐊᖅᐳᑦ ᓄᓇᕗᒻᒥ ᒐᕙᒪᒃᑯᑦ ᖃᓄᐃᓕᐅᕐᓂᐊᕐᓂᕐᒧᑦ 
ᐸᕐᓇᐅᑎᖏᓐᓂ ᓄᓇᕗ7ᒥ ᐊᑐᒃᑲᓐᓂᕈᓐᓇᖅᑐᓄᑦ ᐆᒻᒪᖅᑯᑎᓄᑦ ᓯᕗᓪᓕᐅᑎᓯᒪᔭᖏᑎᒍᑦ 
ᑐᕌᖅᑕᖏᑦᑎᒍᓪᓗ. ᑕᐃᒪᓕ ᑐᑭᓯᓇᑦᑎᐊᖅᑐᒥᒃ ᐸᕐᓇᐅᒻᒥᒃ ᐃᓕᓯᒪᔪᖃᓕᖅᐸᑦ, ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᕿᒥᕐᓂᐊᖅᐳᑦ ᓄᓇᕗᒻᒧᑦ ᑐᖄᒐᕆᔭᐅᔪᓂᒃ ᑖᑦᓱᒪ ᐃᓗᐊᒍᑦ ᐆᒻᒪᖅᑯᑎᓕᕆᔨᒃᑯᑦ 
ᐊᔾᔨᐅᖏᑦᑐᒃᑯᑦ ᐊᐅᓚᓂᕆᔭᕆᐊᖃᖅᑕᖏᑦᑎᒍᑦ, ᐊᒻᒪᓗ ᓴᖅᑭᑦᑎᓗᑎᒃ ᖁᓪᓕᖅ ᐃᑯᒻᒪᖅᑯᑎᓕᕆᔨᒃᑯᓐᓄᑦ 
ᑐᕌᖕᒐᔪᓂᒃ ᖃᓄᐃᓕᐅᕐᓂᐊᕐᓂᕐᒧᑦ ᐸᕐᓇᐅᑎᒥᒃ ᑕᐃᓐᓇᓗ ᐅᓂᒃᑳᕆᓂᐊᕐᓗᒍ. ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ 
ᓂᕆᐅᒃᐳᑦ ᑕᒪᓐᓇ ᐊᑭᓕᖅᓱᐃᔪᑦ ᐅᓄᖏᓐᓂᖏᓐᓄᑦ, ᑕᒪᒃᑯᓄᖓᓗ ᑮᓇᐅᔭᖅᑎᒍᑦ, ᓄᓇᐅᑉ ᐊᖏᓂᖓᒍᑦ 
ᐊᒻᒪᓗ ᐃᖅᑲᓇᐃᔭᐅᑎᓄᑦ ᐊᒃᓱᕈᕐᓇᕐᓂᖏᑎᒍᑦ, ᐊᒃᑐᖅᓯᓂᖃᕐᓂᐊᕐᒪᑦ ᐊᑐᓕᖅᑎᑕᐅᓂᖏᓐᓄᑦ 
ᐊᑐᒃᑲᓐᓂᕈᓐᓇᖅᑐᑦ ᐆᒻᒪᖅᑯᑎᓄᑦ ᐊᒻᒪ ᑭᖑᓂᖓᒍᑦ ᑕᒪᑐᒧᖓ ᐊᒃᑐᐊᔪᑦ ᐃᓯᐊᕿᕐᓘᑦ 
ᒥᒃᖠᒋᐊᖅᑕᐅᓂᖓᓄᑦ ᑐᕌᖅᑕᐅᓇᓱᒃᑐᑦ. ᑕᒪᒃᑯᐊ ᑐᕌᖅᑕᐅᓇᓱᒃᑐᑦ ᐱᔭᕇᖅᑕᐅᓂᖏᑦ 
ᓴᓕᒧᓕᖅᑎᑕᐅᔭᕆᐊᖃᕐᓂᐊᕐᒪᑕ ᑖᑦᓱᒧᖓ ᐆᒻᒪᖅᑯᑎᓕᕆᔨᒃᑯᑦ ᑐᕌᒐᓪᓗᐊᑕᖓᓐᓄᑦ ᐱᑕᖃᖅᑎᑦᑎᓂᕐᒧᑦ 
ᐊᑐᖅᑕᐅᖏᓐᓇᕈᓐᓇᖅᑐᒥᒃ ᐊᑭᑐᓗᐊᖏᑦᑐᒥᒡᓗ ᐆᒻᒪᖅᑯᑎᖃᕐᓂᕐᒧᑦ ᐅᑭᐅᖅᑕᖅᑐᒥ. ᐊᑐᒃᑲᓐᓂᕈᓐᓇᖅᑐᑦ 
ᐆᒻᒪᖅᑯᑎᓄᑦ ᑐᕌᖅᑕᐅᔪᑦ ᐊᑭᑦᑐᕆᐊᕈᑕᐅᓗᑎᒃ ᓄᓇᕗᒻᒥ ᐃᑯᒻᒪᖅᑯᑎᓄᑦ ᐊᑭᓕᖅᓱᖅᑕᐅᔪᓂᒃ, ᑖᒃᑯᐊᓗ 
ᐳᖅᑐᓛᖑᕙᒌᕐᖢᑎᒃ ᑲᓇᑕᒥ, ᑕᕝᕗᖓᑲᐅᑎᒋᒃ ᐊᒃᑐᖅᑕᐅᔾᔪᑕᐅᓂᐊᕐᒪᑦ ᐊᑭᓕᖅᓱᐃᔪᓕᒫᓂᒃ ᓄᓇᕗᒻᒥ. 
ᓄᓇᕗᒻᒥ ᒐᕙᒪᒃᑯᑦ ᐊᖏᓂᖅᓴᐅᓪᓗᑎᒃ ᐋᖅᑭᒃᓱᖅᓯᒪᓂᖏᑦᑕ ᓯᓚᑖᒍᑦ, ᐆᒻᒪᖅᑯᑎᓕᕆᔨᒃᑯᑦ 
ᐱᒋᐊᖅᑎᑦᑎᓯᒪᕙᒌᕐᒪᑕ ᐊᑐᒃᑲᓐᓂᕈᓐᓇᖅᑐᑦ ᐆᒻᒪᖅᑯᑎᖃᕐᓂᕐᒧᑦ ᐊᒃᑐᖅᓯᓂᐅᓴᖏᑦᑐᓂᒃ ᐃᑯᒻᒪᖅᑯᑎᓂᒃ 
ᐊᑭᓕᖅᓱᐃᓂᕐᒥᒃ. ᑕᒪᒃᑯᐊ ᐋᖅᑭᒋᐊᕈᑕᐅᔪᑦ ᐊᑐᕈᓐᓇᑦᑎᐊᕐᖢᑎᒃ ᐱᒻᒪᕆᐅᓂᐊᕐᒪᑕ ᐊᖑᒻᒪᑎᓂᕐᒧᑦ 
ᐃᓯᐊᕿᓪᓗᐃᑦ ᒥᒃᖠᒋᐊᖅᑕᐅᓂᖏᓐᓄᑦ ᑐᕌᖅᑕᐅᔪᓄᑦ. ᑕᒪᓐᓇ ᐃᑯᒻᒪᖅᑯᑎᓂᒃ ᓂᐅᕐᕈᑎᖃᕈᓐᓇᕐᓂᖅ, ᓲᕐᓗ 
ᐊᖏᖅᑕᐅᓯᒪᔪᑦ ᐊᑭᓕᖅᓱᐃᔨᐅᔪᑦ ᐃᓚᖖᒐᕆᐊᕈᑎᓂᒃ ᑐᓂᔭᐅᕙᒡᓗᑎᒃ ᐃᑯᒻᒪᖅᑯᑎᓄᑦ ᐊᑭᓕᒃᓴᖏᑎᒍᑦ 
ᑕᒪᑐᒧᖓ ᐊᑐᒃᑲᓐᓂᕈᓐᓇᖅᑐᑦ ᐆᒻᒪᖅᑯᑎᓄᑦ ᓴᖅᑭᑎᑦᑕᒥᓂᒃ ᐅᑎᑦᑎᑦᑎᖔᕐᓗᓂ, ᐱᒋᐊᖅᑎᑕᐅᓚᐅᖅᖢᓂ 
ᐊᐃᕐᕆᓕᒥ ᐊᒻᒪᓗ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑐᒃᓯᕋᐅᑎᓂᒃ ᐱᖃᑦᑕᖅᑐᑦ ᓱᓕ. ᐱᔭᕆᑐᓂᖅᓴᐅᓪᓗᓂ, 
ᐱᖁᖅᑎᒍᑦ ᐊᖏᖅᑕᐅᒪᐅᕐᓗᓂ, ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓂᕆᐅᒋᔭᖃᖅᐳᑦ ᐱᒋᐊᕋᔭᕆᐊᖓ ᐃᒻᒥᒃᑯᑦ 
ᐆᒻᒪᖅᑯᑎᓕᐅᕐᓂᕐᒧᑦ ᐱᓕᕆᐊᕐᒃ 2019-ᒥ, ᐱᔪᓐᓇᕈᑕᐅᓗᓂ ᐊᑐᒃᑲᓐᓂᕈᓐᓇᖅᑐᓂᒃ 
ᐆᒻᒪᖅᑯᑎᓕᐅᕈᓐᓇᕐᓂᕐᒥᒃ ᓄᓇᕗᒻᒥ ᐊᒻᒪᓗ ᐃᓯᐊᕿᕐᓗᐃᑦ ᒥᒃᖠᒋᐊᕐᓗᒋᑦ. ᐱᓕᕆᓪᓗᒍ ᑕᒪᒃᑯᐊᖑᑎᓪᓗᒋᑦ 
ᐃᖅᑲᓇᐃᔭᑎᑎᒍᑦ ᑮᓇᐅᔭᖅᑎᒍᓪᓗ ᐃᓱᓕᑦᑕᕐᓂᖏᑎᒍᑦ, ᐊᑐᖃᓯᐅᑎᓕᖅᑎᑦᑎᓂᖅ ᐊᖏᓂᖅᓴᒥᒃ 
ᐊᑐᒃᑲᓐᓂᕈᓐᓇᖅᑐᓂᒃ ᐆᒻᒪᖅᑯᑎᖃᕐᓂᕐᒧᑦ ᓄᓇᕗᒻᒥ ᐆᒻᒪᖅᑯᑎᓕᐅᕈᓐᓇᕐᓂᖏᑎᒍᑦ ᑲᑐᔾᔨᓂᒃᑯᑦ 
ᑐᕌᒐᕆᔭᐅᖕᒪᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓐᓂᑦ ᓄᓇᕗᒻᒥᓗ ᒐᕙᒪᖏᓐᓂᑦ. ᐅᓪᓗᒥᒧᑦ, ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᑦ ᐱᔭᕇᖅᓯᓯᒪᕗᑦ, ᐅᕝᕙᓘᓐᓃᑦ ᐱᒋᐊᖅᐸᓪᓕᐊᓇᓱᓕᖅᐳᑦ, ᖃᑦᓯᐅᓈᖅᓯᒪᓪᓗᒋᑦ 
ᑲᔪᓯᔪᓐᓇᕋᔭᕐᓂᖓᓄᑦ ᑮᓇᐅᔭᖅᑐᕐᓂᕆᒐᔭᖅᑕᖓᓄᓪᓗ ᖃᐅᔨᓴᐅᑎᑦ ᒪᑯᓄᖓ ᐊᑐᒃᑲᓐᓂᕈᓐᓇᖅᑐᓄᑦ 
ᐊᓯᐊᒍᓪᓗ ᐆᒻᒪᖅᑯᑎᓕᐅᕐᓂᕐᓄᑦ. ᑕᑯᒃᓴᐅᓛᖑᓪᓗᑎᒃ, ᐅᑯᐊ ᑕᕝᕙ ᐱᖃᓯᐅᔾᔨᓯᒪᕗᑦ ᐊᓄᕆᒧᑦ 
ᓯᕿᓂᕐᒧᓪᓗ, ᐃᒥᕐᒧᑦ ᓯᒥᒃᑐᐃᓂᒃᑯᑦ, ᓄᓇᐅᑦ ᐊᑖᓂᑦ ᐆᓇᖅᑐᓂᑦ, ᐊᒃᑕᑯᕕᓂᕐᓂᒃ, ᐊᒻᒪ 
ᓄᖑᓱᐃᑦᑐᓅᖅᑐᓂᒃ.” 

ᔮᓐᓄᐊᕆᒥ 2019, ᓄᓇᕗᒻᒥ ᒐᕙᒪᒃᑯᑦ ᑐᓂᔾᔪᑎᖃᓚᐅᖅᐳᑦ ᐆᒥᖓ ᓯᕕᑐᔪᒃᑯᑦ ᐱᖁᑎᕐᔪᐊᓕᕆᓂᕐᒧᑦ ᐸᕐᓇᐅᒻᒥᒃ 
ᒐᕙᒪᑐᖃᒃᑯᓐᓄᑦ ᐊᑐᕐᖢᒋᑦ ᑮᓇᐅᔭᖃᖅᑎᑦᑎᓂᕐᒃ ᑲᓇᒪᒥ ᐱᖁᑎᕐᔪᐊᓄᑦ ᐱᓕᕿᐊᖓᓐᓂ.  
ᒪᐃ 21, 2019-ᖑᑎᓪᓗᒍ, ᒐᕙᒪᑐᖃᒃᑯᑦ ᓄᓇᕗᒻᒥᓗ ᒐᕙᒪᒃᑯᑦ ᑲᑐᔾᔨᓪᓗᑎᒃ ᑐᓴᖅᑎᑦᑎᓚᐅᕐᒪᑎᒃ ᐃᒪᓐᓇ: 
 

“ᑖᒃᑯᐊᒃ ᒪᕐᕉᒃ ᓯᕗᓪᓕᖅᐹᒃ ᐱᓕᕆᐊᒃᓵᒃ ᐃᓇᖐᔾᔪᑕᐅᓂᐊᕐᒪᑎᒃ 7-ᓄᑦ ᐃᑯᒻᒪᖅᑯᑎᓄᑦ ᐊᐅᓚᐅᑎᓄᑦ 
ᓄᓇᓕᖕᓂ 6-ᓂ: ᑲᖏᕐᖠᓂᖅ, ᓴᓪᓖᑦ, ᐃᒡᓗᓕᒑᕐᔪᒃ, ᒥᑦᑎᒪᑕᓕᒃ, ᑲᖏᖅᑐᒑᐱᒃ ᐊᒻᒪ ᑎᑭᕋᕐᔪᐊᖅ. ᑖᒃᑯᐊ 
ᐱᓕᕆᐊᒃᓴᐃᑦ ᐱᐅᓯᕚᓪᓕᕈᑕᐅᓂᐊᖅᐳᑦ ᐅᖅᓱᐊᓗᒃᑐᓗᐊᖏᓐᓂᒃᑯᑦ ᐊᒻᒪ ᓱᕋᒃᓴᕋᐃᖏᓐᓂᖓᒍᑦ 
ᐊᑕᐅᑦᑎᒃᑯᓪᓗ ᐃᑯᒻᒪᖅᑯᑎᓕᐅᕈᓐᓇᕐᓂᖓ ᐊᖏᒡᓕᒋᐊᖅᖢᒍ. ᐱᖓᔪᐊᑦ ᐱᓕᕆᐊᒃᓴᖅ ᐅᓇᐅᕗᖅ 
ᓴᓇᓂᕐᒥᒃ ᐊᑐᒃᑲᓐᓂᕈᓐᓇᖅᑐᓄᑦ ᓯᕿᓂᕐᒥᑦ ᐆᒻᒪᖅᑯᑎᖃᕐᓂᖅ ᑐᖅᑯᐃᔾᔪᑎᖃᕐᓂᕐᓗ ᑲᓱᖅᓯᑎᒪᓂᐊᕐᖢᓂ 
ᖁᕐᓗᖅᑐᒥ ᐃᑯᒻᒪᖅᑯᑎᓕᐅᕈᑎᖏᓐᓄᑦ. ᑖᓐᓇ ᐱᓕᕆᐊᒃᓴᖅ, ᓯᕗᓪᓕᖅᐹᖑᓪᓗᓂ ᑲᑎᖖᒐᔫᒃ 
ᓯᕿᓂᕐᒧᑦ/ᐅᖅᓱᐊᓗᖕᒧᑦ ᐃᑯᒻᒪᖅᑯᑎᓕᐅᕈᑕᐅᓪᓗᓂ ᐊᐅᓚᑕᐅᓪᓗᓂ ᖁᓪᓕᖅ ᐋᒻᒪᖅᑯᑎᓕᕆᔨᒃᑯᓐᓂᑦ 
ᓄᓇᕗᒻᒥ, ᐊᑐᖅᑕᐅᓂᐊᕐᒪᑦ ᓴᖅᑭᔮᕈᑕᐅᓗᓂ ᐊᑐᖅᑕᐅᔪᓐᓇᓂᖏᓐᓄᑦ ᐆᒻᒪᖅᑯᓯᐅᕈᓐᓇᕐᓂᖏᓐᓄᓪᓗ 
ᑕᒪᑐᒥᖓ ᑲᑎᓯᒪᔪᓂᒃ ᐱᓕᕆᔾᔪᑎᖃᕐᓂᖅ ᐅᑭᐅᖅᑕᖅᑑᑦ ᓯᓚᖓᓂ. ᐱᑕᖃᖅᑎᑦᑎᓂᐊᕆᓪᓗᓂᓗ ᐊᓯᐊᒍᑦ 
ᐆᒻᒪᖅᑯᑎᖃᕐᓂᕐᒥᒃ ᓄᓇᓕᖕᓄᑦ, ᐅᓪᓗᒥᐅᔪᖅ ᐊᑐᕆᐊᖃᖅᑐᓂᒃ ᐅᖅᓱᐊᓗᖕᒨᖅᑐᓂᒃ ᐃᑯᒻᒪᖅᑯᑎᓂᒃ. 
ᑎᓴᒪᖓᑦ ᐱᓕᕆᐊᒃᓴᐃᑦ ᓄᑖᖖᒍᖅᑎᑦᑎᔾᔪᑕᐅᓂᐊᖅᑐᖅ ᑭᓈᓗᒃᑯᕕᖕᒧᑦ ᑰᒑᕐᔪᒃᒥ ᐊᖏᓂᖅᓴᒥᒃ 
ᐊᑐᖅᑕᐅᔪᓐᓇᖅᓯᓗᓂ ᑭᓈᓗᖕᒥᒃ ᐱᓕᕆᐊᖃᕐᓂᕐᒧᑦ. ᑖᓐᓇ ᐱᓕᕆᐊᒃᓴᖅ ᐱᖃᓯᐅᔾᔨᕗᖅ ᓴᓇᔭᐅᓂᖓᓂᒃ 
ᑭᓈᓗᒃᑯᕕᐅᑲᐃᓐᓇᕐᓂᐊᖅᑑᑦ ᐊᑐᖅᑕᐅᓂᐊᕐᖢᓂ ᐃᒪᐃᔭᖅᕕᒋᓗᒍ ᒫᓐᓇ ᑭᓈᓗᒃᑯᕕᒃᒥᑦ 
ᓴᓗᒻᒪᖅᑕᐅᓯᒪᑦᑎᐊᖁᓪᓗᒍ ᐱᕙᒌᔭᖅᑕᐅᓗᓂ ᓴᓇᔭᐅᓂᒃᓴᖓᓄᑦ. ᑕᐃᒪᐃᓐᓂᖓᓄᑦ, ᓄᓇᖃᖅᑐᑦ 
ᓱᕋᔭᖏᓐᓂᖅᓴᒥᒃ ᑭᓈᓗᓕᕆᕝᕕᖃᕐᓂᐊᖅᐳᑦ. ᑲᓇᑕᐅᑦ ᒐᕙᒪᖏᑦ ᑮᓇᐅᔭᖃᑦᑎᑦᑎᕗᑦ $18.6-ᒥᓕᐊᓐ 
ᐅᖓᑖᓃᑦᑐᓂᒃ ᐱᖓᓱᓄᑦ ᐅᖅᓱᐊᓗᒃᑐᖏᑦᑐᓂᒃ ᐆᒻᒪᖅᑯᑎᖃᕐᓂᕐᒧᑦ ᐱᓕᕆᐊᒃᓴᓂ ᑕᕝᕘᓇ ᐅᑭᐅᖅᑕᖅᑐᒥ 
ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᖃᐅᑎᑎᒍᑦ ᐊᒻᒪᓗ ᐊᑕᐅᓯᖅ ᐱᓕᕆᐊᒃᓴᖅ ᐊᑐᕐᖢᒍ ᐅᖅᓱᐊᓗᒃᑐᖏᑦᑐᓂᒃ 
ᐱᖁᑎᕐᔪᐊᓕᕆᓂᕐᒧᑦ ᐱᔭᐅᕙᓪᓕᐊᔪᓂᒃ ᑕᕝᕘᓇ ᑮᓇᐅᔭᖃᖅᑎᑦᑎᓂᖅ ᑲᓇᑕᒥ ᐱᖁᑎᕐᔪᐊᓄᑦ 
ᐸᕐᓇᐅᑎᖏᓐᓂ. ᓄᓇᕗᒻᒥ ᒐᕙᒪᒃᑯᑦ ᐃᑲᔫᑎᖃᕐᓂᐊᕐᖢᑎᒃ $1.6-ᒥᓕᐊᓐ ᐅᖓᑖᓃᑦᑐᓂᒃ 
ᑭᓈᓗᖃᕐᕕᓕᕆᓂᕐᒧᑦ ᐱᓕᕆᐊᒃᓴᒧᑦ ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᓪᓕ ᐃᑲᔫᑎᖃᕐᓂᐊᕐᖢᑎᒃ $7.6-
ᒥᓕᐊᓐ ᐅᖓᑖᓃᑦᑐᓂᒃ ᐆᒻᒪᖅᑯᓯᐅᕐᓂᕐᒧᑦ ᐱᓕᕆᐊᒃᓴᓂ.” 

 
 
ᑲᑎᒪᔨᕋᓛᓂᑦ ᐊᑐᓕᖁᔭᐅᔪᖅ #5: 
 
ᑲᑎᒪᔨᕋᓛᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ 
ᖃᓂᐅᓕᖓᓕᕐᓂᖏᓐᓄᑦ ᑖᑦᓱᒪ “ᖃᓄᐃᓕᐅᕐᓂᐊᕐᓂᒧᑦ ᐸᕐᓇᐅᑎᑦ ᑖᒃᑯᓄᖓ ᓄᓇᕗᒻᒥ ᐊᑐᒃᑲᓐᓂᕈᓐᓇᖅᑐᓂᒃ 
ᐆᒻᒪᖅᑯᑎᖃᕐᓂᕐᒧᑦ ᓯᕗᓪᓕᐅᑎᓯᒪᔭᖏᑦ ᑐᕌᕋᓱᒃᑕᖏᓪᓗ.” 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓂᐅᓕᖓᓕᕐᓂᖏᓐᓄᑦ ᑖᒃᑯᐊᒃ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᓂᐅᕐᕈᑎᖃᕈᓐᓇᕐᓂᕐᒧᑦ 
ᐊᒻᒪᓗ ᐃᒻᒥᒃᑯᑦ ᐃᑯᒻᒪᖅᑯᑎᓕᐅᖅᑎᐅᓂᕐᒧᑦ ᐱᓕᕆᐊᖏᑦᑕ, ᐱᖃᓯᐅᑎᓗᒋᑦ ᖃᔅᓯᐅᓂᖏᑦ ᓇᓃᓐᓂᖏᓪᓗ ᐱᓕᕆᖃᑕᐅᔪᑦ 
ᐊᒻᒪᓗ/ᐅᕝᕙᓘᓐᓃᑦ ᐱᓕᕆᐊᖑᔪᑦ ᐅᓪᓗᒥᒧᑦ ᑎᑭᖢᒍ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓂᐅᓕᖓᓕᕐᓂᖏᓐᓄᑦ ᑖᒃᑯᐊ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᒫᓐᓇᐅᔪᖅ 
ᐱᒋᖅᑎᓯᒪᔭᖏᓐᓄᑦ ᐱᓪᓗᒋᑦ ᐊᓄᕆᒧᑦ/ᓯᕿᓂᕐᒧᑦ, ᓄᓇᐅᑦ ᐊᑖᓂᑦ ᐆᓇᖅᑐᒧᑦ, ᓄᖑᓱᐃᑦᑐᓕᖕᒧᑦ, ᐊᒃᑕᑯᕕᓂᕐᓄᑦ ᐊᒻᒪᓗ 
ᑰᖕᓂᑦ ᐃᑯᒻᒪᖅᑯᑎᖃᕐᓂᕐᒧᑦ. 
 
ᑲᑎᒪᔨᕋᓛᑦ ᐊᑐᓕᖁᔨᒃᑲᓐᓂᖅᐳᑦ ᑖᒃᑯᐊ ᓄᓇᕗᒻᒥ ᒐᕙᒪᒃᑯᑦ ᑭᐅᔾᔪᑎᖏᑦ ᐆᒧᖓ ᐅᓂᒃᑳᕐᒧᑦ ᐱᖃᓯᐅᔾᔨᖁᓪᓗᒋᑦ 
ᓇᓗᓇᐃᔭᑦᑎᐊᖅᓯᒪᔪᓂᒃ ᐅᓪᓗᒥᒧᑦ ᖃᓂᐅᓕᖓᓕᕐᓂᖏᓐᓄᑦ ᑐᓂᔾᔪᑎᒋᓚᐅᖅᑕᖏᑦᑕ ᑐᓂᓯᔾᔪᔾᔨᓪᓗᑎᒃ ᖁᓪᓕᖅ 
ᐆᒻᒪᖅᑯᑎᓕᕆᔨᒃᑯᓐᓂᒃ ᑖᒃᑯᓄᖓ ᐅᑭᐅᖅᑕᖅᑐᒥ ᐆᒻᒪᖅᑯᑎᖃᕐᓂᕐᒧᑦ ᑮᓇᐅᔭᖃᐅᑎᖏᓐᓂᑦ ᑖᒃᑯᐊ ᖓᕙᒪᑐᖃᒃᑯᑦ 
ᑮᓇᐅᔭᖃᖅᑎᑦᑎᓄᕐᒧᑦ ᑲᓇᑕᒥ ᐱᖁᑎᕐᔪᐊᓄᑦ ᐱᓕᕆᐊᖓᓐᓂ. 


